
        
            
                
            
        

    
	Ц. Нацагдорж

	 

	БАЙЛДАХ ДУРГҮЙ ӨВӨӨ

	(Дунд ангийнханд зориулав)

	 

	“Улсын хэвлэлийн газар” Улаанбаатар хотноо 1988 онд эхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨГҮҮЛЛЭГ



	

БАЙЛДАХ ДУРГҮЙ ӨВӨӨ

	Газрын бартаа даган өндөр ургасан өтгөн өвсөн дундуур би буугаа урдаа барин тохойлдон мөлхсөөр бутны ард очоод нуугдлаа. Эргэн тойронд царцаа чар чар дуугаран, голио донгодно. Үд дундын мэлтийсэн нарны халуун илч нүцгэн нурууг минь хорстол хайр найргүй төөнөж байлаа. Хөлсний үнэр авсан жижигхэн хар ялаанууд толгой дээр багшран бужигнаж, жингэнэн шунгинан үе үе нүүр нүдгүй довтлон хамар, аманд орчих гээд намайг цухалдуулж байв. Гэвч би тэслээ. Хэрэв ялаа хөөх гээд гараа савж дэвээд орхивол «дайсан» намайг хаана байгааг дор нь олоод харчихна. Тэгвэл байлдах хөг өнгөрнө.

	— Цэргийн хүн, тэр тусмаа байлдаж байгаа цэрэг хүн яльгүй тэвчээр, гэнэ алдвал бөндгөрөө, эсвэл хоолныхоо савыг цоолуулах амархан. Өөрийн муугаас болоод ганцаараа бөндийгөөд өнгөрвөл ч яая гэх вэ? Байлдааны үүрэг даалгаврыг хөсөрдүүлж, нөхдийгөө илчилж баллана гэж өвөө маань цэргээс халагдаж ирсэн нутгийн нэг ахтай хуучилж байхдаа хэлснийг би мартдаггүй юм. Наранд халснаас түлэнхий сүүнийхтэй адил үнэр ханхалсан буугаа би сэмхэн дээш өргөж цахилдгийн бутыг яраад дайсныхаа зүг амыг нь чиглүүлэв. Намайг хориодхон алхмын цаана бутны ард хэвтэж байгааг тэр огт мэдээгүй нь илт байлаа.

	Дунд бүслүүр хүртэл шуусан гэрийн сүүдэрт цагаан эсгий дэвсгэр дээр байлдах «дайсан» маань толгойгоо гудайсхийн завилан сууж байна. Өвдөг дээрээ сул тавьсан хоёр гарын нь гүргэр хөх судаснууд тодхон харагдана. Буурал сортой өтгөн сөрвөгөр хөмсгөө буулган нүдээ дутуу аньсан нь бодлогошрон байгаагийн шинж.

	Бууныхаа овоо харааг тааруулан шагайлаа. Дайснаа гэнэгүй байхад пис пас хийлгэн буудах зугаатай боловч ажиг сэжиггүй, тэр ч байтугай зүүрмэглэх мэт хөдөлгөөнгүй суугаа нь надад аятай санагдсангүй.

	Гэлээ ч нэгэнт байлдах гэж байгаа болохоор би эхлээд буу дуугаргах ёстой. Урьтаж буудсан нь ялах юм чинь... Яагаад ч юм догдолсноос болоод хүчтэй амьсгаа авлаа. Тэгтэл шуухитнасан хамрын нүхээр нөгөө гайтай ялаанаас орж тэсэхийн аргагүй сэрвэгэнүүлэв. Найтаавал өөрийгөө хаана байгааг илчлээд өгнө. Нулимс хурсан нүд хэсэг зуур бүрэлзэн бууны овоо хараа хоёр олигтой харагдахгүй байна. Нүдээ анивчин нулимсаа шавхаад шагайлаа.

	Байлдах ёстой «дайсан» маань намайг буудахыг хүлээх мэт нөгөө л хэвээрээ толгойгоо гудайн бодлогошрон сууна. Энгэрийг нь задгай тавьсан гандмал ногоон цамцны цаанаас туранхай үрчгэр хэнхдэг нь хүрэнтэн харагдана. Үе үе хоолойгоо хэржигнүүлэн амьсгаалах тоолонгоо ёрдгор хоёр мөр нь овгонон хөдлөөд харахаас өрөвдөлтэй. Хоёр удаа дайнд мордож баатар зоригтой байлдсан учраас энгэр дүүрэн одонгоор шагнуулсан цэрэг эр гэмээргүй туранхай бөгтөр өвгөн миний шагайсан бууны овоо хараанд өртөөд байлаа.

	Бууныхаа амыг яльгүй дээш өргөн «дайсныхаа» зүг овоо хараагаа тааруулав. Хөлс, дааварласан үрчлээт магнайд нь энд тэндгүй тогтсон хөхөвтөр толбонууд жигтэйхэн тод харагдав. Тачирхан буурал үстэй, өргөн магнайтай толгой, монхордуу хамар, самсаагаа даган унжсан мөнгөлөг соёо сахал, гүн үрчлээт хонхор хацар, туранхай шөнтгөр эрүү нь бас илхэн үзэгдэнэ. Бодлогоширсон нүдний нь харц эсгий дэвсгэр дээрх ямар нэг юмыг гайхширах мэт гөлийжээ. Өрөвдөөд бас л бууныхаа гохыг дарж чадсангүй. Гартаа ямар ч зэвсэггүй, тэгээд ч гэрийн сүүдэрт царайгаа барайлган суугаа түүнийг гэнэдүүлж буудах нь шударга явдал биш гэж бодогдоод явчихлаа.

	Наранд их халснаас түлэнхий сүүнийх шиг үнэр нь улам хурц болсон автомат буугаа би доош буулгаад халиурсан өвсөн дээр өвдөглөн өндийж суулаа.

	Хөлөрсөн хүрэл хүрэн цээжээ цахилдгийн бутны цаанаас ил гарган цогнойн суугаа намайг нөгөө «дайсан» маань бас л тоож харсангүй. Өвдөг тохойгоо шалбартал өчнөөн холуур тойрч нуугдан мөлхсөөр байлдахаар ирсэн намайг тэр бээр үл тоомсорлон суугаад нь «дайсандаа» гомдмоор. Үе үе хүндээр амьсгалахад нь мөнгөлөг соёо сахал нь чичгэнэн байлаа. Түүний өмнө гуулин данх, бөөр нь дээрээ улаан цэцгэн хээтэй шаазан хоёроос өөр зүйл үл үзэгдэнэ.

	Миний урам хугарав. Өвс халиурсан нугын дээгүүр цэнхэртэх зэрэглээ усны урсгал мэт мяралзана. Царцаа, голионы дуу найрсан нийдээд тасралтгүй царгин жингэнэнэ.

	— Дайн байлдаан гэдэг чинь ер олхиотой юм биш дурлах хэрэггүй гэв.

	— Үнэнээсээ байлдах гээгүй л дээ... Зүгээр л...

	— Тэглээ ч гэсэн...

	— Намайг буудахаар та өөдөөс хуруугаа амандаа хий

	— Худлаа! гэж эрсхэн хэлэв.

	— Яагаад? 

	— Яагаад гэвэл дайсантай таныг байлдаж байхад би төрөөгүй байсан. Аав ч бас... Эмээ бүүр залуухан байсан гэж та өөрөө хэлсэн шүү дээ.

	Өвөө нүдээ том болгон анх удаа л намайг харж байгаа юм шиг шинжин харж байснаа «Гайхал!» гэж дуу алдаад хүзүүгээр минь тэврэн намайг биедээ наалдуулаад зулай дээр минь үнэрлэн үнсэв.

	Санаандгүй хэлсэн миний үгийг өвөө минь заримдаа сайшаахлаараа ингэдэг зантай юм. Дайн байлдаанд явж ! эрэлхэг зоригтой байлдаж, бас сайн малчин гэж алдаршсан «Эх оронч Гомбо» гуай «аварга Гомбо» гуай гээд л хүн бүр хүндэлдэг өвөөтэй байх сайхан. Томчуул намайг хараад «Эх оронч Гомбо гуайн ач хүү мундаг том эр хүн болох нь ээ». «Аварга Гомбо гуайн ач хүү өвөөгөө дуурайсан сайн малчин болно доо» гэж ярьдаг юм. Намайг харахлаараа яг л ийм үг хэлнэ гэж томчуул хоорондоо тохирсон юм шиг үргэлж хэлдэг тэр л үгийг нь би бас сонсоод сурчихсан байлаа. 

	Модны үндсээр хийсэн гом таваг дүүрэн шинэхэн ааруул, өрөм барьсаар эмээ минь бид хоёрын дэргэд ирээд, 

	— За та хоёр бас л ноололдож үнгэлдээд... энэ халуунд залхуутай гэдэг нь... цайгаа ууцгаа гэлээ.

	Өвөө минь өвдөж шаналахаа мартаад нүүр дүүрэн инээмсэглэж, 

	— Эмгээн, ач хүүгийн хэлэхийг сонсов уу? Одоогийн хүүхдүүд сэргэлэн хэрсүү гэдэг нь... гэлээ.

	Сэргэлэн гэж магтуулсандаа би урамшиж, 

	— Эмээ, энэ өвөө чинь худлаа хэлээд байна гэв.

	Өвөөгийн хөлс дааварласан царайг эмээ их л эмзэглэж зовуурилсан харцаар шинжсэнээ намайг хяламхийн

	— Өвөөгийн чинь бие ядруу байна. Миний хүү өвөөгөө битгий ноолоорой. Гэрт орж тараг уу! гэлээ.

	Гуулин данхтай цайнаас нөгөө шаазанд аягалан хоёр гардан өвөөд бариад миний хэлснийг эмээ тоосонгүй. Харин өвөө буурал сортой өтгөн хөмсгөө хөдөлгөн хоолойгоо «кхийм» гэж заслаа. Ямар нэг санаанд нь таараагүй явдалд дургүйцэхээрээ тэгдэг зантай тул өвөөгөө «Худлаа хэллээ» гэж эмээдээ ховлосондоо санаа зовоод би харцаа бурууллаа. Өвөө цайгаа оочин байн байн царайгаа барайлган дуугүй сууж байснаа, 

	— Өвөө нь худлаа хэлээгүй ээ... Миний хүү дуулж бай. Хэрэв өвөө чинь гучин есөн онд Халхын голын дайнаас буцаж ирээгүй бол өдийд чиний аав энэ нартад байхгүй л байсан... Аав чинь төрөөгүй бол чи ч бас ингээд эмээгийнхээ дэргэд шомбойгоод сууж байх уу даа, үгүй юу! гэж үе тэнгийн өвөгчүүлтэйгээ ярьдаг шигээ их л нухацтай, миний нүд өөд эгцлэн харж хэллээ.

	Өвөөгийн хэлснийг би тэр даруйдаа гүйцэд ойлгоогүй тул эмээ өөдөө туслалцаа эрэн харав. Гэтэл эмээ сэтгэл сэрдхийм санаа алдаад «Тийм дээ» гэж сунжруулан хэлээд гэрт орохоор бөөцгө бөөцгө алхан яваад өглөө.

	Өвөөтэйгөө байлдаж тоглох гээд бүтэлгүй болсон тэр өдрөөс хойш хоёр хоноод байтал сумын түргэн тусламжийн цагаан алаг машин алсаас тоос татуулан давхиж ирээд манай хоёр гэрийн гадаа дугуйгаа чахартал тоормослон зогсов.

	Хэвтэрт орж царай нь улам баргар болсон өвөөг минь нүд гялбам цас цагаан халаадтай, залуухан царайлаг эгч удаан үзэв. Тэгээд цээжин дээрх нөгөө гүнзгий хүрэн сорвийг нь алгаараа илснээ өвөөг яаралтай авч явах юм боллоо.

	Аав ээж хоёр бие биеэ байн байн сандрангуй харж, эмээгийн нүдэнд нулимс цийлгэнэн буруу харах зуураа ханцуйгаараа шудран арчихыг хараад миний уруул өмөлзөж, хамар шархираад бас уйлмаар болов. Уйлж улцайхад өвөө хэзээний дургүй тул би уруулаа жимийн тэсээд өнгөрлөө.

	Түргэн тусламжийн машинаас жолооч ах, сувилагч эгч хоёр байлдаантай кинонд заримдаа гардагтай яг адилхан урт модон иштэй, ногоон брезент дамнуурга оруулж ирээд өвөөгийн орны өмнө тавив.

	Өвөө туранхай ясархаг гараараа дохин «юү хэв би өөрөө...» гэж сөөнгө сулхан дуугаар хэлээд ааваар дэмжүүлэн орон дээрээ өндийж суулаа. Эмээ сандран бөгтгөнөн авдраа уудалж баяр наадмаар өвөөгийн өмсдөг хүрэн торгон дээлийг нь гаргав.

	Өвөөг энгэр дүүрэн одон гялалзан жингэнэсэн тэр дээлээ өмсөхөөр нь хараад ханашгүй сүртэй сайхан байдаг юм.

	Өвөө «хэрэггүй» гэж сулхан хэлсэн болов ч эмээ тэр дээлийг өмсүүлэв.

	Гэрт байсан хүмүүс бүгд дуугаа хураагаад зөвхөн өвөө тийш сэтгэл түгшин харцгааж байлаа. Юу болоод, яагаад тэд нар түгшээд байгааг би ойлгосонгүй. Өвөө орон дээрээ сандайлан суугаад чичирсэн гартаа дундуур аягатай цай барин удаан оочлов.

	Эмээ аав хоёр өвөөтэй хамт явах юм боллоо. Би ч бас явмаар санагдаад ус бороонд цайчихсан, нойтон шавар, малын шивнэхэд халтартсан урт түрийтэй гутлаа орон доороос гарган өмслөө. Гэтэл аав, 

	— Миний хүү ээжтэйгээ үлд, хонь мал эзгүйрнэ гэлээ. Өвөө намайг «нааш ир» гэж гараараа дохиод дэргэд нь очмогц духан дээр минь үнэрлэн үнсэж, 

	— Миний бондгор бор хүү өвөөгөө саналаа гэж ээжийгээ битгий зовоогоорой. Хэдхэн сарын дараа сургуульд явах эр хүн зориг чанга, дотроо бодолтой доороо суурьтай байдаг юм шүү гэв.

	Түргэн тусламжийн машин тоос манарган алслан холдох үес миний нүдийг нулимс дахин бүрхээд хоолой зангираад арай л уйлчихсангүй. Яагаад уйлах гээд байгаагийнхаа учрыг өөрөө ч мэдэхгүй байлаа. Өвөө, эмээ, аав, ээжийнхээ алийг нь ч би алс хол явахад нь хамт явна гэж зүтгэн урвайж уйлж үзээгүй билээ. Тэгтэл энэ удаа нэг л биш. Өвөө минь эмнэлгийн тэргэнд суухынхаа өмнө өрөвдмөөр уйтгартай нүдээр намайг удтал ширтэн духан дээр үнсээд санаа алдсан нь надад нэг л хачин санагдсан юм.

	Өдөр хоног их удаан өнгөрсөөр байлаа. Манайхантай хамт зусах айлууд алсуур отор хийгээд арайхан нүүж ирээгүй тул тоглож наадах хүүхэдгүй эл хуль. Би цээжээрээ зуу хүртэл тоолж чаддаг болов ч өвөөг явснаас хойш дөнгөж гурав хоног өнгөрсөн байтлаа зуутаас илүү хоног өнгөрсөн юм шиг бодогдоод байв.

	Дөрөв дэх өдрийн өглөө сумын төвөөс аав ирэв. Ээж бид хоёрыг эргэхээр ирсэн гэнэ.

	Өвөөгийн биеийг «гайгүй байна» гэж аав надад хэлсэн юм. Тэгтэл гэрт орж гарах хооронд надаас нууж ээжтэй ямар нэг зүйлийн тухай сэтгэл түгшин сэмхэн ярилцаад байлаа. Томчуулын яриаг далдаас сонсох тусгүй гэдгийг би мэднэ. Гэхдээ бүгдээрээ надад хайртай мөртөө заримдаа нууцгай ярилцаад байдгийн учрыг би ойлгодоггүй юм. Өвөөгийн бие муу байгаатай холбоотой ямар нэг тусгүй явдал болоод байгааг зөнгөөрөө би мэдээд байлаа.

	Тэнгэр цэлмэг мөртөө цэнхэр униар татсан жигтэйхэн уйтгартай тэр нэг өдөр манай хоёр гэрийн гадаа суудлын «69» машин ирж зогсохыг хурга хариулж явсан би алсаас хармагцаа гэрийн зүг дэгдчихлээ.

	Өнгөрсөн жил өвөө минь Улаанбаатар яваад одонгоор шагнуулаад ирэхэд нь нэгдлийн дарга Балсан гуай машинаараа хүргэж ирснийг би тодхон санав. Нэгдлийн дарга нар, нутгийн танил хүмүүс манай хоёр гэрт багтаж ядан цуглаад өөрсдөө одонгоор шагнуулсан юм шиг гэр доргитол инээж баясан, айраг, идээ цагаа сав дүүрэн бялхаад хүүхэд бидний өвөрт цаастай чихэр шажигнаад найр наадам болж байгаа юм шиг сайхан байв. Айл саахалтын хүүхдүүд намайг тойрон бүчиж бас л «одонгоор шагнуулсан» шиг атаархангуй хүндлэн ширтэцгээж өвөөгийн одонгийн тухай шуугилдан ярилцаж байсан юм.

	Байлдааны гавьяаны улаан тугийн одонтойгоо зэрэгцүүлэн Хөдөлмөрийн гавьяаны улаан тугийн одон зүүсэн өвөө минь хүмүүсийн магтаал ярианд бүүр хүүхэд шиг ичээд нүүр нь улайчихсан сууж байсан сан...

	Өвөө минь эрүүл болоод эргэж ирэх өдрийг хуруу даран тоолон хүлээж байсан би гэрийн гадаа зогсож байгаа машины гишгүүр дээр харайж гаран дотогш сониучирхан нэг харснаа гэрийнхээ онгорхой хаалгаар хар гүйхээрээ дүүлэн ормогцоо «Өвөө» гэж хашхиран гэр доторх хүмүүсийг тойруулан харав.

	Өвөө минь байсангүй. Ээж эмээ хоёр нулимстай нүдээр намайг өрөвдөн ширтэж байна. Нэгдлийн дарга Балсан гуай, аав, бас нэг танихгүй хүний харц над дээр туслаа. Бүгдээрээ л миний өмнө гэм хийсэн юм шиг уруу царайлан дуугүй сууна.

	Амьсгаадан, халууцан зогсож байсан би гэнэт хөрж царцах шиг боллоо. Эхлээд нуруунаас хүйт оргиж байснаа хөлөрсөн нүцгэн шахам бие минь мөстөн хөлдөх мэт санагдав. 

	Гэрт байгаа хүмүүсийн хэн нь ч, ганц ч үг надад хэлээгүй болов ч тэдний нүдний харц «өвөө чинь хэзээ ч эргэж ирэхгүй» гэхийг хүйт оргисон бүх биеэрээ би сонсох шиг болсон юм...

	Энэ явдлын дараа маргааш нь аав надад нэг жижигхэн гонзгой хар чулуу үзүүлэв. Ямар учиртай чулуу болохыг эхлээд би мэдсэнгүй. Анх хараад чулуу гэж бодсон чинь биш байв. Харин төмрийн хэлтэрхий байжээ. Үнэндээ жирийн төмөр ч бас биш, бууны сумны хэлтэрхий байлаа.

	Халхын голын дайны үед өвөөгийн минь зүрхэнд дайсны тэр сум их ойрхон газар тусаж шигдсэн байжээ. Дайны үед тэр сумыг эмч нар мэс засал хийхдээ аваагүй ажээ. Авах арга ч огт байгаагүй гэнэ. Дайсны бууны тэр сум өвөөгийн цээжинд дөчин хэдэн жил шигдэн зовоож байгаад амийг нь авлаа гэж эмээ минь хожим ярьж өгөв.

	Нүдэнд хүйтэн тэр муутай тас хар сумыг би ааваас авлаа. «Яах нь вэ?» гэж аав асуусан ч үгүй надад өглөө. Сумны дүрсээ алдсан, хэрдээ хүнд тэр жижигхэн төмөр миний гарын алгыг мөс шиг хайрч, зүрхийг минь шимшрүүлж байв. Томчуул зүрх шимширлээ гэж ярихад чухам яадгийг би мэддэггүй байжээ. Яаж шимширдгийг би бяцхан зүрхээрээ анх удаа мэдэрсэн нь тэр билээ. Өвөөг минь олон жил өвтгөн зовоож, эцэстээ амь биеийг нь хөнөөсөн дайсны бууны тэр сумыг би үзэн ядаж байлаа.

	Хээр очиж дөш шиг том чулуун дээр нөгөө сумны хэлтэрхийг тавиад гадас шаадаг хүнд төмөр мунаар өвөөгөө дурсан дурсан, өвөөг минь буудсан дайсныг занан байж балбав. Тамир тэнхээгээ барагдаж, бүх биеэ хөлөртөл аргалын хар хорхойн чинээ тэр сумыг балбав. Чулуу төмөр хоёр харшин хангинаж, бутарсан чулуу үсчинэ. Нүдийг минь нулимс бүрхээд... өвөөгийн минь шаналж байсан нүүр царай байн байн нүдэнд үзэгдэх шиг болоод байлаа.

	Нүцгэн хөлийн уланд орсон өргөс авч хаяхаас нааш хэчнээн их өвдөөж, шаналгаадаг билээ дээ. Гэтэл харганын өргөснөөс хамаагүй том, зэвэрсэн хар төмөр өвөөгийн минь цээжинд шигдэн олон жил байхдаа ямар их өвтгөж зовоогоо бол?!

	Хөөрхий миний өвөө! Байлдах дургүй байсан нь ийм учиртай байж дээ.

	1983 он

	 


ТУУЖУУД



	

ҮҮЛЭН СҮҮДЭР

	ӨНЧРӨЛ

	— Ээж ээ, яагаа вэ? Бие чинь дахиад өвдөө юу?

	— Үгүй ээ, хүү минь, зүүрмэглэсэн чинь хар дараад.

	— Халуун цай уух уу?

	— Байзная аа!

	— Тэгвэл унт даа.

	— Ээжийн нь бие гайгүй байна. Хүү минь чи өөрөө амарч унтаач дээ.

	— Зүгээр, миний нойр хүрээгүй байна.

	— Хөөрхий миний бүлтэн бор хүү. Алив ээ! Ээж нь үнсье!

	Жаргал суудлаасаа өндийн хацраа үнсүүлэв. Тэгээд ээжийнхээ царайг харвал сэтгэл нь догдолсондоо юм уу, эсвэл өвдөж шаналснаас ч тэр үү нүдэнд нь нулимс гүйлгэнэн, уруул нь үл мэдэг өмгөнөн байхыг ажлаа.

	Эмчийн хориглосноор Жаргал ээжийнхээ сэтгэлийг хөдөлгөж догдлохоос болгоомжлон үг дуугүй байрандаа эргэн суув. Түүний хүүхэд бяцхан цээж давчдан сэтгэл нь учир үл тайлагдах далд түгшүүрт автжээ. Нүдээ хагас анин цайрсан уруулаа жимийн хэвтэж байгаа ээжийнхээ цонхигор царайг Жаргал удтал ширтэн сууснаа «Жонон гуйлгачин хоёр» хэмээх номоо цааш үргэлжлүүлэн уншив. Удалгүй түүний нойр хүрч нүд нь анилдав. «Ямар өөдгүй амьтан бэ? Унтах нь уу?» гэж өөрийгөө тэр зэмлэн зүүн гарынхаа бугуйг өвдтөл чимхэв. Ер тус болсонгүй, уншиж байгаа номын үсэг өсгөдөг шилээр холоос харах адил бүрэлзэнэ. Тасалгаанд хааяа нэг ялаа жингэнэх, өвчтөн зовуурьтай аяархан яраглах чимээ сонсоно. Анилдаад байгаа нүдээ Жаргал албаар дүрлийлгэн номоо үргэлжлүүлэн уншив. Тэгтэл ээж нь түүнийг ширтээд байх шиг санагдахад, нүдээ онийлгон ном уншиж байгаа дүр үзүүлэн уруул хөдөлгөн гүвтнэв. Санааг нь дагасан мэт нойр нь хулжин, нүд нь сэргэлээ. Ээжийгээ харвал бодлого болсон шинжтэй зовхио буулган, цайсан уруулаа жимийн хэвтэнэ. Орны урдуур байн байн гулган унах хөнжлийн нь захыг Жаргал дээш болгон тунтайлан засаад дахин нойрмоглохгүйг хичээн нуруугаа эгцлэн цомцойн сууж номоо уншив. Удаан тэссэнгүй. Тасалгааны дулаан агаарт бие нь нозоорон давхраатай бүлтгэр хархан нүд нь өөрийн эрхгүй анивчаад ирлээ. Сонирхолтой номыг харц салгалгүй өдөржин шөнөжин уншиж байхад урд өмнө хэзээ ч нойрт автаж үзээгүй байснаа санав.

	Яавал унтахгүй байж болох вэ? гэж зүүрмэглэн манантсан ухаан санаандаа бүүр түүр эргэцүүлэн бодовч олигтой арга санаанд нь орсонгүй. Нүдээ л анихгүй бол унтахгүй байх анилдаад байгаа зовхио тэвхдэх юм сан гэж Жаргал бодов.

	«Байз, өнөөдөр чинь хэдэн билээ. Аан тийм наймдугаар сарын хорин гурван шүү дээ. Хоёр хоногийн дараа сургуульдаа очиж бүртгүүлнэ. Саран хөдөөхөөс ирээ болов уу? Надад чихэртэй ааруул авч ирж өгнө гэж амласан... Мартахгүй л дээ. Заавал авч ирнэ.. Өвөө нь Саранг дагуулаад хонь хариулдаг гэсэн. Морь унаж үзэх юм сан. Ямар сайхан бол... Жаргал босож өлмий дээрээ гишгэн явсаар цонхны дэргэд очив. Гадаа гудамжаа чимээ аниргүй. Шөнө дунд хэдийнээ өнгөрч үүр цайх ойртжээ. Сүүлийн хэд хоног тасралтгүй орсон шиврээ бороо татарч, бараан үүлс ширүүн салхинд хамхуул адил хөөгдөн дорно зүг нүүнэ. Салхивчаар анхилуун үнэр ханхалсан сэрүүн агаар үе үе цутган орж ирээд эмнэлгийн газрын содон үнэрийг дарах ажээ. Зэрэгцээ хоёр ор дээр хэвтэж байгаа хижээл насны авгай ханиалган дэргэдэх залуу эмэгтэйг сэрээв.

	Тэр хоёр нойрмог нүдээр Жаргалыг харцгаав. Хатангир туранхай авгай шилэн савтай уснаас аягалан уугаад залуу эмэгтэй тийш толгой дохин

	— Хөөрхий нялх амьтан. Бас л нойргүй хоножээ. Эхийгээ хүндэрснээс хойш нойр хоолгүй шахам тувт сахиад ядарч байгаа даа, хөөрхий. Их сайн хүү байна. Эцэг нь гэж хүн ер бий юм болов уу? Энд хэвтсэнээс хойш эргэж ирснийг л би л олж харсангүй гэж аяархан хэлэв.

	— Мэдэхгүй ээ. Өчигдөрхөн хүүгээсээ «Аав чинь яагаад ирэхгүй байна. Ажил ихтэй, зав муутай байгаа юм болов уу?» гэхийг би сонссон. Уржигдархан хүү нь аав танд өгүүлж байна гээд баахан чихэр жимс авч ирнэ билээ гэж зэргэлдээх орон дээр хэвтэж байгаа залуу эмэгтэй хэллээ. Удалгүй тэд чимээгүй болж дэр хөнжлөө засан унтацгаалаа.

	Тэдний юу ярьсныг Жаргал сонссонгүй. Гурван өдөр шөнө дараалан эмнэлгийн өрөөнөөс гаралгүй эжийгээ сахиж суухдаа «ээж минь эдгэвэл миний ядарч зовох юу ч биш» гэж бодно. Цонхны дэргэд Жаргал удаан зогссонгүй, ээжийнхээ дэргэд очоод гартаа барьсан номоо дэлгэн өвдөг дээрээ тавив. Бас зүүрмэглэжээ. Суугаагаараа хэр удаан зүүрмэглэснээ анзаарсангүй. Хэн нэгэн хүн мөрөн дээр нь гараа зөөлөн тавих үес сочин сэрээд эргэн харвал эмч Мишиг нүдээрээ үл мэдэг инээмсэглэн зогсож байв.

	Түүний өмссөн дун цагаан халаад өргөн ханхар мөртэй гоолиг биед нь яв цав зохиж, эршүүд хүрэн бор царайг нь улам ч тодруулжээ.

	— Дүү минь, нойр чинь хүрч байна уу? гэж Мишиг эмч тонгойн аяархан асуув. Жаргал толгой сэгсэрсэн болов ч өөрийн эрхгүй нүд нь анилдаад, нойрондоо дийлдэж байгаагаа нууж чадсангүй. Эмч инээмсэглэж, 

	— Ээжийнхээ халууныг дахин үзсэн үү? гэв.

	— Үзсэн! Гучин найм, долоо гэж хариултал ээж нь сэрлээ.

	— Аа эмч үү? Бие минь овоо. Хүү минь л нойргүй хэцүүдэж байна даа. Унтаж амар гэхлээр үгэнд орохгүй юм. 

	— Жаргал аа, миний өрөөнд очоод диван дээр жаахан унтаж амар гэж Мишиг эмч намуухан дуугаар эрсхэн хэлэв.

	Жаргал татгалзан толгой сэгсэрсэн болов ч

	— Тэгээ, хүү минь! Тэг! гэж ядарч сульдсан хоолойгоор ээжийгээ аргадангуй хэлэхэд үгүй гэж зүрхэлсэнгүй. Сул нөмөрсөн урт халаадныхаа хормойг дээш хумин атгаад эмчийн өрөө уруу явлаа. Дөнгөж сая нүд анилдуулаад байсан нөгөө нойр үргэсэн шувуу мэт хулжаад санааг нь үргэлж зовоодог нэгэн гунигт бодол ухаан санааг нь бас эзэмдэв. Жаргал эмчийн өрөөний буйдан сандал дээр суугаад уруу царайлан бодолд автав.

	«Аав өдийд өчигдөр орой ирсэн нөгөө хүмүүстэйгээ нийлээд бас наргиж байгаа даа. Архи ууж, чанга чанга яриад... Санаа зовох юм байхгүй юм шиг хөзөр даалуу тоглоод... Тамхины утаа өрөө дүүрч хоолой хорсгодог юм. За яах вэ, ээж минь удахгүй эдгээд ажлаа хийж эхэлнэ. Тэгэхлээр бүх юм хэвдээ орно...» Буйдан сандлын зөөлөвчтэй түшлэгийг Жаргал налан нэг мэдэхээ таг унтсан байлаа.

	Үүр хэдийнээ цайжээ. Цонхоор цагаан гэгээ тусах үес эмнэлгийн хонгилоор яарч тэвдсэн хүмүүсийн хөлийн чимээ гарав. Зүүдлэн хар дарж байсан Жаргал сочин сэрлээ. Ухасхийн босож хаалга түлхэн гартал эмчтэй тулгарав. Мишиг эмчийн царай барайж, өтгөн хар хөмсгөө зангидан, бодол болсон мэт өөдөөс нь үг дуугүй гөлрөн зогсов. Түүний нүдний харц Жаргалын харцтай тулгарангуутаа өөрийн эрхгүй далдирав. Эмч ганц ч үг дуугараагүй авч Жаргалын сэтгэл түгшин хэлэх үгээ олж ядан ээрч байсан аа

	— Ээж минь... гэж сулхан хэллээ.

	— Дүү минь сэтгэлээ барь! Хүний амьдралд зовлон хагацал тохиолдохгүй өнгөрнө гэж байдаггүй юм гэж эмч царайгаа барайлган хэллээ. Эмч Мишиг буруу хэрэг хийгээд эцэгтээ аашлуулсан хүүхэд адил толгой гудайн шал уруу гөлрөн зогссоор... Түгшүүрт нам гүм удаан үргэлжилсэнгүй. Эмчийн хэлсэн үгийн утга учрыг олж ядан өөдөөс нь дүрлийн харж зогссон Жаргалын амьсгаа давхцан хоолой нь зангиран байснаа «Ээжээ» гэж хашхиран ухасхийв. Эмч түүнийг тэврэн аваад өрөөндөө оруулан түшлэгтэй сандал дээр суулгав. Жаргал юу болж байгааг тунгаан бодох гэсэн авч тоймтой юм санаанд нь орсонгүй. Ердөө л ухаан жолоогүй хашхиран уйлмаар санагдана. Гэвч тэгсэнгүй. Царайгаа барайлган үг дуугүй зогсож байгаа эмчээс нүд салгалгүй гөлрөн суув.

	Энэ бол зүүд, хий үзэгдэл, олон хоног нойргүй хоносноос өөрийгөө дэмийрч байна гэж Жаргал үнэмшихийг оролдовч цонхоор туссан өглөөний нарны гэрэл, гарт нь өртөж байгаа сандлын түшлэг зэрэг юмс зүүд биш гэдгийг нотлох мэт. Хоёр хацрыг нь даган нулимсны том том дусал сул бөмбөрөн байгааг тэр үл анзаарна. Тэгээд олон өдөр сар өвдөж хэвтэрт орсон насан буурай хүн шиг Жаргал хүчлэн өндийж, 

	— Ээждээ очъё гэж дуулдах төдий шивгэнэлээ.

	Эмч түүний тохойноос түшин тасалгаанаас хамт гарав. Жаргал эхийгээ өөд болсон гэдэгт итгэхгүй байлаа. Гэлээ ч хайртай ээж нь сайхан мэлмийгээ нээж, бяцхан хүүгээ дахин энхрийлэн харахаа үүрд больжээ. Шөнө Жаргалыг дэргэдээсээ явсны дараахан бие нь дахин муудаж, эмч нар чадах бүхнээ хийсэн авч сэхсэнгүй, хэзээ ч сэрэхгүй гүн нойронд ээж нь дарагджээ.

	 

	ХАРАНХУЙ ӨГЛӨӨ

	Жаргал хашааныхаа хаалганы өмнө зогсож байв. Тормолзсон бүлтгэр хоёр нүднээс нь хагацал гашуудлын нулимс бөмбөрөн урсана. Уснаас гаргаж хаясан загас адил ам нь ангалзавч дуу үл гарна. Гэртээ яаж ирснээ ч тэр мэдсэнгүй. Эмнэлгийн тэмдэгтэй хөнгөн тэрэг хашааны булан тойроод далд орохыг нулимс бүрхсэн нүдээр бүүр түрхэн харжээ. Өглөөний нар нүүрэн дээр нь мэлтийн тусна. гэвч орчин тойрныг шөнийн харанхуй нөмөрсөн мэт түүнд санагдана. Нулимсандаа халтартсан хацраа алгаараа арчин хашааныхаа хаалгыг түлхэн дотогш оров. Давчуу хашааны хойд талыг бүхэлд нь эзэлсэн том цонхтой шавар байшин эзгүй мэт чимээ аниргүй. Жаргал байшингийнхаа хаалганы гуулин бариулаас хүчлэн татлаа. Өөдөөс нь бөөлжисний үнэр, тамхины утаа хан хийв. Хоёр тасалгаатай байшингийн том өрөөнд нь хог цаас, тамхины иш, архины лонх хөглөрчээ.

	Эцэг нь шалан дээрээ хувцастайгаа хэвтэнэ. Танихгүй нэг хүн орон дээр бас л хувцастайгаа тэрийн хэвтээд хана доргитол хурхирна. Тэр бүхнийг хараад Жаргал ямар аймшигт өнчрөл хагацалд унаснаа сая ухаарах мэт болж дуу тавин уйллаа. Тэгтэл бохир шалан дээр цагариглан хэвтэж байсан эцэг нь сэрж хавагнан бүлцийсэн нүдээр хяламхийн харснаа, 

	— Юу болоод хар өглөөгүүр гуаглаад байгаа юм бэ, чи!? Хүн унтаж байгааг харахгүй байна уу? гэж зандрав.

	Жаргал хариу хэлэх тэнхээ байсангүй, удтал ээрч мэгшин зогссоноо, 

	— Ээж... ээж... өнгөрчээ гэсээр цаад өрөө уруугаа согтуу хүн шиг гуйвсаар орлоо. Эцэг Гонгор нь цахилгаан гүйдэлд цохиулсан мэт давхийн өндийж эргэн тойрноо гайхан харав.

	 

	ЭХИЙН ГЭРЭЭС

	Эхийгээ нутаглуулсны дараах өдөр. Дахиад л шиврээ бороо орж, эцэс төгсгөлгүй юм шиг бараан үүлс дорно зүг хөвөрсөөр. Жаргал цонхоор хашаан доторхыг ажиглан гиюүрч зогсов. Шарилж сагсайтал ургаж, гэрийн буурь дээр ус тунажээ. Хашааны нь гаднаас хэн нэгэн хүн шагайн харвал айл амьтангүй, эзгүй юм уу даа гэмээр болжээ.

	Ээж нь амьдадаа хүүтэйгээ хамжаад хашаагаа толийтол цэвэрлэж, түлээ мод нь эмх цэгцтэй байдаг сан. Орж гарсан хэн хүнгүй «цэвэрхэн сайхан айл» гэж ярьдаг байлаа. Хамар хашааны аманцар бүдүүн шар авгай ээжийг нь магтах үгээ олж ядан, 

	— Надад ийм бэр заяасан бол миний нар мандах байсан юм гэж хэлдэг сэн.

	Жаргал гартаа барьж байсан захиаг нямбайнхан дэлгэж уншив. Ээжийн нь дэрэн дороос тэр захиаг эмч олоод Жаргалд өгчээ. Хоёр захиа байсны нэгийг нь нөхөртөө, нөгөөг нь хүүдээ гэж хаяглан хадгалсан байжээ. Өчигдрөөс хойш Жаргал ээжийнхээ захиаг олон дахин уншиж, бараг цээжилсэн авч дахиад л эхнээс нь уншина. Унших бүр ээжийг нь халуун хайр, үрийнхээ төлөө гэсэн санаа бодол улам тодорно.

	«... Хайрт хонгор үр минь ээ! Энэ аюулт өвчин хэзээ нэгэн цагт биднийг хагацааж магадгүй. Гэлээ ч ээж чинь сэтгэлээр хэзээ ч унаагүй шүү. Яагаад гэвэл алаг хонгор үр минь чи, бас аав чинь үлдэж байна. Хүн санаа сэтгэлээр унаад байвал амархан хөгширчихнө. Хагацал зовлон хэнд ч гэсэн тохиолддог. Харин түүнийг давж, бууж өгөхгүй байх нь чухал. Бэрхшээл зовлонг давахад нөхөд хэрэгтэй. Нөхөд гэдэг зовох цагт эх эцэг шиг түшигтэй! Бас ахмад хүмүүсийн сургамжийн үгийг дуулгавартай сонсож байгаарай! Өөрийнхөө дутагдлыг хэлсэн хүнийг дайснаа гэж үзэж болохгүй. Хар буруу санаатай хүн л нүүрэн дээр нь инээж магтаад, далдуур хамаг муу муухайг нь хашхирч явдаг юм.

	... Би хүүгээ эрдэм номтой, эелдэг даруу, хүнд тусархаг, олондоо үнэнч шударга сайн хүн болно гэж итгэж байна. Миний хүү ээжийнхээ итгэлийг заавал биелүүлээрэй! Миний хүү сайн хүн болбол ээжийн нь хүсэж мөрөөдөж явсан бүхэн биелэх нь тэр ээ...»

	Ээж минь! Таныхаа захиж хэлснийг би биелүүлнэ. Заавал..! гэж Жаргал үглэн өөрийн эрхгүй асгардаг болсон нулимсаа тогтоож ядан уруулаа жимийв. «Миний ээж ийм л сайхан сэтгэлтэй, ухаантай хүн дээ... Аав одоо хэлэх, зэмлэх хүнгүй улам л дураараа аашилна даа. Архинд дуртай нөгөө аймаар хүмүүстэйгээ нийлээд бүүр хэцүүднэ дээ. Аав яахаараа ийм болчихдог юм бол оо. Ээж минь аавын төлөө юугаа ч хайрладаггүй сэн. Уур уцааргүй, номхон дөлгөөн ээж минь сэтгэл уярам ганц хоёр үгээрээ л аавын догшин ааш авирыг номхруулдаг байсан... Хамт ажилладаг хүмүүс нь ч миний ээжийг бүгдээрээ хайрлан хүндэлдэг сэн...

	Хашааны хаалга тогших чимээгээр Жаргалын бодол сарнив. Хэн байдаг билээ. Манай ангийнхнаас байж магадгүй!... Жаргал андуурсангүй. Нэг ширээнд суудаг Саран байлаа. Шовгор малгайтай цэнхэр цув өмсөж, жижигхэн хөлдөө хагас түрийтэй усны гутал өмссөн нь яг л хүүхэлдэй шиг харагдана. Жаргалыг харангуутаа Саран гунигтайяа инээмсэглэснээ, зовхио буулган доош харав.

	— Сараа, ор л доо. Та нараас хэн нэг чинь ирээсэй гэж би сая бодож байсан...

	— Тийм ээ. Би аль хэдийнээ ирэх байсан юм. Тэгээд, тэгээд... гэснээ Саран үгээ гүйцээн хэлж чадалгүй том алаг нүдийг нь нулимс бүрхээд ирэв.

	— Сараа, санаа зоволтгүй. За ор л доо.

	Саран хаалгаар орох үедээ арай л уйлчихсангүй. «Чи битгий хүүхэд уруу татаад, усан нүдлээд байгаарай» гэж эмэг эхийнхээ захиж хэлсэн үгийг санаад биеэ барив. Борооны ус бөнжгөнөн дусалсан цувыг нь Жаргал өлгүүрт өлгөөд Саранг ширээний ард суухыг урив. Айлчлан орж ирсэн хэн хүнийг ээж нь яаж хүндлэн зочилдог байсныг Жаргал санаад саяхан чанасан халуун цайтай данхаа пийшин дээрээс авч жижиг цомбон аяганд дүүрэн хийж Сарангийн өмнө тавив. Саран цуван дотроо барьж явсан цагаан даавуу ууттай юмыг Жаргалын өмнө ширээн дээр тавиад ичингүйрэн инээмсэглэснээ, 

	— Энэ чихэртэй ааруулыг эмээ чамд өгөөрэй гэсэн юм гэв.

	Жаргалд хэлэх үг олдсонгүй. Цувнаас нь борооны ус дуслан, том алаг нүд нь эмээж гэмшсэн янзтай тормолзон зогсож байсан Саранг харснаас хойш сэтгэл нь уужран зовлон гунигаа мартагнасан тэр бээр өмнөө байгаа жижигхэн хүүдийтэй ааруулыг хараад ээжээсээ бэлэг авснаас өөрцгүй баярлажээ. Саран зуныхаа амралтаар хөдөө явах гэж байхдаа Жаргалд чихэртэй ааруул авч ирж өгнө гэж амласнаа мартсангүйд тийнхүү баярлажээ.

	Хөдөө байдаг өвөөгийндөө очиж зусахдаа хонь хариулдаг, морь унадаг, үнээ саадаг, тараг бүрж ааруул тавьдаг тухайгаа Саран ангийнхандаа нэг удаа ярьжээ. Түүний яриаг бүгдээрээ шимтэн сонсож байлаа. Жаргал тэсэлгүй, 

	— Чи ааруул хийж чаддаг гэж үү? Би ааруулд дуртай, чихэртэй ааруулд бүр ч дуртай гэж үнэнээ санаандгүй хэлжээ.

	— Тараг буцалгахаар аарц болно. Аарцныхаа шар усыг шүүгээд ааруул тавьдаг юм. Би эмээтэйгээ шуудай дүүрэн аарууд хийсэн. Чихэртэй ааруулд дуртай юм бол би чамд заавал авч ирж өгнө. За юу. Миний чихэр хольж тавьсан ааруулыг их сайхан болдог гэж өвөө эмээ хоёр магтдаг юм гэжээ.

	Жаргал Саран хоёр ширээний хоёр талд суусаар байв. Зочиндоо тавагтай идээ тавиагүйгээ Жаргал сая л мэдээд ухасхийн босож дэлбэгэр амсартай шилэн таваг дүүрэн чихэр авдар дээрээс авч ирээд Сарангийн өмнө тавилаа. Тэр хоёрын харц тулгаран бие биеэ гайхах мэт харснаа инээмсэглэв. Үг дуугүй суугаад байх нь хэн хэндээ эвгүй байсан тул Саран хэлэх ярих юмаа олж ядсан байдалтай түгдрэн байснаа

	— Аав чинь хуучиндаа ажиллаж байгаа юу? гэв.

	— Аав уу?

	— Тийм ээ, аав чинь...

	— Аав барилгын газар эд хэрэглэлийн нярав

	— Чамд хайртай юу?

	Урьд өмнө огт бодоогүй энгийн мөртөө шууд хариулахад бэрх тэр асуултад Жаргал юу гэж хэлэхээ мэдэхгүй тулгамдан, 

	— Мэдэхгүй, хайртай байх гэлээ. Санаандгүй дэмий юм асууж Жаргалыг эвгүйцүүлчхэв үү дээ гэж Саран сандарсандаа:

	— Би хөдөө өвөөгийндөө очихоос өмнө хөдөлмөр зусланд явсныг чи мэдсэн үү? Тэнд манай ангийнхан ямаа, хонь ч сааж мэдэхгүй хөдөөгийн ах, эгч нарын инээдэм болж байсан. Бас Галт унаганд хөлөө гишгүүлээд «дахин унага татахгүй» гэж уйлсан. Чи Галтыг харсан бол элгээ хөштөл инээх байсан даа гэв.

	Жаргал түүний яриаг их л сонирхон сонсож байснаа, 

	— Биеийн тамирын тэмцээн зохиодог байсан уу? гэлээ.

	— Зохиодог байсан. Манай ангийн эрэгтэй хүүхдүүд хөл бөмбөг тоглох үедээ чамайг байсан болоосой гэж ярьдаг байсан.

	— Аялал хийсэн үү? Ноднин жилийнх шиг уулын оргил булаацалдсан уу?

	— Хоёр ч удаа. Эхнийхийг нь Агуйт ууланд, сүүлчийнхийг нь хоёр хэсэг болоод урд талын модтой уулын оргил булаалцаж...

	— Аль анги ялсан бэ?

	— Манайх.

	— Манай ангийнхан уу?

	— Үгүй ээ. 6-гийн «В», бас тавдугаар ангийн хоёр бүлгийн хүүхдүүд бидэнтэй нэг тал болсон. Бас ургамлын цуглуулга хийцгээсэн.

	Жаргал Саран хоёр зуны амралтынхаа тухай хөхиүн яриа дэлгэв. Намрын бүүдгэр энэ өдөр сэтгэлээс нь салж өгөхгүй байсан гуниг зовлонг Жаргал түр мартжээ. Цаг харвал дөрвөн цаг өнгөрч байв.

	— Аав маань ажлаасаа ирэх болчихжээ. Хоолоо хийе. Чи явтлаа энд зураг үзээд сууж бай гэж Жаргал Саранд хэлэв.

	— За яах вэ? Би гараа угаагаад хоолноос чинь хийлцье! Зүгээр суугаад байх уйтгартай шүү дээ гэж Саран хэвлүүхэн хэлээд хоолноос нь хийлцэхээр босов.

	 

	НАЙЗ НӨХӨД

	Хамар хашааны нь буриад айлын тэжээдэг тахиан сүрэг дунд ихэмсэг алхаж явдаг улаан залаатай эр тахиа чанга чанга донгодох дуунаар Жаргал сэрэв. Будаг нь холцорч шар шавар цоохортон харагдах адар өөд ширтэн чимээ чагнан хэвтэв. Нугасны нь эрэг шураг сулран самбар нь үл мэдэг яйжийсан ногоон будагтай хаалганы цаанаас чимээ анир үл сонстоно. «Аав сэрээгүй байна. Сэрсэн бол шал доргиж шажигнатал нааш цааш алхаж, данх сав хангир жингэр дуугарна» гэж тэр бодов. Ээжийг нь амьд байхад гэрийн дотор хэвшиж тогтсон дэг журам алга болжээ. Ээж нь байхдаа том өрөөнийхөө баруун талыг зайчлан хүүхдийн цагаан толгойтой төмөр ор, жижиг дөрвөлжин ширээ, ном хийдэг шилэн нүүртэй шүүгээ тавьж Жаргалыг хичээл давтах, ном унших, унтаж амрахад нь их л тохь тухтай болгон засаж өгчээ. Тэр том тасалгааны тэг дундуур олон хуниастай цэнхэр цэцгэн хээтэй хөшиг татан цаад талд нь хүрэн будагтай өргөн модон ор, гоё хээтэй модон авдар, түүн дээр гурван талтай том толь тавиад ээж, аав хоёр нь амарч тухалдаг байлаа.

	Тоосгон том дөрвөлжин зуухтай уужим тасалгааг гал тогоо, зочны өрөө болгон хамтатган зассан нь гаднаас орж ирсэн хэн хүний нүдэнд дулаахан харагддаг сан. Гэтэл эцэг нь тэр бүхнийг өөрчилжээ. Цэнхэр цэцгэн хээтэй хөшгийг хуу татан авч том модон орыг нөгөө өрөөнд оруулан гал тогоонд байсан хуучин модон шүүгээ, бүрээс нь элэгдсэн хэдэн сандлыг оруулж ирэн тасалгааны буланд замбараагүй овоолжээ. Ганцаарыг нь булангийн том өрөөнд тусгаарласанд Жаргал гомдсонгүй. Харин өрөөгөө эмх цэгцтэй болгох гэж их мэрийн номын шилэн нүүртэй шүүгээг орныхоо эсрэг талд байрлуулсан нь бас нэг жижиг тасалгаа мэт болжээ. Доторх номыг нь зайчилж ээжийнхээ шагнуулсан одон медаль, баярын бичиг, сайшаалын үнэмлэх сэлтийг нандигнан өржээ. Томруулж буулгасан ээжийнхээ жаазтай нэг хөргийг орныхоо толгой дээр өлгөжээ. Хаалганыхаа хажуугийн буланд хувцасныхаа шүүгээг, цонхны дэргэд бичгийнхээ ширээг тулган байрлуулжээ. Өрөөний нь зай ч яг л тэгж байрлуулахад тохируулсан шиг таарчээ. Жаргал өрөөн дотор байгаа эд юмсыг нэгд нэгэнгүй ажиглан хараад санаа алдав. Ээжийгээ нас барснаас хойш бүх юм хоосон хөндий, эл хуль болсон мэт түүнд санагдах болжээ.

	Ширээн дээр тавьсан сэрүүлэгтэй аяган цагийг харвал 6 цаг өнгөрч байв. Жаргал ухасхийн босож багаасаа дадсан заншлаараа өглөөний дасгалаа хийгээд хувцсаа өмсөв. Аавынхаа өрөөнд ортол хэн ч байсангүй, ор нь зассан хэвээрээ.

	Жаргал гайхав. Сонин юм даа. Намайг унтаад өгөхөөр шөнө явчихсан юм байх гэж тэр бодлоо. Хоёр өрөөнийхөө шалыг шүүрдэн цэвэрлээд дуусаж байтал хашааны хаалга дуугарч аав нь гаднаас орж ирлээ. Нойргүй архидаж хоносноос нүд нь улайж зовхи нь бүлцийжээ. Өмссөн хувцас нь үрчийж үнгэгдсэн нь бас л бүхлээрээ унтсаны шинж ажээ. Аав нь орж ирээд юу ч хэлсэнгүй, орныхоо хөндийгөөс «Нийслэл» хэмээх хугас шилтэй архи гаргаж хоёр том балгаад гал тогооны шүүгээг онгойлгон нүүрээ үрчийлгэн удтал гөлрөн харж байснаа тавагтай талхнаас эмтлэн амсах төдий болоод хоносон хүйтэн цайнаас аягалан залгилж, орж ирсэн шигээ үг дуугүй гараад явчхав.

	«Хөөрхий дээ. Аав минь улам л урвайж гутраад царай алджээ» гэж Жаргал эцгээ өрөвдөн бодсоор араас нь харж зогсов. Нар алгуур хөөрч халуун дулаан илч гэрлээрээ бүхнийг ивээн таалж, хашаан дотор энд тэндгүй тогтсон борооны усыг үл мэдэг манантуулан ууршуулж эхлэв.

	«Хичээл нөгөөдөр эхэлнэ. Газар зүй, байгалийн судлал хоёроос бусад бүх номоо олж авсан. Тэр хоёр номыг сургуулийн номын сангаас авна. Хувцас шинэ болохоор зоволтгүй... Харин гутал л... өсгий нь ханзарсан байна билээ. За яах вэ? Сайн хадаад тосолчихвол нэг хэсэгтээ дажгүй.

	... Одоо юу хийх вэ? Аа тийм, хашаагаа цэвэрлэе! Бас хөрөөдсөн түлээ байхгүй. Оройн сэрүү орохоор түлээгээ хөрөөдье» гэж Жаргал энэ өдөр хийх ажлаа товлон бодоод бээлий өмсөж хашааны ёроол, гэрийн буурийг шаван ургасан шарилжийг зулгааж цэвэрлэхээр гарлаа. Лууль, шарилж сагсайсан хашааныхаа зүүн хойд булангаас цэвэрлэгээгээ эхлэв. Зэрлэг өвсний нялуун эвгүй үнэртэй ногоон шүүс бээлийг нь норгон будна.

	Ээж нь эрүүл саруул байхдаа Жаргалтай хамжин хавар эрт хашааны доторх газрын хөрсийг хүрзээр гишгэн суллаж, ерхгийн үр цацаж, байшингийнхаа цонхны доор цэцгийн үр суулгадаг сан. Тэгээд зуны турш хашаан дотор нь өвс ногоо халиуран, цэцэг дэлгэрдэг сэн. Энэ жил тэгж чадсангүй. Гуравдугаар сараас эхлэн ээж нь өвджээ...

	Хашааны хаалга тогших чимээ гарав Жаргал эргэж харлаа. Хаалганы цаана хүүхдүүд шуугилдана. Түгжээгүй байхад яагаад цохиод байгаа юм бол гэж тэр гайхасхийн хаалга тийш яаран алхав. Тэгтэл шургааган хашааны завсраар хэн нэг нь «Жаргал аа, хаалгаа онгойлго» гэж хашхирав.

	Дуугаар нь Данзан мөн болохыг Жаргал дор нь танилаа.

	— Орооч! Онгорхой байгаа гэж баярласандаа тэр хариу хашхиран хаалгаа нээв. Ангийнхан нь бөөнөөрөө шуугилдан орж ирлээ. Жаргал дуу алдаж:

	— Үгүй ер. Та нарыг ирнэ гэж бодсонгүй. Бүгдээрээ юу? гэж асуув.

	— Үгүй ээ! Зөвхөн нэгдүгээр салааныхан гэж Лхам хамгийн түрүүнд дуугарав.

	— Бүлгийн дарга Чимидээс үүрэг аваад танай гэрийн ажилд туслахаар ирлээ гэж нэгдүгээр салааны дарга, зууван царайтай урт эрүүтэй, ярихдаа үл мэдэг ээрдэг Болд ёсорхуу хэлснээ Жаргалтай мэндлэхээр гараа сунгав. Бусад хүүхэд бүгдээрээ салаан дарга Болдыг дуурайж байгаа юм шиг гар сунган дуугүйхэн мэндэлцгээв.

	— Найзууд аа, манайд... гэрт орцгоо. Эхлээд цай уу? гэж Жаргал байшин уруугаа заан түгдрэн хэллээ.

	— Зүгээр, бид ямар зочилж дайлуулахаар ирсэн биш, харин шууд ажилдаа орцгооё! За хүүхдүүд ээ, наашаа ирцгээ! Лхам, Долгор, Данзан, Батаа, Дорж та тав хашаан доторх өвс зулгаа! Үлдсэн зургаа нь түлээ хөрөөд, би өөрөө зулгаасан лууль зөөж, түлээнээс хөрөөдөлцөнө гэж Болд хэлээд «Танайд хөрөө бий биз дээ» гэж Жаргалаас асуув.

	— Бий. Тэр хананд өлгөөтэй байгаа.

	— За тэгвэл болох нь тэр. Манайхан одоохон гялалзуулаад өгнө.

	Жаргал ангийнхандаа юу гэж хэлэхээ мэдэхгүй үүлгэртэн зогсож байтал хүүхдүүд шуугилдан тус тусынхаа ажилд орцгоолоо. Ангийн нь хүүхдүүдийн дунд урьд өмнө үзээгүй, дав давхийсэн түргэн хөдөлгөөнтэй туранхай хүү байлаа. Тэр Жаргалд ойртон ирээд нүдээ ирмэн нүүрэмгий мэндэлж, 

	— Би танай ангид шилжиж ирсэн шинэ сурагч, нэр Даваа, танилцъя гээд чөргөр урт хуруутай гараа сунгав.

	— Баярлалаа, миний нэр Жаргал.

	— Би танайд хэд хэд ирсэн. Чамайг ч гэсэн үзсэн юм байна. Харин чи намайг танихгүй байх шиг байна гэж Даваа өмднийхөө гуяг алгаараа үрчин гайхуулах янзтай 

	— Хэзээ тэр вэ? гэж Жаргал сонирхон асуулаа. Шинэ танилын царай гэнэт хувьсхийж, санаандгүй ам алдсандаа гэмших мэт мөрөө хавчисхийн, 

	— Үгүй ээ, би тоглосон юм. Худлаа шүү, худлаа. За ажлаа хийе гээд том том алхсаар Жаргалаас холдов. Далдичсан харцтай, эв хавгүй хөдөлгөөнтэй тэр танихгүй жаалын араас Жаргал гайхан харж «Юунд царай нь хувьсхийсэн юм бол. За яах вэ? Удахгүй сайн танилцаад найз нөхөд болно доо» гэж бодов.

	 

	ЭЦГИЙН АРАНШИН

	Үд дундын хэрд хүүхдүүд хашаан доторхыг толийтол цэвэрлэж, хураалттай түлээг хөрөөдөж дуусгаад инээж хөхрөлдөн их л хөхиүн байлаа. Тэд Жаргалын авч ирж өгсөн тавагтай чихэр, талхнаас идэцгээн шуугилдана. Хичээл эхлэхээс өмнө сургуулийн биеийн тамирын талбайд хөл бөмбөг тоглох тухай санал Батаа гаргасныг хүүхдүүд уухайлан хашхиран дэмжлээ.

	Жаргал хоёр жилийн өмнө ээжийнхээ авч өгсөн гар бөмбөгийг авч ирж ангийнхантайгаа тоглохоор гаргаж ирэв. Тэгтэл инээж шуугилдан байсан ангийнхан нь гэнэт таг дуугүй болсонд Жаргал гайхан эргэн харжээ. Хашааны хаалга цэлийтэл нээгээд аав нь нуруугаа үүрч, хөл алцайн нүүр нь минчийн улайж, нүд нь ууртай гялалзан байгааг Жаргал ажиглаад гэмтэй хэрэг хийсэн мэт зүрх нь түгшив. Хүүхдүүд байсан байрандаа хөдлөх ч үгүй, дуугарах ч үгүй зогсоно. Эцгийнхээ догшин харцтай Жаргалын харц тулгарлаа. Ангийнхаа хүүхдүүдийг ирсний учрыг Жаргал хэлж амжаагүй байтал аавын нь зандрах сонстов.

	— Юу болж байгаа чинь энэ вэ? Одоо байгаад чи гудамжны золбингуудыг цуглуулж голомтыг минь баллах гээ юу? Хэрээ мэдэж танхайр. Эхийнхээ толгойг залгичхаад, одоо бас чи юу хүсээ вэ? гэж аав нь тэнхээгээрээ хашхиран хүүхдүүд тийш гар занган

	— Гудамжны золбингууд аа, зайлцгаа! гэв. Түүний зандран хэлсэн үгэнд хүүхдүүд сэрдхийн цочсоноор барахгүй, хамар хашааны айлын сагсгар алаг хав, хашааны завсраар цойлон хуцаж, эм тахианууд түгшүүртэйгээр гуугачна.

	Жаргалын нуруу хүйт оргиж, хоолой нь зангиран нүдэнд нь нулимс мэлтэлзээд ирэв. Эцэгтээ хэлэх үгээ тэр олж ядан амаа ангалзуулан алмайран зогсож байлаа. Харин салаан дарга Болд огт айж ширвэгдсэн шинж үгүй, 

	— Уучлаарай, Гонгор гуай, бид гудамжны золбингууд биш ээ. Жаргалын ангийнхан байна. Танай гэрийн ажилд туслахаар ирцгээсэн юм. Бид пионерууд шүү гэж хэвлүүхэн хэлэв.

	— Битгий дэмийрээд бай! Та нарын тусалсан, туслаагүй би болно. Зайлцгаа!

	— За яах вэ? Бид хийж байгаа юмаа гүйцээчхээд явъя. Харин Жаргалд ямар ч буруу байхгүй шүү. Алив ээ! Хүүхдүүдээ түргэн дуусгая. Түлээний үртсийг шуудайд хийе гэлээ. Жаргал уйлахгүйг хичээн, уруулаа хорстол зууж гартаа барьж байсан бөмбөгийг элгэндээ тэврэн зогссоор байлаа. Эцэг нь уухичин дэргэдүүр нь өнгөрөхдөө:

	— Цай халуун уу? гэж түүнийг цочтол чанга хэлээд хариу сонсолгүй байшиндаа орлоо.

	 

	АМ АЛДСАН НЬ

	Жаргалтай Даваа танилцах гэж ярилцсаныхаа дараа санаандгүй үг алдсандаа гэмшив. Хагас сарын өмнө «Атмаан Боохойн» даалгавраар хоёр ч удаа архи авч ирж өгсөн айл нь Жаргалынх байжээ. Түүнийг хамгийн сүүлд ирэхэд байшингийн бүгчим, архины халуунд нүүр, нүд нь улайсан нас тогтсон гурван эр өөд өөдөөсөө харж суугаад зүлгэж арчуулахын зовлон үзэж гялайсан сум модон даалуугаар наадан, уран хошин үг урсгаж, том модон ширээг нужигнатал шажигнатал алгадаж байсан билээ. Тэд Даваагийн авч ирсэн архийг хөлчүү нүдээр шуналтайяа ширтэн, шүлсээ залгин:

	— Алив ээ хө, наашаа суу! гэж үеийн хүн мэт урьж, ямар ч шалтгаан гараагүй байхад байн байн тачигнатал инээж байв. Даваа тэдний албадан өгсөн нэг хундага архийг ярвайн амсаад гарахдаа сониучирхан цаад өрөөний нь хаалгыг татан шагайжээ. Хаалганы завсраар туссан гэрэлд орон дээр түрүүлгээ харан унтаж байгаа өөртэйгөө үе тэнгийн чийрэг бор хүүг удтал ажиглан харжээ. Миний адил нэг «сайн эр» байна даа гэж Даваа бодоод дахин дайралдвал баараггүй танихын тулд сайн ажиглаж авахаар ойртон очжээ. Тэгтэл ар талд нь хүний хөлийн чимээ гарсанд эргэн харвал мөнөөх хоёр эрийн нэг чинэрсэн хүрэн нүүртэй эр зогсож байв. Жаал хүүгийн дээрээс тонгойн зогсож байсан Давааг тэр хөлчүү эр эхлээд нүдээ ууртай гялалзуулан харснаа албаар инээх гэсэн болов ч, дэмий л духныхаа арьсыг хамар дээрээ бөөгнүүлэн үрчийв.

	— Чи наанаа юу хийгээд байгаа юм. Цаадах чинь эхийгээ сахиад хэд хоног нойргүй хоносон. Одоо их буугаар буудсан ч сэрэхгүй... Чи хө, эртхэн явах юм биш үү. Их орой болсон байна гэж хэл нь ээдрэн бувтнажээ... Даваа эндүүрсэнгүй. Тэр шөнө орон дээр түрүүлгээ харан унтаж байхыг нь харсан хүүхэд энэ Жаргал зүсээрээ мөн байна. Би андуурна гэж ярихгүй. Онц сурлагатан, тэргүүний пионер гэнэ ээ. Гайгүй ч байлгүй. Сайн танилцаж, хамт хооллоод, хэдэн удаа хамт «салхинд гараад» үзсэний дараа тар нь танигдана даа. Энэ хашхичсан улаан нүүртэй эр ч яг тэр хэвээрээ байна. Сая хашхирч байхдаа намайг таних сөгөө байсангүй шив дээ! гэж Даваа өнгөрснийг дурсан бусад хүүхдийн хамт Жаргалынхаас гарч явлаа.

	 

	ХИЧЭЭЛИЙН ЭХНИЙ ӨДӨР

	Сургуулийн өмнөх талбайд хүүхдүүд хөгжилдөн бужигнаж байлаа. Зүг бүрээс цагаан хормогч өмсөн, үсэндээ өнгө бүрийн тууз зүүсэн охид, цэвэрхэн дүрэмт хувцсаа өмссөн хөвүүд нэмж цугласаар байв. Тэд удтал уулзаагүй учир ярих хөөрөх юм бишгүй тул бие биеэ өрсөн чанга чанга ярьж, инээж хөхрөлдөнө. Эцэг, эхчүүд ч энд тэндгүй хэсэг бүлгээрээ зогсоцгоон хүүхдүүдийнхээ тухай энэ тэрийг баясгалантай хөөрөлдөнө.

	Жаргал ангийнхаа хүүхдүүдтэй хамт зогсож байлаа. Танил хүүхдүүд нь болгоомжтой, эмзэглэнгүй харж аяархан мэндлэх нь Жаргалд тохиолдсон явдлыг аль хэдийнээ сонсож мэдсэн нь илт ажээ. Зарим нь хариугүй амь тавьчих гээд байгаа өвчтөнтэй ярих адил өрөвдөнгүй ширтэж, аяархан ярина. Энэ дасаагүй этгээд байдал Жаргалд төвөгтэй санагдавч найз нөхөд нь яагаад тэгж эмзэглээд байгааг мэдээд унтууцсангүй. Харин ч хариуд нь юу ч болоогүй юм шиг хөгжөөнтэй байхыг хичээвч ер болж өгөхгүй, сэтгэл нь үе үе хямарна. Хөгжөөн шуугиан ихсэх тутам ээжийгээ тэр үгүйлэн өөрийн мэдэлгүй санаа алдан байлаа.

	«Ээж минь байсан бол хэчнээн сайхан бэ?... Өөрөө сургуульд явах гэж байгаа юм шиг өглөө эрт босчхоод хамаг хувцас хунарыг минь зэхчихдэг сэн. Амьд байсан бол өдийд энд ирээд холоос намайг харж инээмсэглэн зогсож байх сан даа. Гашуудаж гутраад ч яах вэ? Одоо нэгэнт өнгөрчээ. Харин ээжийнхээ хэлж захисныг заавал биелүүлье» гэж Жаргал сэтгэлдээ өгүүлэн нүдэндээ цэлэлзсэн нулимсыг тогтоож ядан намрын гүн цэнхэр тэнгэр өөд байн байн харж байлаа. Хүүхдүүдэд нулимсаа үзүүлэхгүйг хичээн тэнгэр өөд харан зогсож байсан түүний мөрөн дээр нь хэн нэгэн хүчтэй алгадсанд сочин эргэж харвал Даваа амаа том ангайн чанга чанга инээд алдан байв. Тэр хүрэн даавуу өмд, чамин хийцтэй хар хилэн цамц өмсжээ. Захыг нь цас цагаан даавууны цаанаас урт туранхай хүзүү нь содон харагдана. Гялгар хатуу саравчтай малгай хазгай тавьсан нь этгээд сонин үзэгдэнэ. Түүний малгайны цохон дээрх гялгар шар тэмдэг хөдлөх бүр нарны гэрэлд гойд хурц гялалзан байлаа.

	— Хоёулаа нэг ширээнд сууна шүү гэж тэр дүлий хүнд хэлж байгаа юм шиг чанга хэлсэнд эргэн тойронд байсан хүүхдүүдийн харц түүн дээр тусав. Тэр гялгар шар тэмдэгтэй малгайгаараа гайхуулах гэсэн мэт байн байн авч өмсөнө. Нэрэлхэж зовохоо мэдэхгүй бага ангийнхан түүнд ойртон ирж, номын сав сэлтийг нь барьж үзэж, малгайг нь гойд шохоорхон хоорондоо шагшин шулганалдана. Даваа түүнийг огт ажигласан шинжгүй дээгүүр харж, 

	— За, чи бас юундаа гиюүрчхэв. Найз нь эцгийн буянаар гутлаа шороодсонгүй ирлээ. Харж байна уу гээд засмал зам тийш толгой дохилоо. Замын хажууд зогсож байгаа суудлын машин тийш Жаргал харав.

	Даваа эв хавгүй гэдэлзэн, Жаргалтай хамт зогсож байгаа ангийнхаа хүүхдүүд тийш дээрэлхүү харж:

	— Найз нөхөд болсных, бас хичээлийн жилийн анхны өдрийг тэмдэглэж гуанзанд орцгооно! Харж байна уу? гээд өмднийхөө халаасыг уудалж гар зүсчихмээр шинэхэн тавьтын дэвсгэр гаргаж үзүүллээ.

	Хүүхдүүд бүр ч гайхав. Тэд нүд бүлтийн Давааг үг дуугүй гөлрөн зогсоцгооно.

	— Үгүй ерөө, өглөө гэрээсээ гарцгаахдаа та нар амандаа бөглөө хийцгээчихсэн юм биш биз. Эсвэл надад эвэр туурай ургачихсан юм шиг юуг нь гөлрөөд байгаа юм гэж хэлснээ тэр амандаа ямар нэгэн юм бувтнан гар дээрээ дэлгэсэн төгрөгөө халаасандаа буцааж хийлээ. Хүүхдүүд бас л чимээгүй зогссоор... «Алиа шар» хочтой Шарав, Жаргалын ард ирж мөрөн дээгүүр нь өлийн:

	— Манай анги «нэг ганган галуутай» болж дээ. Ямар сайрхуу эд вэ? гэж шивгэнэв.

	Жаргал Давааг ажигласнаа Шаравын хэлсэнчлэн урт хүзүүтэй, бас унжуу хамар нь нугасны хошуутай адил санагдсанд тэсгэлгүй инээд алдчихав.

	Шарав өөрийг нь шоолж байгааг Даваа сая анзаарч уурсангуй хялалзан

	— Хазгар байна уу? Доголон байна уу? Харалган байна уу? Сохор байна уу? сайхан мэдээрэй гэж хүүхдүүдийн цэцэрхэн хэлдэг үгийг нэг амьсгаагаар урсган нуруундаа үүрсэн цүнхийг савчтал ширүүн алхан тэднээс холдов.

	— Алхаж байгааг нь хараач! Өсгийдөө пүрш хийчихсэн юм шиг. Ямар сагсуу сайрхуу амьтан бэ? гэж Шарав дургүйцэн хэлсэнд

	— Болиоч, энэ чинь ёстой үлгэрт гардаг хаан шиг баян эр байгаа юм. Сонсоо биз! Биднийг гуанзанд оруулна гэсэн шүү дээ гэж Батаа өмөөрөв.

	Шарав нүдээ хөгжилтэйгөөр анивчин:

	— Хэцс! Бүтэн нэг ангийн гучин хэдэн хүүхдийг тавьхан төгрөгөөр үнэрлэхийн төдий л хооллоно доо. Хүн булаагаад авах вий гэсэн шиг мөнгөө бушуухан далд хийхийг нь та нар хараа биз дээ? Баярхуу зантай харамч амьтан гэдэг нь нүүрэн дээр нь ил байна гээд түүнийгээ «үнэн» гэдгийг зөвшөөрүүлэх гэсэн шиг Жаргалыг ёврон «Тийм биз дээ» гэлээ. Тэс өөр юм бодож байсан Жаргал түүнийг юу гэж хэлснийг ойлгоогүй тул «Аан» гээд л өнгөрлөө. Хичээлийн жилийн нээлтийн цуглаан дээр захирал Довдон үг хэлж, хичээлийн шинэ жил эхэлснийг өндөр дуугаар баяртай зарлав. Шинэ хичээлийн жилийн анхны хонх жингэнэв. Даваа Сарангаас салахгүй дагаж, аавыгаа том дарга хүн болохыг, бас өөрийгөө тэшүүрээр гулгахдаа «улсад» дээгүүр ордог гэхчлэн байн байн сайрхан ярина, түүгээр ч барахгүй нөгөө 50 төгрөгөө гаргаж үзүүлэн юу хүссэнийг нь авч өгнө гэж амлажээ.

	Жаргал тэр хоёроос холгүй явлаа.

	«Саран надтай нэг ширээнд хамт суух болов уу?... Энэ галуухай ч харваас өөдтэй хүүхэд биш. Нөгөө 50 төгрөгөө бас гаргаж үзүүлээд гайхуулаад...» гэж бодов. Хүүхдүүд ангидаа орцгоолоо. Засвар хийсэн анги доторх бүх юм өнгөтэй гялалзаж, будгийн үнэр үл мэдэг ханхална. Бүтэн хоёр сар шахам бие биетэйгээ уулзаагүй хүүхдүүд дуу шуутай хөхиүн байлаа.

	Хүүхдүүд урдаас ярьж тохирсноороо хоёр хоёроороо байраа эзэлцгээв. Жаргал Сарантай ярьж тохироогүй боловч хуучнаараа нэг ширээнд хамт сууна гэж баттай итгэн очвол хэдийнээ Даваа хажууд тухлан суучихсан:

	— Эцэг маань гадаадаас авч ирж өгсөн юм гээд сүүлээ өргөсөн арслангийн зурагтай үзэг харандааны төмөр сав гарган ширээн дээр тавьж харагдав. Саран түүнийг нь шохоорхон ширтээд Жаргалыг дэргэдээ ирснийг анзаарсангүй. Өөрийг нь огт тоосон шинжгүй арслангийн зурагтай төмөр хайрцаг сонирхон үзэж байгаа Саранг хараад Жаргал гомдох шиг болов. Юм л бол асгарах гээд байдаг болсон нулимс нь тэр дорхноо нүдэнд нь мэлмэрээд ирсэнд уруулаа зуун түргэн эргэв.

	— Хоёулаа хамт сууя! Охид тийм л наалинхай амьтад байгаа юм. Цаадах ганган «Галуухай» ч охидын занг андахгүй мэддэг байлгүй гэж Шарав түүний мөрнөөс татан шаралхуу хэлж, онигордуу нүдээ инээд хүрмээр анивчсаар Жаргалыг ширээндээ чирэх шахам авч ирэв. Жаргал ширээний онгорхой нүдэнд цүнхээ хийгээд Шаравтай зэрэгцэн суулаа. «Цэцэрлэгт байхаасаа үерхсэн мөртөө Саран хэдхэн хормын дараа ааш нь хувирч намайг хүн гэж тоохгүй болчихлоо гэж үү? За яах вэ?» гэж тэр гомдон самбар өөд үг дуугүй ширтэн суув. Шарав тасралтгүй шулганаж «Саранг буруугаа хүлээгээд иртэл нь чи битгий нүүр өг» гэж түүнд дахин давтан хэлж, түүгээр ч барахгүй «Ганган галуухайг дэндэх гээд байвал намалдаглаж орхино» гэлээ. Жаргал уймарсандаа юу яриад байгааг нь ойлгосонгүй. Харин «Буруугаа хүлээтэл битгий нүүр өг» гэдэг үгийг санаандаа хэдэнтээ давтан гомдсон сэтгэлээ тайтгаруулав.

	... Ширээн дээр Даваагийн гаргаж тавьсан гонзгой төмөр хайрцгийг Саран сониучирхан байснаа гэнэт Жаргалтай нэг ширээнд сууна гэж бодож байснаа санаж толгойгоо өргөн ийш тийш харвал аль хэдийн Шаравын хажууд суучхаад уруу царайлан шанаагаа тулаад самбар ширтэн байгаа харагджээ. Уруу царайлан суугаа Жаргал түүнд өрөвдмөөр харагдаж, буруу хэрэг хийсэн мэт санаа нь зовуурилав.

	 

	ГЭМШИЛ

	Шинэ хичээлийн жилийн анхны өдөр амархан өнгөрчээ. Сургуулийн хаалгаар хүүхдүүд шуугилдан гарч тал тал тийшээ бөөн бөөнөөрөө явцгаалаа. Саран Жаргалтай зам нийлдэг боловч Даваа бас л түүнээс салахгүй дагасаар байлаа. Жаргал Шарав хоёр тавдугаар ангийн гурван хүүхэдтэй хамт гарч ирлээ. Шарав нүдээ анивчин гарынхаа араар хамраа нухлан эргэн тойрныг ажиглаж байснаа Даваа Саран хоёр зэрэгцэн явж байгааг хармагцаа хоолойгоо шахан доогтой инээж, 

	— Ээ Саран! Наадах «галуутайгаа» чи нэг хударгад орчихсон юм биш биз дээ гэж хашхирав. Хамт явсан тавдугаар ангийн гурван хөвүүн Шаравыг дэмжин тачигнатал инээлдэв. Даваа эхлээд юу гэж хэлсний учрыг ойлгосонгүй. «Хударга» гэдэг чинь юу юм бэ? гэж омгорхуу асуув.

	— Хударга гэдэг чинь хударга л байхгүй юу! Монгол үгийг монголоор орчуулж болдоггүй юм. Бодвол чи галууны хэлнээс өөр хэл муу мэддэг байх аа... ха... ха... ха... гэж Шарав даажигнав.

	Даваа уурлан газраас чулуу шүүрээд шидэхийг завдтал Шарав нөгөө гурван хүүхдийн хамт пижигнэтэл зугтаацгаан, шидсэн чулуунаас бултаж болох хол очоод, гар хөлөө хөдөлгөн «Галуу... галуу... ганган галуу» гэж хоолой нийлүүлэн хашхирав. Даваа тэдний зүг чулуу нүүл гэснээ аргаа барсан шинжтэй мөрөө эв хавгүй хөдөлгөн, хүзүүгээ гүрдийлгэн гүйсээр Саранг гүйцэж очлоо. Шаравын доогтой инээд Жаргалд сонстсоор байлаа. Давааг шоолж даажигнахаа боль гэж Шаравт хэлье гэтэл даанч хол байв.

	— Сараа, чи наад галууныхаа нуруун дээр суугаад газар гишгэлгүй гэртээ нисээд хариарай. Үгүй бол нөгөө машинд нь суух уу? Ха... ха... ха.. Наад ганган галуугаа сайн харж хамгаалж байхгүй бол машины хаалганд хүзүүгээ хавчуулчхаж мэднэ шүү!

	— Хи... хи... хи... нээрэн хүзүүгээ хавчуулж мэднэ гэж нөгөө гурав инээхэд замаар явсан хүүхдүүд бас дагалдан инээв. Ганцхан Жаргал л газар шагайн дуугүй явлаа. Саран хүүхдүүдээс ичиж зовсондоо тэвчиж чадалгүй номынхоо савыг тэврэн Давааг орхин гүйчихлээ. Уурласнаас болж нүүр нь минчийн улайсан Даваа Шарав тийш гараа зангидан занаж

	— Хулчгар аа, гайгүй ээ, чи надтай дахиад тааралдана шүү гэж гоншигнов.

	 

	* * *

	 

	Шаравын хорон үг, хүүхдүүдийн доогтой инээд Саранг ичээжээ. Гомдсондоо тэр уйлан алдан гүйсээр гэртээ харив. Эмэг эх нь юм оёж сууснаа инээмсэглэн, нүднийхээ шилэн дээгүүр духайн хараад, 

	— Охин минь хичээлээсээ тараад ирэв үү? Гараа угаагаад цайгаа уу! Аав ээж хоёр чинь саяхан үдийнхээ ундыг уугаад явсан. Аа тийм. Ээж чинь чамд хөөрхөн шаахай авч ирсэн байна билээ гэв. Дөнгөж сая ичиж гомдсондоо уруу царайлан байсан Саран «хөөрхөн шаахай» гэхийг сонсоод уур гомдлоо мартан өрөөндөө гүйн оров. Насан авгай оёж байсан юмаа орхиод, гал тогооныхоо өрөө уруу явлаа. Энэ өдөр эмэг эх нь зээ охиндоо цөцгийгөөр зуурсан хамгийн дуртай боовыг нь хийж тавьжээ. Саран цайгаа ууж суухдаа эмээдээ хичээлийн жилийн эхний өдрийн сонин шулганан ярьж, өөртэй нь хамт нэг ширээнд суусан шинэ сурагчийн тухай дурсав. Эмэг эх нь түүний яриаг анхааралтай сонсож байснаа их л хянамгай ширтэн хоолойгоо засаж:

	— Нөгөө Жаргал хүү хичээлдээ очсон биз дээ гэж асуув.

	— Очсон л доо.

	— Та хоёр муудалцаа юу!

	— Үгүй чиш! Зүгээр байж байгаад л Жаргал өөр хүүхэдтэй хамт нэг ширээнд суучихсан. Түүнээс биш... би... би яагаа ч үгүй... гээд цааш нь хэлэх үгээ олж ядан дуугүй болов.

	Энэ хоёр муудалцаж дээ! гэж эмээ нь тааварлав. Саран цайгаа ууж дуусаад аяга тавгаа угааж цэвэрлэв. Өрөөндөө орж хичээлийнхээ даалгаврыг хийхээр суулаа. Уруу царайлан явж байгаа Жаргал санаанд нь орж ирлээ. Урьд өмнө бишгүйдээ л муудалцаж, хэсэг зуур бие биетэйгээ дуугарахгүй байсан ч нэг ширээнд зэрэгцэн суудаг сан. Уураа гарангуут, буруутай гэж өөрийгөө бодсон хэн нэг нь «буруугаа хүлээж, найрамдал байгуулъя» гэсэн зурвас бичээд нөгөөгийнхөө өмнө тавьдаг сан.

	Түүний хариуд уучилснаа мэдэгдэн «найрамдал байгуулахыг» зөвшөөрснөө нөгөө нь мэдэгдэж, инээмсэглэн толгой дохино. Дараа нь багшдаа болон хөндлөнгийн хүүхдүүдэд мэдэгдэхгүйгээр ширээн доогуур гар барьж «найрамдлын гэрээгээ» баталдаг байжээ. Гэтэл энэ удаа тэгсэнгүй. Тийм боломж ч гарсангүй. Жаргалтай түнжин эвдэрсэн шалтгааныг Саран удтал бодсоноо «За яах вэ? Найрамдал байгуулъя» гэсэн зурвас бичээд өгчихье. Энэ удаа би буруутай учраас буулт хийх ёстой гэж шийджээ. Тэгээд зурвас бичихээр болов. Хэд дахин бичсэн авч ер санаанд нь таарсангүй. Урж тастсаар, тав дахь нь арай гэж болж нямбайнхан эвхээд дээр нь «Жаргалд» гэж томоор хаяглан сая л санаа нь амарлаа.

	 

	ЗУРВАСЫГ НЬ УНШИЛГҮЙ УРЧХАВ

	Хичээлд орох хонх цохих хараахан болоогүй байв. Жаргал Шарав хоёр ширээнийхээ ард суугаад онгоц буудах тоглоомоо үргэлжлүүллээ. Шарав эсрэг талаасаа дөнгөж хоёр онгоц сөнөөжээ. Харин Жаргал ердөө л гурван онгоц нэмж унагаавал хожих байлаа.

	— Дөрвийн долоод буудлаа.

	— Онгоц алга.

	— За чиний ээлж.

	Жаргал нүдээ залирхаг эргэлдүүлэн долоовор хуруугаараа духаа хатгаж 7-ны 4-т гэлээ.

	— Устлаа! Бас нэг онгоц устгачихлаа гэж Шарав цухалдангуй хашхирч, 

	— Чи ер нь хараад байх шиг байна. Алив ээ! Цаашаа хараад суу гэв. Тэр хоёр тоглоомдоо улайгаад хажуудаа Саранг ирэхийг хэн ч анзаарсангүй. Саран Жаргалын мөрнөөс аяархан татаж:

	— Тооны бодлогын номоо өгөөч. Би нэг бодлогын хариу хараад өгье! гэлээ. Жаргал хожиж байсандаа сэтгэл хангалуун өөдөөс нь хараад инээмсэглэснээ гэнэт санаанд нь ямар нэг гунигтай бодол сэргэн хөмсөг зангидан, 

	— Тэг л дээ, номын савнаас өөрөө ав гэлээ. Саран цүнхнээс нь ном аваад ширээндээ очингуут цүнхнээсээ нөгөө зурвасаа гарган завсраар нь хийв. Өөрийн нь хийж байгаа тэр зүйл нэг бодлын ичгэвтэр мэт гэнэт санагдсан тул тээнэгэлзэн хэсэгхэн зуур тонгойн зогслоо. Зурвас хавчуулсан номыг буцааж өгөх эсэхээ шийдэж амжаагүй байтал сургуулийн жижүүр хаалгаар шагайж:

	Саранг сурагчдын зөвлөлийн дарга дуудаж байна гэлээ. Түүнийг юу хийж байгааг гар резинээр хүүхэд харгаж явахдаа Даваа сэмхэн ажиглажээ. Саран гартаа барьсан номыг ширээнийхээ нүдэнд яаран шургуулаад гармагц, Даваа хэд харайгаад ширээнийхээ дэргэд гүйн ирэнгүүтээ мөнөөх номыг авч хуудсыг нь сэгсчин хүссэн зүйлээ олж авав. «Саран буцаж ирээд, бичсэн зурвасаа байхгүй болохоор үгүйлж дэргэдээ суудгаар нь намайг авсан гэж бодно. Яая даа» гэж тэр бодол болсноо гэнэт ямар нэг арга ухаан сийлсэн бололтой эргэн тойрноо сэрдэнгүй ажиглаж байснаа дэвтрээсээ нэг хоосон хуудас урж аваад түүнийгээ Сарангийн зурвастай адилхан эвхэв. Тэгээд дээр нь «Жаргалд» гэж бас Сарангийн бичгийн хэвийг дуурайлган бичлээ. Тэр бүхнийг нүд ирмэх зуур амжуулаад тооны бодлогын номыг байранд нь буцааж тавив. Даваа огт ажиггүй амандаа дуу аялан ширээнээс холдох үес Саран гаднаас яаран орж ирэв. Тэр ямар нэг юманд санаа зовсон мэт яаруу сандруу гүйн ирээд, номоо гаргаж үзсэнээ завсарт нь байсан зурвас алга болоогүйд тайвширч, намайг хэн нэг нь мэдчихээгүй байгаа гэсэндээ ийш тийшээ бүлтгэнэн харав. Самбарын дэргэд хана налан зогсож байсан Даваа гэмгүй царайлан, дунд эгнээний эхний ширээнд суугаа хэн нэгнийг резинээр харвах дүр үзүүлэн инээж байлаа. Саран түүнийг огт сэжиглэсэнгүй. Жаргалд номыг нь өгөнгөө «завсар нь юм бий шүү» гэж арай ядан шивгэнэн хэлэв.

	«Багш ирлээ» гэж гаднаас Долгор хүүхдүүдэд чанга дуугаар зарлан мэдэгдэв. Хичээл эхэллээ. Жаргал ширээнийхээ ард тухлан суугаад нөгөө номыг хэдэнтээ эргүүлэн үзсэнээ «Жаргалд» гэж хаягласан эвхээтэй цаасыг олоод ширээн доогуураа нуун задалсан боловч дотор нь юу ч бичээгүй цулгай байхыг гайхан эргүүлж тойруулан харав. Анги дотор нам гүм. Хүүхдүүдийн анхаарал багшийн зүг ханджээ. «Надаар тоглоом хийж байна. Ямар ч гэсэн би чамд эхлээд бууж өгөхгүй» гэж Жаргал уурсан бодож, нөгөө цулгай цаасыг хэдэн хэсэг тасчин өмднийхөө халаасандаа хийв. Тэгээд шал дээр цаасны өөдөөс унасан эсэхийг шалгаад самбар тийш харж суулаа. Зурвасыг нь уншилгүй ураад хаячихсанд Саран их л хачирхаж «Надтай эвлэрэхийг хүсэхгүй байгаа юм байна» гэж бодов. Жаргалыг чухам юу хийгээд байгааг ганцхан Саран ажиглаж байсангүй. Түүний хөдөлгөөн бүрийг Даваа нүднийхээ булангаар харж, зүрх нь түгшин дороо хавчганан сууж байлаа. Тэгтэл ном завсар хавчуулсан нөгөө хоосон цаасыг Жаргал ууртай урж халаасандаа хийхийг хараад баярлав. «За яамай. Ганц сайхан боллоо. Май үүнийгээ ав гээд Саранд буцаагаад өгсөн бол хэрэг мандаж «Да» хүүгээс мултрахгүй байсан юм. Одоо энэ захиаг нь тайван уншаад ангийн багшид хүргээд өгдөг хэрэг... «Чиний бөндгөр ч цэргийн жанжин хүний мөрөн дээр байвал таарна» гэж Боохойн магтдаг ч оргүй зүйл биш шүү. Зайлуул надаас бусад шавь нараа хөдөлмөр сургуульд явуулчхаад ганцаардаж байгаа даа» гэж Даваа санаандаа орсныг дурсан бодов.

	Самбар дээр шохой чахарч Галт нүдээ үл мэдэг сөлийлгөн гэрийн даалгаварт хийсэн бодлогоо бодон шалгуулж байна. Түүний тайван нямбай хөдөлгөөн нь шувуу барихаар гэтэж яваа хүүхдийнхтэй төсөөтэй харагдана.

	Тооны багш журналын нэрсийг гүйлгэн харснаа, 

	— Даваа самбарт гарч гэрийн даалгаврын гуравдугаарыг бодоорой гэлээ. Санаандгүй байтал нэрээр нь дуудсанд, бас гэрийн даалгавар хийгээгүйдээ Даваа бантаж багш өөд дуугүй гөлрөн сууж байснаа Саранг тохойгоороо ёворч «Алив, даалгавар хийсэн дэвтрээ» гэв.

	Саран тулгамдан тэвдэхдээ даалгавар хийсэн дэвтрээ түүнд өгөв. Даваа суудлаасаа тунирхуу босож Сарангийн дэвтрийг барьсаар самбарын өмнө очив. Хамрынхаа үзүүр дээр бурзайсан хөлсөө тэр ханцуйгаараа арчаад шохой авч дэвтэр дээр бичсэн бодлогыг самбарт хуулан бичиж эхлэв. Тооны багш цонхны хажууд хоёр гараа цээжиндээ зөрүүлэн Давааг харж зогсоно. Шинэ сурагч тоо бодлогод хэр сайн болохыг багш сонирхон, харааны зузаан шилнийхээ цаанаас нэвт шувт ширтэнэ. Хүүхдүүд ч түүнийг нүд салгалгүй харж байлаа. Анги дотор чимээ аниргүй болж хүн бүрийн харц өөр дээр нь туссанд Даваа тэвдэн хуулан бичиж байгаа тооныхоо учрыг олж ядан байн байн арчиж шинээр бичнэ. Тооны багш тэсвэртэй хүлээсээр байв. Даваа дэвтрээс бодлого хуулсаар л байв. Багш Даваагийн хөдөлгөөн бүрийг ажиглан байснаа, 

	— Чи наадахаа өөрөө бодсон юм уу? гэв.

	— Тийм ээ өөрөө бодсон гэж Даваа тэвдэн хэлээд шохой болсон хуруугаараа хамрынхаа үзүүрийг арчив. 

	— Тэгвэл байн байн дэвтрээ шагайж цаг үрэхийн хэрэг юу байна. Нэгэнт л бодсон юм чинь санаанд илхэн байгаа биз дээ? Алив, дэвтрээ гэлээ. Даваагийн гар салганан дэвтрээ ардаа барин багш өөд гайхан харав.

	— Алив ээ? Дэвтрээ! гэж тооны багш хоёр дахь удаагаа шаардсанд гартаа барьж байсан дэвтрийг дургүйлхэн сарвайн өгөв. Хүүхдүүд сонин сайхан үлгэр сонсож байгаа юм шиг багш, Даваа хоёрыг гайхан ширтэнэ. Дэвтрийн хавтсыг тооны багш харснаа хөмсгөө зангидан

	— Намайг мэхлэх гээд яах вэ? Хийгээгүй бол үнэнээ хэлэх хэрэгтэй. Сарангийн дэвтэр байна шүү дээ гэв. Ангийнхнаасаа ичсэн Сарангийн царай болсон алим мэт дорхноо улайж өмнөө дэлгэн тавьсан ном дээрээс тонгойн суулаа. Тооны багш Саранг дуудан босгов.

	— Дэвтрээ яагаад үүнд өгсөн юм бэ.? гэж зэмлэнгүй асуулаа.

	— Гуйхаар нь... гэж Саран арай ядан түгдрэн хэлэв.

	— Тусгүй байна даа. Энэ чинь тус биш. Май, дэвтрээ ирж ав гэлээ. Саран дэвтрээ очиж аваад байрандаа эргэж суув. Хүүхдүүд хоорондоо жиг жууг гэлцэв. Даваа өмднийхөө халаасанд гараа шургуулан самбарын өмнө хэнэггүй зогсоно. Тооны багш түүн тийш удтал дуугүй харж байснаа;

	— Энэ удаа муу тавихаа больё. Гэхдээ би олон удаа уучлах дургүй хүн шүү. Байрандаа очиж суу гэв.

	Даваа гавьяа байгуулсан мэт марсайтал инээн хүзүүгээ гүрдийлгэн таахганан алхсаар Сарангийн дэргэд очиж суув. Түүний өмнөөс Саран ичиж, нүүрээ далдлах газаргүй болжээ. Тооны багшаас дэвтрээ аваад эргэхэд нь Шарав нүдээ сөлийлгөн хоёр хуруугаа гозойлгож, хооронд нь нийлүүлэн тохуурхсан нь дахин үзэгдэх шиг болов. Бусад хүүхдүүд ч өөдөөс нь инээмсэглэн доогтой харцгаажээ. Сарангийн хоёр нүднээс өөрийн эрхгүй нулимс урсаж ширээн дээр дуслаа. Жаргалыг Шарав тохойгоороо ёворч, 

	— Галуухай ч ёстой Саранг бүр элсүүлж гүйцжээ. Даалгавар хийсэн дэвтрээ хүртэл өгч зусардсан байна. Охид ийм л... гэснээ Жаргал өөд нүдээ учиртай ирмэн сэмээрхэн инээд алдав.

	 

	МУУ САНАА

	Үдээс хойш тэнгэр бүүдийж, нар бараан шилний цаанаас харагдах мэт улайжээ. Гудамжаар хүйтэн зэврүүн салхи үлээн таримал моддын мөчир нүцгэрэн даарч бээрсэндээ дагжин чичрэх мэт үл мэдэг бөхөлзөнө. Зам дээр унасан шар навчис бие биетэйгээ хөөцөлдөх мэт шар шурхийсэн чимээ гарган хийснэ.

	Намрын энэ өдөр уйтгартай ч, гунигтай ч байлаа. Орон сууцын шинэхэн байшингийн эхний орцын дэргэд «Волга» машин аяархан ирж зогсоход Даваагийн эх Лхам, идэх уух юмаар дүүрсэн торон сав барьсаар гарч ирэв.

	Арын суудалд түшлэг налан явсан Даваа унтсан дүр үзүүлэн нүдээ анин суусаар байв. Эх нь тортой юмаа жолоочдоо бариулаад, машины хойд хаалгыг онгойлгон Даваагийн мөрөнд гараа их л болгоомжтой хүргэн, 

	— Хүү минь сэр! Бид гэртээ ирчхээд байна гэлээ. Даваа нүдээ гарынхаа алгаар нухлан эх өөдөө тунирхуу харснаа машинаас гарав.

	Лхам авгай хүүгээ өхөөрдөнгүй ширтэн хүрмийн нь нугарсан захыг засаад «Миний хүү хичээл хийгээд бүүр ядарчихжээ. Алив ээж нь үнсье» гэж шунхадсан зузаан уруулаа цорволзуулан Даваа уруу тонгойв. Жолооч хижээл эр тэр хоёрыг хараад залхсан шинжтэй ярвайснаа амаа ялимгүй ангайн чимээгүй эвшээлээ.

	Даваа эхдээ хайнга үнсүүлэн уруулын будаг болсон хацраа ханцуйгаараа шудран арчаад ухасхийн орцын хаалгаар оров. Эх нь машины суудал дээр орхисон цүнхий нь аваад араас нь явлаа. Даваа гэрийнхээ хаалгаар оронгуут явуут хувцсаа тайлан зочдын өрөөний зөөлөвчтэй сандал дээр тэрийн суув. Гуравдугаар давхарт гартал байдаг чадлаараа гүйснээс амьсгаа нь давхацжээ. Тэр хөдлөлгүй хэдэн хурам сууж амьсгаагаа дарагдмагц өмднийхөө халаас уруу гараа шургуулан арван хэдхэн мөр нөгөө захиаг гаргаж уншив. Гал тогооны өрөөнөөс хоолны үнэр ханхална. Даваа тийшээ яаран ормоор байсан ч Сарангийн зурвасыг үг нэг бүрээр нь ахин дахин уншсаар байлаа.

	«Найрамдал байгуулъя» гэсэн үг далд утгатай мэт түүнд санагджээ. Эрхлүүлж хайрладаг бор эрээн муур, нь галын өрөөнд хэрэг тариад өвөг эцэгт нь шийтгүүлсэндээ гоморхох мэт мяо... мяо.. дуугаран хивсэн дээгүүр удаан алхалсаар эзэндээ ойртон очив. Хайртай муураа орж ирэхийг анзаараагүй тул хөлийг нь муур шөргөөсөнд Даваа цочсондоо ухасхийн босов. Эзнээ өөртэйгөө тоглохоор бослоо гэж эндүүрсэн муур нь хивсэн дээр тонгочин байгааг хараад Даваагийн уур хүрч өшиглөх гэснээ болиод сандал дээрээ эргэж суув. Уншиж байгаа зурвас дээр өөрийн нь бодсончлон этгээд хачин зүйл байсангүй. Найз нөхөд хоорондоо хэлж ярьдаг жирийн үгээр бичсэн зурвас гэдэгт эргэлзэх зүйл байсангүй. «Ийм юмыг багшид өгөөд ямар ч ашиггүй Тэгэхлээр яах билээ» гэж Даваа хивсний хээг бодлогошронгуй гөлрөв. Явган ширээн доор хэвтэж байгаа муурын нүдний хүүхэн хараа зүг чиг заагчийн зүү мэт болж эзнээ гайхан харна. Даваа түүнийг тоосонгүй ширгэн суув. «Энэ зурвасыг хэрвээ Жаргалд өгчихвөл Сарантай найрамдал байгуулж дахиад л нэг ширээнд суучихна. Тэгэхлээр Саранд худал үнэн хэлж байгаад гэрийн даалгавар, хяналтын ажил хуулж «будаа иддэг» минь өнгөрөх нь тэр! Энэ ч ёстой аюул даа! Тэгснээс энэ зурвасыг нь бүр устгачихсан нь дээр. Үгүй бол Сарангийн бичгийг дуурайлган Түмэн багш үзвэл уурлаж мань хоёрыг загнахаар юм бичээд багшид өгөх хэрэгтэй! Тэгвэл Жаргал Саран хоёр мөд эвлэрэхгүй» гэж Даваа бодлоо. Эх нь зочны өрөөний хаалгаар шагайж, 

	— Миний хүү хичээлээ давтаж байгаа юм уу? За наад бичиг цаасаа орхиод цайгаа уу? гэлээ. Даваа дургүйцэн толгойгоо сэгсэрснээ, 

	— За, за одоохон очлоо гэж уцаарлангуй хэлэв. Удалгүй өвөг эцгийнхээ хамт Даваа ширээ тойрон суугаад хооллов. Муур нь ширээн доогуур орж хөлийг нь шөргөөн хоол нэхэн дуугарна. Лхам авгай хүүгээ анх удаа үзэж байгаа юм шиг нүдээ дүрлийлгэн ширтэж ямар нэг юм хэлэх гэснээ түдгэлзэн амандаа хийсэн хоолыг удаан зажлан байв. Тэгснээ:

	— Миний хүү орой дүүгээ цэцэрлэгээс нь аваарай. Маам нь айлд очно гэж аргадангуй хэлэв. Даваа нүүрээ үрчийлгэж, 

	— Яршиг аа, энүүхэн хооронд өвөө яваад ирнэ биз.

	Өнөө орой би сургууль дээр ажилтай гэв. Өвөг эцэг нь буурал сортой хөмсгөө зангидан Даваа тийш хяламхийн ууртай харснаа сахлаа илээд: 

	— Хүүхээ, чи эхийнхээ өөдөөс үргэлж битгий ярдаглаж бай! гэв. Лхам авгайн хацар дорхноо улайн амандаа хийсэн бөөн төмсийг залгиж амжилгүй өрөөсөн хацраа түнтийтэл завж уруугаа хэлээрээ яаран түлхээд, 

	— За, за. Хүүхэд хоол идэж байхад та ямар олон юм ярьдаг юм. Оройн хоол хийх завдаа та салхинд гараад ирэхэд болно шүү дээ! Хүү минь сургуулийнхаа ажилд явна биз. Ямар тан шиг дэл сул гэртээ суугаа биш. Ажил тасаллаа гээд багш ухаантай юм нь хүүхэд зэмлээд амар заяа үзүүлэхгүй. Тэгээд ч шилжин очсон шинэ хүүхдийг хүн бүр нүд үзүүрлэнэ гэж нэг амьсгаагаар хэлээд намжирдав.

	Бэр, ач хүү хоёрынхоо араншныг андахгүй Дэмэд өвгөн дуугаа хураан аягатай халуун цайнаас оочлов.

	Ээжийгээ залилж, өвөөгөө дийлсэндээ Даваа их л маадгар сандал дээрээ ганхан тавагтай хоолноос халбагадаж ширээн доор байгаа муурынхаа сүүлэн дээр гишгэн уурлуулж суулаа.

	Өнөө орой «Боохойтой» уулзаж чадвал кино үзье. Ээжээс хэдэн төгрөг яаж салгадаг юм билээ. Өчигдөрхөн хорин төгрөг авсан. Өвөө ч одоо ууртай байгаа. Улаан мөнгө ч өгөхгүй. За яадаг юм. Гуйж царай алдсанаас маамын (ээжийн) цүнхнээс хорин тавтыг дэлсчихье. Ямар мэдэх юм биш. Мэдлээ ч гэсэн «Дэлгүүрт суйлуулчихлаа. Энэ муу сайн хулгайч нарыг яана. Дандаа миний цүнх, өвөр түрийг ухаж байх юм» гэж үглээд өнгөрнө биз. Эцэг хөдөө ажлаар явчихсан болохоор шөнө хэдэн цагт ч ирсэн ээж ямар зэмлэх юм биш. Өвөө л харин үглэнэ дээ. Аан яадаг юм. Ээжийг ганц үг дуугарахад л өвөө шонгүй» гэхчлэн Даваа бодож суув. Тавагтай шөл дотроос нимгэн хэрчсэн өөхтэй далбагар махыг хуруугаараа шүүрэн авч өвөөгийнхөө нүдийг хариулан мууртаа хаяж өгөнгөө, 

	— Хөөе, маам аа! Папа хөдөөнөөс хэзээ ирэх вэ? гэж гүрдгэр хүзүүгээ сунган ээж өөдөө харан асуув.

	— Өчигдөр Ховдоос Говь-Алтайд ирлээ гэж утсаар ярьсан. Бодвол тэнд хэд хонох байлгүй. Миний хүү аавыгаа санаа юу.

	Даваа хариу хэлсэнгүй. Хоолоо дутуу орхин босон харайж өвөөгийнхөө гараас татан бугуйн цагийг нь харснаа, 

	— Өө, миний явах цаг болсон байна. Сургууль дээр оройтож магадгүй. Намайг шатрын дугуйланд заавал яв гэсэн гээд гал тогооны өрөөнөөс гарав. Муур нь эзнийхээ хойноос сүүлээ өргөн харайлаа. Лхам авгай хүүгийнхээ араас өхөөрдөнгүй харж байснаа

	— Миний хүү ойрдоо бүүр овоо шүү. Одоо л ухаан сууж байна. Хөөрхий нялх амьтан... гэж хадам эцэгтээ хэлсэнд Дэмэд хариу дуугарсангүй ширээн дээрх аяга тавгийг цуглуулан авч угаахаар босов. 

	Даваа эхийнхээ гар цүнхнээс мөнгө авч хувцсаа яаралгүй өмсөөд хэнэг ч үгүй исгэрэн хаалгаа тасхийтэл хаагаад гарч явлаа.

	 

	ХАРАНХУЙГ БАРААДАГЧИД

	Үдэш орой болжээ. Гудамжны гэрэл хэдийнээ асжээ. Байшин барилгын дээрх гэрлэн чимэглэл, неон гэрлээр бичсэн үгс шөнийн тэнгэрт өнгө ялгаран содон сонин харагдана. Цэцэрлэг дотор хонхон цэцэг дуурайлгасан цагаан бүрхүүлтэй чийдэнгүүд асжээ. Хэзээний сүүдэр бараадаж, байшин савны өнцөг булангийн цаагуур орох зуршилтай болсон Боохой шинэ танилынхаа хамт Давааг дагуулан Элдэв-Очирын нэрэмжит кино театрын зүүн урд цэцэрлэгт орж, навчаа хараахан гүвж дуусаагүй өтгөн ургасан төглийн доор очиж тухлав. Түүнийг Боохой гэж танилууд нь хочлон дууддаг, өөрөө ч тэр хочиндоо дуртай ажээ. Чухам хэн гэдэг нэртэйг Даваа үл мэднэ.

	Боохой элэгдэж цайрсан савхин хүрмийнхээ дотуур гадуур халааснаас Даваагийн мөнгөөр авсан таван шил пиво гаргаж өмнөө тавиад

	— «Цагаан Долгор» авч амжаагүйгээс одоо яая гэхэв. «Шар чавганцтай» нөхөрлөхөөс гэж хоолойгоо албаар сөөнгөтүүлэн хэлээд маг маг инээснээ, 

	— Нэг шилийг нь дайлж байгаа эзэнд нь эргүүлээд барьчихъя. Үлдсэнээр нь хоёр муу хөгшин ах нь хоолойгоо чийглэнэ гэв. Шилтэй пивоны төмөр бөглөөг Боохой сиймхий, адууных шиг том шар шүдээрээ сурамгай мултлан авч газарт нулиман хаяв. Шинэ танил нь хүд хүд инээн пиво задлахыг сониучирхан харж алгаа үрчин байлаа. Өвдгөө хоёр гараараа тулан тонгойн сууж байгаа тэр хижээл эр намрын тарган бурхи шиг инээдтэй харагдах ажээ.

	Шалхгар хацартай өргөн нүүр, үрчлээт дух, цэлхэрсэн нүдийг нь ажваас тавь дөхсөн насны эр гэдэг нь илт. Гэлээ ч Даваатай үеийн найз нөхөр мэт мөрийг нь алгадан эрээ цээргүй ярилцана. Өөрийг нь хүүхэд гэж голохгүй зиндаархаж байгаад Даваагийн сэтгэл улам ч хөөрчээ. Эцэг эх нь хаана ажилладаг, юу хийдэг, ам бүл хэдүүлээ байдгийг хижээл эр сонирхон таньдаг, нөхөрлөдөг ямар хүүхэд бийг хүртэл асууж шалгаана. Даваа түүний өргөн нүүр өөд бишрэнгүй ширтэн мэдэх бүхнээ харамгүй ярьж, тэр ч байтугай яльгүй дэвэргэн давслан ярина.

	— За хө, чамаас нуух юм юу байх вэ? Хөгшин ах нь Зүүн хараад ажиллаж байгаад саяхан хотод шилжиж ирээд байна. Одоогоор хүн танихгүй, орох орон байргүй хэцүүхэн байна. Чи баян айлын танхи хүү болохоор мань мэтийн борчуулын зовлонг мэдэхгүй л дээ гэж Даваа тийш зүүн нүдээ ирмэн, Боохой тийш толгой дохин, 

	— Тийм биз дээ. Боохой минь. Амьдрал гэдэг ийм л эрээнтэй бараантай, дэгэн догон байдаг хойно гээд хоолойдоо хүд хүд дуугаран инээв.

	Боохой лонхтойгоо хөөсрүүлэн залгилангаа зөвшөөрч байгаагаа мэдэгдэн толгой дохино. Хижээл эрийн хэлснийг Даваа гүйцэд ойлгоогүй боловч ихийг мэддэг буурьтай том хүний дүр үзүүлэн түүнийг дагаж инээд алдана. Боохой лонхны амыг хэлэндээ бумбадан доош харуулан сэгсэрснээ хоосон болсон шилээ өвсөн дээр чулуудан савхин хүрэм, өмднийхөө халаасыг урвуулж үзээд олсон дөрвөн нэгтийн төгрөг, хэдэн задгай мөнгө гарган тоолов. Хижээл эр өврөө уудлан элэгдэж хуучирсан, өнцөг булан нь ханзарсан том түрийвч гарган тавтын хөх дэвсгэр гаргаж

	— Надад байгаа нь ердөө л энэ. Аваансын хэдийгээ өнөөдөр гөвчихлөө. Гэхдээ нэмэр болог гээд Боохойд өгөв. Даваа ч бас хэдэн задгай мөнгө нэмэрлэв. Бургас бутны завсраар тусах чийдэнгийн гэрэлд Боохой алган дээрээ тавьсан задгай мөнгийг хичээнгүйлэн тоолоод

	— 10 төгрөг боллоо. За хө, хүний бага нь хөдөлж, шувууны бага нь жиргэдэг юм. Чи энэ дөрвөн шилийг авч яваад дахиад дөрвөн шил юм аваад ир. Сэрүүн орой байна. Дотроосоо жаахан бүлээцэхгүй бол ялаа шиг бээрч мэдэх нь гэж хэлээд Даваагийн алган дээр мөнгөө тавив. Том шар шүднийхээ завсраар хэлээ булталзуулан ярьж байгаа Боохойн өөдөөс Даваа нөгөө л бишрэнгүй харцаар ширтэн үг дуугүй толгой дохиж гандсан өвсөн дээр хөндлөн гулд хэвтэж байгаа лонхнуудыг цуглуулан аваад бослоо. Хижээл эр суудал дээрээ полхолзон инээд алдан, 

	— Боохой минь, чи мөн ч ядарчээ. Дөрөвхөн лонх «Шар чавганц» авахдаа тэвдэж байх шив дээ. Яагаад ингэтлээ доройтож «хог» дээр гарах дөхөө вэ? гэв.

	— Хэнгэрэг минь, муу нөхөр чинь ядарч явна. Хамаг сайн эрсээ «Нарсанд» (шоронд) суулгаад, нөгөө хэдэн нусгай жулдрайнуудыг хөдөлмөр сургуульд үдэж өгөөд хэцүүдлээ. «Эрхэлсэн ажилгүй» гээд хороо хорины хэнхэг юмнууд бас намайг нүд үзүүрлээд амар заяа үзүүлэхгүй юм. Цаг өөр болжээ. Арга ядахдаа... дугаар дэлгүүрт ачигч хийсэн нэр зүүж, ажил хийсэн болж байна. Дорвитойхон хөдлөх ч арга алга. Авдаг хэдэн төгрөг ганц оройны пян даахгүй юм гэж Боохой шөрмөслөг урт гараа занган ярина. Даваа тэр хоёрын яриаг сониучирхан пивоны шавхруу савирсан дөрвөн лонх тэврэн зогсов. Тэгтэл Боохой түүн тийш ууртайяа хялалзан

	— Хөөе, унжгар новшоо! Чи юугаа хийгээд чихээ дэлдийлгэн зогсоод байгаа юм. Цаад дэлгүүр чинь хаах цаг боллоо. Бушуул! гэж зандрав. Даваа бургасны төгөл дотроос муур мэт год харайн гарч цэцэрлэгийн хайсан дээгүүр даван алга боллоо.

	Хижээл эр завилан суугаад дээлийнхээ хормойд наалдсан хуурай өвсний навчийг няслан унагаж, бодлогошрон газар шагайна. Түүний баруун хөмсгийг нь хөндөлсөн том цагаан сорви бургасны завсраар туссан гэрэлд гялтайн байгааг Боохой харснаа эртний явдлаа санан дурсах мэт бас л дуугүй байлаа. Даарч жихүүцсэн тэр хоёр түдэлгүй бие биедээ ойртон зэрэгцэн суугаад тамхилцгаав. Хямд үнэтэй, хатуу тамхи их л шунан хүчтэй сорцгоон утааг нь хамар, амаараа зэрэг савсуулна. Оройн үзмэр тараад харьж яваа хүмүүс цэцэрлэгийн төмөр хайсны хажуугаар дүнгэр дүнгэр ярилцан хосоороо, хэсэг бүлгээрээ өнгөрч байв. Боохой өтгөрсөн гашуун шүлсээ хажуу тийшээ нулиман дуугаа намсгаж, 

	— Энэ жаалыг хөгшин чинь дэгээдээд авсан юм. Хөөрүү ёргио амьтан. Гудамжаар явж байсан хүүхдийг өдөж зодох гээд чадалгүй өөрөө навсайтлаа балбуулж байхад нь би тааралдаад өмөөрч танил болсон ухаантай. Магтаж сагсайлгаад байвал юу ч хийхээс буцахгүй, тэгэхдээ гарын доор...

	— Ийм хөвсөргөн нусгай юмнууд хожим толгой цусдаж мэднэ. Боохой минь болгоомжтой байхад илүүдэхгүй.

	— Тэрийгээ ч муу хөгшин нь мэдэлгүй яах вэ? Одоохондоо энэ гуйвгарыг өөртөө дасгаж, юу хийж дөнгөхийг нь туршиж л байна. Өөрийг нь магтсан хэдэн үг хэлээд тавьчихаар өнөөдрийнх шиг намайг дайлж цайлна гээд хөлөө хугалчих гээд гүйгээд байдаг юм.

	— Би ч хаширсан хүн. Ноднин усны гудамжны хөх Цэндийн дагуулж явсан нэг муу жулдрай мөрдөн байцаалтын үеэр улайж, намайг бүүр баллах дөхсөн шүү.

	— Хэнгэрэг минь, би чиний тухай дуулсан. Дүү хүү нь холын бодолтой, самбаатай хөдөлдөг хүн дээ. Эхлээд туршина, өөртөө дасгана, сүнсийг нь зайлтал сайн айлгаад зүрхэнд нь орсны дараа ийм нусгай амьтад уяанаас мултарна гэж ярихгүй. Ганц гэм нь энэ новш «хоёр хурууны эрдэмд» авьяасгүй юм. Тэгэхдээ яах вэ? Эцэг эх хоёрынхоо халаас, түрийвчнээс авч ирж байгаа юм нь ойр зуурт хэрэг болоод байх юм. Хамхуул шиг дэгдсэн ийм нусгай жаалуудын аргыг олохдоо намайг гаршсан гэж түншүүд маань магтдаг нь оргүй хоосон биш шүү.

	Боохой сиймхий том шар шүдээ ярзайлган худлаа инээн. Түүний батга барзайсан зууван хөх нүүр өөд хижээл эр толгойгоо гилжийн харснаа мөн л инээмсэглэх аядан «Энэ гуйвгар жаалыг чи эрхэндээ оруулсан гэж гайхуулж байх шив дээ. За яах вэ? Цаг нь болохоор муу хөгшин эх нь та хоёрыг давхраар нь үмхэж орхино доо» гэж сэтгэл өег бодоод дээшээ харж тэнгэрийн заадал ширтэв.

	Хатсан навчис шажигнатал гишгэлэх хүний хөлийн чимээ гарсан зүг яриандаа халамцан байсан тэр хоёр сэрдэсхийн харлаа. Даваа бургасны завсраар хүзүүгээ сунган зүтгэсээр хүрч ирээд дөрвөн лонх пиво тэдний өмнө тавив. Дэлгүүрийн худалдагчийг яаж царайчлан залилж пиво авснаа Даваа сайрхан яримаар байвч шалтаг олдсонгүй. Тэгтэл Боохой нимгэн уруулаа дорвойлгон инээд алдан Даваагийн гуяыг алгадаж, 

	— Манай Даваа ийм л сүйхээтэй эр дээ. Намайг очсон бол цаад худалдагч ухаантай барам чинь нохой шиг хөөж туух байсан юм гэв. Магтуулсандаа сэтгэл нь хөөрсөн Даваа өмднийхөө халаасанд хоёр гараа лав шургуулан дал мөрөө хөдөлгөн зогсов.

	— Ах чинь ачийг чинь мартахгүй. Одоо чи гэртээ харь. Хоёр хөгшин ахад чинь ярилцмаар юм байна. Май тамхи ав гэж Боохой тушаангуй хэлээд үнгэгдсэн хайрцагтай «Цагаан далай» хэмээх тамхи гарган сэгсэрч нэг ширхгийг өгөв. Дөнгөж сая их л баяртай маадайн зогсож байсан Даваа алгадуулсан мэт урвайж нүүртээ томдсон хамраа унжуулан өгсөн тамхийг нь авч «Дахиад хэзээ уулзах вэ?» гэж болгоомжлон аяархан асуув.

	— Юу хэзээ гэж? Яагаа вэ? Нөгөө болзсон өдрөө...

	— Тийм удаан уу?

	— Ойрдоо би амь, албаны бага сага ажилтай. Харин чи дараа ирэхдээ хөгшин ахыгаа өнөөдрийнхөөс илүү баярлуулах юм байгаа биз дээ.

	Боохой адууных шиг том шүдээ ярзайлган инээхийг бургасны мөчир завсраар туссан бүдэг гэрэлд Даваа олж хараад үг дуугүй толгой дохин урамгүй эргэж, эв хавгүй гулжганасаар сүүдэр даган далд оров.

	— Ийм л сэргэлэн эр дээ гэж Боохойн зориуд чанга хэлэхийг тэр сонссон боловч түрүүчийнх шигээ баярлан хөөрсөнгүй. Гэвч гутарч гуних явдал болоогүй тул хэд харайлган цэцэрлэгийн хайсанд тулж очоод дээшээ сөрдийсөн хүйтэн ширмэн шонгоос атган нэгэнтээ хүчтэй угзран хашлага дээгүүр даван гарав. Гашуувтар этгээд амтнаас нь жихүүцдэг боловч Боохойгоос нэрэлхэхдээ хөөсөртөл том том залгилан уусан ганц шил пиво ходоодыг нь халуу оргиулан дийлдэшгүй бяр тэнхээтэй болгосон мэт санагдана. Таньдаг хүүхдүүд намайг ингээд алхаж явааг хараасай гэж хүссэн Даваа дэргэдүүр өнгөрөх хүмүүсийг нүд гүйлгэн харав. Олны хөл татарч, үе үе хажуугаар нь өнгөрөх хүмүүсийн дунд өөрийн нь үе тэнгийнхэн үл үзэгдэнэ. Боохойн байдал төрхийг дуурайхыг хичээдэг Даваа бас л богино хүрмийнхээ хормойг шуугаад өмднийхөө халаасанд гараа лав шургуулан, сэрвээгээрээ бөгтийн хоёр хөлөө зориуд майга гишгэн том том алхав.

	Уулзсан хэн хүнгүй илт сүрдэж болгоомжилдог Боохойн тэр төрх байдал түүнд гойд таалагддаг ажээ. «Хэнээс ч айдаггүй, юу ч хийхээс буцдаггүй Боохой шиг эртэй нөхөрлөнө гэдэг азтай хэрэг» гэсэн бодол Даваагийн мансуурсан толгойд байн байн орж ирнэ. Түүний нүдэнд гудамжны хоёр талаар эгнэсэн гэрэл чийдэн бүүдгэрт тодрон, дэргэдүүр нь өнгөрөх хүмүүс өөрийг нь гайхан ажиглаад байгаа мэт санагдсанд сэрвээгээрээ улам бөгтийн, хөлөө аль болохоор том алцайлган алхав.

	 

	
ЧАДСАНГҮЙ

	Савтай өнгө өнгийн цэцэг өрсөн цонхны тавиур дээр нар тусна. Анги дотор чимээ аниргүй. Самбарын дэргэдэх урт ширээний ард халимаг үсээ толийтол самнан цэмцийн суусан Түмэн багш зурагт сэтгүүлийн шинэ дугаар уншиж суув. Хүүхдүүд энэ удаагийн хэл бичгийн хичээл дээр найруулан бичгийн ажил хийгээд хоорондоо шивэр авир хийх завгүй байлаа. Даваа суудал дээрээ хавжигнан байн байн Сарангийн дэвтэр өөд өндөлзөнө. Шилээ харсан эгнээ тус бүр хоёр өөр сэдвээр найруулан бичиг хийж байгаа тул Сарангаас «будаа идэх» аргагүй гэдгийг тэр мэдэж байсан боловч тусалж магадгүй гэж горьдоно. Тооны хичээл дээр болсон явдлаас хойш Саран түүнд нүүр өгөхөө больжээ. «Ертөнцийг харах цонх» гэж бичсэн гарчгийн доор Даваа ердөө л таван өгүүлбэр тавьсан байлаа. Түмэн багш найруулан бичгийн ажил хийх сэдэв уншиж байхад чихэнд нь хоногшин үлдсэн цөөн хэдэн өгүүлбэрийг хооронд нь утгын авцалдааг бодолгүй яаран бичсэнээс хойш Даваа дэвтэр дээрээ ганц ч үсэг нэмж бичсэнгүй. Зэргэлдээ эгнээний ширээнд сууж байгаа Төмөр тийш тонгойн харлаа. Бичгийн ажлаа хийж дууссан Төмөр алдаа мадаг байгаа эсэхийг нягтлан үзэж байгаа бололтой үзгийнхээ үзүүрийг дэвтрийнхээ хуудаснаас хөндий гүйлгэн уруулаа үл мэдэг хөдөлгөн тонгойн сууна. «Будаа идэх» арга тасарсан Даваа санаа алдан арынхаа ширээг нуруугаараа налан нар туссан цонхоор гадагшаа харав. Бичгийн ажлаа хийж дууссан түрүүчийн хүүхэд дэвтрээ багшийнхаа өмнө ширээн дээр тавиад гарч эхлэв. Завсарлагын хонх цохиход 10 минут үлджээ. Саран найруулан бичгээ гүйцээгээд алдаа байгаа эсэхийг хэдэнтээ нягтлан уншив. Даваа нүднийхээ булангаар Сарангийн хөдөлгөөн бүрийг алдалгүй ажиглан хэнэггүй царайлан сууна. Бичгийнхээ ажлыг дуусгах тухай тэр огт бодсонгүй. Харин хоёр нугалж өмднийхөө халаасанд хийсэн цаасыг гараараа тэмтрэн санаснаа хийх боломжтой цагийг хүлээж байлаа.

	Саран уудаг цаас дэвтрийнхээ завсар хавчуулаад босов. Даваа бас дэвтрээ барин түүний араас явлаа. Ангийн журнал дээр ямар нэг зүйл тэмдэглэж суусан багш Түмэн Саранг ширээн дээр дэвтрээ тавиад ангиас гарахыг огт анзаараагүй мэт байснаа Давааг дэргэдээ очмогц толгойгоо өргөн өөдөөс нь гайхан харж, 

	— Чи бичээд дууссан юм уу? Хонх дуугарах арай болоогүй байна шүү дээ гэлээ. «Дутуу бичсэнийг минь Түмэн багш яагаад мэдчихдэг билээ. Сэтгүүл уншаад тонгойгоод сууж байсан шүү дээ» хэмээн бодсон Даваа:

	— Дуус...с...саан гэж тэвдсэндээ худал хэлэв.

	— Хэдий завдаа бичдэг байна аа. Түрүүнээс хойш чи цонхоор хараад л суугаад байсан шүү дээ гэж Түмэн багш хэлснээ, 

	— За яах вэ? Гүйцэд бичээгүй бол өөрт чинь муу юм болно доо гээд журнал дээр бичиж байсан юмаа үргэлжлүүлэн тонгойлоо. Даваагийн зүрх түгшин Түмэн багшийг нүд салгалгүй ажиглаж байснаа дэвтрээ ширээн дээр тавихдаа алган доороо нуусан дөрвөлжин эвхсэн бичгээ нүд ирмэх зуур Сарангийн дэвтэр завсар хавчуулж орхиод яаран ангиас гарлаа.

	Сандрахдаа мөчидхөн хавчуулсан тэр бичгийн сэжүүр дэвтэр завсраас цухуйж байгааг Даваа ер анзаарсангүй. Санаснаа хийж сэтгэл амарсан тэр ангийнхантайгаа зогсож байгаа Сарангийн дэргэдүүр өнгөрөхдөө тохойгоороо хүчтэй ёврон дуу алдан эргэж хармагц өөдөөс нь нүдээ сөлийлгөн харж «мээ... мээ» гэж ямаа шиг дуугараад цаашаа харайлгав. Саран түүнд юу ч хэлсэнгүй, харин дэргэд нь зогсож байсан охин Даваагийн араас долоовор хуруугаараа чичлэн зааж «энэ муу унжуу хамарт мэдрэл муутай байх аа» гэв.

	Завсарлах хонх хангинав. Ангиудын хаалга зэрэг шахам нээгдэн хүүхдүүд шуугилдсаар гарч ирлээ. Бичгийн ажлынхаа дэвтрийг өгөхөөр ирсэн хүүхдүүдэд Түмэн багш хандаж.

	— За хүүхдүүд ээ! Өнөөдөр сургуулийн жижүүр хийцгээж байгаагаа мартаагүй биз. Одоохон байр байрандаа очицгоо гэв. Түмэн багш Жаргал хоёр үлдлээ. Ангийн жижүүрийн ээлж таарсан Жаргал чийгтэй алчуураар самбараа толийтол арчаад ширээн доогуур цаас, хог хаясан эсэхийг шалгана. Түмэн багш ширээн дээр тэвхийтэл хураасан дэвтрийг авч суудлаасаа босоод ангиас гарахыг завдсанаа Жаргал тийш эргэн харж зогсов.

	— Хүү минь, аж амьдрал чинь ямар шүү байна даа. Ойрдоо чамтай тухтай ярих чөлөө гарсангүй. Ангийнхан нөгөө гаргасан хуваариараа очиж ар гэрийн чинь ажилд тусалж байгаа биз дээ.

	— Манайхан бүгдээрээ тусалж байгаа.

	— Зүйтэй, сайн байна. Дутагдаж гачигдсан зүйл байвал багшаасаа зоволгүй хэлж байдаг юм шүү.

	Жаргалд хэлэх үг олдсонгүй, доошоо тонгойн зогсов.

	— Өнөө орой 19 цагт эцэг эхийн хуралтай. Хичээлийн шинэ жил эхэлж байгаатай холбогдуулаад эцэг эхэд ярих юм байгаа. Аавдаа хэлээрэй.

	— За, би аавд хэлье!

	Түмэн багш хаалга түлхэн гарах гэснээ зог тусан эргэж, 

	— Өө хөөрхий! Бас л нөгөө цүнхээ мартчихлаа гээд эргэв. Түмэн багш үргэлж барьж явдаг дүүрэн номтой том хүрэн цүнхийг Жаргал ширээний нь цаанаас авч өгөв.

	Нэг гартаа цүнхээ барьж, нөгөө гартаа журнал дэвтрүүд сугавчилсан Түмэн ангиас гарав. Хоёрдугаар давхрын шатаар бууж явах үес сугавчилсан дэвтэр завсраас дөрвөлжлөн эвхсэн цаас унахыг тэр бээр огт анзаарсангүй багш нарын өрөөнд оров. Ангидаа ганцаараа үлдсэн Жаргалд хийх юм байсангүй, цонхны дэргэд очоод гадагшаа харж зогслоо. Сургуулийн өмнө тарьсан улиаснуудын сүүлчийн навчис үе үе үлээх салхинаа ганц нэгээрээ тасран унаж байлаа. Үй олноороо чуулсан болжморууд навчаа гээж байгаа моддыг өрөвдөн харамсах мэт шулганаан шуугьж, мөчрөөс мөчир дамжин жиргэнэ. Цонхоор үд дундын нарны илч тааламжтайяа ээж, цонхны тавиур дээрх цэцэгсийн навч, дэлбээ гэрэл гэгээнд нь гялтайн үзэгдэнэ. Сургуулийн үүдний өмнөх цардмал талбайд хүүхдүүд анги бүлгээрээ бөөгнөрөн наадацгаана. Хаалга гэнэт огцом нээгдэн хэн нэгэн гүйн орж ирэх чимээгээр Жаргал эргэж харлаа. Хацар нь улайж, нүд нь дүгрэглэн гялалзсан Шарав амьсгаадсаар Жаргалын дэргэд ирж, 

	— Жаргал аа! Жаргал аа! хэмээн амаа ангайн хэдэнтээ чанга хэлснээ

	— Энэ юу вэ? Чи таа! гэж ямар нэг юм атгасан баруун гараа өргөв.

	— Би яаж мэдэх юм бэ? Алив жаахан цухуйлгаад харуулаач! Тэгвэл би таая! гэж Жаргал түүний өргөсөн гар өөд харав.

	— Өө! Хэзээ таалгах юмыг үзүүлж байсан юм бэ?

	— Тэгвэл... Энгэрийн тэмдэг байна.

	— Таасангүй.

	— Тэгвэл товч.

	— Бас таасангүй.

	— За үзүүлчих л дээ.

	— Их чухал юм байгаа. Таавал үзүүлнэ.

	— Үзүүлэхгүй бол булааж авна шүү, 

	— Булаахаас чинь өмнө би ураад хаячихна.

	— За тэгвэл би таалаа. Цаас л байна.

	— Чи яаж мэдсэн юм бэ?

	— Урна гэж чи сая хэллээ шүү дээ..

	— Даавууны өөдөс ч байж болно.

	— Хээ... даавууны өөдөс атгаад чамаар таалгаад яах юм.

	— Давааг шоолж чиний зурсан зураг л байна.

	— За за. Чи таахгүй юм байна. Чамд бичсэн захиа байгаа юм. Хэн бичсэнийг таавал өгнө.

	— Манай ангид байсан Сүхээ л хөдөөгөөс бичээ биз.

	— Биш ээ.

	— Ноднин жил пионерын зусланд хамт амарсан хүүхдүүдийн нэг л бичсэн байх...

	— Бүр ч таасангүй.

	— Тэгвэл чи л өөрөө бичсэн захиа байна

	Шарав дээш өргөсөн гараа элгэн дээрээ тавиад эг мааггүй хөхрөв. Түүний атгаастай гараас Жаргал барьж аваад тэнийлгэх гэж оролдов. Үнгэгдсэн цаасны сэжүүр Шаравын хурууны завсраар харагдана.

	— Ёо... ёо... Хуруу хугаллаа! Хүчээр булаах гэвэл би үзүүлэхгүй шүү.

	— Чи өөрөө маяглаад үзүүлэхгүй юм байна шүү дээ.

	— За... за... май.

	Жаргал алгаа тосов. Шарав түүнд бэлэг өгч байгаа мэт гараа өргөн алган дээр нь үрчийж үнгэгдсэн жижигхэн дөрвөлжин цаас тавиад, 

	— За хар! Жаргалд гэж бичсэн байгаа биз гэв.

	Бичгийн хэвийг хармагц хэд хоногийн өмнө Сарангийн өгсөн хоосон цаас Жаргалын санаанд орлоо.

	— Үүгээр чинь би яах юм бэ? гэж тэр урамгүй хэлээд Шарав тийш харав.

	— Чи харахгүй байна уу? Жаргалд гэсэн байгаа биз дээ.

	— Тэгээд... Дотор нь юу ч бичээгүй...

	— Чи яаж мэдсэн юм. Зөндөө юм бичсэнийг би харсан... Тэгэхдээ би уншаагүй.

	— Саран чамд өөрөө өгсөн юм уу?

	— Үгүй ээ, наадахыг чинь дөрөвдүгээр ангийн хэдэн хүүхэд шатан дээр үзээд... булаацалдаад байхаар нь би жижүүр хийж байгаагаа далимдуулаад хурааж авсан юм. Тэгээд дэлгээд харсан чинь... би уншаагүй л дээ... юу... юм бичсэн байхыг нь хараад л...

	Жаргал Шаравын нүүр өөд гайхан харж байснаа гартаа байгаа эвхээтэй цаасыг дэлгэж үзэх эсэхээ шийдэж ядан зогсов. Тэр хоёр яриандаа болоод Давааг гаднаас орж ирснийг анзаарсангүй. Сарангийн бичгийн хэвийг дуурайлган бичсэн захиа нь Түмэн багшид хүрэлгүй Жаргалын гарт орсонд Даваагийн гайхаш тасран хаалганы самбар налан шуухитнан зогсов. «Гай гэдэг чинь энэ дээ. Сарангийн дэвтэр завсраас олсон захиаг Түмэн багш олоод Жаргалд өгсөн юм болов уу? Эсвэл энэ Шарав намайг мөрдөж байгаад... Үгүй ээ, Шарав түүнийг авах зав гараагүй. Надаас түрүүлээд ангиас гарсан. Тэгээд яахлаараа... хэмээн утга учир авцалдаагүй олон юм бодож алмайрсан Даваа тоглож наадсан дүр үзүүлэн Жаргалын гараас нөгөө зурвасыг булааж авахаар ухасхийв. Тэгтэл ширээний буланд өвдгөө цохин суун тусан унаж өөрийн эрхгүй ёолов. Тэр чимээгээр Жаргал Шарав хоёр эргэж харлаа. Даваа нүүрээ үрчийлгэн өвдгөө тэврэн дуу тавин ёолж шалан дээр сууж байгаа нь баашилж маягласан шинжгүй аж. Шарав түүн тийш ухасхийн сугадан өндийлгөв. Хэн нэгэн хүн гарт нь байгаа зурвасыг булаах вий гэсэн шиг Жаргал нугалж үнгэсэн нөгөө захиаг халаасандаа яаран хийгээд туслахаар очлоо. Даваа хөмхийгөө зуун өндийж догонцон зогсов.

	Хонх жингэнэн дуугарлаа. Хичээлийн завсарлага дуусжээ.

	 

	«ИЛБЭ»

	Хүүхдүүд багшийн зурж, зааварласан ёсоор цэцгийн модон сав хийх ажилдаа орлоо. Энд тэндгүй алх, цүүц, хөрөө, харуулын чимээ сонстоно. Модны зомгол, үртэс үсчин хүүхэд бүр хийж байгаа зүйлээ цэвэрхэн сайхан хийх гэж мэрийнэ. Дуу чимээ гаргалаа, хоорондоо ярилаа гэх багшийн зэмлэх үг сонстохгүй, тэгээд ч хичээлийн эцэст өөрийн гараар ямар нэг хэрэгтэй юм хийж бүтээснээ багшдаа шалгуулан үнэлэлт авдаг хөдөлмөрийн хичээл сурагчид дуртай юм. Жаргал харуулдсан банзан дээр хэмжээ тавьж, хөрөөдөх хэсгийг шугамдан тэмдэглэв. Шарав түүний дэргэд ирээд, 

	— Чи наадахаа бушуу хийчих... Дараагийн хичээлд орохоос өмнө... гэж шивгэнэн хэлснээ үгээ гүйцээлгүй урт модон ширээний цаана цүүц бариад зогсож байгаа Саранг харж, 

	— Цэцгийн сав хийх ч амархан... Харин шувууны үүр хийх хэцүү... гэж тэс өөр юм яриад холдов. Жаргал гайхсангүй, харуулдсан банз хөрөөдөн зогсов. Гэр ахуйн хичээлийн багш өвдөөд ирээгүй учир охид дархны хичээлд багшаасаа гуйж байгаад орж ирсэн тул хөвүүд юу хийж чаддагаа тэдэнд үзүүлэх гэж тус бүрдээ мэрийнэ Жаргал хөхиүн баясгалантай байлаа. Саран түүний хийж байгаа зүйлийг ширээний цаанаас сонирхон харна. Даваатай нэг ширээнд сууснаас хойш Жаргал өөрөөс нь дөлөөд байдаг болсонд Саран гомдсон боловч түдэлгүй мартжээ. «Найрамдал байгуулахыг хүссэн» зурвасыг нь уншилгүй ураад хаясны учрыг асууя гэж үе үе бодовч тийм боломж ер гарсангүй. Хичээл тармагц Даваа түүнээс салахгүй даган Африк тивд морь шиг том биетэй далавчтай сармагчин модон дээгүүр дүүлэн нисэж явдаг тухай, Номхон далайн нэг жижиг арал дээр далайн дээрэмчид бүгж, нааш цааш явж байгаа усан онгоцнуудыг дээрэмдэж байгааг киноноос үзсэн тухай зэрэг санаанд багтамгүй элдэв адал явдлыг гар хуруугаа занган ахин дахин нуршиж уншсан, сонссоноо заримдаа үнэмшихийн аргагүй болтол дэвэргэн дэгс ярихыг нь сонсоод Саран «Худлаа... худалч» гэж улаан цайм хэлээд шоолж инээнэ. Ярьснаа үнэн гэдгийг нотлохын тулд Даваа дээрэмчид буудалцаж зодолдож байгааг дүрслэн үзүүлэх гэж нударга зангидан үл үзэгдэх хүнийг цохиж, түүгээр ч барахгүй газарт саван унаж, хөрвөөн гудамжны чийдэнгийн шон өөд асаж авирсан удаатай. Даваагийн тэр хөгийн ааш авирыг сүүлдээ Саран тоохоо болив.

	Хичээл тармагц Жаргал Шарав хоёр тэгэхээс тэгэх гэсэн юм шиг өөр гудамжаар явна. Эсвэл дэргэдүүр нь огт танихгүй юм шиг хоорондоо ярьж хөхрөлдөн гүйж өнгөрнө.

	Саран ч тэр хоёрыг царайчлахгүйг хичээнэ. Гэлээ ч ээжээсээ өнчирсөн Жаргалыг өрөвдөн гэнэ гэнэхэн санаа алдана. Дархны хичээл дээр Саран Батын дэргэд зогсон туслах зуур түүний юу хийж байгааг сэмхэн ажиглана. Жаргалын дэргэд Шарав очоод ямар нэг юм шивгэнэн хэлэхийг ч анзаарчээ. Үргэлж уруу царайлан газар шагайж, гомдсон мэт уруулаа жимийн дуугүй явдаг байсан Жаргал өнөөдөр сэргэлэн цовоо, тэр ч байтугай үе үе Саран тийш хяламхийн байгааг Саран ажиглав. Эхний удаа харц тулгармагц Жаргал цайлганаар инээмсэглэхийг Саран анзаараагүй дүр үзүүлэн хажуу тийшээ харжээ. Тэгтэл дахиад л харц тулгаран Жаргал дөрвөн талыг нь эвлүүлж байгаа цэцгийн саваа дээш өргөн түүнд харуулан

	— Ямар болж байна гээд инээмсэглэв.

	— Зүгээр, аятайхан болж байна гэж Саран тоомжиргүй хэлснээ өөрийн мэдэлгүй хариу инээлээ.

	Батаатай хамжин цэцгийн сав хийх даалгавар багшаас авсан Даваа банзны тайрдас харуулдах гэж мунгинан байлаа. Харуулдаж байгаа банз нь мужааны ширээн дээрээс мулт үсрэн шалан дээр унана. Түүний нүдний харц зөвхөн Жаргал тийш ханджээ. Сарангийн бичгийн хэвийг дуурайлган номоос хуулж бичсэн зурвасыг Жаргал унших вий гэхээс цухалдан, амьсгаа нь давхацна. Тэр захидал Түмэн багшийн гарт орсон бол бөөн шуугиан дэгдэж, Саран Жаргал хоёр нүүрээ хийх газаргүй болно гэж бодож байсан нь талаар өнгөрсөнд Даваагийн уур хүрч байв. Саран өөрийг нь үл тоомсорлон тохуурхаж, Шарав элдвээр хочлон шоолдгийн хариуг авах, бас Жаргал Саран хоёрыг улам эвдрэлцүүлэх гэсэндээ л тэр зурвасыг бичсэн ажээ. Гэтэл санаснаар нь болсонгүй... Хэд хоногийн турш уран зохиолын шинэ, хуучин номын хуудас эргүүлэн хэрэгтэй үгээ эрж хамаг цагаа үрж арай ядан бичсэн зурвасаа одоо Жаргалаас яаж салгах билээ гэхээс өөрийг Даваа огт үл бодно. Түүний барьсан харуул хаа хамаагүй гулган урдаа тавьсан банзыг ширээн дээрээс байн байн түлхэн унагана. Тэс өөр тийшээ харан мужааны ширээг харуулынхаа ирээр үлгэж байгаа түүний дэргэд багш ирэв. Хөдөлмөрийн хичээлийн багш Намсрай Давааг гайхан харж зогссоноо:

	— Хүүе, яаж байгаа чинь энэ вэ? Наад ширээ хэцүүдлээ гэв. Даваа сая л ухаан сэхээ орсон мэт Намсрай багш өөд гэмгүй царайлан харснаа, 

	— Энэ банз ширээн дээрээс гулгаж унаад харуулдаж болохгүй юм гэж гомдол мэдүүлэв.

	— Хийж байгаа юмандаа анхаарлаа хандуул. Наад банзаа хашлага модонд ингэж тулгаад харуулынхаа бариул, хамар дээр жигд дарж шулуун харуулд гэж Намсрай багш түүнд биечлэн зааж үзүүлэв. Багшийн ярьж зааварлах хооронд Даваа бас л Жаргал тийш хялалзан

	— За... тэгье! Одоо би чадна гэж багшийнхаа юу хэлснийг нь ойлгоогүй байж худал хэлэв.

	Жаргал цэцгийн савны дөрвөн талыг эвлүүлж хадаад ёроол хийх модоо харуулдан тэгшилнэ. Хийж байгаа зүйлээ түргэн дуусгах сан гэж тэр бас яарна. Уншиж амжилгүй далд хийсэн нөгөө нугалж үнгэсэн захиаг байн байн халаасандаа гараа шургуулан тэмтрэн үзнэ. Хөдөлгөөн бүрийг нь зэргэлдээх ширээний цаанаас Даваа анан ажиглаж байгааг тэр огт мэдсэнгүй.

	Хичээлийн цаг дуусах ойртсоныг Намсрай багш хүүхдүүддээ анхааруулсанд Даваа бүүр ч сандрав. Тус болохоос саад тээр болж байгаа Даваад дургүй нь хүрсэн Батаа хөлстэй духаа ханцуйгаараа шудран өөрийн гараар харуулдаж тайрсан банзыг эвлүүлэн хадаж байлаа.

	— Найз минь, чи л аргалж үз. Мужааны ажилд би авьяасгүй юм байна гэж Даваа дээгүүр харан хэлээд Боохойг дуурайн Батаагийн мөрөн дээр түсхийтэл алгадав. Шуухитнан дуугүй зогссон Батаагийн уур хүрч Даваагийн хор шарыг нь малтсан хэдэн үг хэлэхийг завдсанаа яахаас буцахгүй хүйтэн царайг нь хараад болгоомжиллоо.

	Хичээл завсарлав. Хонхны жингэнэх дуунаар хүүхдүүд бэлэн болсон цэцгийн саваа үзүүлэхээр Намсрай багшийг тойрон бужигнан шуугив.

	Жаргал Мишиг хоёр ч хамтарч хийсэн цэцгийн саваа багшдаа үзүүлэхээр хүүхдүүдийн дундуур зүтгэнэ. Даваа ширээн дээгүүр харайн ухасхийлээ.

	— Хүүхдүүд ээ, битгий бужигнаж, шуугилд! Дэс дараагаараа ирээд өг. Хийсэн сав дээрээ нэрээ бичээрэй гэж Намсрай багш хэлэв.

	Жаргалын ард очсон Даваа ухаан жолоогүй урагшаа зүтгэн түлхэв. «Одоо л авч амжихгүй бол өнгөрнө» гэж тэр боджээ. Тэгээд баруун гарынхаа долоовор дунд хуруу хоёрыг Жаргалын өмдний халаас уруу сэмхэн шургуулав. Зүрх нь түгшин нүд нь бүрэлзэнэ. Эргэн тойронд байгаа хүүхдүүд нэг бүхэл бараан дүрс болон харагдана. Хурууны нь үзүүрт цаасны сэжүүр тэмтрэгдсэн боловч хавчиж болохгүй байлаа. Сандарч түгшсэнээс болоод амьсгалахаа мартсан учир усанд байгаа юм шиг цээж нь бачимдав. Амьсгаа авбал Жаргалд мэдэгдчих юм шиг санагджээ. Нүдээ тас аниад Жаргалын хажуу талаас шахан гараа өмдний нь халаасанд лав шургуулав. Санасан хэрэг нь бүтлээ. Алган дотор багтахаар эвхсэн цаасыг хоёр хуруугаараа хавчин гаргаж ирээд өмднийхөө халаасанд хийлээ. Хүүхдүүдийн дундуур зүтгэн орсноосоо хавьгүй их хүч гарган Жаргалын дэргэдээс Даваа холдлоо. «Чи суйлах сугалах эрдэмд авьяасгүй» гэж Боохойн хэлж байсан үг Даваагийн санаанд оржээ. Ээжийнхээ гар цүнхнээс мөнгө авч байхдаа ч саяынх шиг сандарч түгшиж байгаагүйгээ тэр санав. Гэлээ ч санасандаа хүрч, Жаргалын халааснаас Сарангийн бичгийн хэвийг дуурайлган өөрийн гараар бичсэн зурвасыг суйлан авсандаа тэр баярлахын ихээр баярлажээ. «Хэнд ч мэдэгдэлгүйгээр, яг л илбэчин шиг л салгаж чадсаныг Боохой харсан болоосой. Намайг сугалах авьяасгүй гэж хэлсэндээ лав харамсана» гэж Даваа бодож байлаа. Сургуулийн байшингийн урт, уужим хонгил, шатаар нааш цааш, дээш доош зорчиж байгаа хүүхдүүдийн дундуур тэр яаж өнгөрснөө баярласандаа болоод огт анзаарсангүй. Нэг мэдэх нь хоёрдугаар давхарт байдаг доголд тавьсан цаас хог хийдэг төмөр савны дэргэд Даваа очсон байв. Тэгээд ийш тийш сэрэмжлэн харснаа өмднийхөө арын халаасанд хийсэн нөгөө зурвасыг гаргаж ирээд хэдэн хэсэг болгон урж тастан хогийн сав уруу чулуудав...

	Нэгдүгээр давхрын шатны доор Жаргал түрүүлж очоод халаасаа уудлав. Шарав түүний хойноос гүйж ирэв. Жаргал өмд цамцныхаа бүх халаасыг уудалж үзээд юу ч олсонгүй.

	— Яав, алга болчихоо юу? Дахиад сайн үз гэж Шарав түүнд хэлэв.

	— Түрүүхэн энд байсан.

	— Уудалж үзэж байгаад шалан дээр унагачхаагүй биз.

	— Үгүй ээ! Би энд... карманыхаа бүр ёроолд хийсэн.

	— Хачин юм даа. Далавч ургаад нисчихмээргүй юм.

	— Сая хичээл хийсэн ангидаа очиж үзье.

	— За тэгье.

	Жаргал Шарав хоёр хөдөлмөрийн хичээл хийсэн танхим тийш хойно урдаа орон яаран явав.

	 

	АВГА АХТАЙ БОЛСОН НЬ

	Нар оройтож мандан эрт жаргадаг боллоо. Богд уулын оройд цас цавцайн холоос гялалзан гялтганаад өвлийн амьсгал хэдийнээ оржээ. Өглөөгүүр орсон цас үдийн наранд хайлмагтан засмал зам, цардмал талбай дээрх үл мэдэг хотгор хонхорт тогтсон ус зайрмагтан хөлдөж байлаа. Амьсгалах агаар булгийн ус мэт цэвэр тунгалаг сэрүүн сайхан.

	Гонгорынх хашаандаа айл буулгахгүй дангаар өвөлжихөөр болжээ. Эцэг нь энэ тухай Жаргалд яриагүй болов ч голд нь шалны шороо овоолсон гэрийн буурийг намаржин хэн ч засаж янзлаагүй тул айл буухгүй гэдэг нь тодорхой байв. Өнгөрсөн жил ээжийн нь танил айл өвөлжиж хаваржаад зусланд эрт гарсан билээ. Тэднийх намар эргэж буусангүй. Бодвол эцгийн нь догшин ширүүн ааш авираас болсон биз. Харин ойрдоо эхийг нь эмнэлэгт олон сараар хэвтэх үеэр тэднийхээр үргэлж ирдэг хамар, хацар нь даарсан мэт улайж, нүд нь цэлхэрсэн, хувцас хунараа хааш яаш өмссөн хүмүүсийн хөл татарчээ, Тэдний олонх нь бүүр нүдэнд үзэгдэхээ больсон байлаа. Жаргалын эцэг ч өдөр бүр халамцуу явдгаа больжээ. Яльгүй юманд дүрсхийн уурлан унтууцдаг нь бүрмөсөн зүгээр болоогүй ч ааш зан нь хуучнаасаа арай л уян зөөлөн болсон байлаа. Энэ бүхний учир чухам юунаас болсныг Жаргал мэдэхгүй ч эцгийг нь уруу татан, архидаж, орон гэрийг нь эзгүйчилдэг тэр хүмүүс аль нэг тийшээ алга болсныг зөнгөөрөө гадарлаж байв.

	Ангийнхан нь хагас, бүтэн сайн өдөр хэсэг бүлгээрээ ээлжлэн ирээд түлээ модыг нь хөрөөдөн хагалж өгөхөөс эхлээд шал, цонхыг нь арчиж, аяга тавгийг нь хүртэл угааж өгнө. Эцэг нь хуучин шигээ ангийнхныг нь аашилж загнахгүй, харин сайхан зан нь хөдөлбөл байгаа чихэр боовоо тарааж өгнө. Гэхдээ л хүүхдүүд Жаргалын эцэг Гонгорыг эзгүй байдаг цагийг тааруулан ирж туслахыг хичээнэ. Ангийнхан нь гэр орны нь ажилд тусалдгийн ачаар Жаргал хичээлээ давтаж, сургууль дээр зохиодог олон нийтийн ажлаас хоцрохгүй оролцдог байв.

	Ү дунд өнгөрөх үес тэнгэрт бүртийх ч үүлгүй цэлмэг болов. Жаргал хичээлээсээ тарж гэртээ ирээд өглөө чанаад орхисон цайгаа халаан үдийн ундаа уухаар ширээний ард суулаа. Цонхны тавиур дээр тавьсан сэрүүлэгтэй аяган цаг чаг чаг цохилох нь чимээ аниргүйн дунд тод сонстоно. Ээжийн нь амьд сэрүүн байхад аав нь үдийн завсарлагаар гэртээ ирж цайгаа уудаг байв. Оройн ээлжийн ажилгүй өдрөө ээж нь хоол ундаа хийгээд нөхөр, хүү хоёроо ирмэгц гурвуулаа ширээ тойрон суудаг байв. Өдрийн ээлжийн ажилтай үедээ өөрөө гэртээ ирж амждаггүй болов ч хоол, цайгаа өглөө эрт босож бэлтгээд орхиж заншжээ. Тиймээс ч Жаргал өглөөний цай, өдөр, оройн хоол ундаа ганцаараа ширээний ард суун ууж, идэж үзээгүй, аав ээж хоёртойгоо хамт, эсвэл тэр хоёрынхоо хэн нэгтэй нь хамт байж дассан ажээ. Одоо тэр бүхэн өөр болжээ. Унд уух, хоол идэх үес, ялангуяа цор ганцаараа ширээний ард суух бүрдээ ээжийгээ амьд сэрүүн байсан үеийг өөрийн эрхгүй дурсана. Энэ өдөр үдийнхээ ундыг ганцаараа ууж суухдаа талийгаач ээжийгээ дурсан нүдэнд нь нулимс цийлгэнэн, зажлаад залгисан талх хоолойд нь торж зангирах мэт болов.

	Хашааны хаалга чанга цохих чимээгээр Жаргал өндийн цонхоор харангаа хацар дээрээ бөмбөрөн унасан нулимсыг гарынхаа араар арчив.

	Аав үдийнхээ ундыг ажлынхаа газрын гуанзанд уудаг болсон шүү дээ. Өнөөдөр яагаад ирж байгаа юм бол... Эсвэл манай ангийнхнаас хэн нэг нь ирж байгаа юм болов уу? гэж Жаргал гайхан байшингаасаа яаран гүйж гарав.

	Явган хаалганы оньсыг мултлан онгойлголоо. Жаргал таасангүй. Ааваас нь намхавтар нуруутай, нэлээд хуучирч энд тэндээ бараан толбо суусан саарал даавуу хөвөнтэй дээл дээр хурц шар өнгөтэй шинэхэн дурдан бүс ороосон хижээл насны бүдүүн лагс эр зогсоно. Танихгүй тэр хүн зүүн гартаа будаг нь холцорч нэлээд элэгдсэн хүрэн өнгөтэй багавтар ширэн чемодан барьжээ. Хоосрох, дүүрэх зовлон бишгүйдээ үзэж хэлбэгдэн шир нь зөөлөрсөн тэр чемодан нь авч яваа эзнийхээ намба төрхтэй огт нийцээгүй мэт Жаргалд санагдсан болов ч хэрэг болгон удаан ажигласангүй.

	Хижээл эр Жаргалыг хөлөөс толгойг хүртэл нухацтай шинжин харснаа харц тулгармагц танимхайран инээмсэглэв. Урд өмнө огт зүс үзээгүй тэр хүн айл андуурч яваа юм байна гэж бодсон Жаргал асуусан харцаар өөдөөс нь ширтэв. Танихгүй тэр хүний шалхгар хацартай, өргөн нүүр, баруун хөмсгийг нь хөндөлдсөн цагаан сорви, инээмсэглэж байгаа мөртөө цоргин ширтэх нүдний нь харц Жаргалд айдас хүрмээр санагдсанд харц буруулан

	— Та айл эрж яваа юм уу? гэж аядуухан асуулаа.

	— Үгүй ээ хө, энэ чинь Гонгорынх мөн биз дээ гээд хижээл эр хөмсгөө өргөн Жаргалын дээрээс тонгойв.

	— Тийм ээ, манайх мөн...

	— Тэгнэ ээ тэр... Хөгширч ой ухаан муудсан ч гэсэн ах нь алд дэлэм андуурна гэж ярихгүй. За тэгээд та нар сайн биз дээ гээд хижээл эр хашааны явган хаалгаар орж ирлээ. Жаргал гайхасхийн хойш хэдэн алхам ухран түүнд зам тавьж өгөв.

	— Дүү минь, чи намайг огт танихгүй байна аа даа? Би чиний авга ах чинь байна шүү дээ... За, арга ч үгүй биз. Намайг тээр жил танайд ирэхэд чи улаан нялзрай амьтан өлгий дотроо чарлаад хэвтэж байсан юм чинь... Одоо ч мундаг том эр болжээ гээд хижээл эр малилзтал инээв. Жаргал гайхсандаа түүний нүүр өөд ширтэн дуугүй зогссоор байв. «Ээж аав хоёрын аль нь ч надад авга ах болох хүн бий гэж ердөө ярьдаггүй байсан шүү дээ. Би ярьсныг нь мартсан юм болов уу» гэж бодоод, 

	— Ах аа, би таныг ердөө танихгүй юм байна гэж үнэнээ хэллээ.

	— Чи намайг танихгүй байх нь аргагүй. Харин эцэг чинь намайг ирнэ гэж чамд хэлээгүй хэрэг үү?

	— Үгүй ээ, хэлээгүй.

	— Манай Гонгор ч надаасаа дор амьтан болжээ. Утас цахилгаан явуулаад байхад угтаж авах ч үгүй. Тэгээд бас ! газар дээрх ганц ахынхаа тухай үр хүүхдэдээ ярьдаггүй байх нь ээ... За яах вэ? Дүү минь хоёулаа танилцъя. Би чиний төрсөн эцгийн чинь ах, нэг үгээр хэлбэл чиний авга ах болох хүн байна гээд чемодантай юмаа газарт тавиад Жаргал тийш бүдүүн хуруутай том гараа сарвайв.

	Аавыг нь сураглаж ирдэг архи ханхлуулсан хүйтэн царайтай хүмүүс Жаргалын санаанд гэнэт орж ирсэнд танихгүй хижээл эрийн өөдөөс болгоомжлон харсан чигээр гараа дурамжхан өгч мэндлэв. Тэгтэл хижээл лагс эр түүнийг биедээ татан ойртуулаад ширүүн алгатай том гараараа хоёр хацрыг нь өвдтөл шахан духан дээр нь нойтон оргитол шүлстэн үнсэв.

	— Аргагүй ээ, аргагүй... Өөдөсийн чинээ улаан цурав амьтан ийм том эр болчихсон юм чинь... Авга ахыгаа танихгүй байх нь түмэн зөв... Гонгор лүд ядахдаа чамд миний тухай яриагүй юм чинь... гээд тэр бээр амьсгаадан тас тас хөхөрлөө.

	Хижээл эрийн байдал төрх, ярьж инээж байгаа нь Жаргалд этгээд, хуурамч санагджээ. Тэгээд түгдчин байж, 

	— Ах аа, таны нэрийг хэн гэдэг вэ? гэв. Танихгүй эрийн өргөн нүүр улсхийн хувирснаа түдэлгүй инээмсэглэх аядаж

	— Юу гэнэ ээ хө? Чи солиороогүй биз? Одоо болтол авга ахынхаа нэрийг сонсоогүй гэж үү?..« Энэ ч арай дэндэж байна. Одоогийн хүүхдүүд ийм л болоод байгаа юм... Төрөл саднаа ч мэдэхээ больжээ. Тэнгэрээс унаж, газраас ургасан юм шиг... гэснээ

	— За... за... чиний буруу биш. Гонгор л чамайг ийм болгосноос зайлахгүй... Сайн тогтоож ав. Миний нэрийг Жанлав... Жанлав... гэдэг юм гэж хэлэв.

	Авга ах нь газраас чемоданаа шүүрэн авч, 

	— За тэгээд би ингээд гадаа зогсоод байх болж байна уу? Хол газраас ядарч... өлсөж даарч ирээд хүний хүн шиг хүйтэн царайлан угтахыг чинь мэдсэн бол зочид буудал барааддаг байж дээ гэж омогтой хэлэв.

	— Та манайд ор л доо. Аав орой ажил тарахаас нааш ирэхгүй.

	— Тэр усан толгой хэзээ ирэхээ өөрөө мэддэг юм байгаа биз. Энд хүрч ирээд буцаад явалтай биш. Алив дотогшоо оръё гэв.

	Жаргал түүнийг байшиндаа орууллаа. Жанлав өөрийнхөө гэрт орсон мэт чемоданаа сандал дээр түс хийтэл хаяад Жаргалын өрөөний хаалгыг түлхэн шагайснаа саравчтай эрүү малгайгаа аавын орон дээр чулуудан гарынхаа алгыг үрчин нааш цааш үг дуугүй холхино.

	— Та сууж, цай уу? Би одоохон гал түлье гэж Жаргал хэлээд том цагаан данхтай цайнаас аягалав.

	— Танайх чинь ямар хүйтэн байх юм. Гал түлдэггүй юм уу?

	— Би сая орж ирээд пийшингээ галлаж амжаагүй байна. Цахилгаан плитк дээр цайгаа чанадаг юм.

	— Өдий багаасаа залхуурдаг муу даа. Танайд удаан байвал зооринд хийсэн хонины гулууз мах шиг болох юм байна гэж Жанлав хэлээд ширээ тохойлдон сандал дээр суув. Жаргал жиргэж бэлтгэсэн хуурай мод гаднаас оруулж ирээд пийшингээ галлав.

	Жанлавыг аавынхаа ах гэдэгт тэр итгэж ядавч, энэ хүн үнэхээр авга ах мөн бол төрөл саднаа өдий болтол танихгүй, нэрийг нь ч мэдэхгүй байна гэдэг ичгэвтэр мэт бодогдоод хэлэх ярих үгээ олж чадна. Дугуй эвэр савтай чихэр хоолныхоо шүүгээ дотроос гарган зочныхоо өмнө тавив.

	Жанлав тухтай сууж цай уухыг урьтал болгохоос өмнө байн байн өндөлзөм өрөө доторх тавил, хана туурганд өлгөсөн зураг сэлтийг нэгд нэгэнгүй нэгжин ажиглаж байгаа нь Жаргалд эвгүй санагджээ. Шинэ цай чанахаар гал дээр тавьсан данхтай ус түдэлгүй буцлан исгэчсэн чимээ цоргоор нь сонстож уур савсаж эхлэв. Цайгаа үйж сүлээд талх зүсэх зуур Жаргал, 

	— Ах аа, та холоос яваа юу? гэв. Жанлав түүн тийш сочсон мэт сэрдэсхийн харснаа, 

	— Аан гайгүй ээ... Сүхбаатар хотоос ажлаар ирсэн, энд нэлээд хэдэн сар болно. Чадвал хотод суурьших бодолтой...

	— Манайхыг та яаж олж ирэв ээ. Манай ангийн зарим хүүхэд анх зааж өгөөд байхад л олохгүй төөрдөг байсан гэж Жаргал сорьж сонжиж байгаагаа мэдэгдэхгүйг хичээн асуулаа.

	— Олж ядах юу байх вэ? Эцэг чинь ноднин надад өвлийн идэш захих санаатай бичсэн захиандаа Рашааны тавдугаар гудамж, долоон тоот хаалганд суудаг болсноо дурдаад өнгөрсөн байна билээ. Миний үеийнхэн одоогийн хүүхдүүд та нар шиг наснаасаа өмнө зөнөчихсөн дүнхүү толгойтой биш... Тэгээд ч би нэг удаа үзсэн харснаа барагтай бол мартдаггүй хүн. Ямар сайндаа манай ажлын газрынхан намайг юм мартдаггүй хурц ой ухаантай гэж магтдаг юм. Харин би наашаа гарахын өмнө эцэгт чинь «цахилгаан» явуулсан юм сан. Аваагүй л юм байх даа...

	— Аав надад юм хэлээгүй.

	— Мартчихаа биз дээ... Талийгаач ээжээс чинь хойш муу аав чинь царай алдаад, ухаан санаа нь муудаа биз. Хөөрхий, миний муу дүү ч зовж байна даа. Хэд хоног та хоёрынхоо дэргэд байж, гавьтай тус хүргэхгүй ч гэсэн санаа сэтгэлийг нь засъя гэж бодсондоо л наашаа зүглэлээ...

	Жанлавтай нүүр учрахын өмнөхөн ээжийгээ үгүйлэн гашуудаж суусан Жаргалын сэтгэл уяраад явчхав. Аавыг нь өрөвдөн, ээжийг нь дурссан үг түүний сэтгэлийг хөдөлгөжээ. Саяхан сэрдэн цэрвээд байсан хөмсөг дээрээ цагаан сорвитой, өргөн нүүртэй, хижээл насны тэр лагс эр үнэхээр ойр дотнын сайн хүн, эцгийн нь төрсөн ах байж болох мэт Жаргалд санагджээ.

	— Та аавын төрсөн ах юм уу? гэж тэр сонирхон асуулаа.

	— Юу гэнэ ээ, хө! Чи ер нь ямар олон үгтэй хүүхэд вэ? Төрсөн дүүгээ л бодоод би наашаа ирлээ. Тиймгүй бол танайхаар шагайх хэрэг надад огт алга! хэмээн Жанлав зандчин хэлэв.

	Жаргал сочин суудал дээрээ навтасхийн далдичив. Авга ахыгаа тийнхүү гэнэт уурлаж зандрах юм гэж тэр огт бодсонгүй. Аавтай нь Жанлав царай төрх адилгүй ч, аашилж загнаж байгаа нь төстэй мэт ажээ. Жаргал дахин ам нээж үг хэлэхээс зүрхшээн аягатай цайгаа дутуу уугаад ширээн дээрх аяга тавгаа цэвэрлэв. Жанлав буруу харан халуун цайнаас дараалан хэдэн аягыг оочлон уугаад бүсээ тайлж нөмгөлөн аавын нь орон дээр гуталтайгаа буруу харан хэвтээд өглөө. Жаргал хийх юмаа олж ядан цонхоор гадагшаа харан удтал чимээгүй суув. Галласан пийшин халж, удалгүй тасалгаа дотор дулаан оргиод ирлээ. Чийдэнгийн утас дээр шавж бээрсэн ялаанууд анир чимээгүй тасалгаа дотуур нааш цааш нисэн зарим нь цонхны шил мөргөн жингэнэнэ.

	Жаргал өрөөндөө орж гэрийн даалгавраа хийхээр ширээнийхээ ард суулаа. Эхлээд тоогоо бодож, дараа нь хэл бичгийн хичээлийн даалгавраа хийв. Тэгээд уншиж дуусаагүй уран зохиолын номоо шүүгээнээс гарган өмнөө дэлгэж тавиад уншиж эхлэв. Тэгтэл Жанлавын шалхгар хацартай өргөн нүүр, зандчин хэлсэн үг санаанд нь орж ирээд нэг мэдэх нь арваад хуудас уншсан авч чухам юун тухай уншсанаа мэдэлгүй өнгөрчээ. Нөгөө өрөөнд хүнгүй мэт удтал чимээ аниргүй байснаа авга ах нь эхлээд шүгэл дэх мэт чимээ гарган, удаж удалгүй нохой хэрэлдэн архирах мэт жигтэй авиа гарган хурхирах сонстов. Жаргал хуруугаараа чихээ бөглөн номоо үргэлжлүүлэн уншлаа.

	Тэнгэрт нэвсгэр бараан үүлс дахин хуралдаж цонхоор туссан гэрэл гэгээ бүүдийгээд ирэв. Жанлавын хурхирах чимээ үе үе чангарч сулран заримдаа бялт тэслэх мэт болно. Жаргал удаан тэвчсэнгүй, өлмий дээрээ гишгэсээр хаалганы дэргэд очоод завсраар нь харав. Жанлав гуталтай хөлөө алцайн дээш харан хэвтээд хамар нь сарталзан тасалгааны бүх агаарыг сорох мэт бүдүүн гэдсээ цүндийтэл амьсгаа авснаа хацар нь хийлсэн бөмбөг мэт болж нимгэн уруулаа өмийлгөн амьсгаагаа гадагшаа гаргах үес шүгэлдэхтэй адил чимээ гарч байлаа. Хөвөнтэй дээлийн нь энгэр заам ярагдан хормой нь шалан дээр унжжээ. Дунд талын хэдэн товч нь тасран унасан, ногоон алаг дөрвөлжин хээтэй хуучин цамцны цаанаас хэдэн хар хялгас сөрвийсөн цүдгэр цагаан гэдэс цухуйжээ. Халзан толгойн зулай дээр нь хөлсөнд нь норсон хэдэн үс гогцоорч, баруун хөмсгийг хөндөлдсөн цагаан сорви ягаавтар өнгөтэй болсон харагдана. 

	Түүнийг Жаргал удаан ажиглав. Аавтай нь адил төстэй зүйл Жанлавын нүүр царайнд ч, бие галбирт ч огт үзэгдсэнгүй. Цээжин дээрээ тавьсан зүүн гарын бүдүүн бахим бугуй дээр нь дундаа бундан хэлбэрт зүрх бүхий хүний хөлийн тавхай дүрслэн шивсэн нь бүдэг бадаг үзэгдэнэ. Ямар нэг далд ёгт утгатай шивээсийг олж хармагц л яагаад ч юм Жаргалын айдас хүрч өлмий дээрээ гишгэн ухарсаар орон дээрээ лаг хийтэл суулаа. Зүрхэн дээр гишгээд өнгөрсөн нүцгэн хөлийн улны мөрийг дүрсэлсэн тийм шивээсийг урд өмнө хаа нэг газар үзсэн бүдэг бадаг дуртгал ой тойнд нь орж иржээ. Гэвч хэзээ, хаана үзсэнээ санасангүй...

	Оройн таван цаг болж байлаа. Жаргал хоолоо хийхээр мах хөшиглөж, гурил зуурав. Жанлав төмпөн сав дуугарах чимээгээр өндийж түүн тийш уцаарлангуй харснаа буруу харж хэвтээд бас л унтав. Тэгэхдээ түрүүчийнх шигээ их дуу чимээ гарган хурхирсангүй, үе үехэн хамар нь шуухитнан хүчлэн амьсгаадах сонстоно. Жаргал чимээ гаргахгүйг хичээн хоолоо хийж байлаа. Аавыгаа ирэхээс өмнө оройн хоолоо бэлэн болгох гэж яарна. «Гэр орны ажил ялихгүй юм шиг мөртөө цаг, хүч барсан хүнд ажил байдаг юм» гэж Сарангийн ээж нэг удаа ээжид нь ярьж байсныг Жаргал дурсав. «Ээж минь их ядардаг байсан байх даа. Ажлынхаа зав чөлөөгөөр хоол, унд хийх юм авах гэж дэлгүүрээр явж, ээлж дугаар хүлээн удаан зогсоно.

	Цуглуулж авч ирснээрээ хоол унд хийнэ. Бас аав бид хоёрын урагдсан, онгойж цоорсныг оёж нөхнө. Гэр орноо өөд татаж, цэвэр цэмцгэр байлгах гэсэндээ амралтын өдөр ч тавтай сууж цай уух завгүй байдаг сан. Ээжийгээ амьд байхад энэ тухай яагаад би огт бодоогүй юм бол?! Ус зөөх, түлээ хөрөөдөж хагалахын төлөөнөө ээжид унжиж тунирхан хөлс шан нэхэхээс наагуур загнадаг байсан даа. Одоо гэр орондоо хийдэг «бүх ажил над дээр буужээ». Ээж минь хааяа намайг зэмлэхээрээ ингэж л хэлдэг сэн. Хөөрхий миний ээж аав бид хоёрын төлөө... Гэр орны барагддаггүй энэ их ажлыг ээж минь яаж ганцаараа шахам амжуулдаг байсан юм бол?» гэж Жаргал өнгөрсөн явдлыг балчир ухаандаа цэгнэн бодоод талийгаач эхийгээ өрөвдөхийн ихээр өрөвдөнө. Түлээ нэмж хийн гал өрдсөн пийшин дээр том цагаан савтай хоол пор пор буцалж эхлэв. Сонгино, ногоо ханхалсан хоолны үнэр тасалгаа дүүрэн түгжээ. Аавын нь орон дээр дээл хувцастайгаа бүхлээр хэвтэж байсан Жанлав нааш эргэн харж хэдэнтээ их дуу чимээ гарган эвшээлгэн нойрмог бүлцэн нүдээр Жаргал тийш үг дуугүй харж удтал хэвтэж байснаа үе мөчөө нужигнатал суниан босов.

	— Хөөе, эцэг чинь бас л ирээгүй байна уу? гэж Жанлав асуугаад хариу хэлэх завдалгүй нөмгөн чигээрээ байшингаас гарав. Жаргал цонхны тавиур дээрх сэрүүлэгтэй аяган цагийг харвал оройн зургаан цаг болж байлаа. Гадаа хэдийнээ бүрэг бараг болжээ. Пийшин дээр буцалж байгаа том цагаан савтай хоолны тагийг авч үзсэнээ бариулаас нь алчуураар жийрэглэн авч ширээн дээрээ тавив. Аавтайгаа хоёулхнаа байхдаа хоёр шанага ус ордог жижиг саванд хоолоо хийдэг болжээ. Харин өнөөдөр зочинтой, тэр тусмаа нэлээд идэмхий байрын гэдэс гүзээ томтой авга ахтай хамт хооллох болсноо бодоод тийнхүү том сав дүүрэн хоол хийсэн аж.

	Жанлав гаднаас орж ирэхдээ нүд нь сэргэчихсэн, анх нүүр учирсан шигээ инээмсэглэн Жаргал тийш харж хоолны ширээний дэргэд очиж суулаа. Жаргал түүнд «Гараа угаа» гэж хэлэх гэснээ бас л уурлан зандрахаас нь болгоомжлон дуугүй байв. Цонхоор гадагшаа харвал хашааны орой дээгүүр нэг муур айван тайван явж байгаа нь сүүтгэнэн үзэгдэнэ. Жанлав данхтай цайнаас өөрөө аягалан их чимээ гарган оочилно. Тэгтэл хашааны хаалга дуугаран удалгүй эцэг нь гаднаас орж ирлээ. Жанлав суудлаасаа ухасхийн босож их л хөхиүн инээд алдан Гонгорын өөдөөс очив. Жаргалын эцэг зогтусан Жанлав тийш гайхан харснаа

	— Аан та яваад ирээ юу? гээд албаар инээд алдав.

	— Би ямар төрөл саднаа мартсан чам шиг эргүү толгойт биш гэж Жанлав чанга хэлээд Гонгорын гарыг атган уруулаа цорвойлгон хацар дээр нь шов хийтэл эв хавгүй үнсээд авлаа.

	Жанлавыг төрөл саднаа мөн эсэхэд эргэлзэж байсан Жаргал тэр хоёр үнэхээр ах дүүгийн ёсоор инээж баясан дуу алдан уулзахыг хараад ажиг сэжиг нь хоромхон зуур арилжээ. Ээжийгээ нас барснаас хойш аав нь анх удаа инээж байгааг Жаргал хараад өөрийн эрхгүй сэтгэл нь бас хөдлөв.

	 

	ДАВААГИЙН ДАЙЛЛАГА

	Үдэш болжээ. «Туул» хэмээх зоогийн газар хүн сийрэг байлаа. Боохой, Даваа хоёр баруун талын хэсгийн хойд булангийн ширээнд тухлан сууна. Сүүлчийн уулзалтаас хойших сар шахмын хугацаанд Боохойн царай нар салхинд сүрхий гандан харлаж, улам ч турж эцсэнийг Даваа ажиглав. Зөвхөн шанаанаасаа урагшхыг угаадаг юм болов уу гэмээр хүзүү, чих нь хар тоостой харагдана. Хар хөх өнгийн битүү захтай ноосон цамцны нь энгэр дээр тоос шороонд зэгэлтсэн тосны толбо тодхон үзэгдэнэ. Харин үргэлж өмсөж явдаг өнгө нь цайсан савхин хүрмийнхээ оронд үнэтэй ноосон даавуун шинэхэн хүрэм өмссөн байлаа. Өмд, гутал нь ч шинээрээ. Гэвч өмссөн бүх хувцас нь өлөн тоосонд дарагдаж чийдэнгийн гэрэлд бүрзийн байв. Тэр хоёр бие биеэ үг дуугүй ширтэн үйлчлэгч ирэхийг хүлээж байлаа. Даваа түүнд ярих зүйл их байвч юунаас эхлэхээ мэдэхгүй мөрөө хавчин урт гараа ширээн доогуур нуун дүмбийн сууна.

	— Чи чинь яаж орхио вэ? Мөрдөнд байгаа юм шиг гөлөлзөөд дуугүй суугаад байх чинь... Эцгээсээ таван салаа боовны шан хүртээ юу. Эсвэл бас нэг амьтанд нусаа суга алгадуулчихаа юу гэж Боохой тэсэлгүй дуугарав. Даваа сая л сэхээ авч суудал дээрээ займчин өмднийхөө халаасыг уудлан нэлээд хэдэн аравтын дэвсгэр гарган Боохойн өмнө тавилаа. Сар шахмын хугацаанд эцэг, эх, өвөө гурваасаа «тоншин» цуглуулсан бүх мөнгөөрөө энэ үдэш Боохойг дайлахаар тэр шийджээ.

	— Дөнгөж далаадхан. Гэхдээ чамлахгүй биз. Үүнийг эр хүний арван гурван мэх хийж олсон юм шүү гэж нас биед хүрсэн эр хүний буурь заахыг Даваа оролдоц дуугаа бүдүүсгэн хэллээ. Боохойн онигор ногоон нүд чийдэнгийн гэрэлд оч шиг гялалзан

	— Чи ч сүрхий эр юм аа. Би чамайг яггүй эр хүн болно гэж боддог минь буруутсангүй. Миний бүх хармаа хоосорч сохор зоосгүй болоод байсан юм. Өнөөдрийн уулзалтад найдаж байсан минь оножээ. Хэдэн жилийн дараа чи мань мэтийн амьтны толгой дээр цахиур хагалж мэдэх нь... хэд хоног би... гэснээ том шар шүдээ ярзайлган худлаа инээн эргэн тойрноо ширвэн харснаа

	— Хөөе үйлчлэгч ээ, бушуулаач! Наана чинь би өлсөөд амьд хүн ч залгих шахаад байна гэлээ. Зэргэлдээх ширээнд суугаад хооллож байсан хижээ насны гурван хүн Боохой тийш зэвүүцэн харлаа. Тэднийг Боохой тоосон шинжгүй Даваа тийш харж нүдээ ирмэв. Өөдөөс нь Даваа биширч бахадсан харцаар нүд салгалгүй ширтэн, магтаалын үг сонссондоо сэтгэл нь хөөрнө. Боохой ширээн дээр ясархаг урт хуруугаараа тоншин ямар нэг чухал юм бодож байгаа дүр үзүүлэн духаа үрчийлгэв. «Яриандаа би булуу халаад сая энэ жулдрайд үг алдах шахлаа. Өнгөрсөн хэд хоног цүдгэртэй хамт үүгээр түүгээр «аялснаа» энэ усан толгойтод яриад яах юм билээ. Аягүй бол үеийнхээ юмнуудад тоть шиг донгодож орхиод биднийг баллаж мэднэ. Миний халаасанд одоо панз үсэргэж олсон «зуутын дэвсгэртүүд» дарайж байгааг энэ гуйвгар яаж мэдэх вэ? гэж тэр сэтгэл хангалуун бодож байв.

	— За хө, эцэг чинь чамайг хэр зэрэг барьж байна даа. Суран бүсний амт хааяа үзэхэд зүгээр шүү. Би багадаа, чиний насан дээр суран бүсээр ороолгуулсны дараа бие хөнгөрөөд ухаан сэргэх шиг болдог сон гэж тэр үг өдөв.

	— Аав ойрдоо ажилдаа дарагдаад намайг гэртээ байгаа үгүйг ч мэдэхээ больсон. Ээж ч яах вэ? миний гарын доор... харин би чамд үгүй ээ, танд нэг сонин юм ярья гээд дуугаа намсган орчин тойрноо Даваа нүд гүйлгэн харснаа сандлаа Боохойд ойртуулан хүзүүгээ сунган шивгэнэн ярьж эхлэв. Жаргалд Сарангийн бичсэн зурвасыг замаас нь «олзлон» авч, Түмэн багш үзсэн бол тэр хоёрыг наад зах нь нүүрээ хийх газаргүй болтол ичтэл нь зэмлэх утгатай захиа болгон хувиргаад хэрхэн дэвтэр завсар нь хийснээс эхлээд Жаргалд огт мэдэгдэлгүй халааснаас нь суйлан авч урж устгаснаа сүр бадруулан удаан ярив. Сүүл хэр тийшээ дэгс яриандаа Даваа өөрөө итгэчхээд дуу нь чангарч гар хуруугаараа занган, тэр ч байтугай Жаргалын халаасыг яаж суйлснаа дүрслэн Боохойн хүрмийн халаас уруу хуруугаа шургуулжээ.

	Түүний яриаг сонирхон сонсож байгаа янз үзүүлэн ширээн дээр тохойлдон эрүүгээ тулаад тэс өөр юм бодож суусан Боохой халаасанд нь Даваа хуруугаа шургуулмагц сочин ар тийшээ болж гарыг нь тасхийтэл алгадан зайлуулжээ. Халаас түрийнд нь эрээ цээргүй халдсанд тэр зэвүүцэж байгааг Даваа огт ажигласангүй, аль хэдийнээ ярьснаа давтан улиг болгов.

	Залхуу нь хүрсэн Боохой амаа том ангайн эрээ цээргүй хангинатал эвшээснээ халааснаасаа хатуу хайрцагтай үнэтэй янжуур гарган татаж, зоогийн газрын туурганы зургийг ширтэн байснаа:

	— За... за... мэдлээ. Чи тэгээд цаашдаа яая гэж бодож байна хэмээн хайнга хэлэв. Ярьж байгаатай нь огт авцалдаагүй асуулт тавьсанд Даваа түүн тийш гайхан харлаа. Боохой дээгүүр харсан чигээрээ янжуурынхаа утааг их л зугаатай шившин дуугүй сууна.

	— Юуг цаашдаа... гэж Даваа тэсгэлгүй асуув.

	— Юуг юу гэж эргүү төлөг шиг миний хэлснийг ойлгосонгүй юу? гэж Боохой ууртай хялалзлаа.

	— Би юу ч ойлгосонгүй.

	— Ойлгож ядаад байх юу байсан юм. Чи цаад хоёрыгоо чадах санаатай юуг... яасан гэж яриа биз дээ.

	— Аан, тийм тийм! Сарангийн бичгийн хэвийг дуурайлган захиа бичээд Түмэн багшид...

	— Дурлалын захиа юм биз дээ...

	— Үгүй ээ, үгүй... номоос хуулаад... томчуудын.. хэмээн Даваа ичсэндээ гэнэт улайсан хацраа илэн эг маг хийн дуугүй болов

	— Хэцс! Хийвэл бүү ай, айвал бүү хий гэдгийг чи мэдэх үү? Эр хүн дотроо бодолтой, доороо суурьтай байвал алзахгүй, муу ах чинь үхэхээс бусдыг үзсэн хүн дээ... Чи тэгээд яая гэж бодож байна?

	— Ямар ч байсан Саранг... гэснээ Даваа өөрийн бодсоноо чухам ямар үгээр илэрхийлж хэлэхээ мэдэхгүй дахиад л түгдрэв.

	— Ямар ч байсан санасандаа хүрэх хэрэгтэй. Хүссэн цагтаа надаас дэмжлэг авч болно шүү. Муу ах чинь тэр талаар толгой өвдөхгүй. Хэн гэлээ дээ...цаад нусгай жаалыг чинь би хярамцаг болгоод өгье гэсэн битүүлэг утгатай үг Боохой хэлээд алив ярвигтай хэргийг хялбархан шийдэж сурсан хүний буурь заан сандлын түшлэг налан тамшаалав. Түүний хэлсэн үгнээс тоймтой зүйл ойлгож мэдээгүй Даваа туранхай мөрөө хавчисхийн, 

	— Би өөрөө учрыг нь олно гэж сулхан дуугарлаа.

	Том дүгрэг цар барьсан үйлчлэгч бүсгүй тэдний дэргэд ирээд Давааг ширвэн харснаа, 

	— За, юу захих юм? хэмээн дурамжхан дуугарав.

	— Танайд өвчүүний цаад уруу хаячих юу байна даа гэж Боохой сөргүүлэн ёжтой асуулаа.

	Үйлчлэгч хоолой дотроо «Хм» гэсэн дуу гарган намжирдаад тосны толбо суусан цэнхэр өнгийн хормогчийнхоо халааснаас захиалга бичдэг дэвтрээ гарган дээгүүр харан хоол, зуушны нэр тоочив. Боохой ярвайн дуугарч ядан хоол захиалаад үйлчлэгч хүүхэн өөд хүйтэн царайлан харсанд цаадах нь түүний хэрцгий харцнаас далдичин яаран холдохыг Даваа ажиглав. Энэ удаа Боохойн төрх байдал үнэхээр айдас хүрэм болсон байлаа. Хөмхийгөө зуун нүд нь гялалзаад хэн нэгэн хүнтэй барилцан авах гэж байгаа мэт биеэ хураан сандлын түшлэг налан суух нь ер яахаас ч буцахгүй зэрлэг авир зантай нэгэн болох нь илт. Балмагдан сүрдсэнээсээ болоод Даваа үг дуугарах байтугай бодож санаж байснаа ч мартан Боохойг гөлрөн суулаа. Этгээд төрх, үг яриаг нь дуурайхыг хичээдэг, хүндлэн би ширдэг, үй зайгүй үерхэн нөхөрлөхийг хүсдэг тэр хүн анх удаа нүүр учирч байгаа огт танихгүй хүн шиг түүнд санагдана. Боохой татаж дууссан тамхиныхаа ишийг үнсний саванд нухлан унтраав. Тэр бодож байгаа зүйлээсээ ангижирч ядан духаа үрчийлгэн дуугүй сууснаа гэнэт том шар шүдээ ярзайлган чимээгүй инээж, 

	— Чи ч ёстой хашир тагнуулч шиг хөдөлсөн байна шүү.. Яана гэнэ ээ... бичгийн хэвийг нь дуурайлгаад... гэж хэлснээ Даваагийн туранхай хавчиг мөрөн дээр өвдтөл алгадав. Жаал хүү суудал дээрээ ондосхийн түүний нүүр өөд царайчлангуй харснаа магтаалын үг сонсоод царай нь дорхноо гэрэлтээд ирэв. Боохойгоос айж байснаа хэдийнээ мартаад түүний «үүр царайд хүүхдийн гэнэн инээмсэглэл тодорно. Үйлчлэгч бүсгүй захиалсан хоол зуушийг авч ирээд ширээн дээр тавив. Түүний онигордуу нүдний зузаан зовхи цэлхрэн хөхөрч, ядарсан бухимдсан шинж царайд нь ч, хөдөлгөөнд нь ч илэрнэ. Боохойн хэрцгий хүйтэн харцтай тулгарахаас тэр болгоомжлон зөрүү харан байж тэдний өмнө тавагтай халуун хоол, хутга, сэрээ тавиад эргэе.

	— Хөөе, хүлээж бай. Хоёр зуун грамм хатуу юм авч ирж, өгөөрэй хэмээн Боохой захирангуй хэллээ.

	— Насанд хүрээгүй хүүхдэд архиар үйлчлэхийг хориглодог.

	Тэгээд ч ресторанд оруулахыг зөвшөөрдөггүй гээд үйлчлэгч эргэж харалгүй цааш алхав.

	— Хэн уух нь чамд ямар хамаатай юм бэ? Мөнгөө л бүрэн төлж байвал барав. Итгэхгүй байгаа бол май... энэ гучин төгрөг ав. Хариулт хэрэггүй гэж Боохой эрээ цээргүй чанга хэлээд Даваагийн өгсөн төгрөгөөс гурван аравт авч ширээн дээр чулуудлаа. Үйлчлэгч түүнтэй маргахаас төвөгшөөн цааш далд орсноо удалгүй цүдгэр шилэн савтай архи авч ирэв. Түүнээс Боохой цайны аяганы дундуур хийгээд ганцхан амьсгалаар гуд залгин сэтгэл хангалуун тамшаалж өмнөх тавагтай хоолноос сэрээдэн үмхлэв. Удаж удалгүй тэр нэлээд халж үг нь олширлоо. Даваа хооллох дургүй байсан боловч Боохойн магтаалд мансууран амандаа хийсэн шарсан махыг амтархан зажилна.

	— За хө, чи бид хоёр өнөөдрөөс эхлэн эртээд надтай хамт явж байсан нөгөө бүдүүн эрийн мэдэлд байх болсон шүү. Одоо түүний далайсан газар далд орж, далласан газар ил гараад гүйгээд байдаг хэрэг... Чи юу гэж бодож байна даа хэмээн санаандгүй байтал нь Боохой хэллээ.

	Даваа гайхсанаа нууж чадсангүй. Боохойг бүхнээс зоригтой, чадалтай, хэнд ч захирагдахгүй, хүн бүр түүнээс айж эмээдэг хэмээн лавтай итгэж явсан учир тийнхүү гайхжээ. Тэгээд ч гайхсанаа нууж чадсангүй.

	— Яагаад тэр вэ? Тэр бүдүүн хүн хаана байдаг, юу хийдэг хүн бэ? гэж Даваа түрүүчийнх шигээ болгоомжлон аяархан асуулаа. Энэ өдрийн учраанд эртнээс бэлтгэж, Жанлав хэмээх хуурамч нэртэй Дамдины даалгасан ёсоор Боохой «Давааг атгадаа үг дуугүй оруулах» үүрэгтэй тул санасан бодсоноо шулуухан хэлээд тавьчихжээ.

	— Ийм жаахан хүүхэд байж ямар олон үгэнд дуртай юм бэ, чи! Тэр бүдүүн эр намайг чам шиг балчир байхад (өөрөө 22 настай ажээ) арван хэдэн сэргэлэн залууг захирч байсан хүн. Нэг үгээр хэлбэл миний багш. Хэрвээ хараа захиргаанд нь орсон хэн нэгэн түүнээс урвах юм уу, илчилбэл ганц сайн «болгож» тавьдаг эр дээ. Миний мэдэхийн хоёрын зэрэг жулдрай амьтныг «урвасны нь» төлөө цааш нь харуулчихсан юм. Хэн ч мэдээгүй, үхсэний хохь болоод өнгөрсөн... За тэгээд олон юм чамд яриад яах вэ? Хэн болохыг нь чи аяндаа мэдэх болно гэж Боохой хэлээд хүрмийнхээ энгэрийг хойш яран эвэр иштэй, ширэн хуйтай чичлүүр хутгаа зориуд харуулав. Түүнийг хармагц Даваагийн бие зарсхийн залгисан хоол нь хоолой дээр нь тээглэн нулимс нь гүйлгэнээд ирэв. Ширээн дээрх аяга таваг, Боохойн нүүр царай бүрэлзэн бүртгэнэн үзэгдэнэ. Хоолойдоо тээглэсэн бөөн махыг хүчлэн залгиад хүзүүгээ гүрдийлгэн хоёр удаа чанга гэгч зогьсууллаа.

	— Хүүе, чи, яаж байна хэмээн Боохой доогтой хэлээд бах нь ханасан янзтай наг наг инээв. Тэр бээр чухам юуны учир баясан инээгээд байгаагийн учрыг Даваа ойлгосонгүй, нүдэндээ цийлгэнэсэн нулимсыг анивчин шавхаад аягатай цайнаас балгасан боловч тайвширсангүй. Хэнэггүй явж байгаад хаашаа ч харах аргагүй харанхуй гүнзгий нүхэнд унасан мэт жигтэй хачин санагдана. Боохой тийш дахин харахыг зүрхэлсэнгүй, нуруу уруу нь хүйт оргин гарын алга хөлсөндөө норсон байлаа. Дутуу идээд орхисон тавагтай хоолыг хараад дургүй нь хүрэв. Архи, тамхины утаа үнэртсэн тэр бүгчим танхимаас бушуухан гарах сан гэж Даваа хүсэвч суудлаасаа зориглон өндийх байтугай уужуухан амьсгалахаасаа ч эмээнэ.

	 

	Сарангийн эмэг эх Насан авгай хаалгаа онгойлгоод Жаргалыг зогсож байгааг хармагц дуу алдан мэндлэв.

	— Хүүгийн бие зүгээр биз дээ. Яагаад манайхаар үзэгдэхгүй болчихоо вэ? Эмээ нь санаа зовоод. За ор... ор... хэмээн тэр хэлээд Жаргалын духан дээр үнслээ. Насан авгайн бүлээн зөөлөн уруул духан дээрээ хүрмэгц Жаргалын бүх биеэр цахилгаан гүйдэл гүйх мэт болж, хоромхон зуур ээжийнхээ хайр энхрийлэл, халуун үнсэлтийг дурсав. Насан авгай арьс нь суларч үрчийсэн эвлэгхэн гараараа Жаргалын толгойг өхөөрдөн илж

	— Зуны хэдэн сар үзээгүй... зөндөө том болчихжээ. За тэгээд аав нь сайн биз дээ. Ажлаа хийж байгаа юу?... Би дуулсан. Хайран сайхан хүн... гэснээ хоолой нь чичирхийлэн хацар дээрээ бөмбөрөн унасан нулимсаа ханцуйгаараа шудран арчив. Жаргалын хамт гаднаас орж ирсэн Саран эмээгээ уйлагнан нулимсаа арчихыг хараад

	— Эмээ та надад юу гэдэг билээ гэж цовоо чанга дуугаар ямар нэг юм сануулан хэвлүүхэн хэлэв.

	Насан ач охиноо гэмшингүй харснаа, 

	— За тийм ээ, хүн хөгшрөхөөрөө уймраа болчих юм. Хөдөө зусаж намаржаад ирсэн хойноо л сонслоо шүү дээ. Танайхаар очъё гэж бодсоор байгаад өдий хүрлээ... Алив хүүхдүүд минь дотогшоо ор. Цай ууцгаа гэв.

	Жаргал багадаж тоодойсон пальтогоо тайлах гэж байгаад товчийг нь тасалчхав. Шалан Дээр унасан товчоо шүүрэн авч халаасандаа хийхийг Насан хармагц

	— Алив, эмээдээ өгчих. Би хадаад өгье. Наад пальтоны чинь ханцуй жаахан уртасгаж тавихгүй бол бугуй чинь ил гараад байна гэв.

	Саран Жаргалыг дагуулан гал тогооныхоо өрөөнд орж ширээний ард суулгаалаа. Дөнгөж сая угаасан гараас нь савангийн анхилуун үнэр ханхлахыг Жаргал хамраа ойртуулан Саранд мэдэгдэхгүйг хичээн таашаан үнэрлэв. Час улаан том цэцгийн зураг бүхий цаасанд боодолтой ягаан саван уржнан зун Жаргалыг пионерын зусланд явахад ээж нь өгч явуулсан ажээ. Тэр савангийн үнэр сая гар угаасан савангийнхтай адил байсан учир Жаргал тийнхүү ээжийгээ дурсан гараа үнэрлэжээ.

	Жижигхэн цэнхэр цэцгэн хээтэй платье өмссөн Саран шаазан гүцтэй цайнаас шилэн аяганд хийж Жаргалын өмнө тавилаа. Хацар нь ягааран гэрэлтээд байн байн инээмсэглэн өөдөөс нь харж байгаа Саран цэцэрлэгт явдаг байхдаа гараасаа салгадаггүй хар үстэй хүүхэлдэйтэйгээ адилхан харагдана. Ширээн дээр жимсний чанамал, шилэн савтай цөцгий, нимгэн зүсэж тавагласан хиам, болор савтай чихэр тавьсан байлаа. Ээжийг нь насан өөд болсноос хойш гэрт нь үзэгдэхгүй болсон тэр амттаныг хараад Жаргал цадталаа идэх юм сан гэж бодож хорхойсовч Саранг хэлж шаардахаас нааш нэрэлхээд гар хүрэхгүй байв. Цэцэрлэгт

	Сарантай хамт явдаг байхдаа зарим үдшийг эднийд өнгөрөөж нэрэлхэх бишүүрхэхийг огт мэддэггүй байжээ. Сарангийн эмэг эх Насан авгай ээжтэй нь үйлдвэрт хамт ажилладаг байсан тул гэр орноороо орж гардаг, нас сүүдэр хол зөрөөтэй болов ч бие биеэ «эгч минь, дүү минь» гэж дотночлон дуудаж, үерхдэг байсныг Жаргал мэдэх билээ. Ач охиндоо амь шигээ хайртай Насан үйлдвэрийнхээ дэргэд байдаг цэцэрлэгт Саранг өгснөөс хойш Жаргал тэр хоёр танил болсон төдийгүй нэг айл гэрийн хүүхдүүд шиг ижилдэн дасжээ. Тоглоом наадам, идэж уухаас болж жаал хүү, бяцхан охин хоёр бишгүйдээ муудалцан бие биеэ шоглодог байсан удаа олон. Гэвч түдэлгүй гомдол, уур уцаараа мартан инээж шуугилдан нааддаг байсан нь олон жилийн өмнөх явдал мэт Жаргалд бодогдоно. Жаргал Саран хоёрыг хоёрдугаар ангид ордог жил Насан тэтгэвэрт гарчээ. Гэлээ ч Насан авгай, Жаргалын ээж хоёрын дотно харилцаа тасарсангүй. Баяр наадам, зарим бүтэн сайн өдөр харилцан айлчлан аж төрөл, Оёдлын үйлдвэрийнхээ тухай удтал ярилцана. Тийнхүү харилцан айлчлах үедээ Насан ач охиноо, Наран хүү Жаргалыгаа заавал дагуулж явдаг байжээ.

	Ширээний хоёр талд Жаргал Саран хоёр өөдөөсөө харан цайлж суув. Хэн алинд нь ярих юм олдохгүй тул дуугүй сууцгаана. Гэтэл дуугүй байх нь хоёуланд нь бүүр ч эвгүй. Удахгүй баярын үеэр сургууль дээр болох өдөрлөгт Жаргал энх тайвны сэдэвтэй шүлэг унших болж, тийм шүлэгтэй ном Саран түүнд өгөх болсон тул ийнхүү иржээ. Хөдөлмөрийн хичээл дээр цэцгийн сав хийсэн тэр өдрөөс хойш Жаргал Сарангаас дөлж зугтаахаа больсон авч хуучин шигээ ний нуугүй ярилцаж, тоглож наадахгүй байсаар өдий хүрчээ. Даваатай хамт Саран нэг ширээнд суусан хэвээр байв. Жаргал ч түүнийг анзаарахаа больжээ. Саранд гомдож байснаа ч мартжээ. Харин халааснаас нь гэнэт алга болсон нөгөө зурвасын тухай, Саран түүнд хоосон цаас өгсөн тухай Жаргал чанамал жимс түрхсэн талх идэж суухдаа дурсан бодсон болов ч учрыг асууж зүрхэлсэнгүй. Цэцэрлэгт байхдаа тайрмал үсээ хоёр хуваан ишигний сүүл шиг дагзан дээрээ соотойтол боолгоод том цагаан тууз цэцэглэн зангидаж, тоодгор эрээн платье өмсөөд туулай шиг харайж дэгдэн явдаг байсан Саран одоо түүний өөдөөс хараад жигнэмэг идэж суугаа Сарантай царай төрх төстэй ч хуучин шигээ санасан бодсоноо ил хэлж боломгүй, дөнгөж сая зүсийг нь үзэж байгаа сайн танихгүй охин мэт Жаргалд бодогдоод байлаа. Ээжээсээ хагацан уй гашууд дарагдаад байсан намар цагийн бороотой тэр өдөр бяцхан цагаан хүүдийтэй ааруул цуван дотроо бариад зогсож байсан Саран

	Жаргалын санаанд тод үлджээ. Хэдхэн хоногийн өмнө яг л тэр байдлаар нь зүүдэлсэн билээ. Гэтэл цэнхэр цэцгэн хээтэй платье өмссөн энэ Сарантай бас адилгүй байсан мэт санагдана. Тэр бүхнийг Жаргал урд нь огт ажигласангүй.

	Сарангийн чухам юу нь өөр болсныг өөрт нь мэдэгдэлгүй үе үехэн ажиглаад олсонгүй. Өтгөн жирвэгэр хөмсөг, сүүдэртсэн урт сормуустай том нүд, инээхэд нь баруун хацар дээр нь тодордог жижиг хонхор, дух уруу нь ташуу унжсан хөхөл үс нь байдаг янзаараа. Гэлээ ч нэг л өөр. Өөдөөс нь эгцлэн харж боломгүй, дүрсгүйтмээр санагдах үедээ чихний нь омгоос чимхээд авах аргагүй, тэр ч бүү хэл үг хэлээр дооглон тохуурхах аргагүй энхрий булбарай болсныг Жаргал анзаарав. Сарантай харц тулгарахаас Жаргал болгоомжлон эргэн тойрноо нүд гүйлгэн харж суулаа. Ээж нь амьд мэнд байхад өөрийг нь орон гэр эднийхээс дутуугүй нүдэнд дулаан, цэвэр цэмцгэр байсныг яана.

	Насан авгай Жаргалын пальтог тэврэн орж ирээд

	— Миний хоёр хүүхэд цайгаа ууж байна уу? Эмээ нь пальтоны чинь товчийг хадчихлаа. Ханцуйг нь дараа тавьж уртасгаад өгье. Урагдсан ханзарснаа авч ирээд оёулж байгаарай хүү минь гэв. Жаргал баярласнаа хэлээд суудлаасаа босов.

	— Хүү минь, юундаа яарсан юм. Тайван суугаад цай уу? хэмээн Насан тэвдүү хэлээд Жаргалын пальтог тэврэн түгдгэнэн алхсаар гал тогооны өрөөнөөс гарлаа. Жаргал сандал дээр эргэж суусангүй. Түүнийг гэнэт явахаар шийдсэнд Саран ч бас сандарч суудлаасаа босоод самбарын өмнө хичээл хариулахаар зогсож байгаа юм шиг хоёр гараа урдаа зөрүүлэн өөдөөс нь ширтэн байлаа.

	— Би явлаа. Ханын сонинд бичих юмаа бэлтгэнэ. Бас шүлгээ цээжилнэ гэж Жаргал цонх тийш харан хэлэв.

	— Нээрэн тийм. Би нөгөө номоо одоохон... гэж Саран яаран хэлээд өрөөнөөс годхийн гүйж гарлаа. Жимсний чанамал талх дээр түрхэлгүй дангаар нь халбагадан долоогоод Сарангийн сүүдэртсэн урт сормуустай хар нүд, үл мэдэг ягааран гэрэлтсэн хацрыг нь ширтэн өдөржин суусан ч ер залхуу хүрэмгүй санагдсан ч балчир багынх шигээ дураараа аашлан тоглож наадаж байдаг цаг нэгэнт өнгөрснийг тэр бээр зөн билгээрээ ойлгожээ. Саран хатуу хүрэн хавтастай зузаан ном гар дээрээ дэлгэн тонгойсоор орж ирлээ. Уруул нь эвлэгхэн хөдлөн, цонхоор туссан гэрэлд царай нь улам ч тунгалаг, булбарай харагдсанд Жаргалын амьсгаа давхцаад хамраа сартайлган хүчлэн амьсгаалж, 

	— За би явлаа гэж санаандгүй чанга хэлээд Сарангийн гараас нөгөө номыг шүүрэн авч дэргэдүүр нь шурхийн гарав. Хүн юм үүрч уул өөд авирснаас өөрцгүй зүрх нь түргэн түргэн цохилон хамрын нь үзүүр дээр хөлс бурзайн өлгүүрээс авсан пальтоныхоо ханцуйг олохгүй хий шудран зогсож байхад нь Насан хоёр гар дээрээ цаастай чихэр багсайтал овоолон түүний дэргэд ирлээ.

	— Хүү минь, яагаа вэ? гэж тэр бээр гайхсан харцаар Жаргалыг ширтэн аядуухан асуулаа.

	— Зүгээр... Эмээ... Би яарч байна гэж хана түшүүлэн тавьсан цүнхээ шүүрэн авч урт оосроор нь мөрөвчлөв. Эмээгийнхээ дэргэд хэдийнээ ирсэн Саран нүдээ дүрлийлгэн амаа ангайсхийн зогсож байгааг Жаргал хальт хараад Насан авгайн өгсөн чихрийг пальтоныхоо хоёр халаасандаа түнтийтэл хувааж чихэх зуур, 

	— Баярлалаа, эмээ Баяртай гэж аяархан хэлж, хаалга тийш эргэв.

	— Хүү минь, ирж байгаарай гэж Насан авгайн сулхан дуу ард нь гарч, хаалга хаах чимээ сонстмогц Жаргал шатны хашлагаас атган сая л ухаан сэхээ орсон мэт уужуу амьсгалан шатаар уруудлаа.

	Хүрэн хавтастай зузаан ном турьхан хоёр гар дээрээ дэлгэн өлмий дээрээ зөөлөн алхсаар орж ирсэн Сарангийн төрх түүний нүдэнд дахин харагдав. Өөдөөс нь сөрж, амьсгаа авахын аргагүй хүчтэй халуун салхи зөвхөн өөрийг нь дайраад өнгөрсөн мэт жигтэй сэрэл Жаргалыг эзэмдсээр байлаа. Тэгтэл шатны гишгүүр дээр цагаан шохойгоор «С+Ж» гэж сарайлган бичсэн хоёр үсэг нүдэнд нь тусав. Жаргал гайхсандаа тонгойн харлаа. Өөдөөс нь урьтаад хэн нэгэн хүн харсан болов уу? гэж бодоод ичсэнээс хацар нь халуу оргив. Тэгээд гутлынхаа улаар үрчин арилгах гэснээ больж явган суугаад пальтоныхоо хормойгоор арчив. Орцын хаалганы самбарын дотор талд бас «С + Ж=5+5» гэж бичжээ. Жаргал түүнийг ханцуйгаараа шудран арчаад гадагшаа гүйн гарлаа. «Саран бид хоёртой хамт Шарав л хамт явж байсан. За яах вэ? Чамайг маргааш нэг сайн хашраагаад өгнө өө, гайгүй» гэж тэр уурсан бодов.

	 

	БӨӨН ШУУГИАН

	Жаргал цүнхээ үүрэн цээжилсэн шүлгээ амандаа шивгэнэн давтсаар яаруу алхаж явлаа. Хичээлдээ явж байгаа хүүхдүүд хоёр гурвуулаа шуугилдан дэргэдүүр нь өнгөрнө. Хоёр гудамж өнгөрөн шулуун өргөн чөлөөнд орж иртэл ногоон тосон будгаар будсан банзан хашаан дээр нөгөө «С+Ж» гэж шохойгоор бичсэн үсэг дахин харагдав. Жаргалын уур хүрч тэр зүг ухасхийн гүйлээ. Тэгтэл өтгөрүүлсэн сүүний хоосон лааз бөмбөг шиг бие биедээ дамжуулан өшиглөн Шуугилдсаар хэдэн хүүхэд хашааны булан тойрон гарч ирлээ. Шохойгоор тодоос тод том бичсэн нөгөө үсгийг баллаж байхыг танихгүй тэр олон хүүхэд харвал өөрийг нь тухай бичсэнийг мэдээд шоолж даажигнахаас Жаргал зовсондоо дэргэдүүр нь хэнэггүй өнгөрлөө. Хашаа, байшин, шонгийн мод, цардмал зам дээр, ер түүний сургуульдаа очих замыг сайн мэддэг хэн нэгэн «С+Ж» гэж уйгагүй эрээчсэн байлаа. Дармалдан бичсэн боловч Шаравын бичгийн хэв яавч биш болохыг Жаргал ажиглаж мэдээд чухам хэн ингэж хорсолтой доог тохуу хийхээр шийдсэнийг шууд оноон хэлж чадахгүй, хуучин ширэн цүнхээ нуруундаа пад падхийтэл савчин цохитол шогшин амьсгаадан гүйсээр сургуулийнхаа үүдэнд ирэв. Зүг бүрээс бөөн бөөнөөрөө цугларан ирж байгаа хүүхдүүд шуугилдан үүдний тавцан дээр урт иштэй гутлын гөвүүрийг булаацалдан тоос шороо болсон гутал, шаахайгаа зэрэг зэрэг шавхуурдана. Гөвүүр олж авах гэж Жаргал саатсангүй. Цаасанд боож өмднийхөө арын халаасанд хийсэн даавууны өөдсийг гаргаж гутлынхаа тоосыг арчаад хаалгаар яаран орлоо. Жижүүр ангийнхан түүний захны даавуу, нусны алчуур сэлтийг шалгаад дотогш орууллаа. Тэгтэл хувцасны өлгүүрийн хашлага дээр нөгөө «С + Ж= 5 + 5» гэсэн үсгийг сарайлган бичсэн байлаа. Жаргал бухимдан цөхрөв. Хүүхдүүд тэр бичээсийг анхаарахгүй дэргэдүүр нь өнгөрнө. Жаргал хашлага дээр шохойгоор бичсэн үсгийг шөргөөсөн боловч гүйцэд арилгасангүй. Чийгтэй алчуураар сайтар зүлгэн арчихаас нааш түүнийг арилгах аргагүйг мэдээд хувцсаа өлгөмөгц анги уруугаа явлаа. Тэгтэл уужим чөлөөнд хүүхдүүд бөөгнөрөн шуугилдана. Цэвэрлэгч Пагма авгайн дуу хангинан хэн нэгнийг аашилж байлаа. Жаргал сониучирхан хүүхдүүдийн дундуур зүтгэн Пагма авгайн дэргэд очив, Даваагийн улайж минчийсэн нүүр урд нь зогссон намхан охины мөрөн дээгүүр харагдав.

	— Тийм бий хө! Өөрийнхөө орон гэрээс өөрцгүй энэ сургууль, улсын эд хогшлыг ингэж бохирлож байхдаа сэтгэл чинь яагаад зовдоггүй хүүхэд вэ, чи! Хөгшин миний хөдөлмөрийг хүндэлдэггүй юмаа гэхэд эрдэм ном сурдаг энэ сайхан орон байрныхаа хана туурган дээр эрээчих хэрэг чамд байна уу, хө! Багштай чинь уулзаж байж учраа олъё. Эх шигээ хүний өөдөөс хэлээ гаргаж, нүүр амаа үрчийлгэн элдвээр дооглож тохуурхана гэнэ ээ. Ямар хүмүүжилтэй хүүхэд вэ?... гэж Пагма авгай нэг амьсгаагаар тоймгүй олон үг урсгаж Даваагийн гарын шуун дээрээс атган зогсоно. Толгой дээрээ том улаан алчуур зангидан үргэлж инээмсэглэн «Миний хүү, миний охин» хэмээн багш, сурагч хэн бүхнийг энхрийлэн өдөржин арчиж зүлгэж явдаг Пагма гуайн уурлаж байхыг огт үзээгүй сурагчид Давааг зэмлэн шуугилдана.

	Ханцуй дээрээ том улаан тэмдэг зүүсэн жижүүр ангийн туранхай өндөр охин Даваад тулж очоод

	— Алив явъя! Ямар ичдэггүй юм. Настай хүний өөдөөс хэдэрлээд гэж зэмлэнгүй хэлэх нь сонстоно. Даваа огт тоосон шинжгүй шилбэлзээд өндөр цагаан охин өөд нүдээ хялайлган заналтай харж, 

	— Хохь чинь шүү. Сайхан мэдээрэй гэж шүдээ зуун архирах мэт чимээ гарган хэллээ. Тойрон зогссон хүүхдүүд улам ч зэвүүцэн

	— Ээж шигээ хүнийг хүндлэхгүй ямар заваан юм бэ?

	— Хи... хи... шүдээ ярзайлгаад хялалзаж байгааг нь... гэж бие биеийнхээ хэлснийг давтан шуугив.

	— Аах, миний ээж энэ шиг ингэж орилдоггүй. Тантай адил ийм үрчгэр чавганц биш мэдэв үү. Бас өөрийгөө манай ээжтэй жиших санаатай... ха... ха... хэмээн Даваа худлаа инээн дэмжлэг эрэн эргэн тойрноо харав. Хэн ч түүнийг талархсангүй, харин тэнэг мулгуу хүн ямар нүүр царайтай байдгийг мэдэж авах гэсэн мэт шуналтай ширтэн зарим нь нүдээ анивчин шоолон инээнэ. Тэгтэл жижүүр ангийн өндөр цагаан охины хажуугаар Сарангийн нүүр цухуйв. Пагма гуайн уур уцаар дарагдсан авч бугуйнаас нь улам чанга атган

	— Хүү минь, багштай чинь уулзаж учраа олъё. Харваас чи гэмших шинжгүй хүүхэд байна гэлээ.

	— Эгчээ, би дахиад тэгэхгүй. Намайг тавиач, би өөрөө цэвэрлэе гэж Даваа гонгинон хэлэв. Цэвэрлэгч авгай, жижүүр ангийн туранхай охин хоёроос тэр айсандаа бус харин тойрч зогссон хүүхдүүдийн дунд ганцаардан тэднийг айлгаж сүрдүүлж чадахгүйгээ гэнэт ухаарчээ.

	— Үнэн хэлж байна уу, хө! Миний хэдэн хүүхдээс ялгаа юу байх вэ? Май энэ алчуурыг тэр хувинтай усанд норгоод арч. Үүнээс хойш хана туурган дээр битгий юм бичиж байгаарай, миний хүү хэмээн Пагма гуай хэлээд хана түшүүлж тавьсан урт иштэй шүүрээ авч эргэж харалгүй цааш явлаа. Хүүхдүүд ч тарлаа. Нойтон алчуур гартаа бариад хавчиг мөрөө унжуулан урвайн зогсож байгаа Давааг хараад Жаргал өрөвдсөн ч үгүй, бах нь ханан баярласан ч үгүй, дэргэдүүр нь цүнхээ савчин хэнэггүй өнгөрөв.

	Анги дотор бас л бөөн шуугиан болж байлаа. Самбар, ширээ, хана, тэр ч байтугай шалан дээр «С+Ж» гэж сараачин заримыг бундан хэлбэртэй зүрхэн дунд хичээнгүйлэн бичсэн байлаа. Ангийнхаа хэн хоёрын нэрийн эхний үсэг болохыг сурагчид сайн мэдэж байсан ч Жаргал, Саран хоёрын тухай ганц үг дурссангүй.

	— Даваагаар энэ бичсэнийг заавал арилгуулъя.

	— Бүүр албаар арилгуулна шүү.

	— Зодож магадгүй.

	— Аан, түүнээс хэн айдаг юм.

	— Зодох гэвэл би үзүүлээд өгнө.

	— Энэ ганган галуу мэдрэлийн гажигтай байх аа.

	— Ээж аавдаа эрхэлсээр байгаад тэнэг болчихсон юм.

	— Алчуураар биш хэлээр нь долоолгон цэвэрлүүлье. Тэгвэл хаширна.

	Жаргал ширээнийхээ дэргэд ирэв. Ямар нэг хурц иртэй юмаар ширээний цэнхэр тосон будгийг хууртал «Ж+С» гэж сийлээд ард нь тэнцүүгийн тэмдэг тавиад өдтэй сум нэвт сүлбэсэн зүрх зурсан байлаа. Шарав сандал дээрээ өвдгөө нугалан суугаад ширээн дээр цээжээрээ тэгнэн тэр сийлсэн зураг, үсгийг хөх будгийн харандаагаар ширээний өнгөтэй адилхан болгох гэж хичээнгүйлэн будаж байснаа Жаргалыг дэргэдээ ирэхийг сая анзаарч толгойгоо гэдийлгэн онигор нүдээ хөгжилтэй ирмэн толгой дохисноо, 

	— Саран та хоёрыг эвлэрч сайдсаныг мэдээд цаад ганган галуу чинь багтарч үхэх нь ээ. Хор шар нь хөдлөөд л ингэж галзуурч байгаа юм. Өчигдөр Саран та хоёроос намайг салж явах үед Даваа байшингийн булангийн цаанаас гарч ирээд дагаж байгаа харагдсан. Цаадах чинь чамайг зодож дийлэхгүй юм чинь, би огт тоогоогүй гэж ямар нэг нууц юм ярьж байгаа мэт нүднийхээ булангаар хүүхдүүд тийш байн байн болгоомжлон харж шивгэнэн хэлэв. Түүний яриаг сонсож байхдаа Жаргал Саран тийш хараа бэлчээв. Даваа, Саран хоёрын ширээн дээр сийлсэн шиг зурсан үсэг түүний ширээн дээр үл үзэгдэнэ. Саран тэмдэглэлийн жижиг дэвтэр гартаа бариад амандаа дуу аялан цонх тийш харан сууж байлаа. Эргэн тойронд болж байгаа явдал, хүүхдүүдийн чанга ярих чимээг тэр үзээгүй, сонсоогүй мэт ажиггүй байгааг хараад Жаргал гайхав.

	— Хөөе, чи сонсож байна уу? Юугаа «гөлрөөд байгаа юм гэж Шарав Жаргалын шанаанд уруулаа ойртуулан чихний нь хэнгэрэг загатнатал чанга хашхирав. Жаргал цочин давхийж долоовор хуруугаараа чихээ бөглөн

	— Чи юу гээд орилоод байгаа юм. Би ямар дүлий юм уу? гэж уцаарлан Шаравыг сандал дээрээс гулгаж унатал ёвров. Шарав гижигдүүлсэн мэт ход ход инээн ширээний ирмэгээс зууран босож, 

	— Араас чинь Даваа дагаад байсныг чи мэдээгүй л дээ. Аргагүй ээ, аргагүй гэж хэлээд ширээн дээр сийлсэн «С» үсгийг заан нүдээ их л учиртай ирмэснээ Саран тийш хараад толгой дохив. Жаргал түүн тийш ухасхийв. Шарав огло харайн зугтлаа. Араас нь Жаргал гараа зангидан зангасан авч царайд нь цайлган инээмсэглэл тодорно.

	Түдэлгүй гаднаас Даваа орж ирлээ. Нүүр нь улайж хөлс дааварлажээ. Хоёр ханцуйгаа тохойноос нь өнгөртөл шамлан солгой гартаа ус дусалсан нойтон алчуур барьжээ. Нүдний нь харц нойрноос дутуу сэрсэн мэт сүүмийн, шуухитнан амьсгаадсаар ширээнийхээ ард очиж сандал дээр лагхийтэл суугаад гар дахь нойтон алчуураа тавих газар эрж байна уу гэлтэй доошоо тонгойлоо. Хүүхдүүд түүнийг хаалгаар орж ирэхээс нь эхлээд ширээндээ очиж суух хүртэл үг дуугүй доогтой харцгаан, хэн нэгэн охин тэсэлгүй часхийтэл инээд алдав. Ангийнхаа хүүхдүүдийн нүдэнд Даваа үнэхээр инээдтэй харагджээ. Тэгтэл дунд эгнээний эхний ширээнд суудаг жижигхэн биетэй аманцар охин, 

	— Хүүхдүүд ээ, та нар яагаад чимээгүй болчхов оо? Одоо багш ороод ирнэ. Энэ эрээчсэн юмыг нь Даваагаар арилгуулъя гэж цангинасан дуугаар хашхиран хэлэв. Хүүхдүүд дахиад л бөөн шуугиан боллоо.

	— Энэ балиартуулсан ханаа бушуу арч!

	— Үүнийг арчихаас нааш би ширээндээ суухгүй.

	— Давааг ирэхээс өмнө манай ангид хана туурган дээр юм эрээчдэг хүүхэд байгаагүй.

	— Гоё малгай донхойтол тавьсан тэнэг толгойтой амьтан...

	— Гэрийнхээ шалан дээр ингэж эрээчсэн бол ааваасаа алга боовны шан хүртэж л таарна.

	— Ганган галуут Пагма эгч ганц сайн болгож тавьсан даа...

	— Хүүе, чи бушуулаач! Наад нойтон алчуураараа...

	Дуугаа чангалан ам амандаа нэгийг хэлэх хүүхдүүдийн дуу хоолой нийлээд учир үл ойлгогдох их чимээ болон сонстоно.

	Даваагийн царай гэнэт хувьсхийн гаргаа барьж байсан нойтон алчуурыг самбар тийш шүд зуун хүчлэн чулуудаад ухасхийн бослоо. Түүний нүд зэрлэг араатных мэт хорсолтой гялалзан ам нь дуу чимээгүй ангалзан байсан аа;

	— Та нар намайг юу гэж ад үзээд байгаа юм. Шинэ ирсэн болохоор дандаа гадуурхдагийг чинь... Би ингэж байж чадахгүй... чадахгүй... Та нараас би одоохон зайлаад өгье гэж хүүхдүүдийн шуугианыг нам болтол царгисан хачин хоолойгоор хашхиран босов.

	Сурагчид байсан байсан газраа хөшсөн мэт хөдөлгөөнгүй болж, нүдээ бүлтийн амаа ангайн таг чиг болцгоов.

	Даваа ширээнийхээ нүднээс цүнхээ суга татан аваад мөрөн дээгүүрээ чулуудан нулимс мэлтэлзсэн нүдээ ханцуйгаараа арчин, уруулаа өмөлзүүлэн ямар нэг юм заналтай шивгэнэн хэлээд замдаа тааралдсан хүүхдийг унаж тустал түлхэн гүйсээр ангийн хаалгыг тасхийтэл хаан гарч одов.

	 

	ӨВДСӨН НЬ

	Лхам отгон охиноо цэцэрлэгт нь хүргэж өгөөд гэртээ эргэж ирэн нүүр царай, үс гэзгээ янзлах ажилд оров. Будаж гоодох тэр ажилдаа зарим үед өдрийн хагасыг үрдэг ажээ. Лхам нас дөч гарснаас хойш улам таргалан хуучин бүх хувцас нь бариу давчуу болсон тул хоёр шүүгээ дүүрэн хувцас сүүлийн гурван жил сул өлгөөтэй байх болжээ.

	Шинээр хувцас авахдаа хуучин бие галбираа бодоод хэмжээ татуу авсны эцэст өөрийгөө буруутгахын оронд дэлгүүрийн худалдагчийг хэдэн өдрийн турш далдуур харааж зүхнэ. Захиалгаар хувцас хийлгэхдээ хүртэл үйлчин оёдолчны ясыг нь хавталзтал үглэж зандчин зовооно. Хадам эцэг, нөхөр хоёр нь Лхамын аяыг дагуулах гэж хэрдээ бас зүдэрдэг аж.

	Хэл амаа билүүдэн аашилж загнахыг нь тэр хоёр тэвчин өнгөрөөж сурсныг нь Лхам «энэ хэдийг би дийллээ, яллаа» гэж улам омогшин өөдөөсөө үг дуугаргахаа больжээ.

	Дух, зовхи, завжинд нь зурвас зурвасхан үрчлээ үзэгдэх болсноос хойш мах мариа нэмэгдэж байгаагаасаа илүү сэтгэл хямран шаналж «сэтгэл амар, санаа тайван байдаггүйгээс эрт хөгширч байна» гэж нөхөр, хадам эцэг хоёртоо яншин, хамаг бурууг тэдэнд тохно. Гурван талтай өндөр толины өмнө Лхам дуу аялан эргэлдэн байснаа зөөлөвчтэй дугуй мухар сандал дээр суулаа. Толины өмнө өндөр нам, гурвалжин, дугуй, төмөр, хуванцар том жижиг савтай нүүрийн тос, оо энгэсэг, будаг шунх зайгүй өржээ. Өдөр шөнө түрхдэг, өнгөлдөг, үрчлээ арилгадаг, тэжээл болдог гэсэн өчнөөн олон тайлбар зүүлт гадаадын олон хэлээр гоёмсгоор бичсэн хайрцаг савтай тосноос аль дуртайгаа шилэн будаж гарлаа. Гадаад хэлээр бичсэн тэгээд тайлбар сэлтийг орчуулуулах гэж анхандаа их хөл болдог байснаа сүүлийн үед больсон нь гадаад хэл сурсных бус. Ердөө л наранд түлэгдэх, салхинд холцруутах, үрчлээ суухаас хамгаалдаг эсэхийг худалдан авахдаа лавлаж мэдээд л сэтгэл ханана. Зөвхөн үрчлээ суухаас хамгаалах, суусан үрчлээг арилгах ид шидтэй тос гэхэд л арав хорин төрөл бий ажээ. Арван хурууныхаа зөөлөн өндгөөр дух, самсаа, уруул, завжаа маш дадмаг, удтал илж таалсны эцэст тослох гоодох ажлаа эхлэв. Түдэлгүй хаалганы цахилгаан хонх намрын далавчилсан царцаа нисэх мэт царгин дуугарлаа.

	Өглөө эрт сүү авахаар явсан хадам эцгийгээ ирж байгаа биз гэж бодоод хацар дээрээ нялсан тосыг зугуухан илэн тараах зуур «Хүлээж байг. Осгоод үхчихгүй нь лав» гэж бодож байлаа. Тэгтэл хадам эцэг нь гадагшаа гарахдаа илүү түлхүүрээ заавал авч явдгийг санан өндийв. «Нөгөө Бурмаа байхаас зайлахгүй. Солонгорсон хээтэй саатай торго авч ирж үзүүлнэ гэсэн шүү дээ» гэсэн бодол зурсхиймэгц түргэн түргэн алхсаар хаалганы цоожны сойлтыг татан онгойлгов. Тэгтэл Даваа уруу царайлан шал уруу гөлрөн бөгтийн зогсож байлаа.

	Лхам борвиороо бохисхийн явган суугаад хүүгийнхээ царай өөд сэтгэл түгшин шинжин харлаа. Даваагийн царай өвчинд удаан шаналсан хүнийх шиг зэвхий даагаад, чөргөр хоёр гараа унжуулан цөхөрч гуньсан харцаар эхийгээ хайнга хяламхийснээ дотогш орохыг хүсэхгүй байгаа мэт яльгүй хойш ухран үг дуугүй шал ширтэн зогсов. Лхамын зүрх уруу хүйт оргин уулга алдан бослоо.

	— Хүү минь чи яачихаа вэ? Бие чинь зүгээр биз хэмээх эх нь Даваагийн хацрыг хоёр алгаараа илэн толгойг нь биедээ ойртууллаа. Даваа уцаарлан эхийгээ биеэсээ түлхэн холдуулаад, 

	— Яагаа ч үгүй ээ. Та холдооч гэж сулхан дуугараад босгоо алхан оров. Лхам хүүгийнхээ араас яаран орж урт оосроор мөрөвчилсөн цүнхийг нь авч сандал дээр тавив. Даваа согтуу хүн мэт гуйван алхсаар унтлагын өрөөнд орж гадуур хувцас, шороо тоос дарсан гутлаа ч тайлалгүй хүрэн царс модон зөөлөн орон дээр түрүүлгээ харан унаж удтал хөдөлгөөнгүй хэвтэв. Лхам эхлээд гайхаж байснаа түдэлгүй айн сандрав. Зүрх нь хүчтэй дэлсэн дотор нь давчдаад хүүгээсээ дахин юм асуухаас зүрхшээн анхилуун үнэртэн тосны үнэр ханхалсан цулцгардуу хацраа Даваагийн духанд нааж үзсэнээ зүрхээ даран бодлогошрон зогсов.

	Гадаа хаалганы цоожинд түлхүүр шажигнан хадам эцэг Дэмэд гурван литрийн бидонтой сүү барин орж ирлээ. Лхам тосон очиж, 

	— Хүүгийн бие муу байх шиг байна. Одоо яадаг юм билээ гэж уйлагнан хэлэв.

	Дэмэд өвгөн ганц хүүгээ бараадан хөдөөгөөс хотод шилжин ирж эднийд хоёр өвлийн нүүр үзэх хугацаанд үнэ төлдөггүй ийм «жүжиг» бишгүйдээ үзсэн учир төдий л тоосонгүй «Хамрын ханиад хүрээ биз дээ» гэж гүвтнээд гал тогооны өрөө тийш алхав.

	Даваа үнэхээр өвджээ. Бүх бие нь бадайран сульдаж, толгой нь дүйрнэ. Үе үе халууран дагжин чичирнэ. Эх нь сандран эхлээд түргэн тусламж дуудан үзүүлээд, эмчийг нь дөнгөж гармагц танил эмчдээ утасдан хүүгээ яаралтай ирж үзэхийг шууд л тулгав. Ердөө л нэг цагийн дотор Давааг дөрвөн эмчид үзүүлж амжлаа. Хүүг нь үзсэн эмч нар «Салхи цохиулж ханиад хүрсэн байна. Айж сандрах хэрэггүй» гэж хоорондоо хэлэлцсэн юм шиг адилхан үг Лхамд хэлсэн авч санаа нь амарсангүй. Нөхрөө ажлаас нь дуудан ирүүлж эм авхуулахаараа явуулаад өөрөө нулимстай нүдээ пансан алчуураар арчин хүүгийнхээ орны дэргэдүүр эргэлдэн «Хоол идэх үү, цай уух уу, толгой чинь өвдөж байна уу, дотор чинь эвгүйрхэж байна уу» гэж дахин давтан шалгааж «тэг, ингэ» хэмээн хадам эцэгтээ зарлиг буулган хэдэн өрөөний хооронд хүүхэд шиг гүйлгэнэ.

	Даваа хөвсгөр зузаан хөнжил доор гулдайн хэвтээд үе үе зүүрмэглэн, зүүрмэглэх бүрдээ хар даран дав дугхийнэ. Орчин тойрны бүх гэрэл гэгээг залгин нөмөрсөн их чимээтэй аймшигт шуурга өөдөөс нь дайран амьсгалах аргагүй болно. Үл үзэгдэх олсоор хоолойг нь боож чангаруулж сулруулан байх шиг. Түнэр харанхуй дунд тэртээ хол зүүний сүвэгчийн чинээ гэгээ тусна. Зах хязгааргүй мэт явцуу харанхуй хонгилын шувтрах үзүүрээс тэр гэгээ тусаж байгаа юм гэдгийг Даваа яагаад ч юм мэдэж байлаа. Тэр хонгилоор үл үзэгдэх хэн нэг хүний нүсэр алхаа сонстон ойртсоор байна. Чулуун шалан дээр хатуу ултай хүнд гутлаар дэвсэх мэт тэр их чимээ Даваагийн ухааныг баларттал нүргэлэн байснаа Боохой, тарган эр хоёрын аварга том бараан дүрс улам дөтлөн ойртоно. Тэр хоёрын нүүр царай харанхуйд үзэгдэхгүй авч Боохойн хүзүүнээсээ оосорлон зүүсэн ширэн хуйтай эвэр иштэй хутга хоёр тийш савлан нөгөө цэг төдий бүүдгэр гэрэлд ишийн булцуу дээрх гялгар төмөр тав гялс гялсхийн үзэгдэх нь айдас төрүүлнэ. Даваа тэр хоёроос зугтаах гэтэл ар нуруунаас нь мөс шиг хүйтэн хад чулуу тулаад хөдөлж чадсангүй. Хашхиръя гэтэл дуу нь гарсангүй. Боохой, тарган эр хоёр бүүр тулж ирлээ. Тарган хижээл эрийн нүүр царай хөөгөөр будсан мэт харанхуй дунд үл үзэгдэнэ. Харин Боохой орсгойдуу том шар шүдээ гарган хорсолтой инээн ойртсоноо бараан уур манан болж замхарлаа. Тэгтэл тарган эрийн бүдүүн гэдэс Давааг ханатай шахан бөөрөнхий бараан толгой нь хийлж байгаа бөмбөгний хаймар дотор мэт огцом огцом томрон байснаа их чимээтэй хагарав. Даваа тэр чимээнээс үнхэлцгээ хагартлаа айн цочоод ухас хийн сэрэв.

	Ягаан өнгөтэй гоё торгон халаад өмссөн ээж нь дээрээс нь тонгойн зогсож байлаа.

	— Яав, миний хүү, яав? Ээж нь мунгинаж байгаад хүүдээ өгөх гэж авч ирсэн жимсний шүүстэй аягаа унагаад хагалчихлаа гэж Лхам духаа үрчийлгэн гэмшингүй хэлээд толгойг нь илэв.

	Үдэш тийшээ Даваагийн халуун намдан хөлөрч тайван нойрслоо. Лхамын сэтгэл уужран хүүгийнхээ дэргэдээс холдож, хадам эцэг, нөхөр хоёртоо ядарч зүдэрсэн, шаналж зовсноо үглэн гоморхож эхэллээ. Дэмэд гал тогооны өрөөнд бөгтгөнөн оройн хоол бэлтгэн бэрийнхээ үглэж яншихыг тээр шаан уруу царайлна. Лхамын нөхөр өдөржин эмнэлэг, аптек, гэр, ажлынхаа хооронд тэлээлэн явсаар байгаад ядарсан тул буйдан сандал дээр хөлөө жийн суугаад эхнэрийнхээ үглэхийг анхааран сонсож байгаа дүр үзүүлэн ажлынхаа тухай бодон уруу царайлан сууснаа бугуйн цагаа хяламхийн харж

	— Өө, ажил тарах болчихжээ. Охиноо цэцэрлэгээс авъя хэмээн эхнэрийнхээ зовлон тоочин улиглахаас түр ч гэсэн ангижрах шалтаг олсондоо баярласан мэт ухасхийн босож өлгүүрээс пальтогоо шүүрэн авч өмсөөд гадагшаа гарав.

	Харилцуур утас жингэнэн дуугармагц Лхам хүүгээ сэрээчихээс болгоомжлон яаран очиж шүүрэн авлаа.

	Даваагийн ангийн пионерын бүлгийн дарга Чимид Лхамын амар мэндийг асуугаад өөрийгөө хэн болох, ямар хэргээр утасдаж байгаагаа дуржигнатал тайлбарлав.

	— Аа, тийм бий! Та нар ямар нөхрийн чанаргүй хүүхдүүд вэ? Хүүгийн минь бие хариугүй муу байхад ганцаарыг нь гэр уруу нь явуулдаг чинь яаж байгаа нь тэр вэ? гэж Лхам уурласандаа өөдөөс нь зэмлэн хангинав.

	— Лхам гуай, бид яагаа ч үгүй. Даваа л өөрөө буруутай. Хана, туурга, ширээ, сандал дээр шохойгоор эрээчсэнийг нь арилгуулах гэж бид шаардсан юм. Тэгсэн чинь Даваа өөрөө уурлаад яваад өгсөн шүү дээ. Түүнээс биш...

	— Өө, тийм бий хө! Та нарыг багшид чинь мэдүүлээд хатуу арга хэмжээ авхуулна даа. Ер нь та нар миний муу хүүг хавчиж гадуурхахаа татвал таарна. Гологдож, багтаж шингэх сургуульгүй болсондоо танайд шилжсэн юм биш шүү хө. Гэр орондоо ойр гэж бодсондоо л...

	Чимидэд хэлэх үг олдсонгүй. Утсаа таслахыг ч зүрхэлсэнгүй түгдчин байснаа, 

	— Эгчээ та өөрөө л мэд! Багштай ярьж болно шүү дээ. Харин Даваа маргааш хичээлдээ ирэх үү гэдгийг л асуух гэсэн юм гэв. Лхам авгайн дуу чангараад явчхав.

	— Хүүхээ чи хэнээр тоглоом хийгээд байна. Хариугүй бие нь муу өвчтэй хүүхэд маргааш яаж хичээлдээ явах болж байна. Бага шиг даажигнаарай гээд утсаа ууртай таслав.

	Утас дуугарах чимээгээр сэрээд эхийнхээ яриаг чагнан хэвтэж байсан Даваа сургууль дээр болсон явдлыг эхнээс нь дэс дараалан бодож байлаа. Өчигдөр хичээл тарсны дараа Саран, Жаргал, Шарав гурав хамтдаа сургуулиас гарахыг өлгүүрийн дэргэд хувцсаа өмсөж байхдаа харжээ. Өдөр бүр ямар нэг сонин зурагт цомог, нэг хошуутай олон өнгөөр бичдэг үзэг, тэр ч байтугай аавынхаа загасчилдаг хэрэгслийг сургууль дээрээ аваачин Саранд сонирхуулах гэхэд түүнийг нь огт тоохоо больжээ. Гэрийн даалгавар, тооны хяналтын бодлогоо ч үзүүлэхгүй, элдэв сонин хачин юм ярьсан ч тоож сонсохгүй, харин хичээлийн үеэр ч, завсарлагаар ч Жаргалыг сэм сэмхэн харж царайчлаад байгааг нь Даваа мэдээд хор шар нь хөдөлдөг байлаа. Тэгтэл энэ өдөр бүүр зам нийлэн өөрийг нь юман чинээ тоосон шинжгүй хамт инээж хөхрөлдөн яваад өгсөнд уур нь хүрэн яах учраа мэдэхгүй араас нь дагасан ажээ. Сарангийн байшингийн гадаа очмогц Шарав тэр хоёроос салж одон Жаргал, Сарантай хамт орцын хаалгаар орохыг хараад атаархсандаа Даваа арай л хашхирсангүй. Жаргалыг гарч ирэхийг хүлээн хагас цагийн турш байшингийн буланд бээвийн зогсжээ. Чухам яах гэж тийнхүү зогсож байгаагаа өөрөө ч мэдсэнгүй, дэмий л цухалдан Саран, Жаргал, Шарав гурвыг үзэн ядаж байлаа. Тэгтэл нэгдүгээр ангийн сурагч бололтой гурван бяцхан жаал аяганы чинээ дун цагаан шохой бие биедээ дамжуулан сонирхон үзэж, яаж хувааж авахаа дүлий юм шиг чанга ярилцан дэргэдүүр нь өнгөрөх үес муур мэт үсрэн булааж аваад Боохойг дуурайн шохойны эздийг айлгаж сүрдүүлэн хөөснөө Даваа дурсав.

	Эх нь торгон халаадныхаа урт хормойг намируулсаар өрөөнд нь орж ирмэгц Даваа унтаж байгаа дүр үзүүлэн нүдээ анин өдөн дэрэнд толгойгоо лав шигтгэн хэвтлээ. 

	 

	«АВГА» АХЫН БОДОЛ

	Эцэг, хүү хоёрыг ажил сургуульдаа өглөө эрт явсны дараа Жанлав хөнжил дотор дэмий хөрвөн хэвтээгээр тамхи баагиулан утаа тортогт харласан адар өөд хоосон гөлрөн хэвтэв. Ялаа эдэлж дуусаад шоронгоос суллагдсанаас хойш ингэж гэр орондоо байгаа юм шиг тухалж үзсэнгүй ажээ. Өчигдөр үдэш Гонгортой хувааж уусан архины 2 шил ширээн дээр харагдана. Пийшинд ноцоод дуусаж байгаа гал дээр өглөө эрт Жаргалын нэмсэн чулуун нүүрс шатан халуун илч тасалгаанд дүүгэн Жанлавыг нозооруулна. Хоолой дээр нь исгэлэн гашуун шингэн юм тулж ирснээ дотор нь пэлбийн эвгүйцсэнд гараа унжуулан орон доогуур тэмтрэн хугас шил архи байсныг авч шууд л амсрыг угж адил үмхэн хоёр том балгалаа. Гал шиг халуун шингэн хоолойг нь зуран урсаж ходоодыг нь бүлээцүүлэхийг тэр мэдэрч сэтгэл хангалуун тамхиа сорон тамшаалав. Өглөө шар тайлах хэрэг гарч магадгүй хэмээн хойш тавьсан архи энэ удаа хэрэг болсонд Жанлав баяртай байлаа. Боохойтой хамт хотын дэлгүүрийн таньдаг нярваас хоёр толгой дурдан, арваад халуун сав, эмээлийн мод, гөлөм тус бүр нэжгээдийг мөнгийг нь төлөн хөдөө аваачиж өндөр үнээр дамлан бага сага хөлжиж хэд хоног биеийн тааваар хөлчүүрхэн олсноо бараг дуусаж Гонгорын цалингаас «шомбодох» болжээ. Цаашид юу хийх, яах тухайгаа тэр бээр эргэцүүлэн хөнжлөө тийрэн мантгар цээжээ ил гарган хэвтэнэ. Дурсан саная гэж хүсээгүй байхад нь туулж өнгөрүүлсэн амьдралын нь эрээн бараан явдал нүдний нь өмнүүр аяндаа бүртэлзэн кино зураг мэт хөөрнө. Наргиж цэнгэж, хулгайлж, дээрэмдэн мөрдүүлэн мөшгүүлж байсан нь аль эртний явдал мэт бодогдоно. Ухаан сэргэлэн, бяр чадал ихтэй явсан идэр залуу нас нь нэг бодлын бахархмаар, сайтар эргэцүүлбэл хожим хойчоо мэдэхгүй дэндүү хөнгөдөн нэг өдөр ханатлаа наргиж цэнгэсний төлөө шоронгийн хүйтэн тасалгаанд нар салхи үзэлгүй насныхаа ихэнх талыг зовж өнгөрөөсөн мэт бодогдоно.

	Жанлав дэрэн доороосоо элэгдэж хуучирсан далбагар түрийвчээ гарган үлдсэн мөнгөө тоолж үзээд цээжнийхээ гүнээс амьсгаа татан санаа алдлаа. Бүхэл бутархай нийлсэн гурван зуугаад төгрөг тэр түрийвчинд нь үлджээ. Дорвитойхон наргивал арай ядан ганц үдшийг өнгөрөөж болох мөнгө гэж тооцоолсондоо тэр бээр тийнхүү санаа алджээ.

	Бүлцгэр зузаан зовхитой цус хурсан нүдээ онийлгон дахиад л адар гөлрөн бодлогошров.

	«... Нас ч ахилаа. Хармааныхан шиг шогшиж байдаг цаг биш. Долир болтлоо бусдын өвөр түрий, гартаа барьсан цүнхийг нүдний булангаар ажиглан товчтой, товчгүй ил далд халаас уруу хоёр хуруугаа шургуулж, хөлсөө асгаруулаад гавьтай олсон нь юу байна. Миний насан дээр мөнгө төгрөгөөр авдраа дүүргэн, дуртай архиа ууж, үнэтэй хувцас өмсөн, хүйтэнд хөрөлгүй, халуунд халалгүй биеийнхээ тааваар жаргах учиртай. Ер нь хар бор ажил хийж Гонгор шиг биеэ зүдрээж яана. Хүн гэдэг амьтан ганц удаа амьдраад л нүд аньж шороонд булуулна. Авхаалжтай, чадал бүлтэй хэдэн залуу дагуулаад хог дундуур хэд эргэлдээд ирэхэд л доороо баяжиж болмоор сон. Гэвч чөлөөтэй хөдөлж болохоо больжээ. Яльгүй хазгай гишгэн эгзэг алдвал нөгөөх заяаныхаа «өргөөнд» морилон өлсөхгүй, цадахгүй хоолтойгоо золгоно. Одоогийн залуус ч гэсэн айлгах сүрдүүлэхэд автахгүй, тав гурван төгрөг ая өнгөнд татагдахаа больжээ. Гэнэ алдвал мөшгөж мөрдөөд, «хуучин нийгмийн үлдэгдэл-хулгайг» устгая гээд давшлаад байдаг... Ай хөөрхий, хорин жилийн өмнө байсан бол ямар ч «сэргэлэн залуу эр» хөгшин хашир миний гараас мултрахгүй байсан даа. Ёстой л далайсан газар далд орж, далласан газар ил гардаг байсан. За одоо ч дээ, ганц хоёр өөдтэйхөн амьтан элсүүлээд цомхон шиг хөдлөхөөс дээр арга мэх алга. Боохойг нөгөө таягийн мод шиг годгор жаалтай нь, энэ Гонгор гэгч архинд толгойгоо мэдүүлсэн тэнэг толгойтой хамт хүч хамсан хөдөлбөл ойр зуурын юмаа дөнгөнө байгаа. Тэр гургар унжуу хамарласан жаал ч дээ, хүний тоо нэмж «хам хэрэг» гэж дансанд бүртгүүлэхэд л лай болохоос цаашгүй амьтан харагдсан...

	Дав даруйдаа харж сэргийлэх, холбоо барихад л ашиглахаас... чадал тэнхээ, хүч чадал гэж ёстой л «нус» биз... урьдын цагт бол хулгар Намдаг, долир Батнасан, чонон Сэрж, мухар хуруу Гончиг гээд л тэнгэрээс заяасан юм шиг төрөлхийн сэргэлэн, хуурч мэхлэх, хулгайлж бултахдаа гаргуун залуус байжээ. Хулгар хоёр хурууны эрдэмд хосгүй, долир чонон хоёр ч нууж хаах, бултах булхайдахдаа яггүй сэн. За... за... улирсан баларсан юмаа бодоод гиюүрээд ч яах вэ? Нэгэнт тэр үе элэгдээд өнгөрсөн юм чинь. Тэд бүгдээрээ л шороонд булуулсан, зарим нь шоронд... үлдсэн нь зодоон нүдээн, хутга шөвөгт өртөөд... Би харин азтай толгой. Азтай ч гэж дээ... авхаалжтай тулдаа ялын хүндийг бусдадаа, олзны ихийг өөртөө... хэ... хэ.. хэ Одоо ч цомхон буурьтай хөдөлнө дөө Дав даруй биеийн байцаалт, бичиг баримттай болбол сайн сан За, энэ ч яах вэ? Яаж ийгээд болно. Харин энэ Гончигийн шулам шиг хүүхэд л энэ муу оромжид дуртай цагтаа түнш сүлбээтнээ цуглуулан юу хийх, яахаа ярьж зөвлөхөд саадтай юм. Аягүй бол илчилж мэднэ. Замаасаа зайлуулчихъя гэхлээр түүнээсээ эс юм болж хэрэг мандаж магадгүй. Яадаг юм билээ. Уг нь тэр таягийн мод шиг годгор жаалыг бодвол ухаан сэргэлэн золиг байгаа юм. Бидний хэрэгт зүтгэвэл эцгээсээ дутуугүй тус хүргэж мэднэ. Ухаантай, хэрсүү золиг! Би ч хэтэрхий цэрвээд хүйтэн харьцаад байдаг ч буруу л болов уу? Хүүхэд гэдэг амьтан ая эвийг нь олбол амархан гарт ороод ирдэг юм. Салхи хаашаа бол хамхуул тийшээ бөмбөрнө шүү дээ... хэ... хэ... хэ..» гэхчлэн Жанлав энэ тэрийг эргэцүүлэн замбараагүй бодолд живэн гиюүрч хэвтсээр байтал үд дунд болжээ.

	Өлсөж байгаагаа тэр бээр сая мэдэрч дотуур богино өмдтэйгөө цүрдийн босож ирээд хоолны шүүгээг онгойлгон чанасан бөөн мах, хоёр зүсэм талх олж аван хөнжил нь хөглөрсөн орон дээр завилан суугаад үмхэлж гарав. Дахин босож цай уухаас залхууран орны доор тавьсан архины шавхруутай лонхыг амьсгаадан байж тонгойн авч ганц амьсгаагаар хөнтрөн уув. Тэгээд цатгалдсан араатан мэт хэхрэн дахиад л цагаан толгойтой төмөр орны пүршийг шаланд шүргэтэл хөрвөөн дээш харан тэрийн хэвтлээ.

	Ойрын хугацаанд дорвитой хөдлөн хөлжиж авах «ажлын» арга ухаан сүвэгчлэн бодож боловсруулахаар Жанлав гэдсээ илэн хэвтэж байснаа нойртоо дийлдэн дуугьтал хурхирч гарлаа.

	 

	ТЭШҮҮРИЙН ТЭМЦЭЭН 

	Жавар сэнгэнэсэн тунгалаг сайхан өдөр болов. Цэцэрлэгт хүрээлэнгийн биеийн тамирын талбайд ус асган тэшүүрээр гулгах том талбай бэлтгэжээ. Хацар хамрыг нь жавар чимчигнэтэл хайран долоохыг хүүхдүүд үл ажран зүг бүрээсээ бөөн бөөнөөрөө ирсээр байлаа. Бүртийх ч үүлгүй тэнгэрт мандсан нарны илчгүй хурц гэрэлд гулгуурын мөсөн талбай болрын өнгөөр мэлтийн ойсон туяа нь нүд гялбуулах ажээ. Цугларсан хүүхдүүдийн түрүүч гулгуурын талбайд гарав. Тэд тэшүүрийн ир хүрээгүй толигор мөсөн дээгүүр алтан хараацай агаар тэнгэрт чөлөөтэй умбан жиргэх мэт хэсэг бүлгээрээ, хоёул гурвуулаа гараасаа хөтлөлцөн чөлөөтэй гулгах нь хөндлөнгөөс харсан хэн хүний сэтгэлийг хөгжөөх авай.

	Тэмцээн эхлэх цаг хараахан болоогүй байлаа. Сургуулийн азарга шалгаруулах тэмцээнд оролцохоор шалгарсан тамирчин сурагчид биеийн тамирын ижилхэн хөх хувцас өмссөнөөрөө бусдаас ялгарна. Тэд бие халаалтын дасгал хийн тэмцээн сонирхох далимд гулгаж зугаацахаар ирсэн сурагчидтай хутгалдан мөсөн толио дээр дураар сэлгүүцэн байна. Даваа бүр цэцэрлэгт байхдаа ааваараа тэшүүрээр гулгахыг заалган хуучин сургуулийнхаа бага ангийн сурагчдын тэмцээнд дээгүүр байранд орж байсан тул энэ тэмцээнд үе тэнгийнхнийгээ ялж юун магад гэж дотроо горьдож байв. Даваа гулгуурын талбайг бүтэн хоёр тойрохдоо хэн бүхэн хялбар хийж чадахгүй хэдэн чамин хөдөлгөөн, гулгах арга үзүүлэв. Түүнийг бага ангид байхад нь тэшүүрийн спортын мастер нэгэн эмэгтэй зааж өгчээ. Давааг спортод авьяастай хүүхэд гэж үнэлсэндээ ч биш, эцгийг нь сайн таньдаг, багадаа нэг сургуульд сурдаг, тэшүүрийн тэмцээнд хамт ордог байсан учир тийнхүү сайн дураараа багшилжээ. Аав нь албан тушаал дэвшсэнээс хойш гар, хөл бөмбөг тоглох, тэшүүрээр гулгахаа больжээ. Тийм зав чөлөө ч үл олдоно. Тэгээд ч эх Лхам нь нөхөртөө «Чи одоо ямар арван зургаат биш. Хөгшин толгой байж хэлхээтэй төмөр үүрээд мөс цас уруу мөлхөхөөс ичихгүй байна уу?» гэж зэмлэснээс хойш тэшүүрийн талбай тийш зүглэхээ больжээ. Харин Даваа мөс хөлдмөгц л дуртай цагтаа гулгана. Ноосон өмд цамц давхарлан өмссөн тэр тийм ч туранхай харагдахгүй байлаа. Мөсөн гулгуурын зүүн урд буланд бөөгнөрөн зогссон ангийнхныхаа хажуугаар гулган өнгөрөхдөө Саран ирсэн эсэхийг харцаараа хайв. Хүүхдүүд бужигнаад хэн хаана байгааг танихад бэрх ажээ. Бие халаалтын дасгал хийн талбайн төвд хуйлран эргэж байгаа тамирчин сурагчдын дундуур Даваа нисэх мэт хурдлан нэвт гараад огцом эргэхдээ ар талаараа гулган, тэгснээ өрөөсөн хөл дээрээ тэнцэн тэшив. Тэр ярвигтай хөдөлгөөнийг хийхдээ үе үе гулжганан эв хавгүй хөдлөхийг нь эс тооцвол тэшүүрээр гулгахдаа үнэхээр чадамгай ажээ.

	Тэмцээн болохоос өмнө ханатлаа гулгахаар мөсөн гулгуур дээр гарч ирсэн бага ангийн хэдэн жаал хүү хамгийн түрүүнд Давааг шагшин, араараа гулгах, огцом эргэхийг зааж өгөхийг түүнээс гуйв. Даваа тэдний царайчлан гуйхыг сонсоод бардамнах зан нь хөдөлж «Энэ тэмцээнд би лав түрүүлнэ» гэж сэтгэл нь хөөрөн байлаа. Хэрвээ энэ тэмцээнд түрүүлбэл Саран намайг «онгирохоос өөр юм мэдэхгүй хоосон толгой, хоолны сав» гэж хор шар маажихаа болино. Тэгээд ч Жаргал тахир тав авахаас өөр юм мэддэггүй улцгар амьтан гэдгийг ойлгоод дагаж гүйхгүй болно гэж бодов. Сургуулийн тэшүүрийн аварга шалгаруулах тэмцээнд анги бүрээс гурван хүүхэд шалгаруулан авснаас б-гийн «б» бүлгээс Даваа, Жаргал, Чулуун гурав оржээ. Тав, зургаадугаар ангийнхан дотроос өөрийн нь энд хүрч сайн гулгах хүүхэд байхгүй гэдэгт Даваа өөрийгөө итгүүлэвч Жаргал тэмцээнд орохоор шалгарсанд хор шар нь хэрдээ хөдлөн «ямар ч байсан Жаргалын өмнө орох юм сан» гэж бодсондоо хичээл тарсны дараа орон сууцынхаа ойролцоо байдаг жижигхэн мөсөн гулгуур дээр шөнө орой болтол хэдэн өдөр дараалан бэлтгэсэн ажээ.

	Тэмцээн эхлэх боллоо. Биеийн тамирын багш Тамжид гартаа улаан дарцаг барин шүгэл үлээн тэмцээн болох талбайг чөлөөлөв. Эхлээд ес, аравдугаар ангийнхан, дараа нь долоо, наймдугаар ангийнхны аваргыг шалгаруулав. Тав, зургаадугаар ангийн хөвүүдийн тэмцээн эхлэх ээлж боллоо. Зургаадугаар ангийн дөрвөн бүлгээс шигшиж үлдээсэн найман сурагч гараан дээр очив.

	Мөсөн гулгуурын талбайг тойрон ам хамраасаа уур манан савсуулан хашхирч шуугилдан байсан үзэгч хүүхдүүд дахиад л чимээ аниргүй боллоо. Сэтгэл нь хөөрч догдолсон олон зуун хүүхдийн харц гараан дээр очсон тамирчид тийш ханджээ.

	Шүүгчийн барьсан улаан дарцаг аажмаар дээш өргөгдөн «Анхаар!» гэсэн дохио өгөөд удалгүй гал улаан дарцаг огцом доош буулаа. Тамирчид зэрэг ухасхийн гараанаас гарав. Эхний тойролт дундаа орох үед Даваа бусдаасаа тасран урагшаа тэмүүлэв. Ангийнхан нь «Даваа! Даваа! Түргэл! Түргэл!» гэж хоолой нийлүүлэн алга ташин хашхирна. Өөрийгөө дэмжин талархсан тэр хашхиралтыг сонсоод Даваагийн сэтгэл улам догдлон байдаг хүчээ шавхан хурдлав. Гэтэл хоёр дахь тойрог эхлэх үед хэчнээн мэрийвч амьсгаа нь давхцан цээжээр нь чим чим хатгуулж эхэлсэн тул хурд нь алгуур саарлаа. Араас нь урт чацтай нөгөө өндөр жаал улам ойртоно. Хоёр дахь тойрог дундаа орох үес тэр бээр Давааг гүйцэн хажуугаар нь тэшүүрийнхээ ирээр мөсөн дээр шир шир зуран нисэх мэт өнгөрлөө. Даваагийн хор шар хөдлөн шүд зуун урагшаа зүтгэсэн боловч бие нь улам хүндэрч амьсгаа нь давхцан хоолой нь сэрвэгэнээд байв. Ямар ч байсан урдаасаа хоёр дахь байраа алдахгүй барианд орох юм сан гэж тэр хичээнэ. Талбайн буланг тойрох үедээ зориуд эргэн харлаа. Тэгтэл зэрэгцэх шахам хурдалж яваа зургаан хүүхдийн дундаас Жаргал сугаран гарч айсуй. Даваа бүүр ч бачимдав.

	Хөл бөмбөг, гүйлтийн тэмцээнд алгасалгүй оролцдог Жаргал уралдаан тэмцээний үед хэдийд хүчээ гамнах, бариа ойртох үед яаж хүчээ дайчлах арга ухаан, дадлагатай болсон тул туулах зайныхаа дунд ортол хүчээ нөөж байгаад аажмаар хурдаа нэмж эхэлсэн аж. Тэгээд ч өглөө бүр биеийн тамирын дасгал хийж, тэмцээнд орохынхоо өмнө сайн бэлтгэж заншсанаас амьсгаа нь задарч, дунд зайны гүйлтийн тэмцээнд барагтай л бол цуцахааргүй тамир тэнхээ суусан байлаа. Гараанаас эхлэн хол тасран хурдалсан Даваа «А» бүлгийн Довдонд гүйцэгдсэнд Жаргал харамсан энэ тэмцээнд түрүүлбэл ангийнхан маань ямар их баярлах бол, бүгдээрээ л Даваа бид хоёрт найдаж байгаа шүү дээ гэж бодож байлаа.

	Тэшүүрчид барианд ороход хагас тойрог үлдэв. Ар талд нь тэшүүрийн ир шар шур хийх чимээ сонстмогц Даваа бас тэсэлгүй эргэн харлаа. Жаргал түүнд бүүр ойрхон ирчихсэн өсгий даран хурдалж байв. Аль түрүүн өөрийг нь гүйцэж түрүүлсэн Довдон ч ойрхон харагдана. Яльгүй жаахан хүч гарган хурдалбал зэрэгцэн очоод барианд орох үед түрүүлж ч болмоор. Гэвч тэр тухай Даваа бодсонгүй. Жаргалд л гүйцэгдэхгүй бол хоёрдугаар байранд орсон ч хамаагүй гэж боджээ. Хэрэв Жаргал хүчээ улам нэмэн хурдалбал өөрийг нь гүйцэхээр барахгүй, түрүүлж яваа хөвүүнийг ч «идэж» тэргүүн байранд орох нь эргэлзээгүй болоод Ирлээ.

	Бусдаасаа цойлж гарсан гурван хүүхдийн нэрийг үзэгчид хоолой нийлүүлэн давтан хэлж «Бариа ойртлоо! Бушуу! Түргэлээрэй!» гэж хашхирах нь мөсөн гулгуурын талбай дээгүүр сүртэй цуурайтна.

	— Хүүе, Даваа! Хурдал! гэж хэн нэгэн охины цангинатал хашхирах чимээ олон хүүхдийн шуугиан дундаас гэнэт сонстох шиг болсонд Даваа гараа хол хаялан тэших зуур тэр зүг харах гэснээ болилоо. Нүдний нь өмнүүр өтгөн манан хөвсөлзөх мэт болж, амьсгаа нь давхцан цээж нь түхэлзэнэ. Хоёр хөлийн нь булчин чинэрэн улам хүндэрсээр байлаа.

	— «Жаргал! Жар... гал аа! Түргэлээрэй... түргэлээрэй... гэж хашхиралдах чимээ бас сонстоно.

	Даваа нүдээ хагас анин цээжээ түрэн урагшаа тэмүүлсээр... Түүний ар талд ган тэшүүрийн хурц ир шир шир хийн дуугарах тусам хэнхдэгийн цаана оволзон цохилж байгаа зүрх нь бүүр ч догдолно.

	Жаргалын толгой цээж баруун гар талаар нь цухуйлаа. Даваа шүд зуун бүх хүчээрээ хурдлан замыг нь хаалаа. Түдэлгүй зүүн гар талаар нь Жаргал бас л түрэн гарч ирээд урд нь гарлаа. Эцэж ядарсан, бас цухалдсандаа болоод Даваа дороо сөхрөөд суучих шахав. «Өнгөрлөө. Жаргал бас л надаас түрүүлчихлээ» гэж бодохоос нүд нь улам бүрэлзэн нулимс цийлгэнээд ирэв. Жаргалын тэшүүрийн ир доор бутарсан мөс нарны гэрэлд оч мэт гялалзан цацарна. Даваа хүзүүгээ сунган шүд зуун эцсийнхээ хүчийг шавхан байж Жаргалтай зэрэгцэн очмогцоо зүүн хөлөө урагш хүчтэй жийн өмнө нь гарснаа хөндөлдөн замыг нь хаалаа. Тэгтэл дахин тэнцвэрээ олж чадсангүй мөсөн дээр гэдрэгээ харан хөл гараа сарвалзуулан унав. Өмнүүрээ хөндөлдөн сарвайн унаж байгаа Давааг Жаргал хараад тойрч гарах гэтэл биеэ татан авч чадсангүй. Тэшүүрийн ирт зурагдсан мөсөн дээр дээш харан унасан Даваагийн толгойг гэмтээчих вий гэхээс айсандаа огцом эргэн дээрээс нь биеэрээ дарж унав.

	Бачимдан цухалдсан хүүхдүүдийн хашхирах чимээ хүйтэн агаарт хадна.

	— Даваа бушуу бос! Хүүе Жаргал! Бариа ойрхон байна. Өө... Араас чинь гүйцээд ирлээ гэж тэд ам амандаа хашхиран доороо дэвхэцнэ. Зарим нь тэсэлгүй хангинатал исгэрэх сонстоно. Даваа ар талаараа хөрвөөсхийн зөөлөн унасан учир дээрээсээ дарсан Жаргалаас зууран ухасхийн босоод цааш гулгав. Унах, босох тэрхэн агшинд тэр амсхийжээ. Жаргал унахдаа духаараа мөс мөргөсөн тул толгой нь дүйрэн нүд нь эрээлжлээд хоёр гараараа тулан арай ядан өндийж хөл дээрээ тэнцэн босов. Ард нь хол тасран үлдсэн дөрвөн хөвүүн харцага адил шуугин айсуй. Бүх бие нь бадайрч янгинан өвдөхийг тэр шүд зуун тэвчээд байдаг хүчийг шавхан урагшаа тэшин гүйлээ. Өмнөө яваа хоёрыг гүйцэж түрүүлэх аргагүй болсон ч ардаа ойрхон ирсэн хөвүүдэд гүйцэгдэхгүйг хичээн өвдөх зовуурилахаа үл тоон зүтгэсээр барианд оров.

	Даваа түрүүлж чадсангүй. Гэвч Жаргалын өмнө орж хоёрдугаар байр эзэлсэндээ сэтгэл хангалуун инээмсэглэн амьсгаагаа дарахаар ташаагаа тулан бөгтийн зогсоно.

	Мөсөн гулгуурын талбайг тойрон зогссон хүүхдүүд түүний муу санаа, арга баашийг анзаарч мэдсэнгүй, хазгай хальт гишгэснээсээ болоод унасан гэж боджээ. Даваагаас хол хоцорч, тэргүүн байр ч эзэлж болох боломжийг алдсандаа Жаргал гутарсангүй. Өөрийг нь дэгээдэн унагах гэсэндээ зориуд урдуур нь хөндөлдөн зам хааж, хий өшиглөсөн эрчдээ Даваа унасныг тэр мэдсэн боловч уурлан цухалдсангүй. Барианд амжилттай орсонд нь баяр хүргэсэн ангийнхныхаа баяр хүргэлт, талархлын хариуд тэр ичингүйрэн инээмсэглэж толгой, өндөг, тохойгоо янгинан өвдөхийг тэвчин цантсан урт модон сандлын үзүүр дээр сандайлан сууна.

	 

	ЗЭС НЬ ДАХИН ЦУХУЙВ

	— Өө! Энэ хэн бэ? Ёстой догь зурсан байна.

	— Тайлбарыг нь унш л даа.

	— Чи өөрөө толгойгоороо халхлаад уншиж болохгүй байна шүү дээ.

	— Хи... хи.. хи.. ямар урт хамартай юм бэ?

	— Даваа гэнэ үү?

	— Арвын «А»-гийн нөгөөх ах уу?

	— Биш ээ, тэр чинь «Зөгий»-д яалаа гэж гардаг юм. Мундаг шатарчин, онц сурдаг юм чинь.

	— Аль вэ, хойшоо болооч! Би уншъя. Үгүй бол...

	— Атигар аа одоо л мэдэж байна уу? Хэ... хэ..

	— Чамайг танай ангийнхан ээжийнхээ гэдсэнд өтөлсөн амьтан гэж ярьдаг үнэн байх...

	— Ахынхаа уурыг хүргэвэл алган боов амтлахын цондон гэдгийг чи мэдэх үү?

	— Наад сониныг чинь ганцхан чамайг үз гэж гаргасан юм уу? Ингэж хэдэрлэж байгаад өөрөө «Зөгий»-д бичүүлэх гээгүй юм бол хойшоо болооч.

	— Би үзэж дуусаагүй байна.

	— Хар амиа бодсон мангар амьтан.

	— Чимгээ, чи үүнийг хараач! Нөгөө шилжиж ирдэг шинэ хүүхэд...

	— Тэшүүрийн тэмцээнд хоёрдугаар байр эзэлсэн үү?

	— Тийм ээ, яг мөн байна. Харахгүй юу. Унжуу хамар урт хүзүүг нь...

	— Аль вэ би уншаад өгье! Бүгдээрээ сонсож байгаарай...

	 

	Алга нь загатнахаар

	Алгадахаас буцахгүй

	Ярдаг нь хөдлөхөөр

	Яахаас ч сийхгүй

	Савтай бэхээр

	Шал бузарладаг

	Сайхан хана дээр

	Шохойгоор эрээчдэг

	Өглөө бүр хожигдоохой

	Өдөржин ангидаа хашхираахай

	Сурлагаар дульхан

	Мэдлэгээр сулхан

	Охидод омогтой

	Онгирохоороо зодолддог

	Багшийн өөдөөс хэдэрлэдэг

	Багачуудын өмнө сайрхдаг

	Сурагч Даваа та

	Сул талаа зас!

	Дутагдлаа дахин давтвал

	Дараагийн зөгийд бас бичнэ

	Сурвалжлагч «Зөгий»

	 

	— Хи.. хи.. хи..

	— Ха.. ха.. ха..

	— Даваа яг дүрээрээ мөн байна.

	— Болж! Ёстой хөөрүү эд байгаа юм.

	— Тэшүүрийн тэмцээнд хоёрдугаар байр эзэлсэндээ онгирч л дээ.

	— Энэ сагсуу амьтан. Намайг дандаа дээрэлхдэг юм.

	— Намайг ч бас... эртээд сургуулийн хаалгаар түрүүлж гарлаа гэж уурлан миний малгайг шүүрч аваад байшингийн дээвэр өөд чулуудсан. Даанч дээвэрт хүргэж чадаагүй нь сайхан... хи... хи...хи...

	Сургуулийн «Зөгий» сонины өмнө хүүхдүүд бөөгнөрөн ийнхүү шуугилдан байлаа. Гаднаас орж ирсэн Даваа хэдэн дэвтэр, үзэг харандаа хийсэн шалчгар цүнхээрээ даллан жижүүр ангийнхны дундуур нүдээ цэхэлзүүлэн дайрч дотогш ороод явуут нэхий дотортой хүрмээ тайлан өлгүүрийн хашлага давуулан чулуудав. Ханын сонин хаддаг самбарын өмнө зогсож байгаа хүүхдүүд хамгийн түрүүнд нүдэнд нь содон туссан боловч дэргэдүүр нь гүйж өнгөрснөө зогтусан эргэв. Хананд өлгөсөн самбар дээр сонин уншин инээж шуугилдаж байгаа хүүхдүүд өөрийн нь нэрийг хэлэн ярилцах шиг болжээ. Даваа гаднаас орж ирсэн шигээ тэдний дундуур зүтгэсээр «Зөгий» сонины өмнө очоод өлийн харлаа. Шар эрээн зөгий эхэнд нь зурсан тэр ханын сонинд дэвтрийн цэнхэр хавтас дээр гараар бичсэн гурван хэсэг бичиг байхыг хайнга гүйлгэн харав. Тэнд анхаарч сонирхох юм харагдсангүй харин сонины төгсгөлд унжуу хамартай, урт хүзүүтэй, том толгойтой хүүхэд зураад доор нь шүлэглэн бичсэн хэдэн мөр харагдана. Дэргэд нь зогсож байсан өндөр охин Даваа тийш харснаа амаа алгаараа таглан түс хийтэл инээд алдаад зайлж явахыг ч тэр бас анзаарсангүй. Их хичээж, өнгө ялган зурсан шог зургийг Даваа сониучирхан харсан боловч инээдтэй санагдаагүй тул тайлбарыг нь эргэн тойронд байгаа хүүхдүүдэд дуулдахаар чанга уншиж эхлэв. Тэгтэл

	Сурагч Даваа, та

	Сул талаа зас! гэснийг дуугаа намсган уншаад царай нь барайлаа. Өөрийг нь шоглон зурж, шүлэглэн зэмлэсэн байна гэдэгт тэр эхлээд итгэсэнгүй. Сонины өмнө шавааралдан шуугьж байсан хүүхдүүд түүнийг хачирхсан, доог тохуу хийсэн харцаар ширтэнэ. Охид нүдээ ирмэн хоорондоо жиг жуг гэлцэн инээд алдана. Даваа тэднийг тоосонгүй. «Зөгий» сонин дээрх тэр шог зургийг нүдээ дүрлийлгэн дахин сайн харав. Өөртэй нь огт адилгүй тэр зураг, шүлэглэсэн тайлбарыг уншсаны дараа үнэхээр өөртэй нь төстэй ч болсон мэт санагджээ. Даваагийн хацар, чих аажмаар улайж, ичсэндээ хүзүүгээрээ нугдайн сэмээрхэн ухран хүүхдүүдийн дундаас сугаран гарав. Сургуулийн бүх хүүхдийн өмнө өөрийг нь элэг доог болгосон тэр хүүхэд хэн болохыг мэдэж аваад өөрөө эс дийлбэл Боохойд ховлож «хярамцаг» болгуулан хариугаа авъя гэж тэр хорсон занав. Тэгтэл, 

	— Хэнийг шоглосон байна вэ? гэж хэлэх Сарангийн цангинасан дуу чихэнд нь хадав. Ердөө л ганцхан алхмын цаана Саран цүнхээ бариад зогсож байхыг Даваа хараад бие нь зарсхийн зогссон газраа хадуулсан мэт хөл, гар нь хөшин хөдлөхөө болив. Өшөө авах тухай шүд зуун занан бодож байсан түүний уур хилэн агшин зуур замхарч тархи толгой нь хоосон хөндий болсон мэт жигтэй сэрэл үүсэхийг мэдрэв. Тэртээ холоос хэн нэгэн «одоо яах вэ?» гэж аяархан мөртөө цуурай хадтал дахин давтан асуугаад байх шиг түүнд санагджээ. Тэгтэл хажууд нь зогсож байсан хөвүүн сонины зургийг ширтэн тачигнатал хөхрөв. Даваагийн уур хилэн дүрсхийгээд явчихлаа. Архиран гийнах мэт чимээ цээжний нь гүнээс гарч муур шиг урагшаа үсрэн самбарт хадсан сониныг хоёр гараараа хуу татан аваад цуу татан хэдэн хэсэг болгож гайхан дүрлийсэн хүүхдүүдийн хөл доор хаялаа. Өөрийг нь үг дуугүй гөлрөн зогссон хүүхдүүдийн өөдөөс Даваа хорсолтой хялайн харснаа ханын сонины тасархайг гишгэн өлмийгөөрөө хэдэнтээ үрж «Хохь чинь шүү. Сайхан мэдээрэй» гэж хэлээд цүнхээ сугавчлан өмднийхөө халаасанд гараа лав шургуулаад юу ч болоогүй юм шиг исгэчин хэнэггүй алхав.

	— Цагаандаа гарсан ичдэггүй амьтан! гэж нэгэн охин эгдүүцэн хэлэхийг тэр сонссон боловч эргэж харсангүй.

	«Хулчгар амьтдыг нэг сайн айлгаад орхивол дараа нь өөдөөс сарваганах шонгүй» болдог юм гэж Боохойн хэлсэн үг түүний санаанд оржээ. Араас гүйж ирээд бариад авбал «үзүүлээд өгнө» гэж Даваа шүд зуун зориуд хүлээсхийн удаан алхав. Гэтэл хэн ч дахин үг хэлсэнгүй, хорьж саатуулсангүй.

	Бөөгнөрөн зогсож байсан хүүхдүүдээс Даваа үнэндээ ичиж, сүрдэж байсан боловч тэднээс хэн нь ч зориглон өөрийг нь хорьж саатуулаагүйд омогшин энэ удаа «Би дийллээ. Бүгдийг нь айлгаж чадлаа» гэж боджээ.

	 

	ДАВААГИЙН ТУХАЙ ЯРИА

	Сургуулийн хичээлийн эрхлэгчийн өрөөнд анир чимээгүй. Цонхны наагуур дутуу татсан усан цэнхэр өнгөтэй пансан хөшигний цаанаас үд дундын нар нэвт гийгүүлэн тасалгаа дотор цэнхэр туяа татна. Ширээний ард шанаагаа тулан дуугүй суугаа хичээлийн эрхлэгчийн царай бас ягаавтар өнгөтэй харагдана. Царайлаг залуухан эмэгтэй багш хаалга зоримог татан орж ирснээ Лхам авгайг хармагцаа зогтусан, 

	— Уучлаарай, би сурлагын мэдээгээ гаргачихлаа гэж хичээлийн эрхлэгчид хэлээд гартаа барьсан хүснэгтийг ширээн дээр нь тавиад яаран гарав. Хичээлийн эрхлэгч Лхагваа хүн ороод гарахыг огт мэдээгүй мэт ширээн дээрх бичгийн чулуун хэрэглэлийг гөлрөн байснаа, өмнөө дэлгэсэн том зузаан дэвтэр дээр тонгойн ямар нэг юм тэмдэглэв.

	Урт ширээний өмнө матмал сандал дээр сууж байгаа Лхамын хацар, хүзүү үл мэдэг ягааран, нүд нь ууртай гялалзаж байн байн өндөлзөн суудлаа засаж сууна. Ширээний цаана анги даасан багш Түмэн хатуу хавтастай далбагар дэвтрийг хичээнгүйлэн шагайж сууснаа Лхам тийш духайн харж, 

	— Та тэгээд хүүгээ ямар ч буруугүй гэж үзэж байгаа юм биз дээ гэж үг бүрээ тод, нухацтай хэлэв.

	Дөнгөж арван гурав хүрч байгаа нялх хүүхэд шүү дээ. Та бид өөрсдөө хүүхэд насыг дайрч өнгөрсөн... Ийм насан дээрээ аль ч хүүхэд... дүрсгүйтэж л байдаг. Ухаан суухаараа аяндаа засарна хэмээн Лхам үгээ цэнэн нүүрээ улалзуулан хэлэв

	— Тийм ээ, Даваа балчир хүүхэд гэдгийг бид үгүйсгээгүй. Шилжилтийн нас бол эгзэгтэй нас. Тийм ч учраас бид бүгдээрээ хүүхдүүдийнхээ төлөө санаа тавих ёстой.

	— Бид санаа тавьдаггүй гэж та хэлэх гээд байна уу?

	— Үгүй ээ, санаа тавина, халамжилна, хайрлана гэдэг цаанаа нарийн учиртай. Хайрлаж байна гээд хүүхдээ зоргоор нь тавивал юу болох вэ? Жишээлэхэд, та хүүгээ чөлөөт цагаараа юу хийдгийг сонирхдог уу?

	— Тэр талаар санаа зоволтгүй. Миний хүү бусдын хүүхэдтэй адил золбин юм шиг гудамжаар тэнэдэггүй. Сургууль гэр хоёрынхоо хооронд л гүйж явдаг хүүхэд...

	— Шөнө орой кино театрт явж байхад нь багш нарын эргүүл хоёр ч удаа тааралдаад өөрт нь сануулга өгсөн байна.

	— Худлаа. Өөр хүүхэдтэй эндүүрээ биз.

	— За яах вэ, эндүүрсэн гэж бодъё! Тэгвэл та энд бичиж бүртгэсэн сурлага, сахилгын нь үнэлгээг хар л даа.

	— Та түрүүнд надад хэлсэн шүү дээ. Би мэдрэлийн ядаргаатай болсон ч гэсэн өглөө сонссоноо орой нь мартах дээрээ арай хүрээгүй байна. Ер нь тэгээд хүүхэд хүмүүжүүлэх, сургах үүрэгтэйн хувьд багшилж байгаа та нар муу сурч байгааг нь эцэг эхэд нь тохоод байвал... та нар өөрсдөө... гэснээ Лхам сүрчиг ханхалсан алчуур ханцуйнаасаа сугалан хөлөрсөн алгаа арчин дуугүй болов. Хичээлийн эрхлэгч өмнөө дэлгэсэн дэвтрийг хажуу тийш нь түлхээд суудлаасаа бослоо.

	— Хариуцлагын тухайд гэвэл та бид хувь тэнцүү хүлээх учиртай. Хүүхдийн сурлагыг багш нар, хүмүүжүүлэхийг эцэг эх, төрөл төрөгсөд нь хариуцна гэж сурган хүмүүжүүлэгчид бид хэзээ ч үзэж байгаагүй. Ний нуугүй хэлэхэд Лхам та хүүхдээ буруу хүмүүжүүлж байна гэж Лхагваа түс тас хэлэв.

	Нөхөр, хадам эцэг хоёроо буруутган дийлж сурсан Лхамын нүд сэртэсхийн хичээлийн эрхлэгч тийш зэвүүцэн харснаа, 

	— Өө тийм бий. Бүх бурууг та нар надад чихэх санаатай байгааг чинь мэдлээ. Тэр дээрээ хүрвэл та нарын ажлыг шалгадаг, хянадаг газар бий шүү. Нэг муу эрээн цаас ураад хаясны төлөө миний хүүг гэмт хэрэг хийсэн юм шиг шийтгэж, намайг тал талаас элдвээр дайрч давшлах эрх та нарт байхгүй гэж хэлээд алтан шармал тоногтой гар цүнхнийхээ товчлуурыг хуруугаараа татан тасхийтэл дуугарган буруу харав.

	— Ханын сонин урна гэдэг өнгөц харахад гэмт хэрэг биш ч гэсэн гэмт хэрэг хийхэд бэлэн байгаагийн шинж тэмдэг яриангүй мөн. Шалгуулдаг газраар нь шалгуулж болно шүү гэж Түмэн багш санаа алдан хэлэв.

	— Та нарын буруугаас болоод миний хүү тийм хэрэг хийсэн гэж би бодож байна. Яагаад гэвэл гэмгүй хүүхдийг олны өмнө шоолж доромжлох эрх хэнд ч байхгүй. Хэрэв намайг тэгж доромжилсон бол би ч гэсэн тэсэхгүй. Цагаан цаас дээр эрээчсэн тэр ханын сонин ухаантай юмыг урж тастах нь битгий хэл, тэгж шоолж доромжилсон эзнийг нь хатуу шийтгэхээс нааш сэтгэл амрахгүй. Бодоод үз л дээ, та нарыг бас тэгж олны өмнө шившиглэсэн бол хөндлөнгөөс зүгээр хараад сууж чадах уу даа...

	— Тантай бид хэл амаа ололцохгүй нь шиг байна. Тэгэхлээр нөхөртэй чинь жич уулзъя гэж хичээлийн эрхлэгч эгдүүцэн хэллээ.

	— Тэгж ярихгүй ээ. Миний нөхөр улсын чухал албанд амрах чөлөөгүй зүтгэж явдаг хүн. Ярих юмаа надтай яривал ярь. Үгүй бол би та нарын өмнө нүүрээ улалзуулан, нүдээ чичлүүлэн ингэж сууж чадахгүй. Тийм цаг зав ч алга...

	— Хүүгийн чинь төлөө сэтгэл зовсондоо л бид таныг урьсан юм. Даваа анх удаа ингэж цадиггүй авирлаж байгаа хэрэг биш шүү. Өөрөөсөө балчир, бяд муутай хүүхдийг зодож шоглосон, анги танхим бохиртуулсан, хичээлийн шинэ жил эхэлснээс хойш ганц ч удаа гэрийн даалгавар хийж ирээгүй, эмэгтэй багш нарыг элэг барьж тоглоом тохуу хийсэн гээд өчнөөн төчнөөн зохисгүй явдлыг бид тухай бүр засаж залруулах гэж оролдоод үр дүнд хүрэхгүй байна.

	— Сургууль дээрээ та нарын хараа хяналтад байгаа хүүхэд юу хийж байгааг би далдаас яаж мэдэх юм. Ер нь ч тэгээд миний хүүг уруу татдаг хүүхэд танай сургуульд олон байдгийг би мэднэ. Та нар тэднийгээ эхлээд хүмүүжүүлчих. Миний хүү та нарын бодож байгаагаар тэгж яадгаа алдсан хүүхэд биш гэдгийг төрүүлсэн эхийн нь хувьд би хаана ч, хэний ч өмнө нүүр бардам хэлж чадна.

	Түмэн багш, Лхамын өөдөөс цөхрөнгүй харж суухдаа Даваагийн сурлага, хүмүүжлийн доголдлын шалтгаан чухам юутай холбоотойг сая л ойлгох шиг болжээ. Хичээлийн эрхлэгч ширээнийхээ ард очиж суугаад хийх юмаа олж ядсан мэт гартаа тааралдсан харандааг авч үзүүрийг нь хурууныхаа өндгөөр тэмтрэн доош харан бодлогошрон дуугүй суув.

	Лхагваа Түмэн хоёрыг дахин үг дуугарахгүй болтол үг хэлээрээ давж чадлаа хэмээн лавтай итгэсэн Лхам цүнхнээсээ хатуу хайрцагтай янжуур гарган хурууныхаа салаан завсар их л донжтой хавчуулан Түмэн багш тийш харлаа.

	— Уучлаарай, надад гал байхгүй. Манай хичээлийн эрхлэгч ч бас тамхи татдаггүй хүн. Тамхины хор аюулын тухай хүүхдүүдэд бид ярьдаг мөртөө өөрсдөө янжуур зуугаад утаа баагиулах нь зохисгүй учраас манай багш нарын олонх нь тамхи татдаггүй. Татдаг байсан нь больцгоосон. Тухайлбал, би тамхи татахаа болиод хоёр жил болж байна хэмээн Түмэн, Лхам өөд ёжтой харан хэлээд бугуйн цагаа харснаа ангийнхаа журналыг сугавчлан босов.

	Лхам гар цүнхнээсээ чүдэнз гарган янжуураа асаан утааг нь дотогшоо гүнзгий сорсноо хамрынхаа нүхээр савсуулан инээмсэглэн байж, 

	— Хааяа, ядарч цухалдсан үедээ би ганц хоёр сордог юм. Манай гэрт надаас өөр тамхи татдаг хүн байхгүй л дээ гэж Түмэн багшийн егөөдсөнийг ойлгосон шинжгүй хуучлав.

	Хөлөө ачин, янжуур татан суугаа Лхам тийш хичээлийн эрхлэгч эгдүүцсэнээ нуулгүй хяламхийн харснаа, 

	— За тэгэхлээр бидэнд өөр ярих юм алга. Хэн хэнийхээ цагийг дэмий үрээд яах вэ? Гэхдээ бидний яриа үүгээр дуусахгүй. Яагаад гэвэл хүүхэд хүмүүжүүлэх та бидний арга барил, зан харьцааны үлгэргүй байдлаас болоод ирээдүйн манай нэг иргэн хүн дүрсээ алдан хохирох ёсгүй. Даваагийн тухай асуудлыг ангийн хурлаар дахин авч хэлэлцэнэ. Харин хүүхдээ хүмүүжүүлдэг таны арга барилын тухай асуудлыг сургуулийн эцэг эхийн хорооны тэргүүлэгчдийн хурлаар авч хэлэлцүүлэх саналаа би сургуулийн захиргаанд тавья. Үүнийг та зөвшөөрнө гэдэгт би найдаж байна. Хүүхдийнхээ тухай бидэнтэй уулзан ярилцах цаг зав гаргасанд Лхам танд баярлалаа гэв.

	Дөнгөж сая нүүр дүүрэн инээмсэглэн янжуурын утаа шившин суусан Лхамын нүд гурвалжлан суудлаасаа ухасхийн босов. Гадаа хонгилд хичээл завсарлахыг зарласан хонхны дуу хангинан хүүхдүүдийн хөлийн чимээ, шуугиан сонстож эхлэв. Лхамын уруул чичгэнэн Түмэн багш, хичээлийн эрхлэгч хоёрыг будмал зузаан зовхи завсраар хорсолтой гялалзах хүрэн нүдээр хэдэнтээ ээлжлэн харснаа, 

	— Тэгж ярихгүй ээ. Хүүг минь та нар сургуулийнхаа бүх хүүхдүүдийн өмнө шившиглэн доромжлоод одоо болохоор намайг эцэг эхийн нь өмнө ялтан шиг суулгах санаатай юу?! Надад ч, миний хүүд ч ямар ч буруу байхгүй гэдгийг би хаана ч очсон нотолж чадна гэж амьсгаадан хэлээд утаа суунагласан галтай янжуураа хаях сав харцаараа эрэв.

	— Тийм ээ, таныг «нотолж чадна» гэж бодсондоо л эцэг эхийн хорооны хурлаар энэ асуудлыг оруулах нь зүйтэй гэж би үзсэн юм. Тэр хуралд бид ч өөрсдөө оролцож зөв буруугаа сонсох хүсэлтэй байна хэмээн Лхагваа шийдэмгий хэлээд шохой хийдэг дүгрэг төмөр савыг зааж «Та энд тамхиныхаа үнсийг хий л дээ» гэж ёсорхуу хэлэв.

	Түмэн багшаас дэмжлэг эрэх мэт Лхам өөдөөс нь царайчлангуй харснаа махлаг мөрөө хавчисхийн хөдөлгөж, 

	— Юу юуны тухад хүрэлгүй хурал цуглаан зарлаад яах вэ? Би эцэгтэй нь ярья. Бодсоноо ний нуугүй хэлэхэд... ер нь миний хүүг өөр сургуулиас шилжиж ирсэн болохоор ангийнхан нь гадуурхаад... ийм байдалд хүргэсэн байх гэж би бодож байна. Надаар хэлүүлэлгүй үүнийг багштай нар мэдэж байгаа байх... гэж ая тал зассан зөөлөн дуугаар хэлээд Лхагваагийн заасан саванд янжуураа нухчин унтраав. Түүний будмал царайд хуурамч хүйтэн инээмсэглэл тодрохыг хичээлийн эрхлэгч Лхагваа, Түмэн багш хоёрын аль аль анзаарлаа. Урд өмнө хүүгээ ям, ар ч хэрэг тарьсан зад өмөөрөн багш нарыг нь цөхрөөн мухардуулж, удирдах дээд газрын нэр барин сүрдүүлдэг байсан Лхам энэ удаа яггүй эсэргүүцэгчидтэй тулгарснаа ухаарсан боловч бууж өгөхийг хүссэнгүй. «Энэ сургуульд миний хүү багтаж шингэх арга байдаггүй юм бол өөр сургууль мундсан биш. Гэхдээ та нарт тийм ч амархан бууж өгөхгүй шүү» гэсэн атгаг санаа түүний толгойд зурсхийн бууж ирсэнд хуурамч хүйтэн инээмсэглэл нүүр царайдаа тодруулсан хэвээр, 

	— Та нарын хайран цагийг дэмий үрчихлээ. Би ч гэсэн яаруу ажилтай. Хүүгийнхээ төлөө санаа зовж бухимдсандаа эвгүй үг хэлчихсэн бол уучлаарай. Эцэгтэй нь ярьж зөвлөөд эргэж уулзъя. Баяртай гээд ч алтан шармал тоногтой гар цүнхээ сугавчлан донжтой цовоо алхлан хаалга зүглэв.

	Түмэн багш, хичээлийн эрхлэгч хоёр зэрэг шахам «Баяртай» гэж хэлээд хоцров. Лхамын чамин хийцтэй үнэтэй ноосон цамцнаас ханхлаад байсан сүрчгийн анхилуун содон үнэр, янжуурын утаа тасалгаанд түгэн үлдэж бүгчим оргиулаад байх шиг санагдсан тул Лхагваа цонхныхоо салхивчийг нээгээд Түмэн багшийн дэргэд очив.

	 

	ГАЙХШИРАЛ

	Анги дотор харанхуй, чимээ аниргүй. Хаалганы завсраар туссан чийдэнгийн босоо зурвас гэрэл ангийн самбарыг тэг дундуур нь талласныг Даваа ширтэн ширээнийхээ ард сууна. Дух уруугаа лав дарж өмссөн цагаан саарал чандган малгайны зөөлөн үс толгойг нь халуун оргиулна. Захыг нь босгосон нэхий дотортой хүрмээ ч тэр тайлахыг хүссэнгүй. Цэвэрлэгч Пагма авгай урт иштэй хялгасан шүүрээр хог цэвэрлэх чимээ сонстоно. Хэдэн цаг болж байгааг Даваа сонирхсонгүй. Сургуулийн байшингийн уужим урт хонгилын тэртээ алсад хоёр хүн ярилцах, төмөр хувин хангинах, шал угаах бүдэг чимээ үе үе гарна. Гэвч орчин тойрондоо юу болж байгааг тэр үл тооно. Ширээнийхээ ард, яг л ингэж суусан чигээрээ чулуун баримал болоод хувирчихвал яах бол гэсэн хачин бодол түүнд гэнэт төрөв. Тэр этгээд бодол гутран уйтгарласан сэтгэлийг нь хөдөлгөсөнгүй. Гэвч ширээнийхээ ард чулуун баримал болоод сууж байгааг манай ангийнхан маргааш өглөө ангид орж ирмэгцээ хараад яах бол? гэсэн асуулт бас санаанд нь аяндаа ороод ирэв. Үнэхээр тийм явдал болбол ангийнхан нь ямар байдалтай байхыг төсөөлөн бодохыг Даваа оролдлоо. Тэгээд өөрийгөө чулуун баримал болсонд тооцон өглөө болгоныг сэтгэлдээ төсөөлөв. Ангийн хаалгаар хамгийн түрүүнд Саран баруун гартаа цүнхээ барьсаар орж ирлээ. Тайрмал өтгөн үсээ сул гараараа хойш илэн чихнийхээ араар хийгээд товор товор алхан байснаа гэнэт Давааг олж хараад нүдээ дүрлийлгэн зогтусав. Тэгснээ «Яана аа» гэж чанга хашхиран буцаад гүйлээ... Үгүй ээ, тэгэхгүй. Хаалгаар орж ирээд шууд л ширээний дэргэд ирнэ. Намайг харснаа толгойгоо дохин мэндлээд ном, дэвтэр дүүрэн чихсэн цүнхээ ширээний нүдэнд шургуулан ангиас гарна. Намайг чулуун баримал болсныг ердөө анзаарахгүй. Малгайтайгаа, гадуур хувцастайгаа шороо тоосонд дарагдчихаад сууж байна л гэж зэвүүцнэ...

	Даваа урамгүй санаа алдав. Түүний санаа алдах чимээ харанхуйд өөрт нь тод сонстон ганцаардсан өрөвдөлтэй нэгэн болохоо улам гүн мэдрэх шиг болжээ.

	Сургууль дээр болох үдэшлэгт явахаар гэрээсээ гарахын өмнө ээж, өвөг эцэг хоёрынхоо хооронд хольж зувчуулж байгаад тав таван төгрөг салган авчээ. Тэр арван төгрөгөөс ганц ч улаан мөнгө халаасанд нь үлдсэнгүй. Уг нь тэр мөнгөөрөө чихэр, зайрмаг аваад үдэшлэгийн үеэр ангийнхандаа тарааж, Саранг дайлъя гэж боджээ. Гэтэл гай газар доороос гэгчээр дэлгүүрт ороод кассын дэргэд очтол Боохойтой халз тулгарсан аж. Нэлээд халамцсан Боохой том шар шүдээ ярзайн худлаа инээж шууд л «Намайг дагаад яв» гэж тушаав. Түүнээс зайлж зугтах зориг дутсан Даваа араас нь ижлээсээ төөрсөн ишиг шиг дагажээ. Хүний хөл хөдөлгөөн татуу зэлүүд гудамжинд хүрмэгц Боохой түүнийг байшингийн доголд шахан учир зүггүй харааж зүхэн толгойг нь дүйртэл хоёр удаа алгаджээ. Даваа ухаан балартталаа айснаас болоод дуугарч чадсангүй, өөдөөс нь эгцлэн харж ч зүрхэлсэнгүй.

	— Чи яагаад надаас зугтаад байгаа юм. Эртээд болзсон газраа яагаад ирсэнгүй вэ? Би чамайг хаана юу хийж байгааг чинь алган дээрээ байгаа юм шиг андахгүй мэднэ гэж Боохой өмхий үнэртсэн өтгөн шүлс үсчүүлэн хараал урсган зандарчээ. Даваа түүний гараас мултрах арга олж ядан уйлагнан зогсов. Боохой өвөр түрийг нь эрээ цээргүй нэгжин нөгөө арван төгрөгийг нь олж аваад, 

	— Өөдгүй новш, нохойн гөлөг! Чи тав хоногийн дараа надтай нөгөө халуун усны газрын дэргэд очиж уулзаарай. Очихгүй бол чиний хойноос эцэг эх хоёр чинь нуур далай тогттол уйлаад ч амьд байхыг чинь олж үзэхгүй гэж мэдээрэй хэмээн зүхээд эргэж харалгүй яваад өгчээ. Даваа айхын ихээр айж, гутрахын ихээр гутарчээ. Нулимс цэлэлзсэн нүдээ байн байн арчин толгой хандсан зүгтээ л явсаар нэг мэдэх нь сургуулийнхаа өмнө ирсэн байлаа. Ахлах ангийн хэдэн охин инээж хөхрөлдсөөр булан тойрон гарч ирэхийг хараад Даваа нулимстай нүдээ гарынхаа алгаар нууцгайхан арчиж тэдэнд нүүрээ харуулахгүй гэсэндээ сургуулийнхаа хаалтаар яаран оржээ. Хувцас хунараа засаж, үс гэзгээ самнан инээж баясан байгаа хүүхдүүдийг хараад үдэшлэгт ормооргүй санагдан буцаад хаалга тийш эргэв. Тэгтэл өөдөөс нь Саран үерхдэг охидынхоо хамт хаалгаар орж иржээ. Даваа ухасхийн бөөгнөрч зогссон хүүхдүүдийн дундуур шүртхийн өлгүүр тийш зүтгэн дотор нь оржээ. Тэгээд өлгөөтэй хувцасны ард нуугдаад үдэшлэг эхэлтэл тэндээсээ гарсангүй. Хүүхдүүдийн хөл татарснаас хойш ангидаа орж арын ширээний ард биеэ далдлан шалан дээр хөлөө жийн суужээ.

	«Чиний хойноос эцэг эх хоёр чинь нуур далай тогттол уйлаад ч амьд байхыг чинь үзэхгүй» гэж Боохой адууных шиг том шар шүдээ шажигнатал зуун занаж байсан нь сэтгэлд нь хоногшин тэр тухай бодохоос аймшигтай санагдана. Юунаас ч айдаггүй зориг зүрхтэй, хэнд ч дийлдэшгүй хүч чадалтай дотно сайн нөхөр, өмөг түшиг гэж бахдан биширдэг байсан Боохой нь сүүлийн үед Давааг золбин гөлөгнөөс доор үзэн элдвээр айлган сүрдүүлдэг болсонд түүний гайхаш нь тасран уулзаж учрахаас ч зүрхшээдэг болжээ.

	Хөгжим эгшиглэж, үе үе алга таших, хэн нэгэн дуулах, шүлэг унших чимээ ангийн хаалттай хаалганы цаанаас бүдэг бадаг сонстоно. Өвлийн богино өдрийн үдэш удаан үргэлжилсэнгүй. Цонхоор үзэгдэх тэнгэр бүүдийн бүүдийсээр хөх төмрийн өнгөтэй болов. Даваа босож ширээнийхээ ард очиж суужээ. Хэн ч түүнийг үдэшлэгт ороогүйг анзаарсангүй, цор ганцаар ангидаа сууж байхад нь өөрийг нь эрж сураглан хэн ч орж ирсэнгүй. Хэрэв Жаргал ингээд сууж байгаа бол манай ангийнхан бүгдээрээ сандарч сүйд болно. Саран хамгийн түрүүнд гүйж ирээд л царайчлан аргадна...

	Жаргалыг аргадан зогсож байгаа Сарангийн төрх байдал нүдэнд нь үнэхээр харагдах шиг болсонд Даваа атаархсандаа ширээний өнцөг дээр гараа зангидан дэлсээд авав. Түг хийсэн чимээ харанхуйд тод сонстон гарын нь сарвуу янгинан өвдөх гайг тэр үл тоон хоёр гараа урдаа зөрүүлэн дэрлээд уртаар шүүрс алдлаа.

	Намайг чулуун баримал болоод сууж байсан ч Саран тоохгүй. Мөс болтлоо хөлдсөн ч өрөвдөхгүй... Намайг хэн ч өрөвдөхгүй... хайрлахгүй... Надад дотно найз ч байхгүй... Бүгдээрээ намайг ад үздэг... шоолж тохуурхдаг.. Боохой ч намайг тоодоггүй. Би... би хэнд ч хэрэггүй.. хэмээн Даваа халаглан өөрийн мэдэлгүй асгарсан нулимсаа хүрмийнхээ ханцуйд арчин шуухитнав.

	Ангийн хаалга огцом нээгдэн чийдэнгийн унтраалга чагхийн дуугарч нүд гялбам их гэрэл мэлсхийн туслаа. Даваа цочин өндийгөөд чимээ гарсан зүг гэрэлд гялбасан нүдээ анивчин харав.

	Гадуур хувцастайгаа ширээнийхээ ард түгдийн сууж байгаа Давааг Шарав гайхан харснаа

	— Үдэшлэг тараад одоо кино гарах гэж байна. Чи яагаад энд ганцаараа сууж бангаа юм бэ? гэв. Даваа нулимсандаа халтартсан нүүрээ буруулан, 

	— Зүгээр, энд жаахан суумаар байна гэж уйлагнан арай ядан дуугарав.

	Харанхуй тасалгаад ганцаараа сууж байгаа Даваа өрөвдмөөр харагдсанд Шарав дэргэд нь очоод мөрөн дээр нь гараа тавин тонгойж, 

	— Бие чинь зүгээр биз дээ гэж аяархан асуув.

	— Зүгээр.

	— Тэгээд яагаад?

	— Зүгээр л...

	— Ээж аав чинь аашлаа юу?

	— Үгүй ээ...

	— Тэгвэл чамайг хүүхэд зодоо юу?

	Даваа буруу харсан чигээрээ толгой сэгсрэв. Мөрөн дээр нь тавьсан Шаравын гар их хүнд халуун юм шиг санагдан, болгоомжлонгуй аяархан ярих нь сэтгэлийг нь улам хямруулжээ. Өөрийг нь үргэлж дооглож тохуурхан амар заяа үзүүлдэггүй Шарав ингэж үнэн санаанаасаа найз нөхрийн ёсоор ярих юм гэж Даваа ер бодоогүй аж.

	Шарав Сарангийн суудаг сандал дээр очиж суугаад бодлогоширсон нүдээр Даваагийн нүүр өөд харснаа том хүн шиг санаа алдан хэсэг зуур дуугүй байсан аа, 

	— Юу болсон оо найздаа хэлчих... Эр хүн эр хүндээ хайртай байдаг юм гэж гүдэсхэн хэлээд тохойгоороо аяархан ёвров.

	Шаравын бүлтгэр нүд, дүгрэг бор нүүрэнд дооглож тохуурхсан шинж огт үгүй, харин санаа нь зовж, үл мэдэг гайхсан байдал илэрхий байлаа. Өөрөөс нь бүтэн төө намхан тэр жаал хүүг харах бүрдээ уурлан өширхөж, гэнэгүй явж байхад нь дэгээдэн унагахаас эхлээд эмзэг газар нь эвхэрч унатал нь цохидог байснаа Даваа бодоод нүүр нь халуу оргин харц буруулан дуугүй суусаар байлаа.

	— Даваа бос! Хувцсаа энд тайлж орхиод кинонд оръё. Байлдааны нисэх онгоц туршин нисэгчийн тухай их гоё кино гэсэн... Энд ганцаараа суугаад хэрэггүй гэж Шарав түүний мөрөөр тэврэн суудлаас нь босгох гэж оролдов.

	— Чи өөрөө үз л дээ. Би энд жаахан сууж байгаад явна гэж Даваа дорой дуугараад тэвэрсэн гараас нь мултрахыг оролдон биеэ займчив.

	— Өө, чи надад гомдоод байгаа юм уу?

	Би зүгээр л... санаанд орсноо л хэлчихдэг юм. Үнэн санаанаасаа дооглоё... шоолъё гэж боддоггүй... Манай аав хүртэл намайг чиний аманд чинжүү чихэж байвал таарна гэдэг юм. Би бүүр сургуульд орохоос өмнө нүдэнд инээдтэй харагдсанаа тэсэхгүй хэлчихдэг муу зантай хүүхэд байсан... Чамайг шилжиж ирэхээс өмнө, тавдугаар ангид байхад манай ангид Сэвжидмаа гэдэг нэртэй нэг эрэгтэй багш тооны хичээл заадаг байсан юм. Тэр багш доошоо хараад юм бичиж байхдаа хамгийн арын ширээнд суудаг хүүхдүүд юу хийж байгааг яг мэдээд байгааг нь би эхний хичээл дээр л ажиглаад авлаа. Нүдний харц нь биднийхээс шал өөр. Нэг нүд нь дээшээ харж байхад нөгөө нүд нь шал уруу хардаг байсан юм. Тэгээд нэг удаа шинэ хичээл зааж дууссаныхаа дараа «За хүүхдүүдээ надаас асуух юм байна уу?» гэхээр нь би гараа өргөлөө. Сэвжидмаа багш асуулт тавихыг зөвшөөрөхөөр нь би ширээний араас гозойсхийн босоод л, 

	— Багш аа, та яагаад эрэгтэй хүн байж эмэгтэй хүний нэртэй болсон юм бэ? гэж асуугаад тавьчихсан. Би ердөө муу юм бодоогүй. Зүгээр л тэгээд асуучихсан юм. Тэгсэн чинь манай ангийнхан нирхийтэл инээцгээлээ. Сэвжидмаа багш ширээн дээрээс нүднийхээ шилийг авч зүүгээд намайг харж харж байснаа «Эрэгтэй хүний нэртэй эмэгтэй хүн бас байдаг шүү дээ» гээд «суу» гэж ууртай зангав. Тэгэхлээр нь би «Багш аа, надад өөр асуух юм байна» гэлээ. Сэвжидмаа багш нүднийхээ шилэн дээгүүр нэг нүдээрээ намайг удаан шинжин харснаа «За асуу л даа» гэв. Тэгэхлээр нь би баярлаад «Багш аа, та нэг зэрэг хоёр тийшээ яаж харж сурсан юм бэ? Би зөндөө оролдоод ердөө чадахгүй юм» гэсэн. Тэгсэн чинь манай ангийнхан тэнэг юм шиг бүгдээрээ пир пар хийтэл инээд алдацгааж багшийн царай час улаан болчихлоо. Шал Дэмий юм асууснаа багшийн царайг хараад л би тэр дорхноо мэдсэн юм. Одоо яая гэх вэ, нэгэнт л асуучихсан болохоор ямар ч арга байсангүй... Тэр дэмий асуултаас болоод би бүлтийн хурлаар орж хатуу сануулга авсан... За ямар вэ дээ... Би амнаасаа болоод их зовж байгаа хүн дээ, Чамайг анх хараад л... за тэр ч яах вэ, шал дэмий юм бурчихлаа. Хоёулаа кинонд оръё.

	Шаравын яриаг сонсоод Даваагийн сэтгэл сэргэжээ. Өндийж суугаад ширээгээ тохойлдон түүний зугаатай яриаг инээд алдан сонсоод өөрт нь тохиолдсон явдлын тухай бас яримаар санагдан, 

	— Кинонд орж яах юм бэ? Би түүнийг чинь бүүр анх удаа кино театрт гарч байхад нь үзсэн. Харин би чамд сонин юм ярья гэж хэлээд хүрмийнхээ далбагар захыг буулган Шарав өөд харав. Тэгтэл харанхуй цонхоор засмал замаар яваа машины гэрэл гялсхийж тусаад өнгөрөхийг хармагц санаанд нь нэгэн эвгүй дуртгал сэргэж, дээрээ хурц хөх гэрэл маналзсан сэргийлэхийн машины гэрэлд Боохой том том харайн гүйж байсан нь харагдах шиг болжээ. «Биднээс урвасан хүн сайнаа үздэггүй юм» гэж зоогийн газар Боохой хэлж байсан үг Даваагийн санаанд сэрдхийтэл оржээ.

	Саяхан инээд алдан «Сонин юм ярихаар» өөдөөс нь харж байсан Даваагийн царай хувьсхийн өөрчлөгдөж, цонх тийш айсан нүдээр гөлрөн дуугүй болохыг Шарав хараад шөнийн тэнгэр бараантан нүүгэлтэх цонх өөд өөрийн эрхгүй бас эргэж харлаа.

	 

	ИХ ЦЭВЭРЛЭГЭЭ

	Нэгдүгээр сарын сүүлчээс эхлэн өдөр уртсаж байгаа нь мэдэгдээд ирэв. Хичээлийн жилийн хоёрдугаар хагас эхлээд ердөө л арван хэд хонож байлаа. «Цэвэрч анги танхим» шалгаруулах үзлэг явуулах тухай сурагчдын зөвлөл шийдвэр гаргасны дараа сургууль даяар Бямба гаригийн энэ үдэш их цэвэрлэгээ хийж, анги танхим бүрд хувин сав хангинан, шүүр, алчуур саван барьсан хөвүүд охид хана, шал, цонх угааж, ширээ сандлаа арчин зүлгэж баяр хөөртэй шуугиан хаяагүй сонстоно. 6-гийн «Б» ангийнхан ч их цэвэрлэгээнээс хоцорсонгүй.

	Саран Даваатай хамт ангийнхаа зэрэгцээ гурван том цонхны дундах цонхыг цэвэрлэж байв. Арчиж зүлгэх ажилд муугүй гэдгээ харуулахыг хичээсэн Даваа ус дусалсан нойтон алчуураар өлөн тоос дарсан цонхыг арчсанд өнгө орох битгий хэл булингартай ус судалтан урсаад ер болж өгсөнгүй. Саран түүнд цонхны шилийг яаж угаах ёстойг зааж хэлсэн болов ч, 

	— Би гэртээ бүх цонхоо ганцаараа угаадаг юм. Миний угаасан цонхыг ээж хараад шил байна гэж мэдэгдэхээргүй тунгалаг болтол угаажээ гэж хэлдэг юм даа гэж сайрхжээ. Үнэндээ Даваа цонх угааж огт үзээгүй ажээ.

	Арчиж байгаа цонхны нь шил хөрзийж бүрзийгээд өнгө орохгүй байгааг Даваа «Ус бохир, алчуур шороотой байснаас боллоо» гэж Саранд хэнэггүй худал хэлээд цонхны тавиур дээр сандайлан шал угааж байгаа охидыг «Шавар зуурч байгаа чавганц нар» гэж шоолж тачигнатал инээв. Охид түүнийг ер сонсоогүй дүр үзүүлэн цэвэрлэх ажилдаа шамдана. Цонх зүлгэж байгаа Сарангийн бэлтгэсэн цаас, сонины тасархайнаас устай хувинд хийж дэвтээн бөөгнүүлээд ширээ, сандал цэвэрлэж байгаа хөвүүдийн зүг нүүлгэв. Гэвч түүний шидсэн нойтон цаас хэнийг ч оносонгүй шалан дээр шалхийн унана.

	Цонхны тавиур сандайлан сууж байгаа Даваа тийш Саран ямар нэг юм хэлэх гэснээ болив. Угааж цэвэрлэхэд тус болохоосоо бохиртуулан түвэг удаад байгаа түүнийг зөнгөөрөө байг гэж бодсондоо Саран дуугүй өнгөрчээ. Хөөсөртөл савандсан нойтон алчуур бариад хана угааж байгаа Чилхаа ойрхон харагдсанд Даваа өлмий дээрээ үсрэн шалан дээр буугаад араас нь гэтэн очингуутаа алчуурыг нь булааж аваад гуядав. Үс толгой нь савангийн хөөс болсон Чилхаа эргэн хараад ухасхийсэн боловч Давааг барьж авч чадсангүй. Тэгээд ч Даваатай тоглосон хүүхэд заавал хохирдгийг мэдэх тул нойтон гараа бондойтол зангидан араас нь занган занаад шалан дээрээс алчуураа авч угаах ажлаа үргэлжлүүлэв. Дахиад л цонхны тавцан дээр Даваа гарч сандайлан суугаад хийх юмаа олж ядан ийш тийш харж байсан аа Сарангийн хөл дороос хуурай цаас сугалан авч цонхны шилэнд наан үрж хяхтнасан чимээ гаргалаа.

	Чихэнд чийртэй тэр чимээг хүүхдүүд тэсвэрлэсэнгүй. Хамгийн түрүүнд Саран «Болиоч!» гэж шаардав.

	— Би тоглоогүй. Цонх арчиж байгааг харж байгаа биз дээ гэж бах нь ханасан Даваа Саранг цаашлуулан улам чанга чахруулсанд ойр орчинд нь байсан хүүхдүүд чихээ таглан холдлоо. Тэднийг хараад Даваа инээд алдан баясна. Ширээ арчин зогсож байсан Шарав тэсэлгүй, 

	— Хөөе, галуухай наад «хөгжмөө» дуугарахаа болиоч! Үгэнд орохгүй бол хувинтай усанд галуун толгойг чинь гударч орхино шүү гэв.

	Даваа ухасхийн цонхны тавцан дээр босож зогсоод ташаагаа тулан, 

	— Сачий чинь хүрвэл тэг л дээ. Ахынхаа өөдөөс цор цор хийж байгаад хоолныхоо савыг хагалуулав гэж байдаг тэнхээгээрээ хашхирлаа.

	— Чи ч хээрийн галуу биш, гэрийн тэжээмэл галуу л байж таарна. Орилж байгаа чинь яг тэжээмэл галуутай адилхан байна. Тэгэхдээ туранхай болохоор чинь чамайг муур ч тоож шиншихгүй гэж Шарав түүний хор шарыг малтан тачигнатал инээд алдсанд хүүхдүүд дагаж хөхөрлөө. Даваагийн гадаад төрх, Шаравын зүйрлэн хэлсэнтэй үнэхээр дүйцсэнд Саран ч инээдээ барьж чадсангүй. Чихний нь хажууханд Сарангийн доогтой инээд хонхны дуу шиг жингэнэн цуурайтсанд Даваагийн уур дүрсхийн нойтон хүнд алчуур шүүрэн Шарав өөд шидэв. Шаравын дагзан дээр шидсэн алчуур нь шалхийн тусаж хүзүүг нь даган булингартай ус урсав. Тэгнэ гэж ер санаагүй Шаравын уур дүрсхийн нүд ирмэх зуур Даваагийн өмнө үсрэн очоод хоёр хөлийг нь хумин тэвэрч угзарлаа. Тэнцвэр алдсан Даваа гараа савчин тонголзож байснаа Шаравын мөрөн дээгүүр тэгнэн өмдний тэлээнээс нь зууран «Болиоч ээ, тавиач!» хэмээн орилов. Хүүхдүүд тэр хоёрын зүг сониучирхан харцгаана. Яах гээд байгааг нь учрыг Даваа олж ядан орилж байтал Шарав хэдэн алхам хойш ухран доошоо суун толгойг нь хувинтай усанд дүрчхэв. Хүүхдүүд нирхийтэл инээд алдан зарим нь алга ташлаа. Үснээс нь ус дусалсан Давааг Шарав шалан дээр хөлөөр нь тавиад хажуу тийшээ бултав. Тэр дороо л хэрэг мандав.

	— Чи юу боллоо гэж шал угаасан бохир усанд миний толгойг дүрж байгаа юм хэмээн Даваа нударга зангидан Шарав өөд давшлав.

	— Хохь чинь, чи өөрөө яах гэж заваан алчуур чулуудсан юм. Харин сая авч ирсэн цэвэр ус таарчээ. Түүнээс биш... Дахиад онгирвол бүүр долоон дор юм болно шүү хэмээн Шарав мөчөөгөө өгсөнгүй.

	— Больцгоо, тоглоомоо даахгүй юм бол яах гэж тоглосон юм.

	— Даваа эхлээд өдсөн шүү дээ.

	— Алив ээ, намайг тавиач! Энэ муу жулдрайг би хярамцаг болтол балбаад өгье. Ийм юманд дарлуулбал азад муу.

	— Хашраагүй бол дахиад...

	— Чадах, юм бол тэг л дээ.

	— Хүүе, хүүхдүүд ээ! Багш ирж явна.

	Хүүхдүүдийн чимээ шуугиан дарагдав. «Багш» гэх сургаар тэд хийж байсан ажлаа дор бүрдээ үргэлжлүүлэн дуугүй болцгоолоо. Даваагийн араас нь тэврэн зогсож байсан Жаргал гараа суллан мөрөн дээр нь алгадан

	— Одоо боллоо, та хоёр тэнцсэн гэж шийдэмгий цовоо хэлээд холдов.

	Шарав Даваа хоёр хаалга тийш хялалзан амьсгаадан зогссоноо нойтон үсээ илэн хоёр тийшээ боллоо. Нэлээд хэдэн хормын турш хэн ч дуугарсангүй. Гаднаас ангийн багш Түмэн ч орж ирсэнгүй. Хэн нэг нь хэрүүл маргааныг зогсоох гэсэндээ «багш ирлээ» гэж худал хэлснийг хүүхдүүд мэдсэн боловч тэр тухай хэн ч дахин үг цухуйлгасангүй. Нойтон толгойгоо Даваа хүзүүнийхээ ороолтоор арчин уруу царайлан Сарангийн дэргэд очоод цонхны тавцан дээр тохойлдон гадагшаа харлаа. Шаравтай муудалцсандаа тэр гэнэт гэмшжээ. Учир нь сүүлийн хэд хоног тэр хоёр шадар дотно нөхөд болжээ. Тэр тухайгаа Боохойтой уулзахдаа Даваа ярьсанд «Сайн байна, Тийм сэргэлэн амьтан юм бол элсүүлж болно шүү. Надтай уулзуулах арга бод. Би өөрөө туршаад үзье» гэж даалгасан! аж. Тэр даалгаврыг нь өнөө үдэш биелүүлэх ёстой байлаа. Сургууль дээр их цэвэрлэгээ хийж дууссаны дараа дагуулж очих газар, цаг хугацаагаа Боохойтой яг таг тохирсон тул Шаравтай даруй эвлэрэхгүй бол бодож төлөвлөсөн нь талаар өнгөрч Боохойгоос хатуу «шан» хүртэнэ гэхээс тэр айж байлаа. Хариуцан авсан цонхоо ганцаараа цэвэрлэж дууссан Саран «хувинтай бохир усыг асгаад ир» гэж Даваад хэлэв.

	— Чадахгүй, өөрөө асгахгүй юу гэж Даваа хэдэрлэн цонхоор харсан чигээр бодлого болон зогсов. Тавиур дээрх хувинтай усыг Саран шүүрэн авч цалгиулсаар араараа тойрохыг цонхны шилэнд туссан дүрсийг нь ажиглан байсан Даваа хараад давхийн эргэж Сарангийн гараас хувинтай усыг шүүрэн аваад ангиас гарав.

	 

	
ХАРАНХУЙ ГУДАМЖ

	Хүүхдүүд цэвэрлэх ажлаа дуусгаад ширээ сандлаа хамжин засаж байлаа. Угааж арчсан хана туурга, шал, ширээ, сандал чийдэнгийн гэрэлд гялалзан хаашаа ч харсан цэвэр цэмцгэр болсонд хүүхдүүд сэтгэл хангалуун байв.

	Даваа гаднаас хоосон хувин санжгануулан их л хөхиүн инээд алдан орж ирээд хувцсаа өмсөж байгаа Шаравын дэргэд очин өөдөөс нь царайчлангуй харснаа, 

	— Чи намайг сайн дөнгөлөө шүү. Гялс манасхийгээд л... За хоёулаа гар барьчихъя. Би чамд гомдоогүй гэж хэлээд чөргөр урт гараа сунгав. Түүний царай өөд Шарав итгэж ядан сонжин харснаа гараа дурамжхан сунгалаа.

	— Чи яагаад дуугарахгүй байгаа юм. Гар барьж ба таллаа шүү дээ хэмээн Даваа хувцсаа өмсөнгөө Шаравыг аргадангуй хэлэв.

	— Яах вэ дээ. Ядраад дуугарах тэнхээ алга.

	— Би ч бас зөндөө ядарчихлаа. Хоёулаа хамт гаръя.

	— Би Жаргалтай хамт явна. Намайг доор хүлээж байгаа.

	— Өө, чи ийм өөдгүй шүү дээ. Жаргал... Жаргал... л гэх юм Цавуудчихсан юм шиг салахгүй. За яах вэ, надтай хамт явах хүн олдох биш дээ.

	— Бүгдээрээ л хамт явъя.

	— Тэр дэмий. Та нар намайг хамт явахаар ад үздэг. За яах вэ, гадаа харанхуй болсон ч гэсэн би гэрээ олоод харьчих байлгүй...

	Даваа захаа боогоод чандган малгайгаа дух уруугаа даран Шаравын хажуугаар уруу царайлан өнгөрөв. Ангийн нь хүүхдүүд түүнтэй явахаас үнэхээр төвөгшөөдөг аж. Саран хоёр охины хамт түүнээс түрүүлж ангиас гарахыг Шарав хараад Даваагаас зугтааж байгааг нь бас гадарлав. Халаасандаа гараа шургуулан бөгтийн алхсаар хаалгаар гарч яваа Даваа өрөвдөлтэй харагдсанд Шарав араас нь гүйн очлоо...

	Хөл дор цас чийхарна. Хүйтэн салхи үе үе сэвэлзэн явган хүний зам дээр цас манарна. Хүмүүсийн хөлд дагтаршсан цас гудамжны чийдэнгийн гэрэлд мөнгөлөг өнгөтэй харагдах ажээ.

	Даваа санасандаа хүрч Шаравыг дагуулж гарсандаа сэтгэл хангалуун амандаа дууны ая гунганан үе үе исгэрнэ. Шарав түүний дэргэд үг дуугүй алхана.

	— Чи яагаад дуугаа хураачхав?

	— Юм бодож байна.

	— Юу бодсон юм бэ?

	— Яагаа вэ, санаанд орсноо л бодохгүй юу.

	— Чи тэгээд юу бодоод байгаа юм?

	— Шөнө хотын дээрээс... бүүр их өндрөөс ямар харагдах бол гэж

	— Хэ... мэдэж ядах юу байсан юм. Чийдэнгийн гэрэл гялалзаад... өөр юу харагдана гэж бодоо вэ?

	— Тэр ч тийм л дээ. Гэхдээ өөрийнхөө нүдээр харвал сонин байхгүй. 

	— Харсан хараагүй мэдээж шүү дээ.

	— Бушуухан том болох юм сан.

	— Шөнө хотын дээрээс харах гэж үү?

	— Үгүй ээ, ажил хийж цалин авдаг болмоор байна.

	— Чамд ээж, аав чинь мөнгө өгдөггүй юм уу?

	— Манайх олуулаа. Хоёр ах, дөрвөн дүүтэй. Ээж аав хоёр биднийг тэжээж, хувцаслаж хүч хүрэхгүй байна гэж? үглэдэг юм. Ажил хийж аав ээж хоёртоо туслах санаатай. 

	— Хэ... хэ... хэ... их санаатай эр байх нь ээ, чи! Мөнгө хэрэгтэй бол найз нь чамд хааяа тусалж болно шүү.

	— Тэр дэмий. Би бусдыг монжих дургүй. «Ажил хийдэг хүн ам хөдөлгөх эрхтэй» гэж аав ярьдаг юм.

	— Аав чинь хаана ажилладаг юм бэ?

	— Гутлын үйлдвэрт нормчин...

	— Чи ч тэгвэл өдөр бүр шинэ гутал өмсөж болох юм байна шүү дээ.

	— Яаж?

	— Яах вэ, аав чинь ажлаасаа ирэхдээ л нэг шинэ гутал авч ирээд байж болно.

	— Чи юм мэддэггүй, тэнэг амьтан юм даа. Ажилчид өдөр хийсэн гутлаа орой нь гэртээ авч хариад байвал бусад айлын хүүхдүүд, томчууд хөл нүцгэн явах болно шүү? дээ.

	— Яадаг юм, нүцгэн явж л байг.

	— Юу гэнэ ээ. Би гуталтай, чи хөл нүцгэн явж байвал сайхан харагдах уу?

	— Би хэзээ ч хөл нүцгэн явахгүй. Ээж намайг хөл нүцгэн явж байгааг харвал ухаан алдаад унана.

	Шарав дахиад л дуугүй болов. Даваагийн яриа түүнд таалагдсангүй. Хар амиа бодсон өөдгүй амьтан байна гээд дургүй нь хүрчээ. Дэргэд үүрээ өнгөрч байгаа хүмүүсийн хөлийг харав. Бүгдээрээ л гуталтай. Том жижиг, хар, хүрэн, шар өнгийн, зарим нь ямар өнгөтэй нь мэдэгдэхгүй болсон хуучин гутал, өвлийн шаахай өмсжээ. Хүмүүсийн хөл доор цас чийхарна. Хэрэв энэ хүмүүсийн зарим нь гуталтай, зарим нь энэ цасан дээр хөл нүцгэн явбал ямар харагдах бол... Өвлийн хүйтэнд дороо л өвчин тусна. Тэгэхэд энэ Даваа хөл нүцгэн явбал явж л байг гэж сэтгэл зовохгүй ярьж байх юм. Хар амиа бодсон өөдгүй амьтан...

	— Хүүе, чи бас юугаа бодчихоо вэ? гээд Даваа ханцуйнаас нь угзрав.

	— Юу ч бодоогүй.

	— Олон юм бодоод байвал амархан хөгширнө.

	— Хэн чамд тэгж хэлээ вэ?

	— Мэдээж шүү дээ... За, за дэмий юм яриад яах вэ? Харин чи намайг өнөөдөр сайн дөнгөлөө шүү. Би тэгнэ гэж ердөө бодоогүй, Гялсхийгээд хувинтай ус уруу... ийм жаахан байж...

	— Юуг нь гайхсан юм. Уур их хүргээд байвал... За, чамд сайрхсан болно,.

	— Хэрвээ чи бокс оролдвол авьяас байна шүү. Мундаг боксчин болчихвол хүн бүр чамаас айна. Ёстой догь!

	— Хүн айлгаж яах юм?

	— Яах вэ, сонин байхгүй юу? Хүүхдүүд бүгдээрээ чамаас айна. Тэгэхлээр нь «За хө, чи үүнийг ингэ, миний гэрийн даалгаврыг хийгээд аваад ирээрэй, алив чи надад мөхөөлдөс авч өг» гээд юу хүссэнээ тушаана. Хүүхдүүд чамаас айсандаа хэлснийг чинь биелүүлнэ.

	— Миний ах боксчин. Надад, дүү нарт ч, ангийнхаа хүүхдүүдэд ч ердөө дээрэлхдэггүй. «Боксчин хүн даруу байх ёстой. Юм мэддэггүй сагсуу хүн л бусдад дээрэлхдэг юм» гэж ах ярьдаг.

	— Тэгвэл ах чинь чамд бокс тоглохыг зааж өгдөг үү?

	— Би заалгадаг. Дасгал, бэлтгэл хийхдээ намайг авч явдаг юм. «Чи даанч жижигхэн байна. Жаахан том болчихвол намайг урдаа гишгүүлэхгүй дээ» гэж намайг магтдаг юм.

	— Анх чамайг хараад л би мэдсэн юм. Нүд чинь жаахан бүлтгэр болохоос биш бусдаараа яг л боксчин шиг ? харагддаг.

	— Нүд ямар хамаатай юм?

	— Тэнэг! Боксчин хүний нүд онигор, үгүй бол жартгай байдаг юм. Чи мэддэггүй юм уу?

	— Худлаа. Манай ахын найз хотын аварга боксчин. Минийхээс том, бүлтгэр нүдтэй...

	— Удахгүй тэс цохиулна даа.

	— Яалаа гэж?

	— Сайн хамгаалахгүй бол... Ингээд л нэг нь дэлсэхэд гүйцээ...

	Даваа гараа зангидан үл үзэгдэх хүнийг цохихыг дүрслэн үзүүлэв. Нүдээ аниад эв хавгүй сарвалзан байгаа Давааг хараад Шарав инээд алдан, 

	— Чам шиг ингэж бокс тогловол хамар ч үгүй, нүд ч үгүй болно. Чамд боксчны авьяас алга гэв. Даваагийн уур хүрсэн боловч тэсээд өнгөрлөө.

	— Тийм ээ, надад авьяас байхгүй. Ямар ч авьяас байхгүй... Саран хүртэл намайг хашхирах, сарвалзахаас өөр юм мэдэхгүй гэдэг юм.

	— Худлаа. Чамд ямар ч байсан нэг авьяас байгаа. Чи өөрөө л түүнийгээ мэдэхгүй байгаа юм.

	— Байхгүй, ердөө байхгүй, Би өөрөө мэднэ.

	— Тэшүүрээр чи сайн гулгадаг шүү дээ.

	— Тэр ч яах вэ? Хүүхэд бүр ч чадна. Жаргал ч гэсэн сайн гулгадаг.

	— Чи Жаргалаас түрүүлсэн шүү дээ.

	— Тэр ч яах вэ, аз таарсан юм. Би дахиад тэшүүр хөлдөө хийхгүй.

	— Яагаад?

	— Саран намайг «Чи тамирчин биш... булхайцагч» гэсэн...

	Даваа санаа алдан замдаа тааралдсан овгор цасыг манартал өшиглөв.

	— Чи Саранг дагаад л гүйгээд байх юм... гэж Шарав хэлэх гэсэн үгээ гүйцээлгүй дуугүй болов.

	— Тэгээд юу гэж? хэмээн Даваа зовхио дарж өмссөн малгайгаа хойш болгон Шаравт нүүрээ ойртуулан асуулаа.

	— Яах вэ дээ, чи Саранд их... сайн байдаг.

	— Манай ангийнхан тэгж ярьж байна уу?

	— Үгүй ээ, би тэгж бодсон юм.

	— Ха... ха... ха... чи эндүүрсэн байлгүй.

	Харин чиний найз Жаргал чинь Саранд сүйд болдог шүү дээ. Кинонд гардаг шиг... юу.. яасан...

	— Худлаа! Тэр хоёр бүүр жаахан байхдаа цэцэрлэгт хамт явдаг байсан юм. Зүгээр л сайн нар гэдгийг би мэднэ...

	Санамсаргүй үүссэн энэ яриа Даваагийн сэтгэлийг догдлуулжээ. Яагаад тийнхүү догдолсныг өөрөө ч мэдсэнгүй. Сарангийн тухай яриагаа Шарав үргэлжлүүлээсэй гэж тэр хүсэж байлаа. Гэтэл тэр тухай Шарав дахин үг дуугарсангүй. Яриандаа болоод тэр хоёр Шаравын явдаг гудамжнаас өнгөрөөд харанхуй давчуу гудамжинд орчихжээ.

	— Өө... чи бид хоёр буруу гудамжинд орсон байна. За яах вэ, би буцаад гүйчихье хэмээн Шарав хэлээд, 

	— Чи ч гэсэн нөгөө талын гэрэлтэй гудамжаар явбал дээр гэв.

	— Айгаад байгаа юм уу? Аль ч гудамжаар явсан яадаг юм. Айгаад байгаа юм бол чамайг би дөхүүлж өгье хэмээн Даваа сандрангуй хэлэв. Шаравтай ярьж маргаж явахдаа Боохойтой болзож тохирсноо мартчихсан байснаа тэр гэнэт санаад тийнхүү сандарчээ.

	— Хэрэггүй. Би ямар нялх хүүхэд биш.

	— Чамайг жаахан биетэй болохоор хүүхдүүд дээрэлхэж магадгүй.

	— Дажгүй ээ. Манай гудамжны хүүхдүүд бие биеэ дээрэлхдэггүй.

	— Өөр гудамжны бүүр танихгүй хүүхдүүд явж байвал яана.

	— Зугтаагаад гүйчихнэ.

	— Тэгвэл чи намайг жаахан дөхүүлээд өг л дөө.

	— Тэгье.

	Санасан бодсон нь хялбархан бүтсэнд Даваа баяртай байлаа. Намар суурийг нь тавиад ханыг нь дутуу өрөөд орхисон байшингийн дэргэдүүр өнгөрч явахдаа Даваа эхлээд амандаа дуу аялж байснаа аяархан исгэрэв. Гэрэл гэгээтэй өргөн чөлөө тийш ордог харанхуй давчуу гудамжинд ормогц Даваа, хэд хэдэн удаа чанга исгэрснээ, 

	— Би айхаараа ингэж исгэрдэг юм. Намайг исгэрэхийг сонсоод хүүхдүүд, зарим том хүн ч бушуухан холддог. Худлаа гэвэл чи исгэрээд үзээрэй. За найз нь ингээд гүй, гээд харьчихъя. Манайх тэр хашаан дээгүүр харагдаж байгаа дөрвөн давхар байшинд байдаг юм.

	— Айгаад байгаа бол би үүдэнд чинь хүргээд өгье л дөө.

	— Хэ... хэ... найз нь худлаа хэлсэн юм. Ганцаараа явахад уйтгартай санагдаад... За баяртай дэгдээд харьчихна.

	— За яах вэ? Тэгвэл, баяртай.

	— Баяртай.

	Тэр хоёр салж явцгаав. Хашааны ёроолд харагдаж байсан сүүний хоосон лаазыг Шарав цаснаас өлмийгөөрөө ховхлон гаргаж бөмбөгний оронд өшиглөн ганцаараа тоглосоор мөнөөх харанхуй давчуу гудамжаар өгсөв. Лаазны торжигнох чимээгээр таамаглан хаана байгааг нь олоод дахиад л өшиглөнө. Гудамжны догол тойртол хэн нэг хүнтэй халз тулгарлаа. Шарав хажуу тийшээ болж зай тавив. Өөрөөс нь бүтэн тохой өндөр тэр хүний дүрс сүүдэртэн нүүр царай нь үл үзэгдэнэ. Тэр дэргэдүүр нь өнгөрөхийн оронд Шаравын явах замыг хаан хөндөлдлөө. Жаал хүүгийн амьсгаа давхцан зүрх нь түг түг цохилно. Сэгсгэр үстэй том хар малгайгаа хамрынхаа үзүүр хүртэл дарж, оодон хүрмийнхээ захыг босгосон тэр хүнээс Шарав яагаад ч юм айн жихүүцэж тэвдсэндээ ар тийшээ хэдэн алхам бөндгөнөн ухарлаа. Тэгтэл үл таних нөгөө хүн ухасхийн урт гараа сунган мөрнөөс нь базаад авав. Шарав хашхирах гэтэл дуу нь гарсангүй. Нүүр царай нь үл үзэгдэх нөгөө хүн бах нь ханасан янзтай хүд хүд инээн жаал хүүг биедээ татан ойртуулаад, 

	— Миний дүү ахаасаа битгий ай. Би чамайг мэднэ. Сайн хүн санаагаараа гэгчээр ингэж уулздаг байжээ. Чи намайг урд нь үзээгүй болохоор танихгүй байх нь аргагүй. Одоо хоёулаа танилцъя. Чамайг Шарав гэдэг биз дээ хэмээн танихгүй хүн хэл нь ээдрэн сөөнгөтөн дуугарав. Архины эхүүн үнэр түүний амьсгалаас үнэртэхийг Шарав анзаарч муурын айсан зулзага шиг биеэ хураан, 

	— Ах аа, намайг тавь л даа. Та өөр хүүхэдтэй андуурч байна гэж арай ядан гонгинон хэлээд ар тийшээ зүтгэнэ.

	— Тэгж ярихгүй ээ. Муу ах нь алдана гэдгийг ердөө мэддэггүй хүн дээ... Чамтай танилцъя гэж эртнээс бодсон юм. Зав болохгүй явсаар өдий хүрлээ. Надтай танилцсан хүүхэд алзахгүй. Ах чинь чамайг мэднэ ээ... Чи сүрхий сэргэлэн... юу... Би андуураагүй хэмээн нөгөө гараараа заамнаас нь базав. Айснаасаа болоод Шарав арай л уйлсангүй хувцаснаасаа зуурсан гарыг нь тавиулах гэж оролдон угзчин.

	— Чи битгий ярдаглаад бай. Би чамтай ярилцах хэрэг байна... Чи эр хүн шиг байя гэвэл ахынхаа үгэнд ор... Нохойн гөлөг шиг ингэж гийнаж байж уур хүргэчхэв... Алив чи битгий тонгочоод бай... гэв.

	Шарав түүний гараас мултрахыг оролдоод хүч хүрсэнгүй. Биед нь багадсан хуучин пальтоны захны оёдол шажигнан урагдаж магадгүй болсонд ар тийшээ угзчин зүтгэхээ болилоо. Согтуу эр үл мэдэг ганхан мөрөөрөө хашаа налан амьсгаадна. Ойр хавьд туслах хүн явж байгаа эсэхийг Шарав эргэж харах гэсэн болов ч хүзүү толгойгоо хөдөлгөж чадсангүй. Үл таних эрийн тэнхээт хоёр гар мөрнөөс нь тас зууран өвтгөнө. Архины эхүүн үнэр ханхалсан амьсгал нүүр өөд нь үлээгээд байсанд Шаравын ой гутаж өөрөөсөө бүтэн тохой өндөр танихгүй эрээс айхаа болив.

	— За тэгээд миний хэлснийг чи зөвшөөрч байна уу? Би чамд сайн санасандаа туслах гэсэн юм... Надаас чи юу л хүснэ би бүгдийг нь биелүүлнэ... Алив, наашаа... хэмээн тэр үгээ сунжруулан хэлээд жаал хүүгийн мөрнөөс татав. Шарав хөлөөрөө газарт уллан жийж, согтуу эрээс биеэ хөндийрүүлэн хоёр гараа агаарт далайн атгаж, мөрнөөсөө зуурсан гарын шуун дээр хамаг хүчээрээ буулгав.

	Ганхасхийн зогсож байсан эр тонгосхийн хоёр гар нь жаал хүүгийн мөрнөөс шувтран унжлаа. Нүд ирмэх зуур доош буусан хоёр гарынхаа хүчээр Шарав түүний аюулхай өөд нудран хажуу тийшээ болов.

	Жаал хүүгийн санаанд багтамгүй гэнэтийн цохилтод согтуу эр тэссэнгүй. Элгээ тэврэн хачин жигтэй дуу гарган дүлсээр хашаа налан доош суулаа. Түүний дэргэдүүр Шарав шурхийн өнгөрч байдаг чадлаараа булан тойрон гүйв.

	Согтуу эр дүлж янцагласаар өндийн хашаа түшин босов.

	— Хуруун чинээ биетэй байж ямар тэнхээтэй чөтгөр вэ? Ёо... ийм юм элсүүлж авбал толгой цустаж мэднэ... хэмээн тэр бээр шүд зуун үглэн байснаа хэдэнтээ уртаар амьсгаалан уухилан байж, 

	— Хөөе, унжуу хамарт новш оо! Юугаа хийгээд тэнд сэг сахисан чоно шиг булталзаад байгаа юм. Алив нааш ир! хэмээн хашхирав. Булангийн цаанаас Даваа гараа унжуулан бөгтийсөөр гарч ирэх бараан дүрсийг хараад Боохой шүдээ тачигнатал хавиран хашаа налан зогслоо. Өөдөсийн чинээ жаал хүүд дөнгүүлсэндээ тэр ичиж, «Би их согтжээ. Олив оготно шиг айхавтар чөтгөр байна. Бариад авахын хооронд булт үсрээд зугтаачихлаа» хэмээн үглэн урагшаа гуйван алхав. Түүнээс айж бүх бие нь салганан чичирсэн Даваа толгойгоо гудайн харанхуй давчуу гудамжны дунд бээвийн зогсоно.

	 

	МУХЛАГТ

	Барааны агуулах, лангуу хоёрыг нь сарампай модоор заагласан, өмгөр хоёр цонхтой мухлагийн шавар байшин дотор жихүүн ажээ. Шавар пийшингийн амаар үе үе утаа савсан дутуу шатсан чулуун нүүрсний үнэр ханхална. «Рашааны хөлийн» гэж нэрлэдэг хэдэн гудамжны айлуудыг хүнсний бараагаар хангадаг энэ жижиг мухлаг өдрийн цагт хөл ихтэй ажээ. Хүн орж гарах тоолон хаалганы яс модонд бэхэлсэн дугуй төмөр дамар дээгүүр хөрс нь гөлийтлөө элсэн урт сур чөлөөтэй гулган үзүүрт нь уясан таван килограммын ширмэн туухай дээш доош савчин хөдөлнө. Нэлээд хуучирсан хурган дотортой саарал даавуун дээл дээр хөх даалимбан халаад өмссөн хижээл насны худалдагч эр тожийтлоо элэгдсэн өдөн дэвүүрээр лангуугаа байн байн гүвж цэвэрлэнэ. Тэр бээр орж ирсэн худалдан авагч нарт чадмаг шуурхай үйлчилнэ. Дөнгөж сая машинаас буулгаж оруулсан шинэхэн талхны үнэр нүүрсний үнэртэй холилдон ханхална. Дугаарлан зогссон хөгшин залуу, эрэгтэй эмэгтэй хэдэн хүн тавиур дээрх талхыг харцаараа шилж сонгон зогсох ажээ. Жигнүүрийн гуулин таваг дээр том жижиг туухай тавих бүр хангинасан чимээ гарч годилын тэнцүүлэгч үзүүр галууны хошуу адил дээш доош хөдлөх ажээ.

	Дугаарлан зогссон хүмүүсээс нэлээд зайдуу лангууны шувтрах үзүүрт намхан нуруутай, жирвэгэр сахалтай хижээл насны бүдүүн эр хана налсхийн архи, пиво өрсөн тавиур өөд үе үе шуналтайяа ширтэн үг дуугүй зогсоно. Түүний өмссөн дээлийн энгэр дээр «Алтан гадас» одон, эгнүүлэн зүүсэн гурван медаль гялалзах нь хэн хүний нүдэнд содон тусах ажээ. Чихэр, боов жигнэх зуураа худалдагч түүн тийш хүндлэн мишээсэн нүүрээ харуулан «Одоохон, түр хүлээ» гэж занган толгой дохино. Тарган хижээл эр хариуд нь жирвэгэр сахалтай уруулаа эв хавгүй мушийлган өрөөсөн нүдээ анивчих нь нас тогтсон хүний намба төрхөд нь үл нийцэх авч хэн ч түүнийг ажигласангүй.

	Хүмүүс шингэрч мухлаг хаах цаг ч дөхөж байв. Хижээл тарган эр хүлээж залхсан шинжтэй лангуу тохойлдон өврөөсөө хатуу хайрцагтай тамхи гаргаж ирснээ буцаан далд хийлээ. Сүүлчийн хүн гармагц худалдагч бугуйн цагаа харж, 

	— За одоо л нэг юм хаах цаг боллоо. Худалдагч хүний ажил ийм л хэцүү дээ. Бүтэн өдөржин хөл дээрээ эргэлдэнэ гэж хэлээд лангууныхаа цаанаас гарч ирэн хаалгаа түгжихээр очив. Хүнд туухай дүүжилсэн хаалгыг арай ядан онгойлгосон гурван жаал босго алхан орж иртэл худалдагч тэднийг «Хаалаа, Гарцгаа» хэмээн өөдөөс нь зандран түрж гаргаад бахим төмөр дэгээг цүүнд шургуулан түгжив. Түүний хөдөлгөөн бүрийг хижээл эр ажиглан жирвэгэр сахалтай алгаараа амаа таглан эвшээлгэлээ.

	Худалдагч шинэ танилаа цааш дагуулан орж үдийн цайгаа хамт уухаар тухлав. Өчигдөр орой мухлаг хаахын өмнө архи авахаар орж ирэхэд нь танилцсан тэр махлаг зузаан эр одон медаль энгэртээ гялалзуулан орж ирсэнд худалдагч тийнхүү хүндлэн хөл алджээ. Хотын тээврийн нэгэн баазад ашиглалтын инженер хийж байгаад өвчний учир тахир дутуугийн группт түр хугацаагаар гарч, сувилуулж байгаа хэмээн өөрийгөө танилцуулсан тэр хижээл эр нэр хүндтэй, тохитой томоотой хүний буурьтай. Удахгүй «жолооны курс төгсөх хүүдээ аятай ажил олж өгөхөд тус болно» гэж найдсаны учир худалдагч ая тал засахыг хичээнэ.

	— За тэгээд таны бие лагшин сайн биз дээ хэмээн худалдагч түүний өмнө шар тос ханхалсан сүүтэй цай том шаазанд аягалан, тавиад таваг дүүрэн боов, боорцог дөхүүлэв.

	Модон хайрцаг дээр сандайлан суугаа жирвэгэр сахалт бүдүүн эр халуун цай оочлонгоо хураалттай барааг сонирхон харж, 

	— Орлого, олз ч их биз дээ. Өдөрт дор хаяад арван мянгын гүйлгээ хийдэг байхаа гэж би тааварлаж байна гэв.

	— Өө шалихгүй. Баяр наадмын өмнөхөн, эсвэл сар, улирал дуусахын өмнө бараа сайтай бол арай гэж арваад мянгын гүйлгээ хийдэг. Ерийн өдөр таваас долоон мянгын хооронд... ямар том дэлгүүр биш.

	— За тийм ч байдаг биз. Жолооч нар холын замд ахиухан ачаатай хөдөлбөл тонн километрийн норм биелж, авдаг хэд нь ахиу байдаг юм. Та нар ч ялгаа юу байх вэ? Ховор чухал бараа хөөцөлдөөд олж авбал орлого овоо нэмэгдэнэ биз. Ямар ч ажил хийж байгаа хүнд сүйхээ л хэрэгтэй. Бодвол чи ховор чухал бараа олоод авах нүх сүвтэн байж таарна. 

	— Би танил тал маруухан амьтан. Дэлгүүрийн секцээс юу л өгнө, түүнийг нь ачаад авч ирнэ. Хааяа хэл ам таталж байж худалдан авагчдын хүлээж хүсээд байдаг бараанаас ганц хоёр хайрцаг, цөөн хэдэн кило юм салгаж авиа. Энд авч ирээд пүрдхийгээд дуусна.

	Жирвэгэр сахалт аягатай цайг ууж дуусаад тавагтай боовноос ёс төдий амссанаа

	— Алив ээ, хө! Ганц хоёр лонх пиво аваад ир. Санаа зоволтгүй шүү. Улсын буянаар дотроо халаах юм авах хэдэн төгрөг хүрэлцээтэй байна гээд өврөө алгадав. Худалдагч түүний өөдөөс санаа зовонгуй инээмсэглээд гурван шил пиво авч ирж бөглөөг нь аван аягалав.

	— Үнэ өртөг гээд яах вэ. Би өөрийг чинь хүндлэн дайлж байгаа юм гэж тэр зусардангуй инээмсэглэн аягатай пиво түүнд хоёр гардан барилаа.

	— Өдрийнхөө аяганы хийцийг үнэгүй «цохих» бололцоо худалдагч хүнд гардаг биз дээ? Чихэр, боов жигнэх үедээ хэд гурван грамм хийдүүлээд байвал өр төлбөрт унана гэж айлтгүй биз дээ хэмээн бүдүүн эр аягатай пиво ганц амьсгаагаар хөнтрөн, инээд алдан хэлэв. Худалдагчийн шанааны булчин татасхийн царай нь хувирснаа, 

	— Би тийм хуурамч хуумгай юманд дадлага муутай хүн шүү гэж дурамжхан дуугарав. Тарган эр яах ийхийн зуургүй хоёр лонх суллаад гурав дахь өөд нь гар сарвайн, 

	— Худалдаа арилжааны талаар би гэдэг хүн «А» ч үгүй. Танайх чинь тэгээд орлогынхоо мөнгө төгрөгийг өдөрт нь тушаана гээд бас л өөрт чинь яршиг түвэг гардаг байлгүй. Одоо ч биеийн амар ажил хаана байх вэ дээ гэв. Санаж бодож байснаа тэр бээр эрээ цээргүй ил асуучихсандаа балмагдан хугас шил пиво худалдагчид өгч, 

	— Дуртай юм болохоор хааяа ганц хоёр лонх пиво татчих юм. Алив хө чи үүнээс балгаач гэлээ. Лонхтойг худалдагч гараараа аяархан түлхэн 

	— Би уудаггүй. Ходоод дотор муу. Тэгээд ч зохидоггүй юм... Орлого багатай жижиг мухлаг болохоор долоо хоногтоо хоёр удаа мөнгөө тушаадаг. Уг нь санхүүгийн дүрэм журамд таарахгүй л дээ. Манай дэлгүүрийн ня-бо гэдэг нэг бурхан шиг амгалан хөгшин бий. Түүнээс биш өдөрт олсон цөөн хэдэн юмаа орой бүр шаазгай шиг зөөвөл бие гүйцэхгүй. Алив та боов, боорцгоос идээч. Өдөрт би ингэсхийгээд л цайгаа уусан болдог хүн дээ... Олон хүүхэдтэй... яах вэ хөөрхий, эхнээсээ тусад орж л байна. Нэг хүү маань удахгүй жолоочийн курс төгсөнө. Түүнийгээ аятайхан газар бараадуулчихвал гээд санасан бодсоноо хөврүүлж гарлаа.

	Мэдэх гэснээ нэг их хүч гаргалгүй олоод сонссондоо тарган эр ч бас сэтгэл хангалуун малилзан уруул дээрээ бурзайсан пивоны хөөсийг хуруугаараа арчин тамшаалав.

	 

	ӨДӨР ХОНОГ ӨНГӨРСӨӨР

	Шаравт тохиолдсон тэр нэгэн үдшийн явдал хэдэн өдрийн турш ангийн нь хөвүүдийн яриа хөөрөөний гол сэдэв болж байснаа түдэлгүй мартагдав. Өөрт тохиолдсон тэр явдлыг эхлээд Чилхаад нэлээд нэмж хачирлаад ярьчихжээ.

	Тэр яриа нэгээс нөгөөд дамжсаар эцэстээ Шаравт эргээд сонстохдоо хэн ч итгэхийн аргагүй үлгэр домог болсонд жаал хүү нүүрээ хийх газаргүй болтлоо ичсэн аж. Нэг согтуу танхай эртэй халз тулгаран зугтааж гарсныг нь арван булиа дээрэмчин болгож, зуурсан гараас нь салах гэж ноцолдсоныг нь тэр арван эрийг Шарав ганцаараа өндийхгүй болтол балбаж орхисон мэтээр хөвүүд дэвэргэн ярьжээ. Хөвүүдийн дэгс яриаг охид инээдэм болгоод өнгөрчээ.

	Ангийнхаа хөвүүдийн дунд Шарав ердөө л ганцхан хоногийн дотор нэр цуунд гарч ер бусын зориг, авхаалж самбааг нь магтахыг Даваа сонсоод атаархсандаа уйлах шахсан боловч Шаравт тохиолдсон явдлыг гэрчлэн ярих зориг хүрсэнгүй. Бээлийн чинээ жаал хүүд чадуулсныхаа хариуг Боохой Даваагаас хатуухан авсан ажээ.

	Өдөр ирэх тутам Даваагийн дуу цөөрөн ангийнхныгаа бужигнуулан хаана явсан газраа хэрэг тарьдаг нь гэнэт татарсныг хүүхдүүд ажигласан авч чухам юунаас болсныг мэдсэнгүй.

	Хичээлийн үеэр ширээгээ тохойлдон багшийн зааж байгааг анхааран сонсож байгаа мэт нүд салгалгүй ширтэн суухдаа Даваа өөрийг бодож, сүүлийн хэд хоног өөртөө тохиолдсон явдлыг зүрх шимшрэн дурсан санадаг байлаа.

	Тийнхүү хүзүүгээ гүрдийлгэн бодлогошрон суух үес Боохойн хэрцгий хөлчүү царай, тарган эрийн занаж сүрдүүлсэн харц сэтгэлд нь кино зураг мэт тод буун бүх бие нь дагжин чичрэх мэт болно.

	Даваагийн ааш зан тийнхүү танигдахгүй болтлоо хувирсныг эх Лхам нь хамгийн түрүүнд ажиглаад сандарчээ. «Миний хүү хичээлдээ ядраа юу», «Миний хүүгийн бие өвдөөгүй биз», «Миний хүүг хүүхдүүд шоглоогүй биз» гэхчлэн зай чөлөөгүй шалгааж, тэр ч байтугай танил эмч нараа дуудан үзүүлжээ. Өөрийн нь төлөө ээж нь шаналан зовж байгааг Даваа огт тоосонгүй. Эхийнхээ элдэв долоон асуултад залхаж, өөдөөс нь ярдаглан, бүүр аргаа барагдахлаар нь үг дуугүй гэрээсээ гарч явдаг болжээ. Тэглээ гээд санаа нь үл амарна. Долоо хоногийн өмнө хир тос болсон бараан даавуу ууттай хүнд юм Боохой Даваад авч ирж өгөөд «Үүнийг амь шигээ хадгалж бай» хэмээн тушааснаас хойш Даваа бүүр ч Их зовж шаналах болсон ажээ.

	Ээж, өвгөн аав хоёроосоо тас нуун байшингийнхаа тагт дээр тавьсан модон хайрцгийн араар Хийсэн тэр хүнд юмыг Даваа тэсэлгүй задлан үзжээ. Тэгтэл бараан даавуу уут дотор эмээлийн цул мөнгөн тоног, гурван мөнгөн аяга, чамин хийцтэй хутга байв. Тэдгээрийг Даваа сониучирхан үзэж байхдаа муу юм бодсонгүй. Боохой надад итгэсэндээ л үүнийг хадгалуулсан хэрэг хэмээн тэр додигор байлаа. Тэгтэл маргааш нь Давааг хичээлээ тараад харьж явах замд Боохой тосож уулзаад «Миний чамд хадгалуулсан зүйлийг хэнд ч үзүүлж болохгүй, тэр тухай хэнд ч ярьж болохгүй гэж би чамд дахин сануулъя. Алив хө, чи хэнд ч үзүүлэхгүй, Ярихгүй гэдгээ тангараглаж үүнийг долоо гээд биеэсээ огт салгадаггүй нөгөө ширэн гэртэй хутгаа хуйнаас нь сугалан хүрмийнхээ энгэрээр халхлан хамар дор нь барьжээ. Гялалзсан хурц мэс хараад ухаан балартталаа айсан Даваа нүдээ тас анин чичрэн дагжин байж мөс шиг хүйтэн тэр төмрийг долоосон ажээ.

	— За ингээд болох нь тэр. Хэрэв тангаргаасаа няцвал наад туранхай урт хүзүүг чинь энэ хутгаар... гэснээ Боохой том шар шүдээ ярзайлган архирах мэт чимээ гарган хүйтнээр инээгээд дахин ганц ч үг хэлэлгүй холдон явсны дараа Даваа ямар аюултай юм хадгалж байгаагаа сая ухаарчээ. Тэгээд тэр бараан ууттай юм байшингийн тагт дээр модон хайрцгийн ард байгаа бус цээжин дотор нь дүүжлээтэй байгаа мэт санагдан хэрэв амаа ангайвал хөндлөнгийн хүмүүст үзэгдэж харагдаж болзошгүй мэт санагдсанаас уруулаа жимийн үг дуугүй гөлийн явдаг болсон байна.

	 

	ТУРШУУЛ

	Нар шингэж байгаа зүгийн тэнгэр улбар шар өнгөөр туяаран байсан аа алгуур гал улаан өнгөтэй болж түдэлгүй улайтгасан төмөр хөрөх адил барайгаад ирэв. Даваагийн сэтгэл түгшин явцуу гудамжаар цааш нааш холхин мухлагийн дан шавар байшин тийш сэлбэлзэн харна. Хүмүүс мухлагт орж гарсаар байв. Цаг хугацаа ердийнхөөсөө удааширсан мэт түүнд санагдана. Хэдийгээр дулаан хувцастай боловч хөл, гар нь тас хөрөн бээрч, эрүү нь дагжина.

	Дулаацах боломжтой газар нь ганц өөрийн нь харуулдан байгаа мухлаг байлаа. Гэвч Боохойн захиж хэлснээс зөрөх зориг үл хүрнэ. «Мухлагт байн байн орж худалдагчид нь нүдлүүлж болохгүй» хэмээн Боохой хэд дахин анзааруулсныг Даваа санаад даарч хөрөхийг тэсвэрлэж ядна. Боохойн хадгалуулсан нөгөө бараан хүүдийтэй юмыг хэд хоногийн өмнө Жанлавт хүргэж өгснөөс хойш санаа нь амран дуу шуу ороод байтал дахиад л шинэ даалгавар өгчээ. Энэ удаагийн даалгавар түүнд зугаатай санагдсан ажээ.

	Гэвч өвлийн хүйтэнд гудамжинд удаан холхино гэдэг бас яггүйг биеэр үзэж байгаа нь тэр.

	Хамраас нь ус гоожин, нүдэнд нь нулимс цийлгэнэсэн Даваа урт гудамжны нэг үзүүрээс нөгөө үзүүр хүртэл мөсний хэлтэрхий өшиглөн хөөж гүйгээд эргэв. Мэдээ алдах шахан хөрсөн хөл нь яльгүй бүлээцсэн авч ар нуруу өөд нь хүйт оргин бүх бие нь жихүүцэн эрүү нь дагжсан хэвээр «Ингэж зовж байхаар гүйгээд харьчихъя. Боохойг ! асуувал санаандаа орсныг хэлье. Ямар мэдэх юм биш» хэмээн тэр бодов. Гудамжаар хүмүүс нааш цааш зорчино. Оройн ээлжийн хичээлээс тараад явж байгаа гурван жаал түүний дэргэдүүр шуугилдан өнгөрөв. Даваа гудамжны булан тойрон гүйснээ зогтуслаа. Үдшийн бүгээн гэгээн дунд өөдөөс нь өндөр нам хоёр хүн айсуй яваа харагдав. Өндөр нь Боохойтой адил санагдсан тул нэхий дотортой хүрмийнхээ далбагар захыг доош даран харлаа. Ойртон яваа тэр хоёрын өндөр нуруутай нь Боохой биш ажээ. Гэвч Даваа харихаар явсангүй, эргээд гүйв. Халаасандаа лав шургуулсан бээлийтэй гарын хуруу нь чим хийн ер тэсэхийн аргагүй болов. Даваа тэнхээ мэдэн дэгдэн гүйсээр мухлагт орлоо.

	Тээр дээр адраас дүүжилсэн бүрхүүлгүй чийдэнгийн шар гэрэл ёлтойно. Үстэй дээл дээр хөх даалимбан халаад өмссөн хижээл насны худалдагч эр дараалан зогссон хэдэн хүнд яаралгүй үйлчилж байна. Жигнүүрийн зэс таваг дээр чихэр боов торжигноно. Нүүрсний утаа үнэртсэн тоосгон пийшинг Даваа бараадан лангуу налан зогслоо. Хүмүүс түүнийг үл анзаарна. Худалдагчид Даваа нүүрээ харуулахгүйг хичээн лав дарж өмссөн чандган малгай, хүрмийнхээ дээш босгосон захныхаа завсраар нүдээ ёлтгонуулан сэмхэн харна.

	«Боохой энэ хүнээр яах гэсэн юм бол... Элсүүлэх гэсэн юм болов уу? Уруу царайлсан ийм хөгшин хүн элсүүлээд яана. Зодолдох хэрэг гарвал ямар ч нэмэргүй. Зугтаах болбол бүр ч барахгүй... дээлийнхээ хормойд тээглээд бүдэрч унана. Эсвэл энэ хүн Жанлав гуайтай адил «мундаг» хүн байх... Тийм юм бол мөрдөж цагдах хэрэг юу байна. хэмээн Даваа бодов.

	Нэхий хүрмийн нь далбагар заханд дарайсан цан хүүрэг хайлан хацар, нүүр нь нойтон оргиж тэнийлгэх аргагүй болтлоо бээрсэн гар нь бүлээцсэн Даваа мухлагаас гарлаа. Гадаа харуй бүрий болжээ. Мухлагаас сүүлчийн хүн гарч, хаалга хаан түгжих чимээ гарав. Даваа гудамжны үзүүр хүртэл алхаад эргэж харав. Хүн амьтны хөл татарсан гудамж эл хуль. Жижиг чарга дээр дөчин литрийн том цагаан бидонтой ус тавиад нэг нь араас нь түрж, нөгөө нь урдаас нь чирч яваа хоёр хүн дэргэдүүр нь өнгөрлөө. Бүхэл оройжин нэг гудамжаар нааш цааш холхисондоо Даваа залхаж дургүй нь хүрнэ. «Энэ мухлагийн худалдагчийг дагаж цагдаад ямар хэрэг байна. Боохой надаар тоглоом хийсэн байх. Одоо зуу тоолоход худалдагч мухлагаасаа гарч ирэхгүй бол орхиод явчихъя» хэмээн Даваа шийдээд «нэг... хоёр... гурав...» гэж амандаа тоолж эхэллээ. Хоёр хөл дээрээ ээлжлэн догонцон тоолсоор байв. Зуу хүртэл тоолоод мухлаг тийш харав. Бас л хэн ч үзэгдсэнгүй. Банзан хашааны завсраар манаачийн шовгорт ассан чийдэнгийн гэрэл бүүдийн үзэгдэнэ.

	«За явъя. Намайг Боохой яавал ч яаг Арай л...» гэж бодсоноо айдас нь хүрлээ. Шаравыг элсүүлэх гээд чадаагүй өнгөрснөөс хойш Боохой улам хэрцгий аашлах болсныг Даваа гэнэт санажээ. Хэрэв энэ удаагийн даалгаврыг нь биелүүлэхгүй бол бүүр ч долоон дор юм болно гэдгийг тэр зөнгөөрөө тааварлав... Хашааны хаалга чийхран дуугарах чимээ гармагц Даваа эргэж харлаа. Мухлагийн бараа агуулдаг хашааны хаалгаар хэн нэгэн хүн гарч ирэх нь бүүдийн харагдсанд тэр баярлан тэвдэв. Хэд харайн гудамжны булан тойроод эргэж шагайлаа. Нөгөө хүн айван тайван алхсаар ойртон ирэв. Хүсэн хүлээсэн худалдагч эр мөн байлаа. Түүний замаас Даваа зайлан холоос дагалаа. Энэ удаагийн мөрдөх турших даалгаврыг нь биелүүлчихвэл Боохойн аашилж зүхэх, аягүй бол... юу яахаас мултран сайшаалын үг сонсож магадгүй гэхээс түүний хөл хөнгөрөн бүх бие нь дулаацах шиг болжээ.

	Хижээл эр ууцаа үүрэн урд нь алхана. Боохойн зааж хэлсэн ёсоор бараа нь харагдах газраас Даваа түүнийг дагав.

	 

	БЭЛЭГ

	Ширээн дээр байгаа муурын бяцхан зулзагыг Жаргал нүднийхээ булангаар дурамжхан харлаа. Дөнгөж сая түүнийг өхөөрдөн сонирхож байв. Гэтэл Саран төрсөн өдрийг нь тохиолдуулан түүнийг Даваа бэлэглэснийг сонсоод сонирхол нь буурчээ. Гүйж харайхгүйгээс биш яг л амьд юм шиг тийм тоглоомон зулзагыг Жаргал урд өмнө хаана ч, хэзээ ч үзээгүй тул өөрийн эрхгүй хараа бэлчээнэ. Даваа түүнийг ангийнхаа хөвүүд охидын нүднээс далд Саранд бэлэглэжээ. Ховор нандин тийм бэлэг өгөх гэсэнд Саран сандрахдаа авахаас шууд татгалзсан аж. Өдөржин цүнхнийхээ ёроолд нуун хичээл тарсны дараа Сарангаас салахгүй хамт явж байгаад суудаг байшингийн нь орцын хаалганы өмнө очмогц сая түүнийгээ Саранд гаргаж өгтөл өөдөөс нь «Хэрэггүй би авахгүй» гэж хэлсэнд Даваа гомдсондоо арай л уйлсангүй. Нүдэнд нь нулимс цийлгэнэн хоолой нь чичирхийлж «Би чамд үүнийг... За яах вэ? Намайг муу болохоор... Жаргал өгсөн бол...» хэмээн нялх хүүхэд адил уруул нь өмөлзөн зогсож байв. Түүнийг тэгтлээ айхавтар гомдоно гэж Саран санаагүй тул тэвдэхдээ үг дуугүй алгаа тосжээ. Торгомсог гялалзсан хар үс нь салхинд өрвөлзөн амьд юм шиг үзэгдэх тэр муурын зулзагыг Сарангийн гар дээр Даваа тавимагцаа хөхин баясаж, ичсэндээ улайсан нүүрээ буруулан хэсэг зуур дуугүй зогс соноо гэнэт ухасхийн ухаан зүггүй гүйн өджээ. «Баярлалаа» гэж хэлж амжаагүй Саран араас нь алмайран гайхан харсаар хоцорчээ.

	— Жаргал аа, хүү минь ирж цай уу хэмээн Сарангийн эмэг эх Насан авгай түүнийг гал тогооныхоо өрөөнөөс дуудав.

	Жаргал ширээний ард очиж суулаа. Өмнөө байгаа боов боорцог, талх, жимсний чанамлыг хараад түүнээс цадталаа идэх сэн гэж тэр хүсэж байвч хомхолзон шунасангүй. Өчигдөр үдшээс хойш хоол ундны бараа хараагүй учир өлсжээ. Сүүлийн хэд хоног эцэг нь ганц ч талх авсангүй. «Идэж уух юм ав» гээд Жаргалд ганц ч төгрөг өгсөнгүй. Гэрт нь идэх юм юу ч байхгүй байгааг эцэг нь тоосон шинжгүй ажлаасаа нэлээд халамцуу ирээд дэлгүүрээс авсан шилтэй архийг өврөөсөө гарган ширээн дээр тавина.

	Өглөө гараад орой орж ирдэг авга ах Жанлав ч бас үргэлж хөлчүү байдаг тул тэр архийг хараад инээд алдан ширээний ард очиж сууна. Гэрт хоол унд хийх юм хомс тарчиг байгааг тэд бүүр мартжээ. Хоол хий, цай чана гэж шаардахаа ч больжээ. Мах, гурил байхгүй болохоор хоол юугаараа хийх билээ. Өчигдөр эцгийгээ орой ирэхэд нь гурил, будаа, идэх юм байхгүй болсныг Жаргал их л зүрхшээн байж хэлсэнд Гонгор хүүгээ удтал дуугүй гөлрөн сууснаа «Аав нь удахгүй мөнгөтэй болно. Өнөө маргаашдаа тэвч, хүү минь» гэжээ. Хаа нэгэн газар цадталаа хооллосон Жанлав тэр хоёрын яриаг сонсоод учир зүггүй хөхрөн «Хааяа өлсөх гэмгүй. Ухаан сийрэг болдог юм» хэмээн үнэн хэлж байгаа, тоглоом тохуу хийж байгаа нь мэдэгдэхгүй хэлжээ. Архидах мөнгөтэй байж ганц талх авах мөнгөгүй гэж аавыгаа хэлсэнд Жаргал итгэсэнгүй. Гэвч дуугүй өнгөрөв. Тэгээд л хар цай чанаж уугаад хоножээ.

	Насан авгай жижиг таваг дүүрэн халуун банш Жаргалын өмнө тавиад

	— Хүү минь, бие чинь зүгээр биз дээ. Царай чинь яагаад цонхигор байна гэв.

	— Зүгээрээ эмээ... гэж Жаргал хэлээд халуун баншнаас сэрээдлээ. Ээжийгээ амьд сэрүүн байхад ингэтлээ өлсөж байсан удаагүй. Бүх юм бэлэн зэхээсэй байсан болохоор санаа зовох юм огт үгүй байжээ. Насан авгай бөөр дээрээ цэнхэр цэцгэн хээтэй цомбон шаазанд сүүтэй цайнаас аягалан аваад ширээний ард суулаа. Яг тийм цэцгэн хээтэй, аяга хэдэн жилийн өмнө ээж нь авч ирж байсныг Жаргал санав. Нэг удаа эцэг нь сүрхий согтуу ирээд ямар ч учир шалтгаангүй ээжид нь агсан тавин хоолны шүүгээн дээр байсан аяга тавгийг авч шалан дээр чулуудан будаа болгожээ. Түүнээс хойш жижигхэн цэнхэр цэцгэн хээтэй цомбон аяга үзэгдэхгүй болжээ.

	Жаргал тавагтай баншийг нэрэлхэлгүй бүгдийг идчихэв. Насан авгай хөлс чийхарсан духаа гарынхаа араар арчин ямар нэг юм хэлэх гэснээ больж дүүрэн боов, боорцогтой том тавгийг Жаргалд дөхүүлэн дахин цай аягалав. Тэгтэл хаалганы хонх хангиналаа. Жаргал суудлаасаа өндөсхийн боссонд Насан авгай юу хийх вэ? хэмээн гараараа дохин өрөөнөөс гарлаа.

	— Өө, миний охин! Ямар түргэн яваад ирэх юм. Алив наад тортой юмаа эмээдээ аль... Гараа угаагаад цайгаа уу? Жаргал хүү чамайг хүлээгээд сууж байгаа хэмээн Насан авгайн хэлэх сонстов. Түдэлгүй Саран гал тогооны өрөөнд гүйн орж ирлээ. Даарснаас, эсвэл гүйж халууцсанаас хацар нь ягааран гэрэлтээд Жаргал тийш харан цайлганаар инээмсэглэв. Босгоны наана инээмсэглэн зогсож байгаа тайрмал үстэй, ягаан хацарт тэр охин жаал хүүгийн нүдэнд үнэхээр хөөрхөн харагджээ. Бүдэг цэнхэр судалтай улаан ноосон цамц нь түүнд сайхан зохисныг Жаргал ажиглав. Охидын өмссөн зүүснийг тэр урд өмнө огт ажиглаж байсангүй. Гал тогооны өрөөнд дэгдэн орж ирээд гарсан Сарангийн дүр төрх Жаргалын нүдэнд харагдсаар байлаа. Саяхан идэж уухаар тухлан суусан түүний сэтгэл тавгүйцээд явчхав. Чухам юунаас болсныг тэр өөрөө ч үл мэднэ. Урд өмнө өөрийнхөө гэрт байгаа юм шиг чөлөөтэй сууж, тоглож нааддаг байсан энэ айлд одоо урьдынх шигээ эрх дураараа байж чадахаа больсныг Жаргал мэдэрч байлаа. Өвлийн эхэн сарын тэр нэгэн өдөр байшингийн хана туурга, шатны гишгүүр, ангийн самбар дээр «С+Ж» гэж бичсэнийг үзсэнээс хойш Сарантай цуг явахаас ч болгоомжилдог болжээ.

	Аягатай халуун цайг Жаргал яаран оочлоод ширээний араас босон Сарангийн өрөөнд тавьсан цүнхээ шүүрэн авлаа. Нөгөө муурын бяцхан зулзага түүний нүдэнд дахин өртөв. Энэ удаа тэр өрвөгөр үстэй бяцхан зулзага сонирхлыг нь татсангүй. Уурыг нь ч хүргэсэнгүй. Хоолны тавгийн чинээ наамал дүгрэг банзан дээр хэдэн өдрийн турш хичээнгүйлэн зурж, шөвөг улайсган хос хун шувууны дүрс цоргин шивж урласнаа төрсөн өдрөөр нь Саранд бэлэглэсэн нь одоо бодоход ичмээр санагджээ. Түүний өгсөн тэр бэлгийг Саран номынхоо тавиур дээр тавьсныг Жаргал эргэн харлаа. Эв дүйгүй, өнгө үзэмж муутай тэр бэлгээ хараад тэр улам ч ичих шиг болж номын тавиур өөд шийдмэг алхсанаа Сарангийн хөлийн чимээгээр зогтусав.

	 

	АЙМШИГТ ЯВДЛЫН ШУУГИАН

	Хичээлийн завсарлагаар сурагчид гадагшаа гарах гэж тэмүүлдэг болов. Таримал моддын нүцгэн мөчир дээр бор шувуунууд шулганан жиргэнэ. Сургуулийн өмнөх цардмал талбай дээр завсарлагын цөөн хэдэн минутын хугацаанд хүүхдүүд тоглож наадан шуугилдана. Тэдний олонх нь хөвүүд аж. Тэнгэр цэлмэг, агаар тунгалаг ч хүйтэн хэвээр байлаа. Гэвч хөвүүн хүйтнээс халшрахгүй гадаа дураараа гүйж харайна. Энэ өдөр эхний хичээлийн завсарлагаар гадаа гарч ирсэн тав, зургаадугаар ангийн хэдэн хөвүүн номхон бор хочтой Хишигтийг тойрон яриаг нь анхааралтай сонсож байлаа. Тавын «а» бүлгийн тэр хөвүүн үг дуу цөөтэй, номхон дөлгөөн нэгэн болов ч энэ удаа өчигдөр үдэш эцэгтээ тохиолдсон явдлыг өөрийн нүдээр үзсэн мэт нүд нь гялалзан дуу нь чангаран ярина. Түүний эцэг хүнсний барааны мухлагт худалдагч хийдэг гэнэ. Өчигдөр үдэш мухлагаа хаагаад гурав хоногийн орлогын мөнгөө жижиг ширэн цүнхэнд хийж сугавчлаад тушаахаар явжээ. Тэгтэл мухлагийг нь харьяалдаг дэлгүүр хүрэх замд нэгэн харанхуй гудамжинд «дээрэмчин» дайрч, сугавчилж явсан цүнхийг нь булаажээ. Ямар нэг хүнд хатуу юмаар эцгийн нь толгойг дээрэмчид цохин унагасан болов ч ухаан алдалгүй эсэргүүцэн тэмцжээ. Мөнгөтэй цүнхээ нэг дээрэмчний гараас мулт татан буцааж аваад зугтаах гээд чадсангүй эцгийг нь дээрэмчид «бүслэн» хаашаа ч гарах аргагүй болмогц түрүүлээд ирснийг нь нам цохин унагахаар ар нуруугаараа хашаа налан зогсжээ. Гэтэл нэг дээрэмчин эцгийг нь гэнэдүүлэн дайрч хүнд юмаар толгой уруу нь дахин цохиод цүнхтэй мөнгийг аваад зугтаасан гэнэ.

	Хишигт эцэгтээ тохиолдсон явдлыг гар хөлөөрөө дохиж занган тойрч зогссон хөвүүдийг үе үе уулга алдтал дүрслэн ярина. Түүний яриаг сонсож зогссон хөвүүдийн дунд Даваа байлаа.

	Хөвүүд нүдээр үзээгүй тэр дээрэмчдийг жигшин Хишигтийн аавын зориг зүрхийг шагшин үе үе марган шуугина.

	— Тэр муу сайн дээрэмчин надтай тааралдсан бол нэгний нь гараас тас зуураад сэргийлэгч иртэл бариад хөдөлгөхгүй байсан юм гэж хамгийн түрүүнд Шарав ууртай хэлэв. Хишигтийн яриаг сонсож байсан хүүхдүүд тэр дороо л дээрэмчдийг яаж барих, гэсгээн шийтгэх тухай санасан бодсоноо ам өрсөн ярьж гарлаа. Зарим нь дээрэмчинтэй ач тач үзэлцсэн Хишигтийн аавыг магтана. Нөгөө нэг хэсэг хүүхэд тэднийг барилгүй алдсаныг нь битүүдээ буруушаан «Хэрэв би байсан бол ингэх байсан, тэгэх байсан» гэж ярина.

	— Арван дээрэмчнийг ганцаараа яаж барих юм бэ?

	— Хэн чамд арав гэж хэлэв?!

	— Хишигт л сая олон гэж хэлсэн шүү дээ.

	— Би арав гэж хэлээгүй. Хэд байсныг аав харанхуйд яаж тоолох юм.

	— Өө тэгвэл нэг муу хулигаан л биз.

	— Ганц хулигаан миний аавыг дийлэхгүй.

	— Танай аав одоо хаана байгаа юм бэ.?

	— Эмнэлэгт...

	— Би л байсан бол бүгдийг нь ухаан алдтал дэлсээд гарыг нь хүлээд сэргийлэхэд хүргээд өгөх байсан юм.

	— Чи юу даа?!

	— Тэр муу сайн хулгайч, дээрэмчнийг сэргийлэгч ах нар дор нь барина, харж л байгаарай.

	— Сэргийлэхийн дарга аавд бас тэгж хэлсэн...

	Хүүхдүүдийн яриаг Даваа чих тавин сэтгэл түгшин сонсож байлаа. Түүний царай зэвхий даан, гар хуруу нь өөрийн эрхгүй салганаад байсанд халаасандаа шургуулав.

	«Боохойн даалгавраар миний мөрдсөн нөгөө мухлагийн худалдагч арай биш байгаа. Хишигтийн яриад байгаатай яг л таарч байна. Ямар аймаар юм бэ? Боохой баригдвал намайг хэлэх болов уу. Дээрэмчин гэж яриад байгаа нь... Боохой... Жанлав... өөр... өөр хэн байх вэ? Би одоо яана. Сэргийлэхэд очоод хэлчихье. Тэгвэл намайг... Үгүй ээ. Боохой... Боохой намайг... Болсон бүх явдлыг аавд л хэлье. Аав яах ёстойг хэлээд өгнө. Дээрэм хийхэд нь би ямар оролцсон биш... Эсвэл... тэр хоёр баригдсан ч намайг хэлэхгүй өнгөрнө байх...»

	Даваагийн ухаан санаанд элдэв бодол эргэлдэнэ. Хийсэн хэргийг нь хүүхдүүд мэдчихээд тал талаас нь зэмлэж байгаа мэт санагдана.

	Хонх хангиналаа. Хүүхдүүд сургуулийн хаалгаар шуугилдан орцгоов. Даваа тэднийг дагаад гүйсэнгүй. Гэнэт шөнийн харанхуй нөмөрч тэсэхийн аргагүй хүйтэн болсон мэт санагдана. Хаашаа ч хамаагүй зугтаагаад гүйчихмээр бодогдовч бүх бие нь дагжин, мөс залгисан мэт цээжин дотор нь хүйтэн оргино...

	Нэг мэдэх нь Даваа ширээнийхээ ард сууж байлаа. Нүдэнд нь үзэгдэх бүх юмс усан дотор хөвж байгаа мэт харагдана.

	— Даваа чи яагаа вэ? Бие чинь зүгээр үү? гэж Сарангийн хэлэх нь жигтэйхэн алс холоос сонстох шиг... Сарангийн дууг сонсоод Даваа уйлмаар санагдав. Гэвч нулимс гарсангүй. Хоёр гараа ширээн дээрээ зөрүүлэн толгойгоо тавив. Юу ч бодож санахгүй ингээд л суугаагаараа унтаад... бүүр хэзээ ч сэрэхгүй унтах юм сан гэсэн бодол санаанд нь орно. Саран дахин үг дуугарсангүй. Тэртээ хол... эсвэл хананы цаана үй олон хүүхэд ярьж шуугилдах бүдэг чимээ гэнэт таг чиг болохыг Даваа анзаарсан боловч толгойгоо дээш өргөсөнгүй.

	— Даваа чи яагаа вэ? Бие чинь зүгээр үү? хэмээн Түмэн багш дэргэд нь ирээд магнай дээр нь алгаа тавин хэллээ. Даваа нүдээ нухлан толгойгоо дээш өргөв.

	— Хүү минь, царай чинь баргар байна. Эмчид үзүүл... Алив Жаргал аа чи Даваад тусал гэж Түмэн багш хэлэв.

	Ангийн гучин хэдэн хүүхдээс Жаргалыг багш онцлон дуудаж «тусал» гэхийг сонсоод Даваагийн дургүй хүрсэн авч уруу царайлан ширээнийхээ араас босов.

	Сургуулийн эмч түүний зовхийг татаж, хоолойг нь шагайн цээжний хоёр талаас нь чагнан үзлээ. Модон орон дээр дээш харуулан хэвтүүлээд гэдсийг нь дарж, цээжийг нь хуруугаараа тоншин «Ханиаж байна уу, хатгуулж өвддөг үү, энд хөндүүрлэж байна уу?» гэж эмч авгай асууж шалгаасны эцэст эмийн жор бичээд

	— Өнөөдөртөө гэртээ харьж хэвт. Энэ эмийг авч уугаарай. Халуурах шинж мэдэгдвэл түргэн тусламж дуудаж үзүүлээрэй. Одоохондоо мэдэгдэх юм алга гэв. Даваагийн гадуур хувцсыг Жаргал өлгүүрээс авч өмсүүлээд цүнхийг нь үүрэв. Тэгээд сугадан түших гэтэл Даваа гараа шувт татан аваад сургуулийн хаалгаар түрүүлэн гарлаа. Дөнгөж сая эмчийн өрөөнд түшүүлэн орсон Даваагийн цонхигор царай ягааран шийдэмгий алхаж байгааг Жаргал гайхсан боловч үг дуугүй араас нь дагалаа.

	Хишигтийн яриаг сонгоод ухаан балартталаа айснаас Даваагийн бие хямарчээ. Нүд нь бүрэлзэн, хөл нь гуйваад үг дуугарах ч хэцүү байсан түүний чихэнд «Гэртээ харьж хэвт» гэж эмчийн хэлэх сонстмогц л ухаан санаа нь сэргээд иржээ. Хамгийн түрүүнд ээжийн нь царай нүдэнд үзэгдэх шиг болоод «Гэрээсээ гарахгүй байгаад байвал намайг хэн ч, яах ч үгүй. Сэргийлэхийнхэн ирвэл ээж тэднийг зад загнаад гаргачихна. Ээжийг хэн ч дийлэхгүй. Намайг барьж аваад шоронд хийсэн ч гэсэн ээж гаргаад л авна» гэсэн бодол ухаанд нь зурсхийн орж иржээ. Аавыг нь, өвөөг нь... ер хэнийг ч гэсэн үг хэлээрээ дийлдэг ээж нь Даваагийн цор ганц итгэл найдвар байлаа. «Ээж намайг ямар ч гэсэн өмөөрнө. Ээжийг хэн ч дийлэхгүй» гэсэн бодол түүний зориг зүрхийг чангалжээ.

	Гудамжинд гараад сэрүүн агаараар амьсгалан Даваагийн сэтгэл улам уужран бие нь тавирав. Дүүрэн номтой цүнхийг нь үүрээд араасаа алхаж яваа Жаргалыг санаандаа төсөөлөн бодоод инээд нь хүрнэ. Ангийнхаа урдаа барьдаг онц сурлагатанд цүнхээ үүрүүлчхээд араасаа дагуулан алхаж явах нь түүнд аятайхан, бүр бахтай санагджээ. «Хэрэв хүч хүрдэг сэн бол Жаргалыг нэг сайн балбах юм сан. Газар эвхэрч унатал нь цохиж унагаад амыг нь асуух сан...

	Даанч би ганцаараа хүч хүрэхгүй. Ингээд явж байхад Боохой тааралдаасай» хэмээн Даваа бодож явлаа. Жаргал түүнийг гүйцэж очоод зэрэгцэн алхаж, 

	— Одоо бие чинь яаж байна гэж асуув. Даваа хариу хэлэхийн оронд мөрөө хавчисхийлээ.

	 

	БАЯР ГУНИГ 

	Сургууль дээрээ болсон хурлын дараа Жаргал гэртээ яаран харив. «Таван онцын эзэн» тэмдэг, үнэмлэхийг бүх сурагчдын өмнө түүнд гардуулжээ. Сургуулийн биеийн тамирын уужим танхимд пиг дүүрэн цугласан хүүхдүүдийн алга ташилтын шаагих чимээ түүний чихэнд удтал сонстсоор байлаа. Олон зуун сурагчдаас энэ удаа ердөө л арван нэгэн хүүхэд тэр тэмдэг, үнэмлэхээр шагнуулжээ.

	Саран, Шарав хоёроос зам салмагц Жаргал гэр уруугаа яарав.

	Хэдэн жилийн өмнө хаврын тэр нэгэн үдэш ээж нь энгэртээ «Алтан гадас» одон зүүгээд гэртээ орж ирснийг дурсан саналаа. Аав нь баярласандаа ээжийг нь тэврэн дээш өргөн уулга алдуулж, нялх хүүхэд өхөөрдөж байгаа юм шиг хацар дээр нь үнсэж билээ. Жаргал тэр үед хоёрдугаар ангийн сурагч байв. Юу болоод аав нь тэгтлээ баяр хөөр болж, ээж нь ичингүйрэн байгаагийн учрыг эхлээд Жаргал олсонгүй, аав ээж хоёрыгоо гайхан харжээ. Тэгтэл ээжийн нь өмссөн хөх торгон дээлийн энгэрт томоос том дүгрэг одон чийдэнгийн гэрэлд гялалзан харагдсанд сая учрыг мэдээд ээжийгээ тэврэн аав шигээ өргөх гээд даалгүй өөрөө шалан дээр халтиран унажээ. Ээж аав хоёр нь хөхрөлдөн хүүгээ өргөн босгоод өхөөрдөн үнсжээ. Балчир насыг нь ой ухаанд тод үлдсэн тэр баярт өдрийг Жаргал дурсан дөнгөж сая энгэртээ зүүсэн тэмдгийг аавдаа үзүүлж баярлуулах гэсэндээ гэртээ яаран харьжээ.

	Байшингийнхаа хаалгыг татан оронгуутаа, 

	— Аав аа, аав аа! хэмээн амьсгаадан чанга хэлээд энгэртээ зүүсэн тэмдгийг үзүүлэхээр пальтоныхоо энгэрийг яран эцэгтээ ойртов. Цонхонд тулгаж тавьсан ширээний ард аав нь авга ахтай нь ярилцан сууж байлаа. Бас л нөгөө «гашуун усаа» (Жаргалын эх архийг тэгж нэрлэдэг байжээ) балгаж суусан эцэг нь сүүмгэр харцтай хөлчүү нүдээр гаднаас гүйн орж ирсэн хүүгээ хайнга хяламхийн харснаа

	— Дуугаа аяд! Галзуурав уу, чи эндээс бушуу зайл! хэмээн ширээн дээрх сав суулгыг хангир жингэр дуугартал хашхирав. Жаргалын бяцхан цээжинд оволзон байсан баяр хөөрийг эцгийн нь хүйтэн харц, зандран хашхирах дуу тэр дор нь гал дээр ус асгах мэт бөхөөв. Аавыгаа тийнхүү догшин аашилна гэж бодоогүй түүний том алаг нүдэнд нулимс мэлтэлзэж хөрж царцсан мэт зогссоор байлаа.

	— Үхсэн, элийгээ хийгээд өөдөөс гөлрөөд байгаа юм. Зайл эндээс... гэж эцэг нь түрүүчийнхээс дутуугүй чанга зандрав. Жаргал цочин өрөөндөө яаран орлоо. Цээж нь давчдан цухалдана. Өрөөний хана, ширээ, сандал, ор,...ер нүдэнд үзэгдэх бүх юмс бараан өнгөтэй, мөс шиг хүйтэн санагдана. Жаргал ширээнийхээ ард очоод гадуур хувцсаа ч тайлалгүй суулаа. Орь дуу тавин уйлмаар, ээжийгээ дуудан хашхирмаар санагдана. Гэлээ ч тэвчээд өнгөрлөө. Ээжийгээ дурсан, үгүйлэн ширээгээ дэрлэн бодлогошров. Аавдаа үнэхээр их гомджээ. Зүүрмэглэх мэт нүдээ хагас анин эмнэлгийн орон дээр хэвтэж байсан эхийн нь царай төрх сэтгэлд нь үзэгдэнэ. Өвчинд шаналан цонхийсон ээж нь омголтсон уруулаа үл мэдэг хөдөлгөн «Хүү минь явж амар... Миний бүлтгэр бор хүү ядарчихлаа...» гэж хэлж байсан эцсийн нь үг түүний санаанд орно... Жаргал өндийж сандлынхаа түшлэгийг налан суув. Цонхоор үдшийн цагаан гэгээ тусна. Хаалганы цаана авга ах, аав хоёр нь ярилцах чимээ сонстоно. Дуу нь нэлээд чангарсан боловч юу ярьж байгаа нь үл мэдэгдэнэ. Тэдний яриаг Жаргал сонсох дургүй. Өр авлага, наймаа панз, тоглоом наадам... архи дарсны тухай нэг ярьснаа дахин давтана. Авга ах нь согтохлоороо аавд нь улам эрэлхүү дээрэлхүү болно. «Чи дуугүй бай. Би мэдэж байна... Олон юм битгий цор цор гээд бай» хэмээн эцгийг нь зандарч харааж зүхнэ. Хэн хүнд элэг бариулах байтугай чангахан дуугарахыг тэвчдэггүй эцэг нь өөдөөс нь тэр бүр хариу тавихгүй шүд зуун хялалзаад дуугүй болно. Аргагүй ээ, ахынхаа өөдөөс яалаа гэж хэдэрлэх билээ.

	Жаргал энгэртээ зүүсэн тэмдгийг авч үзсэнээ номын шүүгээ тийш харав. Шилний цаанаас ээжийн нь жаазтай хөрөг ширтэнэ. Үйлдвэрийн хүндэт самбарт тавихаар тэр зургийг ноднин жил зурагчин авчээ. Шүүгээний шилэнд Жаргал духаа наан ээжийнхээ зургийг ширтэв. Хянамгай тогтуун, үл мэдэг гунигтай нүдээр ээж нь харж байлаа. Инээх вий гэж болгоомжлох мэт уруулаа жимийжээ. Гэрэл зураг дээр ээжийн нь царай бас цонхигор мэт харагдах авч энхрий дотно, сайхан санагдана. Ээжийнхээ хөргийг Жаргал удаан ширтлээ. Зургийн доор улаан өнгийн ямаан хилэн дээр хадсан ээжийн нь одон, медалиуд харагдана. Тэгтэл хоёр медалийн байр солигдсон байхыг Жаргал ажиглаад шүүгээг онгойлгон авч үзлээ. «Алтан гадас» одонг хазгай зүүж, суурь хилэнгийн нь үс хүний гарын ормоор өрвийсөн байв. «Ээжийн минь одон медалийг хэн байраас нь хөдөлгөө вэ. Аав, авга ах хоёроос өөр хэн байх билээ. Энэ хоёр яах гэж миний шүүгээг онгойлгож... ээжийн минь одон, медалийг...» хэмээн Жаргал дургүйцэн бодов. Хаалганы цаана нөгөө хоёр ам хамхилгүй ярилцана. Тэдний дуу нэг үе чангарч, тэгснээ хүнгүй болсон мэт таг чиг болно. Тэд ямар нэг юм зөвлөн маргаж байгаа бололтой. Хилэн дээр хадсан одон медалийг Жаргал хуучин байранд нь зүүгээд буцааж тавив. Цонхны тавцан дээрх цаг нэгэн хэмээр чаг чаг цохилно. Пальтогоо тайлж өлгөөд Жаргал өрөөнөөсөө гарлаа.

	— Энээ, тэрээ гээд олон юм битгий донгос. Эхлээд дэлгүүрээс... мэдэв үү... дэлгүүрээс хэмээн авга ах нь ширээ шаан омогтой хэлээд аяга дүүрэн архийг шүүрэн авч дээлийнхээ энгэр уруу савируулан хэд том балгаад буцааж тавив. Жаргалыг орж ирэхийг тэр харангуутаа хөмсөг зангидан сэжиглэнгүй харснаа архи дуссан нойтон эрүүгээ том махлаг гараараа шувтран арчиж дуугүй болов. Жаргал хоолны шүүгээнээс аяга авч ширээн дээрх данхтай цайнаас хийлээ. Эцэг нь нэлээд согтсон янзтай ширээ налан тонгойн сууна. Жаргал аягатай цайг авах зуур эцгийнхээ пиджакийн энгэр тийш харвал өчүүхэн төдий ч цоорхой, одон зүүсний ор үгүй байлаа. Аягатай цайгаа ганц хоёр балган ширээн дээр буцааж тавиад өрөөний нь чийдэнг асаав. Тэгээд гал тогооны шүүгээгээ нээн гурил зуурдаг төмпөн гаргаж, зүүн урд буланд тавьсан модон хайрцгийн тагийг сөхөв. Хайрцгийн ёроолд гурилын хоосон хүүдий хэвтэнэ. Өчигдөр үдэш бин хайрах гээд үзэхэд чимх ч гурилгүй хоосон байсан тэр чигээрээ байгааг хараад Жаргал хайрцгийн тагийг урамгүй хаав. Энэ шөнө бас л хоолгүй хонох болсноо Жаргал мэдсэн болов ч эцэгтээ юу ч хэлсэнгүй. Тэгээд гурил зуурдаг төмпөнгөө хоолны шүүгээнд буцааж хийгээд ууж дуусгаагүй аягатай цайгаа ширээн дээрээс авлаа. Аав, авга ах хоёр нь ямар нэг юм хүлээсэн мэт дуугүй суусан хэвээр. Аав нь ихдэж гашуувтар амттай болсон хүйтэн хар цайг Жаргал ширээний дэргэд зогсон дурамжхан ууж байхдаа авга ахынхаа дээлийн энгэр тийш хараа тусгав. Жанлав ширээн дээрээс хайрцаг нь урагдаж ноорсон «Цагаан далай» тамхинаас авч зуугаад чүдэнз зуран асаалаа. Хана налан гэдийн сууж байгаа түүний дээлийн энгэр дээр шалзан хадаасны тавнаас томгүй цоорхой, доор нь хэд хэдэн газар даавуу нь сэмэрсэн байхыг Жаргал олж харав. Эхлээд нүдэндээ итгэсэнгүй, гашуун амттай хар цайнаас том балган залгиад дахин харлаа. Эндүүрсэнгүй. Авга ах нь дээлийнхээ энгэр дээрх цоорхойг (бөглөх гэсэндээ, эсвэл хайнга цоолсноос даавуу нь сэмрээд хэдэн утас наашаа сөрвийн гарчээ. Гайхах жигших Давхацсан Жаргал гар дахь аягаа арай л алдсангүй ширээн дээр аягаа цочтол чанга тавиад хаалгаа түлхэн өрөөндөө орлоо. Эцэг нь хараал тавих сонстов. Ээжийн нь одон медалийг өөр хүн, тэр тусмаа анх нүүр учрахаасаа эхлэн нүдэнд нь хүйтэн харагдсан авга ах нь зүүх болсны учрыг тэр тааж ядан хаалга налан зогсов. Өдөржин өлсгөлөн явснаа ч Жаргал мартжээ.

	Хичээлээ давтахаар ширээний ард суусан болов ч сэтгэл нь дэгэлзээд болж өгсөнгүй. «Яах гэж авга ах миний ээжийн одон тэмдгийг дураараа зүүж байгаа юм. Гоёх гэж үү?... Үгүй ээ... Одон тэмдгээр хэн гоёж байлаа. Бүүр тэгээд өөр хүний одонгоор шүү...» хэмээн таахад бэрх үгийн сүлжээг бодож байгаа мэт тэр жигтэй явдлыг Жаргал том хүн шиг эргэцүүлэн бодож байлаа.

	 

	ХЭРҮҮЛ

	Шөнө дунд болж байлаа. Жаргал хар даран зүүдлээд сэрэв. Босож юм идмээр санагдана. Өдөр хичээлээсээ тарж ирэхэд нь авга ах нь тогоо дүүрэн мах чанаад сууж байв. Сүүлийн хэд хоног өлөн зэлмэн явсан жаал хүү хоолтой хонох болсондоо баярлажээ. Гэтэл түүнд авга ах нь ердөө л хоёр зүсэм мах аяганд нь хийж өгөөд

	— За боллоо. Өнөөдөр манайд зочин ирнэ гэжээ. Гэвч хүлээсэн зочин нь ирсэнгүй. Орой эцгийг нь ирмэгц төмпөн дүүрэн чанасан мах дундаа тавиад «зочинд» бэлтгэсэн архиа задлан ууцгаав. Тэгээд л нөгөө учир шалтгаангүй найраа хийж эхэлсэн аж. Аавыгаа ирснээс хойш Жаргал өрөөнөөсөө гарсангүй. Эцэг нь ч түүнийг гэртээ байгаа үгүйг тоосонгүй...

	Өлссөнөөс болоод Жаргалын нойр хулжжээ. Хаалганы цаана авга ах, эцэг хоёр нь ярилцах сонстоно. Одоо болтол унтахгүй юугаа ярьж байдаг юм бол... Аав бас л шалан дээр гудас дэвсээд хэвтэх байх даа. Авга ах бушуу яваасай. Аавыг минь зовоож байна. Авга ах ирээгүй бол аав ингэж орой бүр архи уухгүй, шалан дээр унтахгүй байсан юм. Ээжийн хуучин дээлийг нөмрөөд л хэвтэх юм. Ядарч байгаа даа. Миний ор даан ч богинохон. Жийхлээр хөл илүү гараад байдаг юм чинь. «Хүү минь орондоо багтахгүй том болжээ. Ирэх намраас шинэ ор авч өгнө» гэж ээж минь ярьж байсан сан. Одоо аав надад ор авч өгөх битгий хэл гуталд зан тавиулах мөнгө ч өгөхгүй юм. Гэрт идэх уух ч юм байхгүй. Авга ахад болохоор орой бүр архи авч ирж өгдөг мөртөө гэртээ талх ч авч ирэхгүй. Намайг өлсөж байгааг аав мэддэг болов уу? «Жаргал бид хоёр гуанзанд орсон... гуанзнаас би хоол авч ирж өгсөн гэж» авга ах худлаа хэлж байхад аав итгэдэг л юм байх даа... Ганцхан удаа л гудамжинд зарж байсан хуушуураас хоёр ширхгийг авч ирж өгсөн... Тэгээд л дандаа «би муу дүүгийнхээ хүүг тэжээхгүй бол өөр хэнийг тэжээх юм» гэж ярих юм. Харин өөрөө л өдөр бүр гуанзанд ордог байх... Дэргэдүүр нь өнгөрөхөд хоолны үнэр ханхалдаг. Аав «мөнгөгүй боллоо» гэхлээр авга ах аашилж загнаад... ээжийн минь малгайг бүтэн сайн өдөр зах дээр очиж зарсан. Тэр мөнгөөрөө бас л, архи авцгаасан. Томчуул яагаад ийм их архи уудаг юм бол... Сарангийн аав ердөө архи уудаггүй гэсэн. Архи уухгүй бол аав намайг өлсөж явдгийг мэднэ л дээ... «Муу сайн юмнууд нүд үзүүрлээд ажлаас халах гээд байна» гэж авга ахад ярьж байсан. Аавыг ажлаас нь яагаад халах гээд байгаа юм бол. Ажлаа тасалдаг байх... Архи их уухаараа ажилдаа маргааш нь явахгүй өдөржин хэвтээд үгүй бол дахиад л уугаад... яана даа, ээж минь байсан болоосой...

	Жаргал орон дотроо нааш цааш хөрвөөн аав, авга ах хоёрынхоо тухай ийнхүү бодох тусам нойр нь бүүр хулжив.

	Хаалганы завсраар тамхины утааны эхүүн муухай үнэр ханхалж байгааг сая анзааран хөнжлөө толгой дээгүүрээ нөмрөв.

	Бушуухан том болох юм сан. Тэгвэл аавтайгаа бодож санаснаа айхгүй ярьж болно. Аав ч намайг «Чи нялх балчир...» гэхгүй миний үгийг сонсоно. Тэгээд л би аавд «Та битгий архи уу... биед чинь хортой... үсээ засуул... архи уудаг муу хүнтэй битгий нийл...» гээд л хэлнэ. Аав миний үгэнд орно. Аавдаа шинэ цамц авч өгнө. Өдөр бүр хоёулаа сайхан хоол хийж иднэ. Уншсан номынхоо тухай ярина. Хамт явж кино үзнэ. Аавыг амралтаа авахаар хөдөө аяллаар явна... Тэгвэл мөн ч сайхан даа. Бушуухан том болох юм сан...»

	Тар няр хийсэн их чимээ гарч Жаргалын бодлыг таслав. Хөнжлөө доош болгон чимээ чагналаа. Авга нь харааж зүхэн хашхирах чимээ сонстоно. Жаргалын сэтгэл түгшив. Аавыг минь авга ах зодож байгаа юм биш биз хэмээн тэр хардаж айсандаа хөнжлөөсөө сугаран босож өлмий дээрээ гишгэн явсаар хаалганд ойртон чих тавин чагналаа.

	— Би санасандаа хүрдэг хүн шүү. Надтай шөргөөлцөлдөөд чи сайнаа үзэхгүй. Намайг хэн болохыг нарсныхан ч мэднэ, нарныхан ч андахгүй хэмээн авга ах нь байдаг тэнхээгээрээ хашхирах сонстов. Жаргал хаалгаа аяархан татан завсар гаргаад шагайв. Жанлав ширээний дэргэд ташаа тулан зогсоно. Нөмөрч байсан дээл нь хөл доор нь шалан дээр хөглөрөн хэвтэнэ. Авга ахын нь цээжин бие тэр чигээрээ шивсэн зургаар дүүрчээ. Сүх ороосон могой, хутга атгасан гар, өндөр хүчдэлийн цахилгаан шугамын багана дээр байдагтай адил хохимойн толгой хөзрийн тамга, нүцгэн эмэгтэй хүний дүрс, том том үсэг, тэр ч байтугай хүний нүцгэн хөлийн тавхайг хүртэл зурж шивсэн харагдана. Шалхайн унжсан цүдгэр гэдэсний нь хүйсийн дээхэн талд шивсэн хүн толгойтой томоос том мэлхий мэт амьтны зураг бүүр ч этгээд зэвүү хүрмээр харагдана. Эцэг нь ээжийн нь хуучин дээлийг нөмрөн шалан дээр завилан сууна. Хажууд нь хага цохисон лонхны ёроол, бутарсан шил чийдэнгийн гэрэлд үзэгдэнэ. Тэр хоёрын аль аль нь их согтжээ. Хоёулыг ийн зовхи унжин, хацар нь чинэрэн гөлийжээ. Эцэг нь баруун гарынхаа долоовор хурууг гозойлгон зангаж, 

	— Би чамд... хамаг юмаа үрж байна... мэдэж байна уу, чи... тэгэхэд чи... гуйлгачин царайлаад... Миний ганц хүүг... идэх хоолгүй... улаан мөнгө гаргахгүй... гэж хэл нь ээдрэн дультчин хэлэв. Авга ах нь ширээн дээрх хоосон лонхнуудыг нүцгэн гараараа шудран шалан дээр унагаад лантгар нударгаараа ширээ шаан, 

	— Чи битгий солиор... энд хэн нь хэнийгээ захирах ёстойг мэдэж байна уу? Өөдөөс цор цор хийгээд байвал цаад бэлтрэгтэй чинь хамт тонилгож орхино шүү. Чи бидэнтэй ганзага нийлээгүй байж бас шан горьдох санаатай... Май үүнийг долоо гээд эрхий хуруугаа салаавчлан нулимав. Эцэг нь эрүүл хүн шиг шалан дээрээс ухасхийн босож түүн тийш дөхөж очлоо.

	— Аа тийм бий... чи... намайг... алах талахаараа айлгахгүй. Орох оронгүй, оочих аягагүй... муу шоронгийн оргодол гудамжинд хамуутай нохой шиг тэнэж явахад чинь... би дулаан гэрийнхээ мухарт орогнуулж байгааг мартав уу? гэж эцэг нь цээжээ оволзтол амьсгаадан үг бүрээ тод заналтай хэлэв.

	Эцгийнхээ хэлсэн үгийг сонсоод Жаргал мэл гайхав. Аавын ах гээд байсан энэ хүн оргодол юм гэж үү? Магадгүй.. цээжин дээрээ элдэв муухай дүрс шившсэн, хөмсөг дээрээ цагаан сорвитой энэ хүн яагаад ч аавын ах биш. Энэ хоёр намайг яах гэж хуурч, төрсөн ах дүү гэж худлаа хэлсэн юм бол? гэсэн бодол түүний ухаан санаанд тэр дорхноо орж ирэв.

	— Уухайс... чи бид хоёр хэн хэнээ гоочлох болоогүй. Одоо чи надтай нэг илжигний хоёр чих шиг адилхан болсон гэж мэдээрэй. Чи олон юм донгосож байж хоолныхоо савнаас салав. Үхсэн эхнэрийн чинь араас тонилгоод өгнө гэж мэдээрэй хэмээн Жанлав солиорсон юм шиг тачигнатал инээсэнд түүний цүдгэр гэдэс чичгэнэн хүйсийн дээрх нөгөө этгээд дүр амь орсон мэт хөдлөв.

	— Тэг л дээ, чи... чаддаг юм бол... Май... гээд эцэг нь цээжээ түрэн Жанлавын өөдөөс нударга зангидан ойртов. Тэгтэл авга ах гэгдэгч бүдүүн эр хажуу тийшээ чад маг бултан ширээн дээрх төмпөн дотроос том балиус шүүрэн алхам хойшоо ухраад эцэг өөд нь далайв. Түүнийг хараад Жаргал хаалгаа дэлгэн, 

	— Аав аа... хэмээн байдаг тэнхээгээрээ орилон эцэг өөдөө ухасхийлээ. Хэрэлдэж байсан хоёр эр байсан газраа хөшөө мэт хөдөлгөөнгүй зогсон Жаргал тийш гайхан харцгаав. Бүдүүн эрийн далайсан гараас модон иштэй балиус шувтран унаж үзүүрээрээ шаланд шаан санжганан хөдөлнө. Түүнийг хараад Жаргал зогтусан зогслоо. Гайхсан, занасан тэдний хүйтэн харц дотуур өмд, цамцтайгаа сөөвийн зогсож байгаа түүн дээр нэвт шувт тусна. Дөнгөж сая алалдахаас буцахгүй өөд өөдөөсөө давшлан байсан хөлчүү хоёр эрийн царай зэвхий даан ямар нэг учир битүүлэг зүйл асуусан нүдээр бие биеэ харснаа дахиад л Жаргал тийш занаж өширхсөн нүдээр харлаа. Эцгийгээ айдас хүрэм тийнхүү хүйтнээр ширтэхийг Жаргал анх удаа мэдэрч нүцгэн хөлийнхөө өсгийгөөр шал тэмтрэн ар тийшээ ухран ухарсаар өрөөндөө орж хаалгаа хаан түгжив. Хэсэг зуур амьд амьтангүй болсон мэт чимээ аниргүй байсны дараа хаалганы цаана аяархан ярилцах, ханиалгах чимээ сонстов.

	Бүдүүн эрийн өргөн нүүр, аймаар хүйтэн харц түүний нүдэнд үзэгдсээр байлаа. Жаргал хоёр гараараа цээжээ даран орныхоо дэргэд очтол зангидсан нударгаар хаалга цохих нүсэр битүүлэг чимээ ард нь сонстов.

	— Онгойлго... онгойлго... бушуу онгойлго... гэж паргиа, паргиа хөлчүү дуугаар нөгөө хоёр зэрэг шаардан хаалга балбах нь яахаас ч буцахгүй хорсож хилэгнэсэн шинжтэй байгааг Жаргал мэдрэн улам ч айв. Тэгээд хаалгаа нуруугаараа тулан дарж зогсов.

	— Наад хаалгаа түргэн тайл! гэж тэд шаардана. Харанхуйд хаалганы хүйтэн самбар нуруугаар тулан зогсож байгаа түүний зүрх оволзтол түгшиж, амьсгаа нь давчдан байлаа. Ойр хавьд өмөөрч хамгаалах дотно хүн, найз нөхөр үгүй, өнчин арчаагүй ганц бие болохоо тэр анх удаа ойлгов. Орныхоо өмнө тавьсан сандлыг харанхуйд тэмтрэн олж аваад хаалга дотроос нь туллаа..

	— Тайл! Бушуу тайл! Онгойлгож өгөхгүй бол эвдээд орно шүү. Сайхан мэдээрэй гэж бүдүүн эр цухалдан хэлэх ойрхон сонстоно. Жаргал ширээгээ чирэн хаалгаа хөндөлдүүлэн дарлаа.

	— Алив онгойлго. Чамайг яах ч гээгүй. Үхсэн элийгээсээ чи айсан юм. Бушуу онгойлго... чамтай ярих юм байна хэмээн Жанлав тэвчиж ядсандаа чанга хэдэнтээ зандраад чимээгүй болов. Тэр хоёр хаалганаас холдон дүнгэр дүнгэр ярилцана. Ганц хоёр хүчтэй түлхээд л хаалга цөм цохин ороод ирж магадгүй мэт Жаргалд санагдан хувцсаа яаран өмсөв. «Шаравынх ойрхон... тэднийд л гүйгээд очъё. Манайд шоронгоос оргосон хүн байгааг аавд нь хэлье. Сэргийлэх дуудаж өгөөч гэж гуйя. Аав намайг яавал ч яаг!» хэмээн тэр шийджээ. Тэгээд цонхоо дотроос нь чимээ анир гаргалгүй онгойлгон, шалмаг үсрэн гадагшаа гараад мөн л сэмээрхэн татав. Давхар цонхны завсар хийсэн дулаалгын хөвөн тэгнэн хавчуулагдаад гүйцэд хаагдсангүй. Хашаа дотор харанхуй, Жаргал хүйтэн агаараар хэдэнтээ шуухитнан амьсгаалав. Ухаан санаа нь сая л зүгшрэн саруулсав. Айх аюул ард нь хоцорчээ. Хашааны ёроол даган хаалга тийш чимээ гаргахгүйг хичээн түргэн алхлаа. Явган хаалганы оньсон түгжээнд гараа хүргэх үес хаалгаар гарч болохгүйг гэнэт ухаарав. Том гуулин хонх дүүжлээтэй байдаг тул чимээ анир гаргахаас Жаргал болгоомжлов. Удаан бодож эргэлзсэнгүй. Хашааны баруун урд буланд тавьсан хог хийдэг том модон хайрцаг тийш гүйж очоод амсар дээр нь гишгэн дээш цоройн хашаа дээгүүр түвэггүй давж газарт үсрэн буулаа. Хөлдүү газар цовхрон буусан учир хөлийн нь өсгий үл мэдэг янгинан өвдөхийг тэр тоосонгүй. Амсгаагаа дарахаар түр саатан зогсохдоо энгэр нь задайсан пальтоныхоо товчийг тасарсан эсэхийг алгаараа тэмтрэн үзлээ. Товч нь тасарсангүй, зүгээр л мултарсан тул энгэрээ зөрүүлэн яарч тэвдэлгүй товчиллоо. Тэгтэл хэн нэг хүний хүнд гар баруун мөрнөөс нь бариад авав. Жаргал цочсондоо урагшаа ухасхийн гүйх гэтэл хөл нь тушаатай юм шиг хөдөлсөнгүй, хашхиръя гэтэл хоолой нь гарсангүй. Энэ үнэн явдал уу, эсвэл зүүд үү гэдгийг тэр ялгах сөгөөгүй болжээ. Айхын ихээр айснаас Жаргал эргэж харах ч тэнхээгүй болжээ.

	Тамир тэнхээ нь алдарсан хоёр хөл нь өвдгөөрөө өөрийн эрхгүй бохирон хөлдүү газар сөхрөв.

	 

	ШӨНИЙН ТАНИЛ

	Хоёр суганаас нь хэн нэгэн хүн дээш өргөн Жаргалыг босгов. Нүдээ нээлээ. Дээрээсээ тонгойн зогсож байгаа өндөр, том биетэй хүний бараан дүрсийг хараад улам айн жихүүцэж биеэ хураан хашаа налан зогслоо.

	— Дүү минь битгий ай. Би эргүүлийн сэргийлэгч байна. Чи яах гэж хашаа давав? хэмээн аргил хоолойтой үл таних хүн аяархан хэлэв. Өмнөө зогсож байгаа хүний бараан дүрсийг Жаргал лавшруулан харлаа. Үнэхээр цэргийн дүрэмт хувцастай, өндөр ханхар хүн зогсож байв. Жаргал тайвширсан болов ч юу гэж хэлэхээ эвлүүлж ядан үүлгэртэн зогслоо. Хүйтэн салхи үе үе хүчтэй салхилан шороо үнэртэнэ. Хаа нэг ойрхон газар нохой хуцах чимээ сонстоно. Жаргал малгайгаа хойш даран дахин өөдөө харав. Сэргийлэгч тонгойсхийн чанх урд нь дуугүй зогсоно. Жаргал сая л ухаан сэхээ орж, өөрт тохиолдсон явдлыг хойно урд нь оруулан ээрч түгдрэн ярьж эхлэв.

	— Битгий сандар. Чи бид хоёрт хэн ч саад хийгээгүй байна шүү дээ гэж сэргийлэгч түүнд хэлэв. Жаргалын ээрч түгдрэн хэлж байгаа үг бүрийг сэргийлэгч ухаан санаандаа эмхэлж цэгцлэх мэт үг дуугүй хичээнгүй сонсоно.

	Түүнийг ярьж дуусмагц сэргийлэгч, 

	— За дүү минь одоо гэртээ буцаад ор. Тэд чамайг өөрсдийнхөө яриаг сонссон эсэхийг мэдэх гэсэндээ л тэгж хаалгыг чинь балбасан байх. Тэгэхлээр тэдний яриаг сонсоогүй, мэдээгүй гэдгээ ойлгуулахыг хичээ гэв.

	— Би буцаад ганцаараа орох гэж үү?

	— Тийм ээ, тэгсэн нь дээр... Буцаад орохгүй бол тэд сэжиг аваад бүүр ч базаахгүй юм болж мэднэ.

	— Намайг тэр... ах... үгээ оргодол...

	— Аав чинь чамайг өмөөрөх байлгүй. Чи хашаа даваад гараад ирсэн болохоор буцаад орж чадна биз дээ Би чамд тусалъя.

	— Ах аа, та яагаад тэр... шоронгоос оргосон хүнийг одоохон бариад авахгүй байгаа юм бэ?

	— Одоохондоо болохгүй. Тэр Жанлав гэдэг чинь шоронд ялаа эдлээд гарсан хүн. Тэгээд ч хийсэн хэргийг нь илрүүлэх хөдөлшгүй баримт нотолгоо байхгүй байхад хүнийг хамаагүй барьж болдоггүй юм. Ийм хүмүүс бусдын ялихгүй алдаа, сул талыг ашиглахдаа мэргэжсэн байдаг юм.

	Жаргал сэргийлэгчийн нүүр өөд өлийн хараад

	— За яах вэ? Би буцаад л оръё гэж сулхан дуугарав.

	— Айлтгүй. Ах нь эндээс хяналт тавина.

	Хэрэв хэрэг гарвал би чамд тусална. Харин чи надад гэртээ орсон хойно тайван байгаа эсэхийг мэдэгдэж дохио өгөөрэй.

	— Яаж?! 

	— Яах вэ дээ, бүх юм бид хоёрын ярьснаар болж байгаа бол өрөөнийхөө чийдэнг асаагаад унтрааж болно шүү дээ. Үгүй бол... чүдэнз олдвол цонхон дээрээ гэрэл гаргаж... Ингэж тохирох уу?

	— За...

	— Алив ээ, би чамайг өргөе.

	— Би өөрөө авираад гарчихна.

	— Гар чинь арай хүрэхгүй... За зоригтой байгаарай.

	— Мэдлээ.

	— Би чамтай дараа уулзана аа.

	— Хэзээ? 

	— Ажлын байдлаас болно. Би чамайг өөрөө олоод уулзана. Хэрэг гарвал намайг Төв сэргийлэхийн жижүүрээс асуугаарай. Харин нэрийг минь мартчихав аа.

	— Мартахгүй ээ.

	Жаргалыг сэргийлэгч тэврэн дээш өргөв. Тэгтэл хашаа дотор хүний хөлийн чимээ гарах шиг болсонд жаал хүү навтасхийн толгойгоо далдлав.

	— Айх хэрэггүй, Дээврийн төмөр салхинд хөдөлж байна. Байшинд орохдоо мөрөө сайн баллаарай. Гэрэл гаргаж дохио өгөхөө мартуузай хэмээн сэргийлэгч тайван хэлэв. Жаргал хашаа даван орж хашааны ёроолоор гэтэн явсаар цонхныхоо дэргэд очив. Зэргэлдээх цонх гэрэлтэй хэвээр. Хөшигний цаана хүний сүүдэр сүүтгэнэн үзэгдэнэ.

	Жаргал цонхныхоо дэргэд очоод чимээ чагнав. Тэгээд айж сэжиглэх зүйл үгүй тул дутуу хаагдсан цонхоо түлхэн онгойлголоо. Тасалгаа дотор хав харанхуй. Тэгтэл «намайг нөгөө бүдүүн отож байвал яана» гэсэн бодол толгойд нь зурсхийн орж ирсэнд бие нь зарсхийн ухарлаа. Гэвч түдэлгүй «Байсан ч яадаг юм. Сэргийлэгч ах хашааны завсраар намайг харж байгаа» гэж сэтгэлдээ өгүүлэн өөрийгөө зоригжуулаад цонхоороо муур мэт хөнгөн давж орлоо. Цонхны дулаалгын хөвөн, цаас хувцсанд нь наалдан хөлөөр нь хумигдан дотогшоо орж ирснийг авч буцааж байранд нь хийж янзлаад цонхоо хаан хөшгөө татав.

	— Хамаг бие нь халуун оргин духны нь хөлс чийхарна Гадуур хувцас, гутлаа яаран тайлж тавиад нүцгэн хөлөөрөө өлмийдөн гишгэсээр хаалганы дэргэд очин чимээ чагнав.

	Бүдүүн эр хараал тавин шалан дээгүүр түг түг алхлах чимээ сонстоно. Жаргал ханан дээгүүр алгаараа тэмтрэн чийдэнгийн унтраалгын товчийг олоод ойрхон хоёр удаа гялсхийлгэн асааж унтраав.

	 

	АЧ ХҮҮГИЙН ХАРЦ 

	Өвөөгийнхөө өөдөөс Даваа эгцлэн харахаас зүрхшээн өвөр дээрх муурынхаа чихийг оролдон уурыг нь хүргэн суув.

	— Хүү минь, үнэнээ хэл. Муу нуухаар сайн илчил гэдэг юм. Чамайг ажаад байхад нэг л биш. Эцэг, эх чинь чамайг амтатын дээдээр тэжээж байна. Өмсөж зүүхээр дутаасангүй. Тэгээд яахлаараа чи мөнгө төгрөг нууж авдаг байна. Ер нь мөнгөний хэрэгцээ чамд юу байна? хэмээн өвөө нь цөхөрсөн шинжтэй өгүүлэв. Даваа өвөөгийнхөө яриаг сонсоогүй мэт мууртайгаа ноцолдоно. «Ээж бушуу ирээсэй. Ээжийг байхад өвөө ингэж үглэж чадахгүй. Аравхан төгрөг авсны төлөө намайг өдөржин загнаад байхдаа яадаг юм. Ааваар адилхан тэжээлгэж байж... (Хадам эцгийнхээ нүүрээс далд Лхам ингэж ярьдаг аж). Дургүй нь хүрээд байвал манайхаас явна биз (Эх нь ингэж бас хэлдэг). Түрийвчтэй мөнгөнөөс алга болоод байна гэж дандаа үглэх юм. Ээжийн цүнхнээс хэдийг ч авсан ингэж үглэдэггүй. Дэлгүүрт хулгайч суйлчихлаа л гээд өнгөрдөг. Аав ч юм хэлдэггүй. Өвөө л харамчдаа ингэж байгаа юм. Ээжийг ирэхээр хэлнэ дээ...» хэмээн Даваа бодож суулаа.

	Гартаа наалдан хатсан гурилыг Дэмэд өвөр дээрээ имэрч унагана. Буурал сортой шингэн хөмсгөө зангидан Давааг нүд салгалгүй ширтэнэ. Дуу цөөтэй тэр өвгөн ууртай байлаа. Гэлээ ч балчир ач хүүдээ буруу зөрүү үг хэлчих вий хэмээн болгоомжилно. Гэвч хүний хэлсэн үгний наад цаад учрыг ухаарах насанд ач хүүгээ хүрсэнд тооцон санасан бодсоноо хэлээд авъя гэж бас бодно. Эцэг эх нь дэндүү эрхлүүлсэн энэ хүүхдэд хааяа нэг хатуу үг дуулгавал хожим өөрт нь хэрэгтэй гэсэндээ өвгөн тийнхүү ач хүүгээ шалгааж хоргооно. Гэтэл балчир насандаа ахадсан ихэрхэг хэдэр араншинтай болсон ач хүү нь түүнийг тоох шинжгүй байгааг хараад хорстол нь алгадаад авмаар үе үе санагдах авч биеэ барин тэвчинэ.

	— Хүү минь, чи сонс. Би чиний насан дээр айлд зарцлагдан хонь хурга хариулж явлаа. Ажлын хатууг хийж, хоолны мууг идэж явахдаа айлын авдар, ах дүүгийнхээ өвөр түрийнээс хугархай тэвнэ ч нууж авч байгаагүй. Хумсалсаар хумсалсаар хулгайч болно, хуурсаар хуурсаар худалч болдог юм. Манай хошууны нэртэй баян Санжаагийн ганц хүү тийм замаар орсныг би нүдээрээ үзсэн хүн. Торгон дээр хөлбөрч, тосонд булхаж өссөн тэр хүүг нутаг хошууныхандаа ад болсон хулгайч болох юм гэж эцэг эх нь ч зүүдлээгүй биз. Муу юм модон ултай гэдэг үнэн Санжаагийн ганц хүү сүүлдээ шоронд насаа барсан даа. Үүнийг би чамд зүгээр л сонин болгон ярьж байгаа юм биш. Чамайг худалч, хулгайч болно гэж зөгнөсөндөө хэлж байгаа ч юм биш. Хүн гэдэг амьтан бусдын бурууг таньж, өөрийн эндлийг ухаардаг юм... Чи эцэг эх хоёроо мөн ч их зовоож байна даа. Хичээлээ давтахгүй муу авна. Дүрсгүй аашилж чихнээс нь хонх уяна. Эцгийн чинь нэр сүрд даанч муухай байна. Наад зах нь хүүхдээ хүмүүжүүлж хүч хүрэхгүй хүн улсын чухал ажлыг яаж барах юм гэж таньдаг, таньдаггүй хүмүүс муу хэлнэ шүү дээ... Ангийнхаа үеийн багачуулыг ч чи бас амар заяа үзүүлэхгүй байгааг би бас гадарлаж л байна. Ээлжээр ирж хичээлийг чинь давтуулж байна. Чамайг хэрэг түвэг удсаны төлөө тэд бас давхар зэмлүүлж байна. Энэ бүхнийг чи ухаардаг хүн үү, үгүй юу...

	Өвгөний дуу аяндаа чангараад ирэв. Ярьж байгааг нь огт тоосон шинжгүй мууртайгаа наадан байгаа ач хүүдээ эгдүүцэн хилэгнэснээс тийнхүү дуу нь чангарчээ.

	— Боль чи, хө! Наад муураа орхи. Би чамд үг хэлж байна. Эцгийн чинь эцэг үг хэлж байна. Яахаараа чи ийм хатуу чихтэй болсон хүүхэд вэ? гээд өвгөн босов. Хэрэг бишдэж байгааг Даваа сая мэдэв. Гараас нь алдуурсан муур өвөр дээрээс нь үсрэн буугаад явган ширээн доогуур гүйн орлоо. Даваа буйдан сандалд шигдэн өвөөгийнхөө өөдөөс харлаа. Боохойг дуурайн нүдээ жартайлган занасан хүйтэн харцаар ширтэхийг тэр хичээв. Энэ удаа нэг л болж өгсөнгүй. Гэтэл түүний гөлийсөн хүйтэн харц өвөөгийн нь дургүйг хүргэжээ. Хүүхдийн харц биш, ямар нэг араатны бурангуй зэрлэг харц шиг өвгөнд санагджээ. Тээр жил морины хулгайч шар Лувсан гэгч шүүхийн хурал дээр байцаагдаж байхдаа гэрчээр очсон Дэмидийг яг л ийм хүйтэн харцаар байн байн тоомжиргүй харж байсан аж. Олон жилийн өмнөх тэр явдал өвгөний санаанд орж ирэх шалтаг үгүй болсон гэлээ ач хүүгийнхээ харцыг лавшруулан шинжээд түүний зүрх шимшрэв.

	Энэ хүүхэд эвдэрчээ. Хайран хүүхэд ийм болчих гэж. Ингэж харж байгаа хүүхдийн сэтгэл яаж ариун байх вэ? Өвөг эцгийнхээ өөдөөс араатан шиг харж байна хэмээн Дэмид сэтгэлдээ уулга алдан өвөр дээрээ унагасан хатсан гурилын үйрмэгийг хивсэн дээр унагахаас болгоомжлон дээлийнхээ хормойг хумьж атгасан чигээр бөгтгөнөн өрөөнөөс гарав Даваа ухасхийн босож өвөөгөө элэглэн дуурайж өрөөн дотуураа алхсанаа босоо толины өмнө очоод нүдээ жартайлган харав. Унжуу хамартай, хэрцгий харцтай жаал өөдөөс нь ширтэнэ. Шүдээ зуун завин завсраараа шүлсээ хаяв. Толинд харагдаж байгаа дүрс Боохойгоос өөр болов ч харж, хөдөлж байгаа нь төстэй санагдсанд баярлав. «Өвөө яагаад гэнэт гараад явчхав. Гэдэс нь өвдсөн юм шиг ярвайгаад хэ... хэ... хэ... миний өөдөөс эгц харж чадахгүй байсан. Сахал нь чичгэнээд царай нь хувираад л гараад явчихсан... Надаас айсан байх... Би яг Боохой шиг харсан...» хэмээн бодоод сэтгэл нь хөөрөн часхийтэл инээж гуяа алгадан баясав. Толинд туссан өөрийн дүрс өөдөө нударга зангидан далайснаа хутга атган зогсож байгаагаар өөрийгөө төсөөлөн бодож, атгасан гараараа цээж уруугаа дэлсэн хивсэн дээр мушгиран унав. Тэгээд гараа алдлан нүдээ анин тэрийн хэвтлээ. Тийнхүү хэвтэж байхдаа өөрийнхөө оронд Жаргалыг байгаагаар төлөөлүүлэн бодов. Ухаангүй хэвтэж байгаа Жаргалын дэргэд Даваа ташаа тулан зогсоно. Саран хөлийн нь дэргэд сөхрөн суугаад айсан нүдээр Даваа өөд харж байна... Үгүй ээ... гараараа нүүрээ таглаад уйлж байна... Надаас айгаад уйлж байна уу, үгүй бол Жаргалыг өрөвдөөд... Тэгнэ. Жаргалыг өрөвдөөд л уйлна даа. Хэрвээ намайг ухаангүй хэвтэж байвал өрөвдөх болов уу?

	Даваа Жаргалыг биш өөрийгөө ухаангүй хэвтэж байна гэж төсөөлөн бодохыг хичээв. Саран цүнхээ бариад дээрээс нь харж зогсоно. Огт өрөвдсөн шинжгүй харж байна. Даваагийн хор шар хөдлөн ухасхийн бослоо. Тэгтэл өвөө нь дэргэд нь зогсож байв. Өвөөгийн нь харц ширүүн хүйтэн болсон байлаа.

	— За хө, тэр мөнгийг чи авсан эсэхээ хэл... Чамаас зайлахгүй. Чи ер нь ямар задарсан хүүхэд вэ? хэмээн өвгөн сахлаа ууртай шувтран хэлэв. Дэмид баруун гартаа урт суран бүс гогцооруулан атгасан байхыг хараад Даваагийн айдас хүрэв. Өвөө нь түүнд хэзээ ч гар хүрч үзээгүй, хатуу үг ч тоотой хэлдэг тул гартаа суран бүс бариад зогсож байгаа өвөг эцэг нь үнэхээр сүртэй догшин харагджээ. Даваа аврал эрэх мэт хаалга тийш өлөлзөн харлаа.

	 

	ДАХИН УУЛЗСАН НЬ

	Жаргал цүнхээ ширээний нүд уруу шургуулаад сандал дээрээ суулаа. Нойр муутай хоносноос толгой нь дүүрч, бие нь нозоорно. Хүүхдүүд нааш цааш гүйлдэнэ. Хөвүүд охид хэд гурваараа энд тэнд бөөгнөрөн хөгжөөнтэй яриа дэлгэнэ. Шүүрийн модонд шалын нойтон алчуур өлгөж мөрөн дээрээ тэгнэн гүйж яваа Даваагаас хүүхдүүд зугтаана.

	Жаргалын чихэнд сонстох чимээ шуугинан, нүдэнд харагдах бүхэн нэг л залхуутай санагдана. Шарав цүнхээ барьсаар гаднаас гүйн орж ирээд түүний дэргэд ирж ширээн дээр цүнхээ тавив.

	— Жаргал аа, чи яагаа вэ? Аав чинь чамайг бас л...

	— Үгүй ээ.

	Тэгээд юундаа уруу царайлаад байгаа юм.

	— Өнөө шөнө аав гэртээ ирээгүй. Нөгөө бүдүүн ах танихгүй хоёр хүнтэй ирээд бас л архи ууж, даалуу тоглосон... Аавыг ирэхгүй болохоор санаа зовоод...

	— Тэр өөдгүй бүдүүнийг хөөгөөд явуулбал таарна.

	— Би хөөх гэж үү?

	— Яадаг юм. «Та миний аавын ах биш... Би таныг мэднэ... та архичин... бас шоронд сууж байсан» гээд хэлчихгүй юу?

	— Тэгж болохгүй.

	— Яагаад?

	— Сэжиг авхуулам болохгүй гэж сэргийлэгч ах захиж хэлсэн...

	 

	Даваа тэр хоёрын дэргэдүүр гүйн өнгөрөхдөө шалын модоор Шаравын нурууг хатгаад зугтаав. Түүний араас Шарав нударга зангидан зангаж

	— Галуухай, сайхан мэдээрэй гэв. Даваа эргэж харан нүдээ сөлийгөөд хэлээ гарган тохуурхахыг тэр хоёр юман чинээнд тоосонгүй, хоорондоо ярилцана.

	— Тэр шөнө чамтай уулзсан сэргийлэгч ахыг хоёулаа эрж олъё.

	— Яах гэж?

	— Яах вэ дээ... юу... хичээл давтуулахгүй... шөнө унтуулахгүй... байна гэж хэлэхгүй юу.

	Даваа гэмгүй царайлан тэр хоёрт бас л дөхөж ирэв. Юу ярьж байгааг нь мэдэхийг тэр хүсжээ. «Жаргал ангидаа, найз дотно хүүхдүүдэд юу ярьж байгааг сонсож байхад гэмгүй» гэж Боохой түүнд даалгажээ. Жаргал, Саран, Шарав гурав сүүлийн хэдэн өдөр ямар нэг юм аминчлан ярилцаж байхыг харсан болов ч чухам юун тухай ярьсныг сонсож чадсангүй. Шаравыг үг алдаж магадгүй, гэсэндээ яриа дэлгэсэн болов ч бас л сонирхолтой юм мэдэж авсангүй.

	Хичээл орох хонх дуугарав. Ургамал судлалын багш Оюун ангийн журнал сугавчлан гар цүнхээ урдаа барьсаар ангид орж ирэв. Орох хонхны дуутай зэрэгцэн орж ирдэг заншилтай тэр багшийг хаалга татахаас өмнө тус тусынхаа байрыг эзэлсэн сурагчид суудлаасаа нэгэн зэрэг дэрхийн босов.

	— Сайн байцгаана уу, хүүхдүүд ээ! хэмээн Оюун багш цангинасан цовоо дуугаар явуут мэндлээд, 

	— Сууцгаа, хүүхдүүд ээ гэв. «Оюун багшийн царайг чи ажигласан уу. Их хөөрхөн, яг усан үзэм шиг» гэж нэг удаа Шарав хэлж байсныг Жаргал санасан авч толгой нь дүнсийн нойр нь хүрээд самбарын дэргэдэх ширээний ард зогсож байгаа багшийнхаа зүг залхуутай харав. Тэгтэл Оюун багш нүднийхээ шилний цаанаас хэн нэгийг харцаараа эрж байснаа Жаргалыг хармагц толгой дохин «Жаргал!» гэж дуудав. Жаргал гайхан суудлаасаа босов. Шөнө нойр хүрэхгүй болохоор ургамал судлалын хичээл дээр өгсөн даалгаврыг хэд дахин уншсан аж. Гэтэл багш нэрийг нь дуудмагц уншсан бүхнээ мартчих шиг болсон тул тэвдэн гэрийн даалгаварт өгсөн сэдвийг санахыг хичээн самбар тийш харан зогслоо.

	— Жаргал аа, нааш ир! гэж Оюун багш дахин хэлэв. Жаргал бүр ч тэвдэн багшийн дэргэд очив. Хүүхдүүд ч бас гайхасхийн чимээ анир гаргалгүй сууцгаана. Дараагийн ээлжид, хэний нэрийг цохон дуудах бол гэж тэд хүлээцгээж байлаа. Тэгтэл Оюун багш Жаргалд ойртон тонгойж, 

	— Хичээлийн эрхлэгч чамайг хүрээд ир гэсэн. Одоохон оч хэмээн дуулдах төдий хэлээд

	— За хүүхдүүд ээ, түрүүчийн хичээл дээр үзсэнээ бататгаад шинэ хичээлдээ оръё. Та нарт ямар даалгавар өгсөн билээ гэж нөгөө л цангинасан цовоо дуугаараа асуув...

	Жаргал ангиас гарлаа. «Хичээлийн эрхлэгч яагаад намайг дуудаж байгаа юм бол? Аав шөнө гэртээ ирээгүй. Муу юм тохиолдоогүй байгаа... Эсвэл миний дааж авсан 5-ын «а»-гийн Сүрэн бас л муу авсан юм болов уу. Хичээлдээ сайжирч байгаа гэж ангийн нь багш өчигдөрхөн надад хэлсэн шүү дээ» хэмээн тэр гайхан бодсоор хичээлийн эрхлэгчийн өрөөний хаалганы өмнө очоод зөөлөн тогшив.

	— За, ор, ор! гэх дуу сонстов.

	Жаргал хаалганы бариулаас атган тээнэгэлзэн түр зуур зогссоноо аяархан татан онгойлгож дотогш оров. Хичээлийн эрхлэгч Дэндэв ширээнийхээ ард суугаад үл таних нэгэн хүнтэй ярилцан байснаа түүнийг хармагц инээмсэглэн 

	Өө, манай Жаргал ч ороод ирлээ. Алив нааш ир, энд суу гэж үл таних хүний өмнөх сандал тийш гараараа дохив. Цэвэр цэмцгэр хувцасласан гуч эргэм насны ханхар цээжтэй тэр чийрэг эр Жаргал тийш танимхайран харж мэндлээд

	— Жаргал аа, чи намайг танихгүй байна уу? гээд нүүр дүүрэн инээмсэглэв. Түүний царай төрхийг Жаргал сайтар ажиглав. Хаа нэг газар үзсэн мэт санагдавч чухам хэзээ, хаана танилцсанаа тэр даруй санасангүй. Хичээлийн эрхлэгч Дэндэв суудлаасаа босож.

	— За та хоёр тавтай ярилц. Уучлаарай, би нээлттэй хичээлд суух ёстой юм гээд гарч явлаа.

	— Чи бид хоёр дахин уулзана гэж уржигдар шөнө би хэлсэн шүү дээ. Санаж байна уу? Тэгэхэд би дүрэмт хувцастай... бас харанхуй байсан болохоор чи намайг танихгүй байгаа чинь аргагүй. Чамтай ярилцах ажил гараад... За тэгээд тэр шөнө дажгүй өнгөрсөн биз дээ хэмээн өөдөөсөө харж суусан хүн инээмсэглэн тайван ярихыг Жаргал сонсоод сая санаа нь амрав.

	— Би цонхоороо ороод... тэгээд л жаахан байж байгаад унтаад өгсөн.

	— Гэрэл асааж дохио өгөхийг чинь би ажигласан. За тэгээд цаадуул чинь чамайг цонхоороо гарсныг мэдээгүй биз.

	— Мэдээгүй.

	— Дахиад хаалгыг чинь балбаж нүдээгүй юу?

	— Үгүй ээ, хоорондоо хэрэлдээд байсан. Тэгээд л чимээгүй болж унтсан.

	— Түүнийг би мэдсэн. Чамайг өрөөндөө орсноос хойш хорин хэдэн минутын дараа чийдэнгээ унтраасан. Харин 1 өглөө нь тэд чамайг юу гэж байна.

	— Нөгөө бүдүүн ах... «Бид хоёр жаахан юм балгачхаад муу хүүгээ айлгачхаагүй биз. Архи гэдэг адгийн ундаа байгаа юм. Хүнийг юунд ч хүргэж мэднэ. Жаргалаа, хүү минь, чамайг бид хоёр айлгаагүй биз» гээд л олон дахин асуугаад байсан.

	— Тэгэхлээр нь чи юу гэв?

	— Унтаж байгаад цочоод сэрсэн. Тэгээд та хоёр муудалцаад байхаар айгаад аавыг дуудаад орилсон юм гэж хэлсэн.

	— Жанлав юу гэж байна.

	— Аав өөд харж нүд ирмээд л... «Тэгнээ тэр, бид хоёр дэндтэлээ уусан юм. Алгийн чинээ нялх амьтныг айлгачхаж... Үүнээс хойш энэ муу архи гэдэг юмыг бүүр уухаа больё. Миний муу дүү хоол ундгүй хэцүүдэж байх шиг байна гээд мөнгө өгсөн... Би аваагүй... Тэгсэн чинь «Би чиний авга ах чинь шүү дээ. Чамайг өлсөж цангаж байгаа гэж бодсондоо өгч байгаа юм. Түүнээс биш би чамайг зусардаж байгаа юм биш» гээд уурласан. Аав буруу хараад л суугаад байсан...

	— Тэгээд чи аваагүй юу?

	— Авахгүй зогсоод байсан чинь миний энэ энгэрийн кармад өөрөө хийсэн.

	— Хэчнээн төгрөг?

	— Хорин тав...

	Жаргал халаасаа уудлан үнгэгдсэн хорин тавтын дэвсгэрт гаргаж ирэн сэргийлэгчид өгөв. Тэгээд асуулт тавихыг нь хүлээлгүй өнгөрсөн хоёр хоногт болсон явдал, хуурамч авга ахынхаа ааш зан, ярьж хэлснийг, ээжийн нь одон медалийг дураараа авч зүүж «гоёсон» тухай санаж бодсоноо бүгдийг ярив. Сэргийлэгч түүний яриаг анхааралтай сонсон «ээжийн нь одон, медалийг Жанлав авч зүүснийг» бүүр ч илүү сонирхон лавлан асуув.

	— Чи энэ тухай өөр хүнд ярьсан уу? гэж сэргийлэгч гэнэт асуув. Жаргал сандран түгдэрч, 

	— Ярьсан хэмээн гэмшингүй хариулав.

	— Хэнд?

	— Саран, Шарав хоёрт.

	— Танай ангийн хүүхэд үү?

	— Тийм ээ.

	— Чиний үерхдэг хүүхдүүд үү?

	— Тийм ээ. 

	— Тэр хоёр цааш нь яриагүй байгаа.

	— Үгүй, хэнд ч хэлэхгүй гэж надад амласан.

	— Тэгвэл сайн байна. Энэ тухай найз нартаа дахин сайн анхааруулж хэлээрэй.

	— За.

	— Чи Жанлавыг «авга ахаа» гэхгүй яагаад «бүдүүн» гэж яриад байгаа юм. Цаадах чинь сонсвол чамайг сэжиглэж магадгүй.

	— Зүгээр л би тэгж хэлчихлээ.

	— Тэгж болохгүй. Чи авга ахыгаа биш гэдгийг огт мэдээгүй юм шиг хуучнаар л бай. Дүү минь цаг нь болоогүй байхад тэдэнд ажиг сэжиг авхуулж болохгүй.

	Жанлав бол олон удаа гэмт хэрэг үйлдэж ял эдэлж байсан хашир гэмт хэрэгтэн. Хэрэв сэжиглээд байгааг чинь тэр мэдвэл яаж ч мэднэ. Осолтой этгээд байгаа юм. Гэхдээ чи айх хэрэггүй. Бид тэднийг хараа хяналтдаа авсан. Жанлав ажил хийхээс зугтаагаад байгаа мөртөө хангалуун цатгалан яваад байгаа юм... Чи үг алдаж болохгүй шүү.

	— За мэдлээ.

	— Бид хоёрын уулзсаныг тэд мэдэх ёсгүй. Чиний анхаарлыг татсан өөр ямар нэг юм өнгөрсөн хугацаанд... Тухайлбал, Жанлав танайд суух болсноос хойш...

	— Ах аа, тэд нар бас... гээд сэргийлэгч өөд Жаргал болгоомжлонгуй харав.

	— Ярь, ярь. Би сонсъё.

	— Үгүй ээ, би зүгээр л тэгж бодсон юм. Удахгүй тэд нэг юм хийх гээд байх шиг надад санагдсан юм.

	— Юу хийх гээд байна гэж.

	— Мэдэхгүй ээ, дэлгүүр хоршоо... гээд л... намайг дэргэдээ байвал хоорондоо шивгэнэж яриад л...

	— Тийм ээ, тэд ямар нэг юм хийх гээд бэлтгээд байгаа юм. Одоо ч гэсэн тэднийг бид нэг хэрэгт сэжиглээд мөрдөж байна.

	— Ах аа, тэгвэл одоо бариад аваач!

	Сэргийлэгч инээмсэглэн Жаргалын толгойг илэн, 

	— Тэгж болдоггүй юм. Эд мөрийн баримт хэрэгтэй. Гэмт этгээдийг хаашаа ч бултаж зайлах аргагүй, хийсэн хэргээ хүлээхээс өөр замгүй болтол нь нотолж батлах баримт бүрдүүлэхгүй бол тэд чинь хэцүү хүмүүс байдаг юм. Жишээлэхэд, энэ хорин таван төгрөг ямар замаар Жанлавын өвөрт оров гэдгийг гарцаагүй нотлох хэрэгтэй... Би чамтай өнөөдөр зүгээр л юу болсныг сонирхон асуух гэж уулзаж байгаа юм биш. Гэмт хэрэгтнийг илчлэхэд манай шударга иргэн бүр, тэр тусмаа пионер сурагч та нар бидэнд туслах үүрэгтэй. Тэгээд л би чамтай уулзаж ярилцъя гэж бодсон юм. За тэгэхлээр гээд... сэргийлэгч үгээ таслан бодлого болон гартаа барьж байгаа төгрөгийг эргүүлж тойруулан шинжин харав.

	 

	ХАЧИН МЭДЭЭ

	Биеийн тамирын хичээлийн дараа 6-гийн «б» ангийнхан хувцсаа сольж өмсөхөөр ангидаа орцгоов. Жаргалын дэргэд Шарав ирж:

	— Хоёулаа тэр буланд очъё гэж шивээтнэ хэлэв.

	Биеийн тамирын хичээлд өмсдөг резин ултай шаахайгаа тэр барьсан чигээр Жаргалын гараас чангаан хаалганы цаад булан тийш зүтгэлээ. Өрөөсөн гутлаа дутуу өмссөн Жаргал догонцон аргагүйн эрхэнд түүний араас дагав. Сэргийлэхийн албаны ахлах дэслэгч Төмөрийн зөвшөөрснөөр санал бодлоо хамгийн дотно найз нөхөд Саран, Шарав хоёртой ярьж зөвлөн хэрэг болбол тэднээр дамжуулан «холбоо» барихаар Жаргал тохиролцжээ Тэр хоёр ч нууц хадгалж чадна гэдгээ Жаргалд амлажээ. Түүнээс хойш Шарав гойд сэргэг соргог болж, гэрт нь байнга очиж, нөгөө Жанлав гэгч ямар хүн болохыг битүүхэн ажиглан Жаргалын үзсэн сонссоныг хашир мөрдөгч шиг бодож цэгнэх болжээ. 

	Шаравын яриаг сонсоод Жаргал гайхав.

	Чи буруу сонсоогүй биз?

	— Яг л тэгж ярьж байсан.

	— Тэгээд энэ чинь авга ахтай ямар хамаатай юм.

	— Даваатай уулзаад явсан тэр өндөр туранхай хүнтэй танай авга ах чинь байшингийн булангийн цаанаас гарч ирээд урагшаа хамт явсан. Тэгээд зам дээр зогсож байсан таксинд суухыг би харсан юм чинь...

	— Чи яаж таньсан юм?

	— Танихгүй яадаг юм. Хөмсөг дээрээ сорвитой... бас тарган... ийм бүдүүн... Би танайд харсан шүү дээ.

	«Сорвитой, тарган» гэдгийг сонсоод авга ах нь мөн болохыг Жаргал мэдсэн болов ч гайхсан хэвээр байлаа. Тэгтэл аль хэдийнээ мартагдсан нэгэн явдал санаанд нь оров. Намрын тэр нэгэн өдөр ангийнхаа хэдэн хүүхэдтэй хамт Даваа тэднийд анх очоод «Чамайг би танина» гэж хэлж байсныг дурсан санав. Гэтэл тэр явдал Жанлав ирэхээс бүүр өмнө болсон, тэгээд ч Даваа Жаргалынд дахин очоогүй. Ангийнхан нь туслахаар очих бүрд ямар нэг шалтаг хэлээд үлддэг байсан ажээ.

	— Одоо тэгээд яах вэ? Тэр дэлгүүр хааяа байдаг юм бэ?

	— Мэдэхгүй.

	— Төмөр ахад очиж хэлье.

	— Худлаа байвал яах юм.

	— Юу худлаа гэж?

	— Чи буруу сонссон байх. Эсвэл тэд нар зүгээр л тэнд уулзана гэж тохироон бол.

	— Би яг л тэгж сонссон. Даваа надад бялт тэсэлж үзүүлье гээд гадаа тарсан юм. Тэгээд төмөр утас эрээд явж байсан чинь исгэрэх чимээ сонстсон. Даваа надад «Чи энд байж бай. Би бушуухан яваад ирье» гээд гүйчихсэн. Хойноос нь харсан чинь малгайгаа нүдээ харагдахгүй болтол доош дарсан, хүрэм өмссөн өндөр хүнтэй очиж уулзаад тэр хоёр нөгөө хашааны ёроолд очихоор нь би гүйгээд цаад талд нь сэмээрхэн очоод юу ярихыг нь сонссон юм байхгүй юу... Зүгээр л юу ярихыг нь сонсмоор санагдсан юм. Том хүн байж исгэрээд... Исгэрэхийг нь сонсоод Даваа яг л сургуультай амьтан шиг гүйгээд очихоор нь сонирхсон юм. Төмөр ахад л очиж хэлье.

	— Харин ээ. Тэд нар зүгээр л уулзаж хамт юманд явах гэж ярилцсан байвал Төмөр ах биднийг дэмий ажил удлаа гэж зэмлэнэ.

	— Тэгвэл тэр дэлгүүрийг...

	— Яая даа, зүгээр л тоглоом хийж, үгүй бол тэр хүний гэр нь ойрхон байдаг болоод тэнд уулзъя гээ биз.

	— За тэгвэл ингэж тохиръё. Өөрсдөө эхлээд шалгаад үзье. Би тэр дэлгүүр хаана байдгийг одоохон мэдээд авъя.

	— Саранд хэлэх үү?

	— Охид дэмий. Шөнө явахаасаа айна.

	— Нуух гэж үү?

	— Чи өөрөө л мэд. Ээж аав нь тийм орой гэрээсээ гарахыг зөвшөөрөхгүй. Би ч яах вэ, өөрийгөө аргална.

	 

	
ТҮГШҮҮР

	— Сургууль дээр давтлагатай гээд Даваа гэрээсээ гарав. Лхам авгай хүүгийнхээ араас дуудан:

	— Хүү минь, царай чинь барайгаад бие чинь муу байгаа юм биш үү? «Тасаллаа» гээд цаадуул чинь сүйд болоод байвал маам нь акт олоод өгнө хэмээн царайчлав. Даваа эхийнхээ үгийг юман чинээ тоосонгүй. Харин оройн 10 цаг хүртэл хаана цаг өнгөрөөдөг юм билээ гэж бодож байлаа.

	Хаврын урь хэдийнээ орсон болов ч гудамжны таримал модод навч нахиагаа дэлгэх яагаа ч үгүй аж. Гадаа салхигүй тогтуун, агаар тунгалаг, хүмүүс, машины хөл хөдөлгөөн их. Өдрийн наранд хайлсан цасны ус сэмжрэн хөлдөөд хөл доор шажигнан бутарна. Гудамжны гэрэл чийдэн анивчин асав. Нэвсгэр бараан үүлс шөнийн тэнгэрт нүүж цоорхойгоор нь од сүүмэлзэнэ.

	Даваагийн сэтгэл тавгүйцэн далд түгшүүрт автан толгой гудайн алхана.

	Боохойн харц, хэлж байгаа үг ямар нэг муу юм хийх шинжтэй байсныг хүүхдийн зөнгөөрөө мэдсэн болов ч ямар хэрэг явдал болох гээд байгааг урдаас таамаглаж чадсангүй.

	— Сайн эр минь, одоо л эр хүн болохыг чинь өнөө шөнө л харъя. Оройн арван цагт... дэлгүүрийн баруун талын урт хашааны доголд уулзана шүү. Очихгүй бол хохь чинь болно гэж мэдээрэй. Чи тэр дэлгүүрийг мэдэх үү?... Яагаа вэ? Өнгөрсөн хавар чи бид хоёр орж бугуйн цаг үзсэн дэлгүүр... Энэ тухай чи чихтэй амьтанд дуулгасан байв аа. Сайхан мэдээрэй. Надаас урвасан Мягмар гэдэг хүүхдийг чи санаж байна уу? Би чамд юу болсныг ярьсан шүү дээ. Одоо яс нь газарт булаатай, эцэг эх нь бүр мартаа биз. Худлаа гэвэл чи Жанлаваас асууж болно шүү... хэмээн өглөөгүүр Боохойн хэлсэн үг бараан самбар дээр цагаан шохойгоор бичсэн мэт тодхон санагдав.

	Даваа явсаар л байлаа. Цаг яагаа ч үгүй. Ер хаашаа ч хамаагүй яваад баймаар санагдана. Юу ч бодохгүй, юунаас ч айхгүй тийм хол очмоор бодогдоно. Гэвч түүний араас хэн нэг хүн холоос дагаад байх шиг, Боохой хаа нэг далд газраас хөдөлгөөн бүрийг нь, алхаа гишгээ болгоныг нь мөрдөөд байгаа юм шиг... Даваа гудамжны булан тойрохдоо эргэн харав. Хүмүүс гудамжаар айван тайван алхана. Араас нь дагаж мөрдөж байгаа хүн үзэгдсэнгүй. Гэлээ ч сэтгэл нь түгшсэн хэвээр...

	Кино театрын дэргэдүүр өнгөрөхдөө зурагтай зарлалыг нь харав. Хар нөмрөгтэй хоёр хүн морин дээрээс буудалцан давхиж явна. Түүний цаана элст өндөр уулс байна. Уулын дээд талд уйлж байгаа харь эмэгтэйн толгойг томоос том зуржээ. Мексикийн сайн эрчүүлийн тухай тэр киног Даваа аль хэдийнээ хоёр ч удаа үзсэн тул сонин санагдсангүй. Тэгээд ч оройн үзвэрт орно гэдэг хэцүү. Билет шалгагч нар насанд хүрээгүй хүүхэд гээд хавьтуулахгүй. «Паспортаа үзүүл» гэнэ. Боохойтой хамт явж байгаа бол дажгүй. Үйлчлэгч нарыг нэг удаа хялайж хараад л гүйцээ. Үгүй бол сонсохоос аймаар занаж сүрдүүлсэн ганц хоёр үг Боохой хэлмэгц билет таслагч үг дуугарч чадахгүй зам тавьж өгнө. Оройн үзвэрт дандаа ? томчууд орно. Даваа тэдний дунд Боохойг дагаад додигор алхана. Оройн үзвэрт орсон жаал хүүг хараад хүмүүс гайхна. Гэвч хэн ч юу ч гэж дуугарахгүй. Боохойг харахаараа томчууд цэрвэж болгоомжилно. Кино үзэж байгаад Боохой заримдаа унтаад өгнө. Паржигнатал хурхирсан удаа ч бий. Халамцуу үедээ кино үзэхдээ заавал унтана. Толгойгоо унжуулан хурхирна. Нэг удаа танхим дүүрэн хурхираад байхаар нь дэргэд нь суусан залуу түүний мөрнөөс татан сэрээж «Нойр чинь хүрээд байвал гэртээ харьж унт. Трактор шиг битгий паржигнаад бай» гэсэнд Боохой нөгөө аймаар хараалаа хэлээд «Киноны дараа чамд шангийн чинь өгнө» гэжээ. Үнэхээр тэр хэлсэндээ хүрч киноны дараа нөгөө залууг гарч ирэхийг нь отож байгаад төмөр атгасан нударгаараа олны нүдэн дээр цохиж унагаад таахалзан алхсан билээ. Хүмүүс яаж ч чадахгүй Боохойд зам тавин өгч Даваа түүний дэргэд их л бахтай алхаж байсан аж. Боохой хэнд ч дийлдэхгүй хүч чадалтай, юунаас ч айхгүй зоригтой баатар эр мэт Даваад санагдаж байлаа. Гэтэл одоо тэр аймшигтай эрийн гарт орж хаашаа явж байгаагаа, юу хийж байгаагаа мэдэхээ больжээ. Хэлсэн тушаасныг нь үг дуугүй дагахгүй бол яаж ч мэднэ.

	Даваа сэрвээгээрээ бөгтийн халаасандаа гараа лан шургуулан цааш алхав. Нэг гудамж өнгөрөн дараагийн гудамжинд хүрэх тусам хүний хөл татарч улам бөглүү харанхуй болж байлаа. Өнгөрсөн жилийн хавар хаагуур явж тэр дэлгүүрт очсоноо санахыг хичээв. Хотын захад нэгэн урт гудамжны дунд хэрд тэр дэлгүүр байсныг санав. Тэгэхэд автобусаар явж зэрэгцээ олон гудамжны баруун талд буусан ажээ. Гэтэл одоо тэр олон гудамжны зүүн талаар явж байв. Эхний хэдэн гудамжийг хэрэн явж Боохойн заасан дэлгүүрийг хайв. Сүүлдээ бүүр будилж «олохгүй нь» гэж айж байлаа. Тэгтэл «Автобусны буудлыг эрж олъё. Тэндээс харвал хаашаа явж байснаа олж болно» гэсэн бодол толгойд нь орж ирлээ. Зэрэгцээ гудамжнуудын баруун талаар өвгөрсөн засмал замыг даган явсаар эрсэн буудлаа оллоо. Хижээл насны эрэгтэй эмэгтэй хоёр хүн автобус хүлээн зогсож байв. Даваа тэдний дэргэдүүр өнгөрөхдөө хэдэн цаг болж байгааг асуусанд хижээл насны эрэгтэй харанхуйд тонгойн бугуйгаа өргөн удтал харснаа 10 цагт таван минут дутуу байна гэв. Даваа зам даган гүйлээ. Автобусны буудлаас зүүн хойно байгаа гудамжаар орж нөгөө дэлгүүрт орсноо тэр сая санажээ. Амьсгаадан хөлсөө чийхартал гүйсээр зорьсон газраа ирлээ. Хэн ч байсангүй. Даваа гайхан эргэн тойрноо харснаа дэлгүүрийн хаягийг очиж харав. Түүний дугаар Боохойн хэлсэнтэй яг тохирсонд сэтгэл нь тайвшрав. Тэгээд заасан буланд нь очиж зогслоо.

	Өвлийн дүн хүйтнээр Боохойн даалгаврыг биелүүлж бас л ингээд мухлаг харуулдан зогсож байснаа тэр дурсав. Холоос харуулдаж байсан тэр мухлагийн худалдагч Хишигтийн эцэг мөн байсан, түүнийг Жанлав, Боохой хоёр дээрэмдсэнийг хожим мэдмэгцээ Даваа ухаан балартталаа айснаа ч бас нэхэн санаад бүх бие нь зарсхийлээ. Гэтэл Жанлав Боохой хоёр одоо болтол баригдаагүй, өөрөө ч хэрэг төвөгт холбогдоогүй өнгөрсөн тул түдэлгүй тайтгарав. Өчигдөр үдэш эцгийнхээ халааснаас нууж аваад хүрмийнхээ дотуур халаасанд далд хийсэн янжуураас нэгийг сугалан авч асаав. Боохойн өгсөн тамхинаас анх татаж байхад толгой нь эргэн дотор нь муухай болдог байснаа хэдийн больжээ. Янжуурын галыг алгандаа нуун ойр ойрхон хэд соров. Хамар нь шархиран хоолой нь сэрвэгэнэснээ түдэлгүй зүгээр боллоо. Гэвч сэтгэл нь бас түгшиж эхэллээ. Машины гэрэл үе үе мэлсхийн тусна. Жаргал тэр гэрлээс жихүүцэн хашааны буланд шигдэн эргэн тойрныг ажиглана. Тэртээ хол яваа хүний сүүдэр байшин, хашаа дээр асар том болж харагдана. «Явъя! Гэртээ харья. Боохой дараа асуувал хүлээж ядаад яваад өгсөн гэж хэлье» гэсэн бодол толгойд зурсхийн орж ирэв. Дутуу татсан галтай янжуураа газарт чулуудан гишгэж унтраагаад захаа босгов. Эргэн тойрноо дахин нүд гүйлгэн харлаа. Тэгтэл өөрийн нь ирсэн зүгээс хүний хөлийн чимээ сонстов. Даваа тэр зүг бөгтийн харлаа.

	Харанхуйд сүүтгэнэн айсуй яваа тэр хүнийг Боохой биш байгаасай гэж бодсондоо Даваа нүдээ анив. Хүнд нүсэр алхааны чимээ улам ойртсоор. Даваа дахин нүдээ нээн ажиглав. Гэтэл хүний хөлийн чимээ ойртох тусам Боохойн хүн хүнээс этгээд алхаа гишгээ, галбир төрх харанхуйд улам тодров.

	Даваагийн шигдэн зогссон доголд Боохой хүрч ирсэн болов ч зогссонгүй.

	— Нааш ир. Миний араас дагаад яв гэж тэр явуут дуулдах төдий хэлээд цааш алхлаа. Даваа түүний араас хүлцэнгүй дагав.

	 

	АЙМШИГТ ЯВДЛЫН ӨМНӨХ ТАЙТГАРАЛ

	Шөнө дунд болж байлаа. Нүдэнд өртөх бүх юмс харанхуйд умбажээ. Дээвэргүй, өрөөсөн тал нь нурж унасан шавар тагзад Боохой Давааг дагуулан оров. Хагархай тоосгоны хэлтэрхий, овгор шороонд бүдчин явсаар бүтэн үлдсэн хананд тулж очлоо.

	— За ингээд энд түр амсхийе. Чи бид хоёр мөн ч олон удаа тойрлоо. Гандан эргэж байгаа чавганц нар шиг гутлынхаа улыг цоортол явсны хэрэг одоо л гарна гэж Боохой сөөнгөтөн хэлээд өврөө уудлан шилтэй архи гаргаж сэгсэрч үзсэнээ хэдэн удаа том залгин тамшаалав.

	— Май. Үүнээс амс.

	— Үгүй ээ... Би чадахгүй.

	— Чадах чадахгүйг чинь асуугаагүй байна. Уу гэж байна шүү...

	Боохойн гараас шилтэй архийг нь Даваа авлаа.

	— Хоёр сайн балгачих... Илүү хэрэггүй. Чиний насан дээр би балгадаг л байсан юм.

	— Их гашуун... Би ууж чадахгүй.

	— Хэ.. хэ.. хэ.. Эхлээд тэгдэг юм. Дажгүй ээ. Хэд балгасны дараа зориг ордог юм. Чи үз л дээ.

	— Би чадахгүй;

	— Алив, тэгвэл би аманд чинь гудраад өгье.

	— Үгүй ээ, би өөрөө...

	Даваа шилтэй архийг тонгойлгон балгалаа. Гашуун хүйтэн юм хоолой уруу нь урсан орсноо түдэлгүй гал залгисан мэт халуун оргин хахаж цацав. Боохой харанхуйд аяархан инээд алдан:

	— Эр хүн. Дахиад нэг сайн балга гэв. Даваа нүдээ тас анин дахиад балгалаа.

	— За болно. Хэтэрвэл чи бидэнд тус болохоосоо гай болно. Алив нааш нь...

	— Бидэнд гэж хэнийг хэлж байгаа юм.

	— Чиний хуучин танилууд. Одоохон энд хүрээд ирнэ. Ямар хүн болохыг чинь удахгүй бид шалгана. Чи айж байна уу?

	— Үгүй, би айгаагүй.

	— Зүйтэй, сайн эр.

	Боохойг дагаж дэлгүүртэй гудамжийг тойрон явж байхад нь улам лавсаад байсан айдас, түгшүүр хоромхон зуур алга болжээ. Тал нь нурсан, хог шороо хөглөрсөн шавар тагзад Боохойтой хамт байгаа нь түүнд зугаатай, сонин санагдана. Юунаас ч айхгүй, хэнд ч дийлдэхгүй хүч чадалтай болсноо гэнэт мэдрэх шиг болов. Намайг харанхуй шөнө ийм аймаар газар зогсож байгааг Саран харвал яах бол. «Хулчгар амьтан» гэж дахин хэзээ ч хэлэхгүй болно доо.

	— Тамхи байна уу, өгөөч? гэж Даваа дуугарав. Тэр өөрийнхөө дууг таньсангүй. Бүдүүн дуутай, хэлгий хүүхэд дэргэд нь дуугарах шиг санагдав. Боохой инээд алдан амандаа зууж байсан тамхиа их л шунамгай соров. Дүгрэг жижигхэн улаан гал нүдний нь өмнө ойрхон харагдсанд Даваа гараа сарвайлаа. Тэгтэл Боохойн нүүрийг самардаж орхив.

	— Түй, яаж байна аа чи, хамар ам маажаад. Муу новш чинь ямар амархан согтдог юм. Савныхаа хэрийг мэдэхгүй их залгиж орхио юу хэмээн түүний зандрахыг Даваа сонссон болов ч айсангүй, харин инээд нь хүрэв.

	 

	АДАЛ ЯВДАЛТ НОМД ГАРДАГ ШИГ...

	Шавар тагз дотор Боохой, Жанлав, Гонгор гурав үлдээд таг чиг болов. Даваа шонгийн мод налан зогсоно. Толгой нь эргэн, хөл нь гуйваад байснаа бүр больжээ. Гудамжинд чимээ аниргүй нам гүм байлаа. Тэртээ хол, хаа нэг газар нохой хуцах бөглүү чимээ сонстоно. Харанхуйд гав ганцаараа шавар тагзаас буйдхан зогсохдоо тэр эмээсэнгүй. Харин хамт яваа мөртөө Давааг хажиглан «Холхон очоод хүн амьтан харж бай» гээд хөөж гаргасныг нь бодохоос дургүй нь хүрчээ. Удаан хүлээсэнгүй. «Нааш ир» хэмээн Боохой сөөнгөтсөн мэт аяархан дуудлаа. Даваа овгор шороонд бүдэрч унахаас болгоомжлон шавар тагзын хана даган тэдний дэргэд очив. Түүний сэтгэл дахин баяр хөөрөөр бялхаад ирлээ. Тал нь нурсан тагз, харанхуйд сүүтийн зогсох бараа сүртэй гурван эр, ер нүдэнд үзэгдэх бүх юмс адал явдалт зохиолд гардагтай адил санагдана.

	— За хөө, бид тэр хашаанд орно. Чи түрүүчийн байсан доголдоо үлдээд орчин тойрныг сайн ажигладаг юм шүү. Сэжигтэй юм мэдэгдвэл шүгэлдэж дохио өгөөрэй. Нэг их чанга шүгэлдэх хэрэггүй. Эргэн тойронд айл амьтан байгааг мэдэж байгаа биз дээ гэж Жанлав Даваагийн дэргэд ирээд нуруун дээр нь алгадан хэлэв. Түүний амнаас гашланги муухай үнэр ханхалсанд ой гутан буруу харж, 

	— Мэдлээ гэж Даваа сулхан дуугарав.

	— Айж байна уу? гэж Боохой нөгөө улиг болсон асуултаа доогтой хэлэв.

	— Үгүй ээ?

	— За тэгвэл хоёулаа эхлээд хөдөлье...

	Боохой түргэн түргэн алхав. Даваа араас нь дагалаа. Түдэлгүй дэлгүүр байгаа гудамжны аман дээр очлоо. Боохой эргэн харснаа «Бушуу явж байраа эзэл. Би ч ажилдаа орлоо» гээд цааш одлоо.

	Даваа чимээ гаргахгүй гэсэндээ өлмийдөн гүйсээр харанхуйд шингэх мэт алга болов. Боохой ч хашааны ёроол даган усан дотор явж байгаа мэт чимээгүй зугуухан алхсаар булан тойрон дэлгүүрийн арын гудамжинд орж банзан хашааны нь дэргэд очоод завсраар нь шагайснаа чихээ наан чимээ анир чагнан зогслоо. Дэлгүүрийн хашаа дотор хураасан барааны бүтээлгийн үзүүр сэжүүр салхинд дэрвэн пад пад хийх нэгэн хэвийн чимээнээс өөр юу ч үл сонстоно. Боохой ар тийшээ алхам ухарснаа тахимаараа нахисхийн үсрээд хашааны орой дээрх хөндлөнгөөс атган муур адил шалмаг асан хоёр метр шахам өндөр хашаа дээгүүр сурамгай давав. Өндөрлөсөн тавцан дээр төрөл төрлөөр нь хурааж бүтээсэн барааны дундуур тэр сүлжин мярааж гэтэн явсаар хашааны хаалганы дэргэдэх манааны шовгорын ард хүрлээ. Шовгорын орой дээр босгосон өндөр шонд дүүжлээстэй чийдэн салхинд үл мэдэг савчин бүдэг шар гэрэл нь ойр хавиа гэрэлтүүлнэ. Манаачийн шовгорт наалдан зогссон Боохой малгайгаа авч шороо тоос үнэртсэн банзан хананд нь дэлдэн чихээ тулган бас чимээ чагнав. Өвчтэй мал үзэж байгаа малын эмч адил манааны жижиг шовгорыг тэр дэлдэн чихээ хэсүүлэн наалдуулж удаан чагналаа. Тогоотой мах даргин буцалж байгаа ч юм шиг хөгийн чимээ манааны шовгороос үе үе сонстоно. Исгэрэх мэт бөглүү чимээг Боохой их л сэжиглэнгүй дахин дахин сонсоно.

	Манааны шовгор дотор нэн дулаахан. Жижиг төмөр зуух дотор хуурай банзны залтас шатаж дуусаад цогшиж байна. Манаач өвгөн зуухны халуун илчинд нозоорч, үдэш эмгэнийхээ авч ирж өгсөн хийцтэй өтгөн цайны үлдэгдлийг дөнгөж сая халааж уусан тул магнайны нь хөлс бурзайн үрчгэр зовхи нь өөрийн эрхгүй доош буужээ. Хуурай модны том том час улаан цогийн гэрэл зуухны задгай амаар гадагш тусна. Тэр гэрэлд манаач өвгөний хөлс дааварласан нүүр, очноос нь сөрвийсөн шингэн буурал үс улаан зосоор будсан мэт үзэгдэнэ. Хир даг болсон даавуу сурын тасархай залган оосор хийсэн хуучин карабин буу хана түшүүлэн тавьжээ. Манаач өвгөн батга шавсан навтгар хамраараа дулаан агаар хүрчигнүүлэн сорж хэсэгхэн зуур таг чиг болсноо хонхойсон үрчлээт хоёр хацар нь цүлхийн исгэрэх мэт чимээ шамшгар уруул завсраараа зугуухан гаргаж байлаа.

	Шовгорын цантан цайсан бяцхан гэгээвчээр Боохой дотогш шагайх гэж цоройж үзэгдсэнгүй. Манаач өвгөн ямаршуу байдалтай байгааг сэтгэлдээ төсөөлөн марсайтал инээж, хашааны хаалга тийш сэмхэн алхав. Ачаатай машин чөлөөтэй багтан ордог том модон хаалганы хөндлөвч, түгжээний цүү цуургыг тэр чимээ анир гаргалгүй сурамгай мултлан нүсэр далбааг нь татан завсар гаргалаа. Жанлав, Гонгор хоёр цувран орж ирлээ. Тэд хоорондоо юу ч ярилцсангүй. Боохой Гонгорыг дагуулан дэлгүүрийн байшин тийш явж, Жанлав манааны шовгорын дэргэд үлдэв. Шонд өлгөөтэй чийдэн өөд Жанлав харснаа ханцуйнаасаа богиновтор ташуурын дайтай цул төмөр сугалан манаачийн шовгорын үүдэнд сүүдэр бараадан зогслоо.

	Харанхуйд дэлгүүрийн хаалганы цоож, цүү цуургыг эвдэж байгаа бөглүү чимээ гарах авч барааны бүтээлэг дэрвэх чимээнд дарагдана.

	Гудамжны доголд ганцаар үлдсэн Даваа ийш тийш сэртэлзэн харж чимээ чагнан байв. Хэн нэг хүн түүнийг хаа нэг газраас ажиглаад байгаа юм шиг санагдан зүрх нь түгшинэ. Хашааны доголын цаанаас хүний хөлийн чимээ сонстов. Чих тавин чагналаа. Ганц нэг хүнийх ч биш бүүр тоолшгүй олон хүн аяар аяар алхан айсуй чимээ сонстох шиг болжээ. Даваа зугтаахыг завдан ухасхийснээ зогтусав. Жанлавын хэлсэн үг түүний санаанд гэнэт оржээ. Тэгээд халаасандаа лав шургуулсан гараа сугалан хоёр хуруугаа гозойлгож амандаа ойртууллаа. Дахин ямар нэг чимээ сонствол байдаг чадлаараа шүгэлдэн дохио өгөөд зугтаахаар тэр шийдэв. Уруулдаа хүргэсэн хоёр хуруу нь бөмбөрийн дохиур адил өөрийн мэдэлгүй гозгонон чичрэн. Нөгөө далд түгшүүр, айдас түүнийг бүүр эзэмджээ. Чимээ гарсан зүг тийш удтал ширтэн чих тавин чагнав. Салхи сэрчигнэхээс өөр сэжигтэй авиа анир үл сонстоно. «Айснаас болоод буруу сонсжээ» хэмээн тэр өөрийгөө тайтгаруулахыг хичээлээ. «Юу ч болоогүй байхад шүгэлдэж дохио өгвөл Жанлав, Боохой хоёр хожим намайг яаж ч мэднэ. Шалгаж байж болъё. Ийм харанхуй шөнө биднийг энд байгааг хэн мэдэх юм. Боохой бид хоёр зөндөө л эргэж тойрсон. Араас дагаж мөрдөөд байгаа юм мэдэгдээгүй» гэж Даваа бодов. Хүний хөлийн чимээ гарах шиг болсон зүг тийш тэр нүдээ анивчин удтал ажигласнаа чинэрч хөндүүрлэн өвдөөд байгаа хөлөө ойр ойрхон зөөж тавин хашааны ёроолоор гэтэв.

	 

	АЮУЛЫН ӨӨДӨӨС ГУРВУУЛАА

	Шарав үзсэн харсан бүхнээ Жаргал Саран хоёрт шулганан ярив. Түүний яриаг сонсоод Саран:

	— Одоо яана аа гэж дуу алдан уйлагнав. Тийм аймшигтай явдал болно гэж хэн ч санасангүй. Жаргал, Шарав хоёр Сарангаас дутуугүй айж тэвдсэн болов ч биеэ барин дуугүй байлаа. Хашааны оройд тултал гудамжинд ил хураасан гуалингийн ёроолд тэр гурав даарч бээрсэн мэт бие биедээ наалдан зогсоно. Гудамжинд эл хуль, харанхуй. Хүйтэн салхи үе үе сэрчигнэн үлээнэ.

	— Одоо яах вэ? гэж Шарав Жаргалын чихэнд уруулаа ойртуулан шивгэнэв. Түүний бүлээн амьсгал хацрыг нь ирвэгэнүүлсэнд харанхуй тийш нүдээ бүлтийлгэн гөлрөн зогсож байсан Жаргал сая сэхээ аван хөдөлж, уртаар амьсгаа татан санаа алдаад, 

	— Та хоёр яв. Төмөр ахад хэл хүргэ. Би энд байж байя гэж шийдэмгий хэлэв.

	— Амжихгүй ээ, эндээс зөндөө хол... Гүйгээд очих хооронд тэд явчихна. Бас чи ганцаараа яаж үлдэх юм гэж Шарав шуухитнан хэлээд бээлийтэй гараараа хамраа нухлав. Сандарч тэвдэх, ямар нэг юманд дургүйцэхлээрээ тэр хамраа нухалдаг зантай аж.

	— Би явахгүй гэж Саран бас сулхан дуугарав.

	— Одоо тэгээд яах юм. Ингээд л зүгээр зогсоод байх юм уу? гэж Жаргал цухалдан хэлээд санаа алдлаа.

	— Би үлдье. Саран та хоёр яв гэж Шарав амандаа ямар нэг том юм үнхсэн мэт бүдэг дуугарав.

	— Энд зөндөө олон айл байна. Хаалгыг нь балбаад дуудъя. Бидэнд тусална гэж Саран санал гаргав.

	— Өө дэмий. Чимээ гарахаар тэд зугтаагаад явчихна.

	— Тэгээд яах юм.

	— Сэргийлэх л дуудъя.

	— Яаж?

	— Утастай айл олоод 

	— Хаанаас эрж олох юм...

	Шарав Саран хоёр тийнхүү шивгэнэлдэн маргаж байхыг сонсож зогссон Жаргалын санаанд нэгэн бодол орж ирэв.

	— Хүүе, урд гудамжинд улаан булан байсан. Тэнд утас байгаа байх. Та хоёр тийшээ оч. Манаачид нь хэл. Тэгээд сэргийлэх дууд. Би та хоёрыг иртэл тэднийг ажиглаж байя гэж нэг амьсгаагаар яаран хэлэв.

	— За яах вэ, тэгье л дээ гэж Шарав дурамжхан хэлээд Сарангийн ханцуйнаас дугтран «Явъя» гэв...

	Харанхуй гудамжинд ганцаараа үлдсэндээ Жаргал эвгүйцэн орчин тойрноо бүлтгэнэн харснаа банзан хашааны доголд очихоор яаран явлаа.

	Дахиад л хүний хөлийн чимээ сонстох шиг болсонд Даваа хашааны булангийн цаанаас шагайн харлаа. Тэгтэл энэ удаа Жаргалтай халз тулгарав. Хэн аль нь үг дуугарч чадсангүй. Тэр хоёр хамрынхаа үзүүрийг тулгах шахан ойртоод өөд өөдөөсөө гайхан харж хөдлөхгүй зогссоор байлаа. Хашхирахыг завдах мэт том ангайсан Даваагийн амнаас эвгүй эхүүн үнэр ханхлахыг Жаргал мэдрэв.

	Нэг удаа эцэгтэй нь хамт гэрт нь ирсэн үл таних хүнтэй Даваа өнөө үдэш энд уулзсанаас эхлээд өнгөрсөн хэдэн цагийн турш хаагуур юу хийж явсныг Жаргал нэгд нэгэнгүй мэдэж байсан ч хашааны доголд ингээд зогсож байх юм гэж огт санаагүй ажээ. Тэгээд ч тэднээс «Даваа салаад явчихлаа» гэж Шарав дөнгөж сая хэлсэн тул түүнийг гэртээ харихаар явсан гэж боджээ. Гэтэл одоо өөдөөс нь нүдээ бүлтийлгэн ширтэн зогсож байгаад Жаргал гайхахын ихээр гайхав. Даваа ч бас түүнийг энэ харанхуй гудамжинд ганцаараа явж байх юм гэж огт бодоогүй аж. Тэгээд хар даран зүүдлээд сэрсэн мэт Жаргалын нүүр өөд гөлрөн байлаа.

	Нэг ангийн хоёр хөвүүн агшин зуур халз ширтэлцэн юу ч бодолгүй, юу ч ярилгүй зогссон авч хэн алинд нь учиргүй урт хугацаа өнгөрсөн мэт санагджээ. Тэгтэл «Оо... оо... оо...» гэсэн тасалдсан хачин авиа Даваагийн цээжний гүнээс гарч, нүдээ цэхэлзүүлэн ар тийшээ ухрав.

	Жаргал яах учраа олохгүй тээнэгэлзэн зогссоор байлаа. Ялаа, шумуул үргээж байгаа мэт хоёр гараа савчаад муухай дуугаран гэдрэгээ болж байгаа тэр хүүхэд Даваатай адилгүй, ухаан солиотой, эсвэл үл таних хэлгүй хүүхэд мэт түүнд санагджээ. Тэр «үл таних хүүхэд» дэлгүүр дээрэмдэхээр орсон үл таних хоёр хүний (дэлгүүрийн хашааны хаалгаар хоёр хүн орлоо гэж Шарав ярьсан аж) хань хамсаатан мөн гэсэн бодол Жаргалын ухаан санаанд аянаа орж ирмэгц ухасхийн бариад авав. Айж сандарснаас болоод Даваа тэр даруй эсэргүүцэх сөгөө байсангүй.

	Тэр үнэхээр Жаргалаас айжээ. Яагаад айснаа ч өөрөө үл мэднэ. Жаргал түүний суга доогуур гараа оруулан цээжээр нь тэврээд хашааны буланд шахав. Даваа багалзуураа шахуулсан мэт амьсгаа нь давчдан «Оо... оо... оо...» хэмээн утга учиргүй сулхан дуугарсаар байлаа. Түүний амнаас нөгөө эвгүй эхүүн үнэр улам хурц үнэртэхийг Жаргал дахин мэдэрч айх гайхах зэрэгцэн цээжийг нь хав тэвэрсэн гараа сулруулав. Ой гутам тэр эвгүй үнэр архиных болохыг Жаргал сая л мэдэв. «Энэ чинь манай ангийн Даваа биш, ерөөсөө хүүхэд ч биш, архи уусан намхан биетэй том хүн байна шүү дээ. Даваа яав ч архи уухгүй, энэ хүн Даваатай царай төрх адилхан том хүн байх» гэж Жаргал эргэлзэн хаа нэг газраас туссан бүдэг гэгээнд цээжээр нь тэвэрсэн хүнийхээ нүүрийг олж харах гэж толгойгоо гэдийн харав. Тэгтэл Даваа сул сарвалзаж байсан хоёр гараараа Жаргалын мөрнөөс базан түлхэж «Чи надаар яах гээд байгаа юм. Тавиач!» гэж өширхөн хорссондоо уйлагнан хэлэв. Дуугаар нь Даваа мөн болохыг Жаргал таньсан болов ч итгэж ядан барьцаа сулруулсан гараа чангалан цээжээр түрэн хашааны доголын мухар тийш шахлаа. Даваагийн уур омог гэнэт дүрсхийн Жаргалын хүзүүгээр тас тэврээд хэдэнтээ займчин түлхэв. Газраас ёрдойсон чулуу, эсвэл овгор хөлдүү шорооны аль нь мэдэгдэхгүй хатуу юманд Жаргалын өсгий тээглэн гэдрэгээ саван унахдаа Даваагийн цээжээр тэвэрсэн гараа тавьсангүй. Тэр хоёр давхраараа унаад газар дээр хөрвөөн дээр доороо орон ноцолдлоо. Хүрмийнх нь заамнаас зуурсан Жаргалын гарын бугуйг Даваа хазав. Тэсэхийн «аргагүй өвдсөнөөс тэр дуу алдан гараа татаж авав. Дээрээсээ дарж хэвтсэн түүнийг Даваа холбирон унагаад нударгаа зангидан нүүр өөд нь хэд хэд буулгав. Жаргал нэг гараараа нүүрээ халхлан нөгөө гараараа хүрмийнхээ нь хормойноос зууран босохыг оролдсон болов ч чадсангүй. Даваа түүний цээжин дээр өвдөглөн жийж хүрмийнхээ хормойг шувт татан босоод зугтаав. Тэр гүйх зуураа хоёр хуруугаа амандаа хийн тасхийтэл шүгэлдлээ. Харанхуй гудамжинд цуурай хадтал шүгэлдэх чимээг сонсоод Жаргал сая бүх учрыг ойлгов. Даваагийн араас хөөх хэрэггүй болжээ. Дэлгүүр дээрэмдэж байгаа хамсаатандаа Даваа дохио өгөөд харанхуйд уусах мэт алга болохыг Жаргал хараад чийдэнгийн ёлтгор гэрэл туссан хашааны хаалга тийш гүйлээ. Дэлгүүр дээрэмдэхээр орсон хулгайч нарыг сэргийлэгчдийг иртэл хоргоож саатуулах сан гэдгээс өөр зүйл тэр бодсонгүй. Дутуу хааж сул орхисон зузаан банзан хаалганы самбарыг Жаргал түлхэн дотогшоо ороод

	— Хулгайч! Хулгайч! Бариарай! гэж тэнхээ мэдэн хашхирлаа. Түүний дуу ер бусын тод чанга цуурайтав. Манааны шовгорын үүд сахин анаж зогссон Жанлавт тэр чимээ аянга ниргэхтэй адил санагдав гартаа атгаж байсан хүнд төмрөө газарт чулуудан хураалттай барааны зүг алцганан гүйв.

	— Хулгайч! Хулгайч! Бариарай! гэж дахин хашхирах чимээгээр цочин сэрсэн манаач өвгөн юу болж байгааг ухаарч амжилгүй хана түшүүлэн тавьсан «карабин» буугаа шүүрэн авч шовгорынхоо хаалгыг онгойлгонгуутаа дээш нь хий буудав. Хүүхдийн хашхирах чимээ, буун дуу хоёр дээрэмчдийг ухаан баларттал айлгажээ. Чимээ анир гаргахгүйг хичээн дэлгүүрийн хаалганы цоож түгжээг эвдэн дотогшоо орохыг завдаж байсан Боохой Гончиг хоёр бас ухаан сөгөөгүй хашааны хаалга тийш гүйтэл буу барьсан манаач шовгорынхоо үүдэнд зогсож байгаа харагдав. Гонгороос нас залуу, чац урттай Боохой хамгийн түрүүнд манаачийн нүдэнд өртжээ. Бууныхаа хүхээнд хийсэн цор ганц сумаараа хий буудсан манаач өвгөн сандарч тэвдсэн боловч, 

	— Зогс! Буудлаа! гэж чичирхийлсэн сөөнгө хоолойгоор хашхиран хоосон буугаа Боохой тийш чиглүүлэв. Боохой эргээд зугтаах гэснээ чадсангүй, тохмын чинээ мөсөн дээр халтиран газар саван сарвалзан уналаа. Түүнийг харсан Гонгор амиа хоохойлон хураалттай бараануудын дундуур сүлжин гүйж явлаа.

	— Зогс! Буудлаа! Зогс!... гэж манаачийн тасралтгүй хашхирах дуу түүний чихэнд сонстсоор байв. Мөсөн дээр халтиран унаад босож байгаа Боохой тийш манаач өвгөн салганасан гартаа чанга атгасан буугаа чиглүүлэн тийнхүү хашхирч байжээ. Уусан архиа гартал айсан Боохой урт чацтай хоёр гараа ёрдойтол дээш өргөн гэдэс нь өвдсөн мэт мэхийн зогсоно... Жаргалын өмнө үүдэн хоймрын зайтай газар Жанлав хормойгоо шуун гартаа хумьж атгаад хөлөө дээр дээр өргөн туулай адил дэгдэн хүндээр амьсгаадан гүйж байв. Хэрэв жирийн цагт Жанлав тийнхүү гүйж байгааг Жаргал харсан бол элгээ хөштөл инээх байсан биз. Одоо түүний өмнө яахаас ч үл буцах аймшигтай гэмт хэрэгтэн хар амиа хоохойлох гэсэндээ зэрлэг араатан адил амь зулбан гүйж байгааг тэр ухаарсангүй. Найз нөхөд нь, сэргийлэгч нар ирэхээс өмнө тэр дээрэмчнийг алдахгүй юм сан гэхээс өөрийг тэр бодсонгүй. Түүний бяцхан зүрх нь цээжиндээ багтаж ядан оволзтол цохилж, хашааны ёроолоор тэнтгэнэн харайлгаж байгаа тарган эрээс хараа үл салган байдаг чадлаараа гүйж байлаа. Тэгтэл Жанлав ухасхийн хашаа өөд цоройн асаж моринд мордож байгаа юм шиг орон дээр нь гараад өрөөсөн хөлөө давуулав. Жаргал түүнийг гүйцэж очоод наашаа унжиж байгаа хөлөөс нь хоёр гараараа зууран татлаа. Бүдүүн эр араатан мэт уухичин архирч хараал зүхэл урсган «Зулбасгаа, наад хөл тавь» гэж зандран тийчгэнэв. Тэгтэл Жаргалын гарт урт түрийтэй гутал нь сугаран үлдээд нүцгэн хөл хашааны цаад уруу гялсхийн далд оров. Жаал хүү өрөөсөн гутлыг нь газарт чулуудан нэлмийн унжсан дээлийн хормойноос нь шүүрэн барьж аваад хоёр хөлөөрөө хашаа өөд жийн тэнхээ мэдэн татлаа. Хүч тэнцвэргүй тэр тэмцэлдээнд Жаргал чадал мөхөстөн ганцаардаж байгаагаа ч анзаарах сөгөө байсангүй. Дэлгүүрийн хашааны хаалгаар хашхиран орж ирснээсээ хойш айж эмээхийг бүрмөсөн умартаж, ухаан санаа, хүүхэд бяцхан биеийн нь бүх тамир тэнхээ чинээндээ тултал хөвчрөн хулгайч дээрэмчдээс аль нэгийг нь саатуулж хоргоох хүсэлд бүрэн захирагдсан аж.

	Хашаа дээр гэдсээрээ тэгнэсэн Жанлав дээлийнхээ хормойг хэдэнтээ угзчин Жаргалыг элдэв долоогоор харааж байснаа гэнэт ид шид үзүүлж байгаа мэт урт хутга гялалзуулан хормойгоо тас огтлон хүнд биедээ дийлдэн хашааны цаад тал уруу шуудайтай гурил адил пидхийсэн их чимээ гарган унаж, ёолон гинших сонстов.

	Хурган дотортой дээлийн хормойны тасархай гартаа барьж үлдсэн Жаргал юу болсныг ухаарч ядан гайхаж байснаа, 

	— Хулгайч! Бариарай! Туслаарай! гэж уйлагнасан царгиа хоолойгоор байдаг чадлаараа дахин хашхирав.

	Шархтсан араатан адил улангассан, өрөөсөн хөл нүцгэн Жанлав хэчнээн мэрийж чармайвч газар хороон зайлж бултахаас нэгэнт өнгөрснийг гэнэн жаал хүү яаж мэдэх билээ.

	 

	ШӨНИЙН ГЭРЭЛ

	Уйлж цухалдсанаас болоод Лхам авгайн бүлцгэрдүү нүд, мариалаг дүгрэг нүүр цэлхэрч хөөнгөтөн, байж ядан амьсгаадан холхино.

	— Тэр дэггүй хэдэн хүүхэд л миний хүүг уруу татсанаас зайлахгүй. Ингэнэ гэж мэдсэн бол хэрэггүй л тэр сургуульд шилжүүлдэг байж... Цадиг алдсан хүүхдүүд... нэг нь бүүр эмэгтэй хүүхэд гэнэ шүү. Ямар айлын яаж хүмүүжүүлсэн хүүхэд тийм болдог байна. Нэг ангид сурдаг тэр хэдэн хүүхэд л миний хүүг дагуулаад явсан...

	Амьд мэнд л байдаг байгаа даа... миний хүү гээд Лхам уйлагнав.

	Сандал дээр бодолд дарагдан тонгойн суугаа Дэмид өвгөн тэсэж тэвчсэнгүй толгой сэгсрэн, 

	— Лхам минь, бусдын хүүхдэд буруу өгөөд яана... Давааг тэдэнтэй явж байгаа гэж хэн чамд хэлэв. Чи эрхлүүлэхээс өөрийг мэдэх биш... Ааш зан нь нэг л биш болоод байгааг та хоёрт би бишгүйдээ л нэг хэлсэн. Миний үгийг та нар ямар хэрэгсэх биш гэв.

	— Хүүг минь та яачихлаа гэх гээд байгаа юм. Алга болсон хүүхдүүдийг эцэг эх нь, багш нар нь эрж байна гэж сая Даш (Лхамын нөхөр) утасдлаа шүү дээ. Тэднүүд л миний хүүг уруу татсан... Мэдэж цөхөх юм алга... Алив ээ, цаанаасаа дулаан хувцас аваад аль. Би явж хүүгээ эрнэ...

	— Энэ харанхуй шөнөөр чи тэр хүүхдийг хаана байгаа гэж эрж явах нь вэ? Та нар л тоодоггүй болохоос цаад хүүхэд чинь бишгүйдээ л оройтож ирдэг. Олон хавар нэгэндээ гэдэг... Одоо бүүр байгаад орон гэртээ ч ирэхгүй болох нь... цаад Даш чинь машин унаатай яваа болохоор нэг сураг гаргаад ирэх байлгүй дээ. 

	— Та ингэж л хэлэх хүн дээ. Миний муу хүүг та нэг нүдээр үзэх биш. Эртээд яалаа... Хүүг минь улаан эрээн болтол... Даш та хоёр шиг махан мануухайнууд сураг дуулж ирэх ч дээ...

	Дэмид дуугаа хураав. Бэрдээ хэлмээр, яримаар юм байвч хэдэр ядар аашнаас нь болоод халгаж цэрвээд өдий хүрчээ. Энэ удаа бас л «Амаа татсан нь дээр. Олон үг хэлбэл улам гаарч хүүгийн нь орон тарахад хүрч мэднэ. Насан зүг болсон би олон таван үггүй байж байгаад учраа олъё» гэж бодов.

	Гадаа гудамжинд машины чимээ гарав. Лхам ухасхийн цонхны дэргэд очлоо. Шилэнд духаа наан гадагшаа харав. Дэмид санаа алдан толгой сэжлэн босож гал тогооны өрөөнд орохоор явлаа. Лхам гэрэл чийдэн туссан засмал зам тийш ажиглан зогсоно. Тасалгааны дунд ширээн дээр тавьсан улаан бүрхүүлтэй ганц чийдэн асаатай тул цонхны шилэнд гэрэл ойхгүй, гадагшаа харахад саад үл болно. Ямар машин хаагуур давхиад өнгөрснийг Лхам харж амжаагүй боловч цонхны дэргэд зогссоор байлаа. Хүн амьтан, машин тэрэг огт үзэгдэхгүй эзгүй гудамжаар дахиад л нэг «69» машин баруунаас зүүн тийш давхин өнгөрөв.

	Лхам том шар цэцгэн хээтэй торгон халатныхаа нэлмэгэр ханцуйнаас нулимсандаа норсон алчуур гарган цэлхэрч хавагнасан нүдээ арчин санаа алдаад

	— Миний муу сөөвгөр хүү амьд мэнд л байгаасай. Бусад нь ч яах вэ? гэж гэгэлзүүлэн хэлээд ширээний дэргэд очиж суув. Улаан бүрхүүлийг нэвт гэрэлтсэн ширээний чийдэнгийн гэрэлд тасалгаа доторх бүх юмс бараавтар улаан өнгөтэй харагдана. Тэр гэрэлд Лхамын мариалаг дүгрэг нүүр царай гүйцэд болсон улаан лооль шиг үзэгдэнэ. Тийм царай зүстэй байгаагаа өөрөө харсан бол ширээн дээрх чийдэнг аваад чулуудах байсан биз. Дахиад л машины чимээ сонстлоо. Лхам цонх тийш ухасхийв. Нүцгэн хөлийн нь өндгөн өсгийг гэрийн зөөлөн шаахайны хатуулгатай ул алхааны толонгоор алгадах пад пад хийх чимээ сонстоно. Оо энгэсэг түрхсэн духны нь ормоор шил нь энд тэндгүй халтартан бүүдийсэн цонхоор Лхам гадагшаа тонгойн харав. Байшингийн нь харалдаа засмал зам дээр зогссон хөнгөн тэрэгнээс Даш ганцаараа гарч ирэхийг хараад тэр арай л муурч унасангүй. Цонхноос зууран эвшээлгэж байгаа мэт жигтэй авиа гаргав. Бэрийгээ муухай дуугарах чимээгээр Дэмид гал тогооны өрөөнөөс аягатай цайгаа барьсан чигээр гарч ирлээ.

	Орцын хаалга онгойж хаагдах, шатны гишгүүр дээр хатуу ултай гутлаар товшин алхах бөглүү чимээг Лхам, Дэмид хоёр амьсгаа даран сонсож байлаа.

	Даш уруу царайтай орж ирээд гадуур хувцсаа яаралгүй тайлан өлгүүрт өлгөв. Нөхрийгөө үг дуугарахыг хүлээж байсан Лхам тэсэлгүй 

	— Дуу гараач! Юу болоо вэ? гэж дэргэдээ зогсож байгаа хадам эцгийнхээ сэтгэлийг сэрдхийлгэсэн эвгүй дуугаар асуулаа.

	Даш эхнэрийнхээ өөдөөс харахаас зүрхшээн далдирч, 

	— Сэргийлэхэд баригдаад тэнд хүргүүлжээ гэж аяархан хэлэв. 

	— Яагаад... Юу хийлээ? гэж барьж байгаа юм гэж 

	Лхам хор шар нь хөдлөн нөхрийнхөө нүүр өөд ширүүн харав.

	— Хэрэгт холбогдсон юм байхаа гэж Даш хэн нэгэн хөндлөнгийн хүн сонсох вий гэсэн шиг дуулдах төдий хэллээ.

	— Юу, ямар хэрэг? Чи ер нь өөрийн ухаантай байна уу, үгүй юу?

	— Хулгайн хэрэг гэнэ ээ... Гурвыг нь барьж нэгийг нь алдсан юм байх...

	— Чи юу гэж солиороод байна. Хүний хүүхэд юугаа ? ч хийж, яаж ч байсан чамд ямар хамаатай. Миний хүү юугаар дутлаа гэж хулгай хийдэг юм. Хамт явсан... тэр... нэг ангийн хүүхдүүд л хулгай дээрэм хийгээ биз. Аягүй бол хүүг минь гүтгэж гүжирдэж байгаагаас зайлахгүй. Махан мануухай оргиод... чи сэргийлэхэд учрыг нь хэлж чадсангүй юу. Ээ чааваас! хэмээн Лхам орь дуу тавин чарлаж нөхрөө заамдан сэгсчлээ. Даш тэссэнгүй, царай нь барсхийн эхнэрийнхээ гарыг заамнаасаа шувт татан хойш түлхээд зангиагаа засан

	— Чи битгий хашхичаад бай. Ингэхэд биднээс л болоод хүү маань хэрэг төвөгт орооцолдлоо. Одоо яая гэх вэ? Ниргэсэн хойно нь хашхираад нэмэргүй гэв.

	— Аан тийм бий. Надаас л болоо биз? Би төрсөн үрдээ хулгай дээрэм хий гэж зааж сургасан хүн болж таарч байх шив дээ гэж Лхам хүйтнээр инээмсэглэн тэс өөр дуутаар үг бүрээ сунжруулан хэллээ.

	Тэдний яриаг сэтгэл түгшин сонсож байсан Дэмид хэрэг бишдэж байгааг таамаглан хөндлөнгөөс нь үг дуугарч дарин дээр нь давс хийхээс болгоомжлохдоо алгаараа амаа тагласхийн аяархан ханиалгав. Хэн хүнийг номхотгон давж сурсан эхнэрийнхээ өөдөөс Даш цөхөрсөн харцаар хяламхийн уртаар амьсгаа аван санаа алдсанаа, 

	— Чамайг ганцаараа буруутан гэж би хэлээгүй, Бид бүгдээрээ буруутай... Хүүхдээ хүмүүжүүлж чадаагүй эцэг нь ч, эх нь ч буруутай... Би чамд бишгүйдээ л хэлж байсан шүү дээ гэж аргадангуй ярьснаа өөрийнхөө ядарч цөхөрсөн дорой дууг сонсоод дургүй нь хүрэн ярвайлаа.

	Эр нөхрөө номхчилж дадсан Лхамд Дашийн царайчлан аргадсан үг сэтгэлийн нь бахыг хангаагүй тул уур хилэн нь улам оволзон бадарч сонссон хүн халширмаар гашуун нясуун үгээр чөлөө зайгүй аянга буулгаж гарав.

	 

	ЭРГЭЖ ИРСЭН НЬ

	Хүйтэн салхи тасралтгүй исгэчнэ. Бага үдийн алдад эхэлсэн хаврын хавсарга үд дундын хэрд улам гаарав. Улбар тоос хотын дээгүүр нар халхлан суунаглана. Тоос манарсан гудамжаар Гонгор ширүүн дориун алхаж явлаа. Түүний сэтгэл энэ өдрийн агаар тэнгэр адил хямарчээ. Хавчиг эвэр хүрээтэй бараан өнгийн нүдний шил зүүж, саравчтай хуучин малгай хөмсгөө хүртэл дарж өмсөөд өнгө гундмал урт ноосон ороолтоор ам хамраа таглан боож, сэмэрхий үзүүрийг нь мөрөн дээгүүрээ сул хаясан нь салхинд дэрвэнэ. Өрөөл бусдад танигдахгүй гэсэндээ зүсээ хувиргах гэж ядсан нь тэр ажээ. Уржигдар шөнийн явдал түүний ой ухаанд эргэлдэнэ. Бүхнийг орвонгоор нь урвуулж хөрвүүлсэн аймшигт хар салхи болоод өнгөрсөн мэт түүнд санагдана. Тэр хар салхи Гонгорыг буцаж гарахын аргагүй харанхуй ангалын ёроолд чулуудчихжээ. Одоо яаж ч орилж гууглаад, дэвхэрч цовхроод, малтаж маажаад түүнээс гарах аргагүй болсноо тэр ухаарах тусам байж ядан цухалдана.

	Арван хэдэн жилийн өмнө бүлэглэн танхайрсан хэргээр нэг жил зургаан сар хоригдох ялын тогтоол сонсож байхдаа ч тэгж бухимдан цухалдаж байсангүй. Дөнгөж сая техникум төгсөөд ирсэн томоогүй залуу гэж өрөвдсөндөө хамт олон нь түүнийг даалтаар авч ялыг нь тэнсэн болгосныг тэр бээр юман чинээнд тоолгүй, ёстой юм ёсоороо болж байгаа мэт хэнэггүй байсан ажээ. Анх удаа тийнхүү шүүхийн тогтоол сонсоод хэрэг төвөгт холбогдсоноо архидаж хөлчүүрсний уршиг гэж гэмшин бодохоосоо өмнө ганц удаа нударга зөрүүлсний төлөө шийтгээд байхаараа яадаг юм гэж өөрийгөө өмөөрч байжээ. Айлын ганц хүү гэж эрх танхи бойжихдоо балчир багадаа эцгээсээ хагацсан авч эхийн хайр халамжид өнчрөлийн зовлон үзээгүй ажээ. Төрүүлсэн эхээ өөд болсноос хойш нэгэн үе Гонгор дураараа дургиж, дунд чөмгөөрөө наргиж явсны эцэст сайн ханьтай учран өөрийн гэсэн гал голомт үүсгээд айлын дайтай айл болжээ. Гэвч архи дарсанд үе үе жолоо алдан амраг ханиа сэтгэлийн тамд унаган гашуун нулимсыг нь барж бишгүйдээ зовоожээ. Эмнэлгийн ор дээр ханилсан түүнийгээ амьсгаа хурааж байхад хүртэл нөгөө л «хар усандаа» хөлчүүрэн, хог новш хөглөрсөн бохир шалан дээр нохой гахай лугаа адил хөрвөөж байснаа эрүүл болсон хойноо гэмшин бодсон авч дахиад л хөлчүүрэн мансуурах үес ид залуугаараа халин одсон эхнэрээ өрөвдөхөөсөө өмнө өөрийгөө хөсөр хаягдсан заяа муутай амьтан гэж хөөрхийлөн халаглаж уй гашуугаа тайлж байгаа нь энэ хэмээн нөгөө л «хар усандаа» толгой мэдүүлэх нь дэндэн дэндсээр нэг мэдэхээ зальхай башир явдалтны атгад орж, аж төрлөөрөө орвонгоор нь эргүүлэх гэмт хэргийн зам мөрөөр орсноо эдүгээ болтол тэр гүйцэд ухаарсангүй...

	«Дэлгүүрийн хашааны хаалгаар хашхиран орж ирсэн тэр хүүхэд хэн байв. Жаргал маань мөн гэж үү? Төрсөн эцгээ барьж өгөх гэсэн ухаан түүний хаанаас гардаг байна. Дуу нь мөн шиг л санагдсан. Би буруу сонссон байлгүй. Хэрэв мөн бол турсагыг нь хуулна даа... Жанлав Боохой хоёр сураггүй болсныг бодоход сэргийлэхэд баригдсанаас зайлахгүй. Мөрдөж байцаах үед надтай хамт явснаа хэлэх болов уу? Яаж ч мэдэх амьтад. Хэлэхгүй өнгөрлөө гэхэд тэр орилж чарлаад байсан «чөтгөр», манаач хоёр биднийг хэдүүлээ явж байсныг гэрчилнэ. Тэгээд намайг одоо эрж мөрдөж байж ч магадгүй. Бүх юм өнгөрчээ. Жанлавын хадгалж байсан «олзны» хэдэн төгрөгийг гэрээсээ аваад хаашаа ч хамаагүй зайлахаас өөр арга алга. Ажлын газрынхан өнөө маргаашдаа намайг эрж сурахгүй биз. Нөгөө л хэд хоногоор гулардаг нь эхэллээ гэж бодоод тоохгүй. Ажил алба ч яамай... Гэртээ шууд яваад орчихвол сэргийлэхийнхэн отоод сууж байж магадгүй. Манай хашаанд орж гарч байгаа хүн амьтан үзэгдэхгүй л байна. Юу ч гэсэн хашир үзсэн нь дээр.

	Дахиад нэг яваад үзье. Ажиг сэжиг мэдэгдвэл орсны хэрэггүй. Өөрөө гүйж очоод л хавханд орлоо гэсэн үг...» хэмээн шороон шуурганд нүдүүлэн алхаж яваа Гонгор санаандаа орсныг бодно. Манарсан шороонд дунд хүний бараа үзэгдмэгц л түүний сэтгэл түгшин холуур өнгөрөхийг бодно. Ганц хоёр шил юм хааяа хувааж уудаг танилындаа арай ядан бүтэн хагас өдөр бүгж, нойр хоол муутай яваа тэр бээр, өөрийн гэр оронд тухлахын хүслэн болж байвч айн болгоомжилно. Мөнгөтэй л болбол учир бий гэсэн муйхар бодол түүний санаанд байн байн орж ирнэ. Өглөөнөөс хойш дөрвөн удаа хашааныхаа хаалганы дэргэдүүр яаралгүй алхаж тандан туршжээ.

	Энэ удаа бас л хашаандаа ойртон алхаагаа удаашруулав. «Хүү маань хичээлээсээ тарж ирсэн байх учиртай. Яагаад үзэгдэхгүй байна. Сэргийлэхийнхэн надад занга тавьчхаад хүлээж байж мэднэ. Арай ч дээ Үгүй ээ, магадгүй...» гэж Гонгор тээнэгэлзэн бодож ийш тийшээ сэртэлзэн харав. Ойр хавьд хүн амьтан харагдсангүй тул тэрээр сая санаа амарч шургааган хашаанд тулж очоод шагайлаа. Цонхны хөшиг яраатай авч хэн ч үл үзэгдэнэ. Байшингийн яндан өөд Гонгор харвал үл мэдэг цэнхэр утаа суунаглан байв. Эргэн тойрноо дахин сайтар сэрэмжлэн ажиглав. Шороо манаран шуурсан гудамжинд ойр хавьд хүн үл үзэгдэнэ. Хашааны хаалганы түгжээний татуурга сур ил унжиж байгааг олж хараад явган хаалга тийш зоримог алхсанаа зогтуслаа. Нөгөө л сэжигтэй бодол түүнийг дахин эзэмдэв. Чимээ, үнэр авсан хээрийн ан амьтан үргэж бусгах адил Гонгор огцом эргэн гудамж уруудан ум хумгүй алхлаа.

	«Үдэш болохыг хүлээе. Яарвал даарна гэдэг. Дахин сайн нягталъя» гэж тэр шийджээ. Хүн амьтны хөл, машин тэрэгний дугуй хөрсийг нь зулгалан улаан нүцгэн болсон газрын сул шороо салхины аясаар өрвөлзөн хуйларна. Бодох санах юмгүй ууж наргиж байсан нь саяхан болов ч аль эртний, бараг мартагдсан дуртгал болсон мэт. Гонгорт гэнэт санагдав. «Хугас шил ч яах вэ, хатуухан юм олоод балгах сан. Хаашаа очиж, хэнийг өддөг юм билээ. Муу сайн шаарнууд намайг ядарч явахад ганц зуу татуулахгүй л дээ. Харин миний өвөрт тоолдог хэдэн бор юм байсан бол яс горьдсон нохой шиг дагацгаана даа. Түй... Адгийн шаарнууд та нарын нүднээс би далд ороод өгье. Жанлавын хадгалсан хэдийг л аваад хаашаа ч хамаагүй зайлъя. За байз. Намайг яваад өгөхөөр... энэ хүүхэд яаж амь зуух болж байна. Эхээсээ хагацсан өнчин амьтан надаас холдвол бүр ч хэцүүднэ чааваас! Би ер нь юу хийж яваа хүн бэ?!... Байз.. Байз.. Дэлгүүрийн хашааны хаалгаар хашхираад орж ирсэн тэр хүүхэд манай Жаргал байсан юм биш байгаа... Жанлав бид хоёрын яриаг сонсчхоод мөшгөж... Төрсөн эцгийгээ арай ч дээ. Хэрэв тэгж мөрдөж явсан бол хохь нь. Муу чонын бэлтрэгийг бяц нүдчих юм сан!... Гонгор тийнхүү бодоод шүдээ тачигнатал хавиран шороо үнэртсэн агаараар хамраа сарталзуулан хүндээр амьсгаалан алхав.

	 

	ЭРГЭЛЗСЭН НЬ

	Ном дэвтрээ өмнөө дэлгэн ширээнийхээ ард сууснаас хойш бүтэн цаг өнгөрсөн авч Жаргал нэг ч бодлого бодож чадсангүй. Гэрийн даалгаварт өгсөн өгүүлбэртэй бодлогыг хэд дахин уншив. «Хоёр хотоос өөдөөсөө нэгэн зэрэг гарсан дугуйтай, явган хоёр хүн...» гээд уншиж эхлэх үес санаанд нь өөр зүйл орж ирнэ. Нэг л мэдэхэд цонхоороо гадагш хоосон гөлрөн бодлогоширно. Урд өмнө хэдэн минутын дотор ядаж цөхөлгүй бодчихдог жирийн л нэг бодлого байлаа. Гэвч анхаарал нь сарниад бодож үл чадна.| Өөрийгөө албадаж хүчлэх гээд ч дийлсэнгүй. Гурав хоногийн өмнө болсон санаандгүй аймаар хэрэг учрал ухаан санааг нь донсолгон эзэмджээ. Харанхуй гудамжны доголд Даваатай барилцаж авснаас эхлэн Жанлавын дээлийн тасархай хормойг атган зогсож байсан нь нүдэнд нь үзэгдэх шиг болно... Саран чимээгүй уйлан гарынхаа бүлээн алгаар хуурай хүйтэн хацрыг нь илж байсан... Сэргийлэхийн машины хурц гэрэлд баривчлагдсан өндөр, намхан ! хоёр хүн бээцийн зогсож байсан бараан дүрс... Шаравын айж гайхсан нүүр царай... ээжээ гэж үглэн уйлах Даваагийн дуу... Ер учир замбараагүй элдэв дүрс нүдэнд нь үзэгдэн, уйлах, зандрах, аргадах дуу чимээ холилдон сонстох шиг болно. Гэрийн даалгаварт өгсөн бодлогыг дахиад л эхнээс нь уншив. Бас л юу ч ойлгосонгүй. «Хоёр хотоос өөдөөсөө нэгэн зэрэг гарсан дугуйтай, явган хоёр хүн... нэг цаг явсны дараа...» гэж уншиж эхэлтэл бас л өөр зүйл санаанд нь орж ирлээ.

	Өнөөдөр хичээл тарсны дараа Шаравтай хамт сэргийлэгч Төмөртэй очиж уулзсанаа Жаргал дурсав... Гэрэл гэгээ муутай давчуу тасалгаанд ширээнийхээ ард тонгойн суугаад ямар нэг зүйл яаруу бичиж байсан Төмөр хаалга тогшин зөвшөөрөл аваад орсон Жаргал, Шарав хоёр тийш хармагцаа инээмсэглэн мэндлээд суухыг урьжээ. Сэргийлэхийн албаны дүрэмт хувцастай Төмөрийг Жаргал эхлээд бишүүрхэн болгоомжлон харжээ. Төмөр жирийн сэргийлэгч биш, ахлах дэслэгч цолтой дарга хүн болохыг мөрөн дээрх погоныг нь хараад л тэд мэдэв. Ямар цол, албан тушаалтай хүн болохоо Төмөр тэдэнд урд өмнө дурсаагүй, ердөө л хаяг, нэр, харилцуур утасны дугаараа өгснийг Жаргал сая анзаарчээ. Ажил, албан тушаалаа нууцлах гэсэндээ бус даруу зантайдаа л тийн хүү хэлээгүй өнгөрсөн ажээ.

	— За, та хоёр ямар хэргээр явж байна даа гэж Төмөр хэзээний танилын ёсоор Жаргал тийш харан инээмсэглэсэн хэвээр асуужээ.

	— Аав маань хоёр хоног гэртээ ирсэнгүй. Миний санаа зовоод... гэж Жаргал зорьж ирсэн хэргээ шууд л хэлжээ.

	Төмөрийн царайд тодрон байсан инээмсэглэл арчсан мэт агшин зуур алга болж харцаа буруулжээ. Ширээн дээрх хавтастай бичиг сэлтээ тэр гөлрөн дуугүй суусаар байлаа. Эцэгтээ ямар нэг муу юм тохиолдоогүй байгаа гэж эмзэглэн байсан Жаргалын сэтгэлийг тэр дороо далд түгшүүр эзэмдэв. Тэгээд дахин үг дуугарахаас зүрхшээн шал уруу ширтэв. Учир битүүлэг нам гүм байдлыг Шарав бас тэвчиж ядан Төмөр Жаргал хоёрыг ээлжлэн харж, шуухитнан амьсгаалан гарынхаа араар хамраа нухлан суулаа.

	— Жаргал аа, би чамаас нуугаад яах вэ? Чи бол пионер... Тэргүүний сурагч. Чамд олон сайн нөхөд бий. Одоо ч гэсэн тэдний нэг Шарав чамтай хамт байж байна... гэж Төмөр бодлогошрон хэлснээ сандлаа шажигнуулан босож хажууд нь ирээд, 

	— Аавыг чинь бид эрж байна. Жанлавын хэрэгт холбогдоод байгаа. Гэхдээ өөртэй нь ярилцаж учрыг нь олох юм их байна гэж эрсхэн хэлэв. Жаргал халуун зууханд санаандгүй хүрсэн мэт өвдөг дээрээсээ гараа огцом татаж аваад халаасандаа шургуулан бослоо. Түүнийг дагаад Шарав бас босов. Өвөр дээр нь байсан малгай шалан дээр унасанд Төмөр тонгой авч сэгсрээд түүнд өглөө. Ахлах дэслэгч үнэн хэлж байгаа эсэхийг магадалж мэдэх гэсэн юм шиг Жаргал түүний өөдөөс эгцлэн харав. Тасалгаа дотор улам ч гэрэл гэгээ муутай, амьсгалахад ч бэрх давчуу болсон мэт. Балмагдан түгшсэнээс болоод, Жаргалын царай цайж юу гэж хэлж ярихаа мэдэхгүй үүлгэртэн зогсов.

	— Тайвширцгаа, хүүхдүүд ээ! Тэр тухай ярихад надад ч хэцүү байна. Гэвч үнэнийг нуугаад яах вэ?

	— Ах аа! Аав тэнд... хамт байсан гэж үү?

	— Тийм ээ, баривчлагдсан тэр гурван этгээд бүгдээрээ тэгж мэдүүлэг өгсөн.

	— Аав... аав минь, яалаа гэж... үгүй ээ, тэдэнтэй яваагүй...

	— Жаргал аа, тайвшир! Нурсан хуучин байшинд дөрвөн хүн орсон гэж та нар гэрчилсэн шүү дээ. Тэр дөрөв дэх хүн нь Гонгор мөн байсныг эд мөрийн баримт давхар нотолж байна. Гэхдээ бид өөрийг нь олж ярилцахаас нааш...

	— Аав... тэгээд одоо хаана байгаа юм.

	— Манай шуурхай албаныхан эрж байна...

	Сэргийлэхийн ахлах дэслэгч Төмөртэй уулзсанаа Жаргал тийнхүү нэгд нэгэнгүй дурсав. Төрсөн эцгийгээ гэмт хэрэгт холбогдсон гэдэгт тэр үнэмшихгүй байлаа. Архи дарсанд дуртай, зан авир ширүүн догшин ч гэсэн миний аав бусад хүүхдүүдийн эцэгтэй адил үнэнч шударга хүн гэсэн итгэлээсээ тэр ангижирч үл чадна. Тэгээд ч аав минь тийм булай муухай хэрэг яавч хийх ёсгүй хэмээн гэнэн цагаан сэтгэлийнхээ угаас эцэгтээ хир халдаахыг үл хүсэн өмөөрнө. Гэвч сэргийлэхийн албаны хүний үгэнд итгэхгүй байхын арга бас үгүй. Байшингийн хаалга сэвхийн онгойв. Бодолд автан байсан Жаргал тэр чимээгээр цочин босож өрөөнийхөө хаалгаар шагайв. Шарав баяр хөөртэй, дуу шуутай орж ирлээ. Тэр цүнхээ үүрч, гартаа боодолтой юм барьсан байлаа.

	— Жагаа, аав намайг чамд хань болж бай гэсэн. Энэ идэх юм. Чамд ээж өгөөрэй гэсэн юм гэж Шарав хэлээд боодолтой юмаа ширээн дээр тавьж, гадуур хувцсаа тайлав.

	— Чи тэгээд манайд хонох юм уу?

	— Тийм ээ, харж байгаа биз дээ... 

	— Идэх юмаар яах гэсэн юм.

	— Яагаад хэрэггүй гэж?

	— Сарангийн эмээ зөндөө боов боорцог авч ирж өгсөн.

	— Яах вэ, илүүдэхгүй. Чи оройн хоолоо идсэн үү?

	— Үгүй.

	— За тэгвэл энд халуун бууз байгаа... Хүүе, чи яагаа вэ? Айсан юм шиг... 

	— Зүгээр, харин чи хаагуур орж ирэв.

	— Хашааны хаалгаар... 

	— Хонх нь дуугараагүй.

	— Мэдэхгүй... Би анзаараагүй.

	— Юм бодож байгаад би сонсоогүй юм байх даа..

	— Юу бодоо вэ?

	— Аав орж ирж байгаа юм шиг санагдсан.

	— Ирвээс сайн л биз. Гэртээ хүрээд ирвэл мэдэгдээрэй гэж Төмөр ах хэлсэн шүү дээ.

	— Аавыгаа барьж өгөх гэж үү?

	— Том хүн байж буруу хэрэг хийсэн юм чинь. Тэгээд өөрөө буруугаа хүлээгээд очихгүй, зугтаагаад...

	— Аав гэнэт ороод ирвэл яана.

	— Яах вэ, би сэмхэн гарч яваад л хамар хашааны айлд чинь ороод утсаар сэргийлэхэд хэлчихнэ.

	— Өөдгүй амьтан!

	— Хэн?

	— Чи.

	— Яагаад?

	— Аавыг ховлох гээд...

	— Төмөр ахтай чи бид хоёр ярьж тохирсон шүү дээ.

	 Аав чинь буруугаа хүлээхгүй зугтаагаад байвал улам муу юм болно. Тусалъя гэсэндээ л би тэгсэн юм.

	— За, чи битгий гомд л доо. Аавыг аваад явчихвал би ганцаараа яаж гэртээ байх юм.

	— Өө, санаа зоволтгүй. Өнөөдөр Түмэн багш эцэг эхийн хурал хийлгэсэн. Чамд туслах тухай аав ээж нар зөндөө ярьсан гэж байна билээ.

	— Хэн тэгж байна?

	— Эцэг эхийн хуралд аав очоод сая ирсэн.

	Шаравын яриаг сонсоод Жаргалын сэтгэл улам ч хямрав. Ээжээсээ хагацаад, одоо ааваасаа холдоно гэдэг түүнд үнэхээр хэцүү байлаа. Гэр орон нь хоосон, эзгүй болсон мэт санагдана. Ширээн дээр тавьсан боодолтой юмыг Шарав задлан жижиг цагаан сав гаргаж тавиад, 

	— Жагаа, хоолоо халуун дээр нь ид. Гараа угаа. Би цай чаная гэв.

	 

	ҮДШИЙН БҮРЭНХИЙ

	Үдшийн бүрэнхий болжээ. Чийдэнгийн гэрэлд Жаргал ном уншиж, Шарав зураг зурж байлаа. Хичээлээ давтаж дуусахаас нааш ярилцахгүй, тоглохгүй гэж тэр хоёр тохиролцсон аж. Гэтэл Шарав удаан дуугүй сууж чадсангүй.

	— Жагаа, үүнийг хараач, яг жинхэнэ алим шиг харагдаж байгаа биз. Бөөр нь улаан. Гүйцэд болсон алим яг ийм байдаг юм Саран ичихлээрээ хацар нь улаан болдог, чи харсан уу?

	— Үгүй ээ, чи яагаад яриад байгаа юм?

	— Зургийн хичээлийн даалгавраа хийгээд дууссан юм чинь. Чи хар л даа. Норов багш ийм зурагт онц л тавина.

	— Байз... Хашааны хаалга дуугарлаа. Чи түгжээгүй юм уу?

	— Үгүй ээ, түгжээгүй.

	— Хүний хөлийн чимээ гарч байна.

	— Аав чинь байж магадгүй. Алив, миний пальто, малгай... Энэ цүнхийг тэр доогуур хийчих...

	Шарав хоромхон зуур пальтогоо өмсөөд орон доогуур шурган оров. Жаргал уншиж байсан номоо цээжиндээ тэврэн сандал дээр суусан чигээрээ чимээ чагнан байлаа. Зүрх нь түгшин амьсгаа давхацна. Чийдэнгийн гэрэлд Шаравын пальтоны хормой, гутлын хоншоор ил харагдана. Түүнийгээ далд хий гэж Шаравт хэлэх гэтэл байшингийн хаалга огцом татан онгойлгох чимээ гарав. Жаргал нүдээ тас анин сандалдаа шигдлээ. «Аав л битгий байгаасай» гэж тэр гэнэт бодов.

	Өрөөний нь хаалгыг хэн нэгэн хүн тасхийтэл өшиглөн онгойлгоод орж ирлээ. Жаргал хөдөлж, дуугарч чадсангүй, хурц гэрэлд гялбасан мэт далдичин харав. Түүний өмнө Гонгор биеэрээ зогсож байлаа. Эцгийнхээ зүс царай, өмссөн хувцсыг хараад Жаргал айх гайхах зэрэгцэв. Гонгор элэгдэж хуучирсан, тоос шороонд дарагдсан нэлмэгэр бараан пальто, саравчтай үнгэгдсэн малгай өмсөж хүзүү дээгүүрээ урт ороолт тохсон байв. Нүд нь хөнхийн, шанааны нь яс чийдэнгийн гэрэлд шөнтийн үзэгдэнэ. Гонгор өрөөн доторхыг нүд гүйлгэн нэгжин харснаа, 

	— Хэн байгаа юм? гэж царгиа чанга дуугаар асуув. Айснаасаа болоод Жаргал үг дуугарч чадсангүй. Эцгийн нь төрх байдал яахаас ч буцахгүй шинжтэй харагджээ.

	— Би чамаас асууж байна. Хэн чамтай хамт байгаа юм бэ? гэж Гонгор зандрав. Эцгийнхээ өөдөөс Жаргал бүлтийн харж байснаа, 

	— Хэн ч байхгүй гэж арай ядан зориглон хэлэв.

	— Үнэн биз?! хэмээн Гонгор шанааныхаа булчинг гүрэлзтэл шүдээ зуун хэлснээ эргэж гал тогооны өрөөнд оров. Жаргал орныхоо зүг хяламхийн харлаа. Шаравын пальтоны хормой, гутлын хоншоор үл үзэгдэнэ. Түүний санаа сая амсхийн эцгийнхээ араас гал тогооны өрөөнд оров.

	Байшингийнхаа хаалгыг Гонгор дотроос нь түгжин биедээ томдсон нэлмэгэр пальтогоо тайлж сандал дээр чулуудаад ширээний ард очиж суулаа. Өнгөрсөн хэд хоногт чөрийтлөө турж, нүд нь хөнхийн сахал үс нь арзайн ургажээ. Олон хоног огт угаагаагүй юм уу гэмээр зүс царай нь шороо тоосонд дарагдан бүрзийсэн байхыг Жаргал ажиглав. Гонгор хүүгээ нүд салгалгүй ширтэн шинжинэ. Эцгийнхээ цоргисон хурц харцнаас Жаргал далдирсангүй, өөдөөс нь шийдэмгий дүрлийн харна. Өрөөнөөсөө гарч ирэхдээ тэр хаалгаа хааж, халхалсхийн зогсож байгааг эцэг нь ажиглаж сэжиглэсэнгүй. Хүүтэйгээ ярилцах юм Гонгорт их байлаа. Гэвч юунаас эхлэхээ мэдэхгүй байв. Ширээн дээр байгаа данхыг шүүрэн авч сэгсрэн үзсэнээ цоргыг нь үмхэн зэлгээн хар цай гуд гуд залгилав. Залгих толонгоор төвөнх нь дээш доош гүрэлзэн хөдлөхийг Жаргал хараад эцгээ өрөвдсөндөө арай л уйлчихсангүй. «Өлсөж, цангаж, ядарч зүдэртлээ хаана хоног өдөр өнгөрөөж явсан бол, яагаад тэр муухай бүдүүн хүнийг төрсөн ахаа гэж худлаа хэлж гэртээ бүгүүлэх болов оо? Яах гэж та тэдэнтэй нийлж хулгай дээрэм хийх гэж явсан юм. Та ээжийн хэлдэг, захидаг байсан үгийг мартлаа гэж үү? Та өөрийгөө, хүү намайгаа яагаад бодсонгүй вэ?» гэсэн өчнөөн төчнөөн асуулт эцгээсээ Жаргал асуун өмнө нь сөхрөн унамаар санагдав. Гэвч биеэ барин дуугүй зогссоор байлаа. Өрөөний нь цонхыг Шарав онгойлгон гарч хашаа дээгүүр давж байгааг санаандаа дүрслэн бодлоо. Тэр нэгэн шөнө өөрөө ч бас тэгж гадагшаа гаран хашаа давж байснаа дурсав.

	Гонгор зэлгээн хар цайнаас ханатлаа залгилан хоосон данхыг ширээн дээр тавиад Шаравын авч ирсэн буузтай савны тагийг сөхөж харснаа, 

	— Чи өөрөө хийсэн юм уу? гэв. Жаргал толгой сэгсрэв.

	— Тэгээд чамд хэн үүнийг өгөө вэ?

	— Манай ангийн хүүхдүүд...

	— Аан тийм үү? Тэд одоо хаана байна.

	— Явчихсан...

	Гонгор савтай хоолыг өөртөө ойртуулан царцуу буузнаас авч ховдоглон үмхлэв.

	— Аав аа, танд би халааж өгье. Хөрчихсөн байх...

	— Хэрэггүй ээ.

	Жаргал эцэгтээ ойртон ширээний дэргэд очив. «Аав минь, та буруугаа хүлээгээд сэргийлэхэд яваад оч. Таныг өөрөө ирвэл шийтгэл хөнгөрнө гэж Төмөр ах хэлсэн. Одоохон хоёулаа явъя. Тэгэхгүй бол сэргийлэхийн хүмүүс энд одоо хүрээд ирнэ. Таныг өөрөө сайн дураараа ирээгүй, оргож зугтааж явсан гэнэ шүү дээ» хэмээн Жаргал хэлэхийг завдав. Гэвч хоолой нь зангиран дуугарч чадсангүй. Байн байн хялалзан харж байгаа эцгээсээ тэр айн цэрвэнэ.

	— Чи юугаа хийж намайг гөлрөөд байгаа юм.

	— Аав аа...

	— Гар Эндээс зайл!

	Жаргал сэрдхийн эцгийнхээ өөдөөс гайхан ширтэв.

	— Чи сонсож байна уу? Үгүй юу? Гар! Эндээс зайлж өөрийнхөө өрөөнд ор! Мэдэв үү?

	Яагаад хөөж туугаад байгаагийн учрыг Жаргал олсонгүй. Гайхахын ихээр гайхан эцгийнхээ өөдөөс дүрлийн харсаар байлаа. Саванд үлдсэн сүүлчийн буузыг Гонгор авч үмхэн зажлахгүй шахам залгиад ханцуйгаараа уруулаа шудран арчсаар босож ирэв. «Зодвол зодог, яавал ч яаг! Хэлэх гэснээ хэлье. Одоо л хэлэхгүй бол хожимдоно» гэж шийдсэн Жаргал, 

	— Аав аа, та... гээд эцэгтээ дахин ойртлоо.

	— Эндээс чамайг би зайл гэж байна. Чи сонсохгүй байна уу? гэж Гонгор шүдээ зуун сийгүүлэн хэлэнгээ хүүгийнхээ хэнхдэг өөд нударгалан түлхэж өрөөнд нь оруулаад хаалгыг нь тасхийтэл хаалаа.

	— Намайг дуудахаас нааш чи наад хаалгаараа толгой гоо цухуйлгасан байвал уу, сайхан мэдээрэй! гэж хэлэх хаалганы цаанаас сонстов. Эцгийнхээ амнаас гашланги эвгүй үнэр ханхлахыг Жаргал анзаарчээ. Түүний дотор муухайрч, цээж нь цус амтагдах шиг болжээ. Дагзаараа хаалга цохисноос толгой нь дүйрэн өвдөнө. Зүгээр байхад нь нударгаллаа гэж эцэгтээ тэр гомдсонгүй. Нөгөө хар усаа балгаснаас л ааш зан нь бас л хувирчээ гэж бодов. Харин ямар ч шалтгаангүй хөөж туусны учрыг олж ядан хаалганыхаа самбарт чихээ наан чимээ чагналаа. Ямар нэг хүнд юм шалан дээгүүр чирэх хоолны сав суулга хангир жингэр дуугарах чимээ сонстоно. Эцэг нь осолтой гэмтэй юм хийхийг завдаж байгаа мэт Жаргалд санагдан сэтгэл нь улам түгшив. Түдэлгүй гал тогооны өрөөнд хүнгүй болсон мэт таг чиг боллоо. Жаргал тэвчсэнгүй, хаалгаа түлхэн завсар гарган шагайв. Сав суулга хийдэг том хүрэн шүүгээ тасалгааны голд байгаа харагдана. Жаргал өөрөө ч мэдэлгүй босго алхан орж эргэн тойрноо харав. Байшингийн хаалга дотроосоо түгжээтэй, эцгийн нь тайлж хаясан хуучин пальто сандал дээр тэгнээтэй байлаа. Харин өөрөө далдын хар малгай өмссөн мэт алга болжээ. Шүүгээ байсан буланд Жаргал зориглон очлоо. Тэнд юу ч байсангүй. Тонгойн харвал Шалан дээрх хэсэгхэн дөрвөлжин газар хог тоосгүй цэвэрхэн байхыг ажиглав. Тэгтэл хөл дор нь хэн нэгэн хүн найтаах чимээ гарав. Жаргал шалан дээр дөрвөн хөллөн тонгойж чимээ чагналаа. Цаас шажигнах, хүндээр амьсгаалах чимээ сонстоно. Байшин доороо зоорь байсныг дөнгөж сая л тэр мэдээд мэл гайхлаа.

	Хэдэн жилийн өмнө эх Нарангийн ажиллаж байсан газраас орон сууц хуваарилахад эцэг нь дургүйцэн «Цалин багатай бид хөлс мөнгийг нь дийлэхгүй. Тэгснээс хурааж хуримтлуулсан хэдэн мөнгөөрөө өөрийн гэсэн хашаа байшинтай болсон нь дээр» гэж зүтгэсээр байгаад энэ хашаа байшинг авсныг Жаргал хожим нь эх эцэг хоёрынхоо ярианаас мэдсэн аж. Сарангийнхтай адилхан олон давхар, саруул сайхан байшинд орохоос аавыгаа дургүйцээд байсны цаад учрыг тэр яахин мэдэх билээ. Нийтийн сууцад орвол олны нүдэн дээр согтуу хөлчүү явахаасаа зовсон доо, эсвэл хэн нэгэн хүний ятгалгаар тийнхүү хотын төвөөс зайдуу байх гэж хашаа байшин авсан ч юм билүү, ер тааж хэлэхэд бэрх. Гонгорыг зөрүүд аашлан нийтийн сууцад орохгүй хуучирсан, чийгтэй шавар байшин авлаа гэж ээж нь эцгийг нь зэмлэн ярьж байсныг Жаргал зоорины дөрвөлжин таг дээр дөрвөн хөллөн чимээ чагнаж байхдаа ч дурсан санасангүй. Харин шалан доор гарч бай гаа чимээг алдалгүй сонсохыг хичээж байлаа.

	Дороос нь гэнэт хүчтэй ёврохыг тэр бүх биеэрээ мэдрэв. Айж сандарсан жаал хүү дөрвөн хөллөн хэвтсээр байлаа. Дахиад л түрүүчийнхээсээ хүчтэй түлхлээ. Эцэг нь хараал тавих бөглүү чимээ сонстов. Турж эцэн сахал үс нь өрвийсөн эцгийн нь ширүүн догшин зүс царай Жаргалын нүдэнд үзэгдэх шиг болж байраасаа хөдөлсөнгүй. Сүүлийн хэдэн сар тэвчин барьж сурсан нулимс нь хацар дээгүүр нь сул бөмбөрөн «Аав аа.. аав.. аа» хэмээн уйлагнан сулхан дуугарлаа.

	— Хөөе, чи намайг энд булшлах гээ юу. Зайл, наанаасаа бушуу холд... Үгүй бол ясыг чинь хэмхчинэ шүү гэж сөөнгө баргил хоолойгоор Гонгор тэнхээ мэдэн хашхирав.

	— Аав аа.. аав.. аа.. та.. юу.. битгий тэгээч дээ..

	— Юу гэнэ ээ! Наанаасаа зайл... тонил... Чи миний толгойг залгих гээгүй юм бол... холд... Эхийгээ авсалчхаад одоо чи миний...

	Жаргал уйлахаа болилоо. «Эхийгээ...» гэж хэлэхийг сонсоод бүх биеийн нь судас шөрмөс хөвчрөн царцах шиг болжээ. Эцгийнхээ тийм гомдмоор хатуу үг хэлнэ гэж ер бодсонгүй. Эрүүн дороо зөрүүлэн шалан дээр тавьсан гарынхаа бугуйг цамцныхаа ханцуйтай давхар зуун дуу чимээ гаргахгүйг хичээн мэгшив. Дөнгөж сая хацрыг нь даган сул бөмбөрч байсан нулимс ууршсан мэт алга болж, цээж нь оволзтол мэгшинэ. Шалан дээрээс босож хаашаа ч хамаагүй гүйж зугтаамаар санагдана. Гэвч ямар нэг үл үзэгдэх хүч түүнийг дээрээс нь дараад байх шиг...

	Шал шажигнан доргитол дороос нь түлхэн балбана. Гонгор зоорины тагийг онгойлгож хүч хүрэхгүйгээ мэдсэн ч ууртаа багтрах шахан гарынхаа сарвууны ясыг янгинатал балбаж нүдсээр байлаа. Хөл доор нь байгаа өгөршиж хуучирсан модон хайрцаг яжигнаж ёолон гинших мэт чахарна. Шороон шалнаас таг хүртэл дөнгөж гар сунган хүрэх төдий зайтай тул хуучин эзэн нь хэзээ нэгэн цагт ямар нэгэн зүйл хадгалж байсан тэр хайрцгийг хэл доороо Гонгор тавьжээ. Нэг удаа Жанлавыг дагуулан өмхий чийг үнэртсэн тэр харанхуй нүхэд орохдоо чухам юу дөрөөлөн орж гарснаа санахгүй байлаа. Хоёулаа тэр үед дэндүү их согтуу байжээ.

	Байшингийн шалан доор зоорь бийг эхнэр нь ч, хүү нь ч мэддэггүй байжээ. Өөрөө ч гэсэн түүнийг бүр хожим, эхнэрээ нас барснаас хойш хүүгийнхээ өрөөнөөс ороо гарган тусгаарлаж байхдаа санамсаргүй олж үзсэн ажээ. Ор тавих зай гаргах гээд хоолны шүүгээг зайчлан түлхэж байтал хөл доор нь шалны банз холбилзон хөдөлсөнд гайхан харвал хөндлөн урт завсар гарсан байв. Түүнийг галын хайчны хавтгай үзүүрээр хөшсөнд дөрвөлжин банз ховхроод иржээ. Тэгээд л шалан доор нь зоорь байсныг мэдсэн болов ч хэнд ч хэлсэнгүй. Харин Жанлав нарийн ширийн юмаа хадгалах найдвартай газар олж өг гээд шалаад байхлаар нь архины халуунд сэтгэл нь хөөрсөн Гонгор түүнийг онгойлгож өгсөн ажээ. Чийг бам үнэртсэн тэр харанхуй нүх одоо өөрийг нь хорьсон занга болон хувирсанд тэр ухаан жолоогүй хилэгнэж байлаа. «Эндээс ямар ч байсан яаралтай гарах хэрэгтэй» гэсэн бодол түүнийг эзэмдэнэ. Хөл доорх яйжиг модон хайрцаг дээр давхарлан тавих юм эрэв. Гэвч хэрэг болох юм гарт нь өртсөнгүй.

	Хэзээ нэгэн цагт хүнсний ногоо, эсвэл дамлан худалдах ямар нэгэн ховор юм хийж байсан хөгцөрч илжирсэн шуудайны тамтаг зоорины буланд хөглөрнө. Боохойтой хамт дээрэмдэж олсон мөнгөө Жанлав хадгалж байсан дөрвөлжин жижиг төмөр хайрцагт, өгөршсөн олс дээсний тасархай, тостой хар цаасны өөдөс сэлт лааны сүүмгэр гэрэлд бүрэлзэн үзэгдэнэ. Бухимдан цухалдсанаас Гонгорын гар салгалан духан дээр нь хүйтэн хөлс бурзайжээ. Арга ядсан тэрээр чийгтэй бараан шороон дээр хэвтэж байгаа жижиг төмөр хайрцгийг авч өмхөрч муудсан нөгөө модон хайрцаг дээр тавиад өрөөсөн хөлөөрөө гишгэн дээшээ цоройв. Толгой, хоёр гараараа тулан бүх биеийнхээ хүчээр зоорины тагийг дороос нь түлхэнэ. Шажигнах, чахрах чимээ сонстон мухар сөөм хэрийн зай гарч чийдэнгийн гэрэл түүгээр тусав.

	Бүх биеэрээ зоорины таг нь дээр дарж хэвтсэн Жаргалын хүйтэн хөлс бас чийхран агаарт хий дүүжлэгдэн нааш цааш ганхах мэт болжээ. Завсар алгуур томорсоор байлаа. Жаргал хөлөө жийн гараа алдлан биеийнхээ хүнд, сүүлчийнхээ хүчийг шавхан зоорины тагийг дарсаар... «Шарав түргэн ирээсэй. Иртэл нь тэсэх юм сан» гэхээс өөрийг тэр үл бодно. Эцэг нь яриглах мэт чимээ гарган хүндээр амьсгаалах нь Жаргалын чихэнд ойрхон сонстоно. Тэгтэл төө хэр онгойгоод байсан зоорины таг тасхийн хаагдаж банз хугарах, зоорины шороо ханыг зөөлөн хүнд юм түсхийтэл цохих, Гонгор хараал тавих пижигнэсэн түжгэнэсэн их чимээ гарав. Дээрээсээ хэмжээнээс хэтэрсэн жингээр дарж тулахыг модон хайрцаг даалгүй хэмхрэн бутарчээ. Унахдаа зоорины хатуу хана мөргөсөн Гонгор ухаанаа самууртал уурласнаас зүрх нь оволзон цохилж, бачим амьсгаадан өндийлөө. Хэрэв хөл доорх модон хайрцаг хэмхэрч нураагүй бол зоорины тагийг онгойлгох байснаа ухаармагц булан заадсаараа салж унасан хайрцгийн модыг хөлөө өвдтөл өшиглөн, лааны гэрэл далдиртал нулимав. Амьсгаагаа дарагдмагц дахин босож ирлээ. Дэлгүүрийн хашааны хаалгаар хашхиран орж ирсэн хүүхэд Жаргал мөн байсан гэдэгт Гонгор эргэлзэхээ больж, төрсөн хүүгээ үзэн ядав. «Эндээс заавал гарна. Эцгээ барьж өгөх гэсэн чи сайнаа үзэхгүй...» гэж сэтгэлдээ зүхэн занаж байлаа.

	Жаргал гараа алдлан шалан дээр гулдайн хэвтсээр... Агшин хором бүр өдөр хоногоос ч урт болсон мэт. Нүдэнд нь юу ч үл үзэгдэнэ. Чих нь шуугин дүнгэнэнэ. Амьсгаа авахад ч бэрх болжээ.

	Хашааны хаалга дуугарах, байшингийн хаалга балбах, өрөөний нь цонхны жааз чахран онгойх, хэн нэгэн хүн түжгэнэтэл гүйх чимээг Жаргал сонссонгүй. Шарав, үл таних нэгэн сэргийлэгчийн хамт цонхоор орж ирээд байшингийн хаалганы түгжээг дотроос нь онгойлгожээ. Шалан дээр гулдайн хэвтэж байгаа Жаргалыг хоолны шүүгээ халхалсан тул гаднаас орж ирсэн Шарав тэр даруй олж харсангүй. Ахлах дэслэгч Төмөр хижээл насны нэгэн хүнтэй хамт хаалгаар орж ирлээ.

	— Ах аа, Жаргал алга... бас.. гэж Шарав сандран хэлэв. Түүнтэй цонхоор орсон сэргийлэгч шүүгээн дээгүүр өлийн харснаа Төмөр тийш харж толгой дохилоо. Шарав сэргийлэхийнхнээс урьтан тэр зүг ухасхийн шүүгээний араар оров. Шалан дээр түрүүлгээ харан гулдайн хэвтэж байгаа Жаргалыг тэр хараад дуу алдан ухарлаа.

	Жаргалыг Төмөр тэврэн авч шалан дээрээс өргөн өвөр дээрээ гэдрэг нь харуулан нүүр өөд нь харснаа, 

	— Дүү минь, юу болоо вэ? гэж болгоомжлонгуй аяархан асуулаа. Тойрч зогссон хүмүүсийг Жаргал нойрмоглох мэт сүүмгэр нүдээр харах авч үг дуугарсангүй. Түүний нүдний өмнө манарсан сүүмгэр гэрэл дунд хүний дүрс сүүтгэнэн үзэгдэнэ. Хаана байгаагаа, ямар хүмүүс дэргэдээ буйг тэр ялгаж таних тамир тэнхээ нь хэдийнээ барагджээ. Нүдэнд нь үзэгдэх алив юмс зүүд зэрэглээ мэт, чихэнд нь сонстох чимээ авиа алс холын цуурай адил санагдана...

	Тэгтэл зоорины таг тасхийн нээгдэв Тэндээс шороо шавар болсон хоёр том бохир гар сарвалзан цухуйхыг бүгд гайхан харцгаав. Түүнийг гагц Жаргал л анзаарчхаагүй.

	 

	ОЛНЫ ШИЙД

	Зэрэгцээ гурван цонхны салхивчийг чинээнд нь тултал онгойлгосон авч анги дотор бүгчим байлаа. Хаврын сүүл сарын энэ үдэш гадаа дулаан байгаа учир уурын халаалгатай байшинд тийнхүү халуун дүүгнэ. Хурал үргэлжилж байв. Зургаагийн «Б» ангийн сурагчдын эцэг, эхийн хуралд, энэ удаагийнх шиг сурагчдын тоотой бараг тэнцүү тийм олон хүн хүрэлцэн ирж байсан удаа ховор. Ангийн багш Түмэн сурагчдынхаа эцэг эхэд нэг бүрчлэн бичиг явуулж, заримтай нь утсаар ярьж хуралд урьжээ. Хүүхдүүд ч аав, ээж, ах, эгч нараа эцэг эхийн хуралд заавал очихыг шалж шаардсан нь талаар өнгөрсөнгүй.

	Учир явдлыг Түмэн багш нэлээд удаан тайлбарлан яриад үгийнхээ төгсгөлд, 

	— За тэгээд яаж шийдэхийг эцэг, эх та нар зөвлөн ярьж шийдэцгээ. Өнчирсөн энэ хүүхдийн хувь заяа та бидэнд шууд хамаатай. Эх орныхоо ирээдүйн нэгэн иргэний төлөө анхаарал халамж тавих нь та бидний ариун үүрэг яргиангүй мөн. Бид л Жаргалд туслахгүй юм бол өөр хэн туслах юм бэ? За ингээд миний ярих юм дууслаа гээд самбарын дэргэдэх ширээнийхээ ард суулаа.

	Танхимд хэдэн хором чимээ аниргүй болов. Хүмүүс Түмэн багшийн ярьсныг эргэцүүлэн бодож байлаа. Хүүхдийн биед тохируулан хийсэн жижгэвтэр ширээнүүдийн ард сүр бараатай сүглийн сууж байгаа томчуул хэн эхэлж үг хэлэх бол гэсэн шиг бие биеэ харна. Тэгтэл Сарангийн эмэг эх хамгийн түрүүнд босов.

	— Хүн нь хүнийхээ төлөө санаа тавьдаг сайхан цагт бид аж төрж байна. Миний чиний гэлгүй хүүхэд багачуудынхаа төлөө та бид чадах бүхнээ хийх учиртай. Энэ тухай олон юм ярьж та нарыг чилээгээд яах вэ?... Талын чинээ хашаа, эзгүй ханхай байшинд тэр балчир хүүхэд алийн болгон ганцаараа байх вэ? Эцэг эхийн түрүүчийн хурал дээр цөөн хэдэн хүн цугласан болохоор энэ асуудлыг гүйцэд шийдэлгүй тарсан. Өнөөдөр бараг бүх эцэг эх ирсэн байна. За тэгэхлээр ангийн багачуул алийн болгон хань бараа болж ээлжээр хонох вэ? Адилхан томоогүй хүүхдүүд, гал хөс алдахаас эхлээд юунд ч хүрэх юм билээ... Талийгаач эх нь олон түмэндээ хүндтэй, нэртэй сайн ажилчин байсныг би мэднэ. Бага залуугаас нь эхлээд би нэг үйлдвэрийн нэг цехэд ажиллаж байсан хүн. Тэгээд ч, манай цех, бригадынхан саяхан хуралдаж ярилцаад Жаргал хүүд тусалъя гэж тогтсон юм. Тэргүүний ажилчин байсан Нарангийнхаа нэр дээр данс нээж, тэр хүүг хооллож хувцаслаад байхад хүрэх мөнгө сар бүр хуримтлуулах боллоо. Норм төлөвлөгөөг давуулсан шагнал хөлснөөс түүнийг бүрдүүлэх учиртай юм. Гэхдээ мөнгө бол мөнгө. Өнчин өрөөсөн хүүхдэд хүний хайр халамж бүхнээс чухал гэдгийг та нар надаар хэлүүлэлгүй мэдэж байгаа. Одоо тэгээд яахыг шийдэцгээе. Миний хувьд гэвэл Дугарын саналыг дэмжиж байна. Тэр хүүхдийг харж хандах учиртай хүний нэг гэж би ч өөрийгөө боддог. Өндөр насны тэтгэвэрт гарсан ч гэсэн чадал чинэгээрээ тусална гэж Насан авгай хэлэв.

	Шаравын эцэг Дугар бослоо. Ярих хэлэх үгийнхээ ая эвийг олохгүй байх вий гэж болгоомжлох мэт сандарч түгдрэн ярив.

	— Та минь, шийдэж ядаад байх юу байх вэ? Түрүүчийн хурал дээр би саналаа хэлсэн... Би өөрөө олон нялх нойтон хүүхэдтэй хүн... Төр яах вэ. Хуруун чинээ тэр хүүхэд өнчрөл, амьдын хагацалд учраад байхад би л хувьдаа нүдэн балай, чихэн дүлийн байж чадахгүй... За тэгэхлээр миний санал бол ийм юм... Тийм ээ... Би Жаргалыг гэртээ байлгая гэсэн юм. Яах вэ, манай хэдэн хүүхэдтэй бужигнаад байж л байг.. Мөнгө төгрөгийн тусламж гээд яах вэ? Олдсоноо хувааж идээд, байгаагаа сэлгэж өмсөөд болоод л явчихна... Би ажилчин хүн. Эрдэм номоор маруухан ч гэсэн өөрийн хэдэн хүүхдээ түрүүчээс нь хүний дайтай хүн болгож өсгөлөө. 

	Дараа дараачийнх ч алзахгүй. Тэгэхлээр бусдын хүүхдийг буруу зөрүү хүмүүжүүллээ гэх гомдол хожим хэн хүн гаргахгүй л байх. За ийм л шив дээ гээд Дугар суув.

	— Танайх хэдэн хүүхэдтэй юм бэ? гэж арын ширээнд суугаа хижээл насны зузаан бор эр нухацтай асуув.

	— Есөн хүүхэдтэй. Ууган хоёр хүүхэд айл гэр болоод тусдаа гарсан.

	— Ха! Яггүй л байна даа. Манайх хүү охин нийлсэн таван хүүхэдтэй. Хүнийхийг байтугай өөрийн хэдийг яая гэж байна. Та тэгээд барах юм биз дээ.

	— Би ам ангайхаасаа өмнө мөрөн дээрх бөндгөртөө эрхбиш эргэцүүлж бодсон...

	Хуралдагсад нирхийтэл инээлдэв. Зузаан бор эр ярвайсхийн толгой сэгсэрч «Хүүхэд хүмүүжүүлнэ гэдэг тоглоом биш. Хариуцлагатай ажил шүү» хэмээн дурамжхан хэлсэн авч хэн ч түүнийг анзааран сонссонгүй. Хүн бүр санасан бодсоноо ярихыг хүснэ. Дараа дараагаараа босож ярьцгаалаа.

	Тэдний яриаг Түмэн багш анхааран сонсож суух үес ангийн нь хүүхдүүд гэнэт нас биед хүрсэн томчуул болцгоосон мэт санагдан эцэг, эхчүүдийг нэг бүрчлэн сонирхон ажиглаж байв.

	— Эцэг нь амьд мэнд байгаа шүү дээ. Төрсөн хүүхдээ айлд байхыг зөвшөөрөх ч юм уу, үгүй ч юм уу? Хожим хойно бид бусдын хэрэгт хөндлөнгөөс оролцлоо гэсэн яриа хэлэнд орооцолдох юм биш байгаа. Сайн л бодох хэрэгтэй.

	— Гэмт хэрэгтний иргэний эрхийг хасдаг хуультай. Гонгор бол Жаргалын эцэг мөн болов ч одоо төрсөн хүүхдээ өсгөж хүмүүжүүлэх итгэл найдвар хүлээлгэх бололцоо гүй болсон хүн.

	— Тэглээ ч гэсэн эцгийн нь үгийг сонсохгүйгээр энэ асуудлыг бид шийдэж болохгүй.

	— Та минь, маргаад яах вэ? Хуулийн байгууллага л шийдэг.

	— Үгүй ээ, тэгж болохгүй. Хуулийн байгууллага шийдэх ёстой юмаа л шийдэг. Харин бид хөндлөнгөөс нь зүгээр хараад суугаад байж яавч таарахгүй. Өнөөдөр нялх балчир байгаа энэ хүүхэд хэдэн жилийн дараа нас биед хүрсэн манай нэг иргэн болно. Тэр цагт өнчин өрөөсөн хоцроход нь туслаагүй та бидэнд гомдох ч юм билүү... Ер нь тэгээд амь амиа хичээж явдаг цаг өнгөрсөн. Би л хувьдаа Дугар гуайн саналыг зөвшөөрч байна.

	— Бид өчнөөн олуулаа байж Дугар гуайн нуруунд бүх ачааг үүрүүлж яаж болох юм. Хүүхэд ганцдахгүй. Тэжээнэ, хувцаслана, хүмүүжүүлнэ гэдэг яггүй. Өвдөж зовох ч юм бил үү.

	— Нөхөд өө, надад өөр санал байна. Өнчин өрөөсөн хүүхдийг асарч хүмүүжүүлдэг газар бэлээхэн байна. Улсаас зориуд байгуулсан тэр газарт л энэ хүүхдийг өгнө биз.

	— Хэ... чи асуудлыг мөн амархан шийддэг хүн юм аа.

	Өөрөөсөө л зайлуулж байвал боллоо гэж бодож байна уу?

	— Би зүгээр л саналаа хэлж байна. Надад саналаа хэлэх эрх байдаг юм байгаа биз дээ.

	— Асрах, тэтгэх хүнээ улс биднээс асуултгүй түүгээрээ шийдэж дөнгөнө.

	— Та минь, дэмий маргаж цаг бараад яах вэ?

	Дугар гуайн саналаар л болъё.

	— Хөөе, тэр хашаа байшинг нь яах болж байна. Муу ч, сайн ч эзэндээ хэрэгтэй эд хөрөнгө.

	— Харин ээ, энэ ч харин бидний мэдлээс хэтэрсэн хэрэг байна.

	— Тэр зэргийн юм яадаг юм. Бид өнчин хүүхдийн хувь заяаг л юуны өмнө бодох ёстой.

	— Тэгж болохгүй ээ. Хүүхдийг минь дур мэдэн айлд үрчлүүлээд, эд хөрөнгийг минь үрэн таран хийсэн гээд эцэг нь зарга заалхай хийвэл хэн ялыг нь хүлээх болж байна.

	— Үрчлүүлж байгаа юм биш, өсгөж хүмүүжүүлэхээр өгч байгаа юм. Хашаа байшин нь эзгүйрэх гээд байгаа бол Дугар гуайнх гэрээрээ нүүж ирээд Жаргалын эцгийг ял шийтгэлээ эдлээд дуусаж иртэл эзэмшиж л байг...

	— Дугар гуай, та өөрөө яая гэж бодож байна.

	— Надад ялгаа алга. Хашаад нь гэрээ бариад хүүхдэд нь хань бараа болоод байсан ч болж л байна.

	— Хэ, өөрийн гэх хашаа хороогүй айлд аятайхан аян шалтаг гарч дээ... хэ..- хэ... хэ...

	— Хөлс хүчээ шавхан улсдаа хөдөлмөрлөсний ачаар өөрийн гэсэн овойх оронтой, салхи хаах хашаатай болсон хүн шүү, би. Тэгээд ч бусдын зовлонг өөрөө хөрөнгөжих завшаан болгож байсан удаа манай удам сударт байхгүй.

	— Ламжав гуай та хүн гомдмоор юм хэлэхдээ ичихгүй байна уу? Дугар гуайг би мэднэ. Таны хэлсэн шиг тийм эд хөрөнгөнд шунасан өлөн нүдтэй, мөсөн дотортой хүн биш. Намын гишүүн, шулуун шударга хүн...

	— Би санаанд орсноо л хэлчихлээ. Уучлаарай..

	— Дугар гуайн санал зөв гэж би үзэж байна. Үерхдэг хүүхдийнхээ хамт нэг дор байх нь өнчирч зовсон хүүхдэд санаа сэтгэлийн хувьд ч түшигтэй... 

	Түмэн багш гартаа барьж байсан үзгийнхээ ишээр ширээгээ тогшин чимээ шуугианаа аядахыг эцэг эхчүүдэд анхааруулан ширээний араас бослоо.

	 

	ӨРГӨДӨЛ

	Саруул уужим хонгилоор ахлах дэслэгч Төмөр түрүүлэн араас нь Саран Жаргал хоёртой хамт бүлгийн дарга Чимид дагаж явав. Төмөр хавтастай бичиг сугавчлан яаралгүй алхана. Түүний том алхааг тэр гурван хүүхэд гүйцэх гэж яарна. Саран явуут улаан бүчнийхээ зангилааг засан тайрмал үсээ хойш илнэ. Тэр хэрдээ л тэвдэн догдолжээ. Хоёр талд нь Жаргал Чимид хоёр дуу шуугүй түргэн түргэн алхана. Өргөдөл бичих саналыг ангийн хурал дээр

	Саран анх гаргажээ. Сурагчид түүний саналыг дэмжсэн байна. Тэгээд бүлгийн дарга Чимид, сурагчдын зөвлөлийн гишүүнээр сонгогдоод удаагүй Саран хоёр өргөдөл бичээд ангийнхаа багшид үзүүлжээ. Шооны шугамтай дэвтрийн тал хуудас дээр гаргацтай цэвэрхэн бичсэн тэр өргөдлийн үг өгүүлбэр бүрийг Түмэн багш сайтар нягтлан уншаад ганц хоёр үг засаж залруулан «ангийн хурлаар хэлэлцүүлэх нь зүйтэй. Би ч бас гарын үсгээ зурна» гэжээ Давааг даалтаар арах тухай өргөдлийг ангийн хурлаар хэлэлцэх үед сурагчдаас эргэлзэх хүн гарсангүй, бүгд гарынхаа үсгээ зурцгаажээ. Сэргийлэхийн хэлтсийн даргад өргөдлөө гардуулахыг ангийнхан нь Чимид, Саран, Жаргал гуравт даалгажээ. Шарав тэдэнтэй явна гэж зүтгэв. «Бид бүгдээрээ гарын үсэг зурсан шүү дээ. Олуулаа очоод хэрэггүй» хэмээн ангийнхан нь шийдсэн учир тэр их л урамгүй хоцорчээ. Ахлах дэслэгч Төмөртэй уулзах хэрэг тэртээ тэргүй Жаргалд байсан учир өргөдөл гардуулах сурагчдын тоонд оржээ.

	Царс модон том хаалганы өмнө ирмэгц Төмөр, 

	— За, та гурав энд хүлээж бай. Би хурандаад илтгэе гэж хэлээд дотогшоо орлоо.

	Чимид, Саран, Жаргал гурав «Бидний өргөдлийг авах болов уу, өргөдөл бичсэн хүсэлтийг зөвшөөрөхгүй бол яана» хэмээн сэтгэл дэгэлзэх авч тэр тухай хэн нь ч үг дуугарсангүй. Жаргалтай харц тулгармагц Саран бишүүрхэнгүй далдиран уруулаа жимийн сэмхэн санаа алдав. Сүүлийн үес Саран өөрөөс нь хөндий дөндий байхыг хичээх болсныг Жаргал анзаарчээ. Гэрт нь ороход хүртэл хуучин шигээ дуу шуутай, баяр хөөртэй байхаа больсон ажээ. Өөрийг нь хармагц л гэм хийсэн мэт харц буруулан эмэг ээжтэйгээ хамт гал тогооны өрөөнд орхиод гараад явчихна. Давааг дааж авах тухай санал гаргах гэж байгаагаа Жаргал Шарав хоёрт бас дурссангүй. Хичээл тараад хамт явахаас ч зайлсхийдэг болсон ажээ. Жаргалын ухаан санааг донсолгосон тэр аймшигтай, эмгэнэлтэй өдрүүдэд эмэг ээжтэйгээ хамт хоол унд зөөж, ангийнхаа охид хөвүүдийн хамт гэр орны нь ажилд туслан шуугилдан гүйж байснаа гэнэт л тийнхүү дуугаа хурааж, дөлөөд байдаг болсны учрыг тааж ядна. «Сургуулийн сурагчдын зөвлөлийн гишүүн болсноосоо хойш биеэ тоогоод байгаа юм» гэж Шарав нэг удаа ярьсан авч тийм шинж Сарангийн ааш занд мэдэгдсэнгүй, ангийнхаа охид, хөвүүдтэй хуучнаараа л тоглож наадан, инээж баясан байснаа Жаргалыг хармагц хацар нь ягааран харц буруулан дуугаа хураана.

	Нүсэр царсан хаалга чимээ аниргүй нээгдэн ахлах дэслэгч Төмөр гарч ирээд

	— Орцгоо, хүүхдүүд ээ! Та нарыг хурандаа хүлээж байна! хэмээн ёсорхуу хэлээд хаалга тийш толгой дохилоо. Саран Жаргал хоёрыг Чимид хулгасхийн харснаа өөрөө нааж хийсэн дугтуйтай өргөдлөө ардаа барин босго алхан түрүүлж оров.

	Өвч тавилтай уужим тасалгаанд нам гүм. Хамгийн сүүлд орж ирсэн Төмөр өсгийгөө хавсран үл мэдэг гэдийсхийн номхон зогсов. Том хүрэн ширээний ард тонгойн сууж байгаа халзан толгойтой хижээл насны туранхайвтар хүн өсгий хавсрах чимээгээр уншиж байсан зүйлээсээ сая хараа салган дээшээ харж, 

	— Сайн байцгаана уу? Хүүхдүүд ээ! Алив наашаа сууцгаа. Ахлах дэслэгч та ч гэсэн суугаач гэв. Хивс дэвссэн шал дээгүүр Чимид, Саран, Жаргал гурав чимээ анир гаргахаас болгоомжилсон мэт аяархан алхан шил толь шиг гялалзсан урт ширээний дэргэдэх сандлууд дээр очиж суулаа. Ахлах дэслэгч Төмөр ч бас тэдэнтэй зэрэгцэн суув.

	Цонхоор туссан өглөөний нарны гэрэлд тасалгаа доторх тавил, хана туурга зориуд гэрэл чийдэн тусгасан тайз адил үзэгдэнэ.

	— За хүүхдүүд минь, хичээл сурлага сайн биз дээ. Та нар ямар хэргээр надтай уулзах гэж явааг ахлах дэслэгч сая илтгэсэн хэмээн хурандаа баргилдуу хоолойгоор энгүүн тайван хэлээд хүүхдүүдийн дэргэд ирэв.

	— Алив танилцъя. Миний нэр Балдан! гээд хурандаа хүүхдүүд тийш гар сунгалаа. Биеэ барин цомцойн сууж байсан гурван хүүхэд хичээл хариулахаар самбарын өмнө гарсан мэт цэх зогсон:

	— Бүлгийн дарга Чимид, 

	— Миний нэр Саран.

	— Би Жаргал гэж нэрээ хэлэн гар барив.

	— Сууцгаа, хүүхдүүдээ, сууцгаа! гэж хурандаа гараараа дохин хэлээд тэдэнтэй зэрэгцэн суув.

	— Чимид ээ, өргөдлөө хурандаад танилцуулаач хэмээн ахлах дэслэгч Төмөр өндөлзөв. Сая л ухаан сэхээ орсон мэт Чимид суудлаасаа яаран босож дугтуйлсан бичгээ хурандаа Балданд хоёр гардан барилаа. Хүүхдүүд биеэ барин тэвдээд байгааг ажигласан хурандаа эелдгээр инээмсэглэн

	— Та нар тэгээд Давааг даалтаар авч хүмүүжүүлье гэж шийдсэн юм биз дээ. Сайн байна! гэж тайван хэлээд дугтуй дотроос өргөдлийг гарган уншиж эхлэв.

	— Тийм ээ, манай ангийнхан бүгдээрээ зөвшөөрсөн. Ангийн багш ч дэмжсэн хэмээн Чимид зориг муутайхан хэлээд Саран тийш харж тохойгоороо ёвров. Саран мөрөө хавчисхийн цомцойн суусаар байлаа.

	— Зүйтэй... зүйтэй хэмээн хурандаа Балдан сунжруулан хэлэх зуур өргөдлийг уншиж эхэллээ. Тасалгаа дотор ер бусын нам гүм болов. Хурандаа тийш бүгдээрээ нүд салалгүй амьсгаа даран ширтэнэ.

	Дөрвөлжин шугамтай дэвтрийн гол цаасан дээр Сарангийн сийрүүлэн бичээд гучин хэдэн хүүхэд, ангийн багш Түмэн гарынхаа үсгийг зурсан өргөдлийг хурандаа дөлгөөн гярхай нүдээрээ үг бүрийг нь цэгнэх мэт яаралгүй уншина. Хана нь дээрх газрын том зураг, бахим хүрэн ширээн дээрх бичгийн чулуун хэрэгсэл, зэрэгцүүлэн тавьсан гурван харилцуур утас, дүүрэн номтой шилэн нүүртэй шүүгээ сэлтийг Жаргал нүд гүйлгэн сонирхон харав. Өвөр дээрээ гараа зөрүүлэн цомцойн сууж байгаа Сарангийн хацар ягааран алс холын ямар нэг зүйлийг ажиглах мэт нүдээ онийлгон, уруулаа жимийн сууна. Толийтол индүүдсэн цагаан захын цаанаас булбарай хүзүү нь эрхэмсэг энхрий үзэгдэх агаад үл мэдэг анхилуун үнэр хувцаснаас нь ханхална.

	— Ойлголоо. Найз нөхрийнхөө хувь заяаны төлөө та нар санаа тавьж байгаа нь сайн хэрэг. Гэхдээ хожимджээ хэмээн хурандаа Балдан хэлээд халааснаасаа хатуу хайрцагтай янжуур гарган татах гэснээ больж, 

	— Энэ асуудлыг би ганцаараа шийдэхгүй. Шүүх, прокурорын нөхөдтэй ярилцъя. Тэгээд ч танай ангийнхан хичээлийн бараг бүтэн нэг жил Даваатай хамт суралцахдаа хэн болохыг нь таниагүй, ямар хүмүүстэй нөхөрлөж байгааг нь анхаарахгүй өдий хүрсэн чинь тусгүй байна даа хэмээн зэмлэнгүй хэлээд янжуураа асаан шившиж үнсний шилэн сав өөртөө дөхүүлж тавилаа.

	Зорьж ирсэн хэрэг нь бүтэхгүй тийшээ хандаж байгаад сэтгэл зовсон хүүхдүүд хурандаа тийш харахаас зүрхшээн урт ширээний ард цомцойн дуугүй суусаар.

	— Нөхөр хурандаад илтгэхийг зөвшөөрнө үү? Энэ асуудлыг шалгаж судалж байгаагийн хувьд надад нэмж хэлэх зүйл байна. Юу гэвэл Даваагийн сурлага, сахилгад эдний ангийнхан анхаарал тавьж туслахыг хичээж байсан юм. Ангийн бүх сурагчдын хурлаар Даваагийн тухай хоёр ч удаа авч хэлэлцэн хичээлд нь туслах үүргийг онц сурлагатан Жаргалд эхлээд өгсөн. Харин Даваа Жаргалтай хамт хичээл давтахаас зайлсхийн татгалзсан учраас нэг ширээнд хамт суудаг Саранд даалган өгсөн байна. Тэгээд ч гуравдугаар улирлаас эхлэн Даваагийн сурлагад нэлээд ахиц гарсан... Сурагчийн дүрэм, сахилга батыг Даваа зөрчсөн тухай бүр ангийн хамт олон зохих арга хэмжээ авч байсан...

	— Тийм ээ. Энэ тухай нөхөр ахлах дэслэгч та надад илтгэж байсныг би санаж байна. Хэрэг мөрдөх ажил дуусаагүй байгаа учраас Даваагийн асуудлыг өнөө маргаашдаа шийдэхгүй. Гэхдээ танай ангийнхны санал хүсэлтийг дэмжиж туслахад би бэлэн байна. Ер нь тэгээд, зүйрлэж хэлэхэд аливаа шинэ юмыг шинэ дээр нь, гэмтэл согог суугаагүй байхад нь арчилж байхгүй бол эвдэрсэн хойно нь засаж янзална гэдэг бэрх байдаг шүү дээ. За ийм л байна. Өөр ярьж хэлэх зүйл байна уу?

	Хүүхдүүд бие биеэ харан дуугүй сууцгаав. Ахлах дэслэгч Төмөр тонгойн, Жаргалын чихэнд ямар нэг юм шивгэнэв. Жаргал энгэрийн халаасаа тэмтрэн үнгэгдэж хуучирсан дугтуйтай захиа гаргаж хурандаад өгөв.

	Энэ юун захиа вэ? гэж Балдан гайхасхийн Жаргал өөд харлаа.

	— Аавд өгөх гэсэн юм. Ээж минь аавд үлдээсэн захиа. Аав уншихаа мартсан байх... Орны дэвсгэр дороос олсон юм. Дотор нь миний бичсэн захиа бий.

	— Чи үүнийг аавтайгаа уулзаад өгч болно шүү дээ. Би уулзах зөвшөөрлийн хуудас бичээд өгье.

	— Үгүй ээ... дарга аа... Би... би... дараа уулзъя хэмээн Жаргал сандран хэллээ. Хурандаа Балдан түүний сандарч тэвдсэний учрыг ойлгон үнгэгдсэн дугтуйтай захидлыг өргөдлийн хамт ширээн дээрээс аваад босож

	— За яах вэ? Бид үүнийг чинь дамжуулъя. Даваагийн тухайд гэвэл та нарын өргөдлийн хариуг нөхөр ахлах дэслэгчээр дамжуулан өгнө гэв.

	Аль хэдийнээ суудлаасаа босож зогссон хүүхдүүд тийш хурандаа гар сунган

	— За ингээд бидний ярилцах юм дуусах шив дээ. Баяртай хүүхдүүд ээ гэв.

	Чимид, Саран, Жаргал гурав хурандаа Балданы өрөөнөөс яаран гарч ирлээ. Хаалганы дэргэд Лхам авгайтай тэд халз тулгаран амар мэндийг нь асуулаа. Лхам тэднийг таньж ядан байгаа дүр үзүүлэн гайхан харснаа толгой дохих төдий болж ширэв татан зөвшөөрөл ч авалгүй дотогшоо оров. Дэслэгч ямар нэг хөгтэй явдал дурсан санасан мэт ёжтой инээмсэглэснээ, 

	— Би та нарт амласнаа биелүүллээ. Хурандаад би ажил танилцуулах учиртай. Та нар ингээд явцгаана биз дээ. Баяртай гэж хэлээд нөгөө нүсэр царсан хаалгыг татан буцаж орлоо.

	Лхам хэдийнээ яриа дэлгэн хурандаа Балданы ширээний өмнө сууж байв. Төмөр тэдний ярианд саад хийхгүйг хичээн ширээний ард очиж суугаад хавтаснаас мөрдөн байцаалтын протокол гарган өмнөө дэлгэв.

	— Би шүүх прокурорын хүмүүстэй уулзсан. Насанд хүрээгүй  хүүхдийг хэн хүн дур зоргоороо баривчилж хорих эрх байхгүйг би мэдэж авлаа. Миний хүү дөнгөж арван гурван настай, юу ч мэдэхгүй гэнэн томоогүй хүүхэд гэдгийг та нар мэдсээр байж мөрдөж цагдаад байгааг чинь иргэний хувьд би зөвшөөрөхгүй. Яахлаараа та нар миний алгийн чинээ хүүхдийг оролдоод байгаа юм. Би хэлдэг газар нь хэлж, хүрдэг газар нь хүрнэ дээ...

	Лхамын дуу улам чангаран өвөр дээрээ тавьсан гоёлын цүнхнийхээ төмөр товчийг хумсаараа тас няс дуугарган зогсоо чөлөөгүй ярихыг хурандаа Балдан сандлынхаа арыг налан тэсвэртэй сонсож байлаа.

	— Миний хүү хулгай дээрэм хийхэд биеэрээ оролцсон гэдэг худлаа. Юугаар гачигдаж дутлаа гэж тийм хэрэг хийдэг байна... 

	— Харин ээ. Та энэ асуудлыг олон талаас нь тунгаан бодож үзсэн үү!

	— Бодоод байх юу байсан юм. Сайн эцгийн буянаар миний хүү дутах гачигдах зовлон үзэлгүй өсөж байгааг та нар шалгаад үзсэн ч болно. Харин энэ... сая та нартай уулзаад гардаг хүүхдүүд... тэр Жаргалын эцэг шиг эцэгтэй байсан бол хулгай худал байтугай ямар ч хэрэгт холбогдож мэднэ... Эдний ангийн хүүхдүүд бүр эхнээсээ миний хүүгийн мууг үзэх гээд байсан юм. Би эх хүн. Мэдэлгүй яах вэ? Ханын сониндоо хүртэл доромжлон зурж, юм л болбол хурал цуглаанаар авч хэлэлцээд... одоо тэгээд... эцэстээ юунд хүрч байгааг та нар харж байгаа биз дээ...

	— Уучлаарай. Таны ярьж байгаатай миний санал нийлэхгүй байна. Жаргалын тухайд гэвэл та буруу ярьж байна. Зургаан жил дараалан онц сурч байгаа, сурлага сахилгаар тэргүүний хүүхэд гэдгийг бид танаас дутуугүй мэднэ шүү...

	— Аа, тийм бий. Та нар хэний нь хүүхдэд болохоор хир халдаахгүй, хэнийхийг нь болохоор нүд үзүүрлэдэг юм.

	Тэр онц сурлагатны чинь эцэг миний хүүг уруу татсан гэмт хэрэгтний нэг гэдгийг та нар сайн мэднэ. Гэтэл Жаргалыг гадаадын пионерын зусланд амруулах тухай сургууль нь хөөцөлдөж байгааг би өнөөдөрхөн өөрийн чихээр сонслоо. Миний ярьж байгаад итгэхгүй байгаа бол хичээлийн эрхлэгчээс нь асуу л даа...

	— Эцгийн нь гэм бурууг хүүхдэд тохож болохгүй. Та үүнийг сайн ойлгож байгаа... Харин насанд хүрээгүй хүүхдийн үйлдсэн гэмт хэргийн хариуцлагыг эцэг эх нь хуваалцах ёстой. Хуульд ч тэгж заасан бий.

	— Та нар хууль дүрмээр далайлгах хэрэггүй. Би улсад хорь шахам жил ажилласныхаа ихэнхийг боловсон хүчний зааварлагчийн ажил хийж өнгөрөөсөн хүн шүү. Хууль дүрмийн зах зухыг ч мэднэ. Тэгвэл яагаад «Хариуцлагатай ажилтны анкетын» асуултад «Таны төрөл төрөгсдөөс ял шийтгэл хүлээж байсан хүн бий юу?» гэсэн асуулт заавал байдаг юм бэ? Энэ чинь цаанаа учиртай. Усны эх нь булингартай бол адаг нь булингартай гэдэг. Эцэг нь эрүүгийн гэмт хэрэг үйлдээд байхад хүүхдийг нь шагнаж урамшуулж байгаа юм шиг гадаадын пионерын зусланд явуулахдаа яадаг юм. Би энэ асуудлыг яавч зүгээр орхихгүй. Миний нялх үрийг та нар хүүхдийн колонид өгөх санаатайг чинь мэдэж байна. Аягүй бол сая та нартай уулзаад гардаг хүүхдүүд ч тийм хүсэлт тавьсан байж мэднэ. Ер нь Түмэн гэдэг тэр багшийн даасан анги бүтэлгүй хүүхдээр дүүрснийг би эрт мэдсэн бол...

	— Уучлаарай. Ингэхэд та ямар санал хүсэлттэй орж ирээд юу яриад байгаагийн учрыг би сайн ойлгохгүй байна. Хүсэлтээ товчхон хэлчихгүй юу? Бид яаралтай ажилтай. Нөхөр ахлах дэслэгч намайг хүлээж байна.

	— Надад өөр яриад байх юм алга. Ямар ч байсан би хүүгээ суллаж авах л болно.

	— Энэ асуудлыг та бид хоёр шийдэхгүй. Харин та энэ баримт бичигтэй танилцахыг хүсье. Дөнгөж сая энэ өргөдлийг танай хүүгийн ангийн хүүхдүүд надад гардуулсан юм. Та мэдэхгүй байгаа, бас хүсээд байгаа тэр асуултынхаа хариуг эндээс уншиж мэдэх байх гэж би найдаж байна...

	Хурандаа Балдан дэвтрийн гол цаасан дээр бичсэн өргөдлийг Лхамын өмнө дэлгэж тавиад суудлаасаа босов.

	 

	ҮҮЛЭН СҮҮДЭР ХҮҮШИЛСЭЭР

	Төмөр сараалжтай өмгөр цонхоор оройн нар тусна. Бараан туурга дээр нь элдэв үсэг, зураг дүрс эрээчсэн явцуу тасалгаанд Гонгор бодол болон нааш цааш холхин байлаа.

	Өчигдөрхөн мөрийг нь алгадан хүзүүгээр нь тэвэрч, нэг ширээний ард архи дарс хуваан ууж наргиж байсан «нөхөд» нь хамаг гэм буруу, бузар булайгаа өөр уруу нь чихэж, улайрсан чоно нохой лугаа адил дайрч давшлах болсонд түүний уур хилэн бадарч, аргаа барахдаа дэмий л хараал тавина. Боохойн түлхээсээр Жанлавыг гэртээ орогнуулах болсон цагаас эхлээд тэдний урхи гохонд орж, эцэстээ гэмт хэрэгтний суудалд суух болсноо төмөр сараалж бэхэлсэн өмгөр цонхтой энэ явцуу тасалгаанд туугдан орж ирмэгцээ л тэр ухаарсан ажээ. Гэвч хожимджээ. Мөрдөн байцаалтын явцад хамт үйлдсэн хэргийг байтугай огт зүүдлээ ч үгүй ялт хэргийг Жанлав, Боохой хоёр түүнд тохохыг оролдон улаан цайм гүжирдэн байгааг нь хараад Гонгорын ой гутан «үхтэл үнэнч байна» хэмээн шүлс үсчүүлэн андгайлж байсныг нь санан тэднийг үзэн ядаж байлаа. Гэмт хэрэгт халтиран ороход хүргэсэн зам мөрөө тэр ухаан санаандаа олонтоо эргэж харах бүр Жанлав, Боохой хоёрын хүйтэн царайг үзэх шиг болно. Гонгор нэг байрандаа тогтож ядан цонхноос хаалга, хаалганаас цонх хүртэл том том алхан өөрөө ч мэдэлгүй үе үе хараал хэлж байлаа. Удаан холхисноос хөлийн нь булчин хөндүүрлэн халуун оргино.

	«... Гонгор минь чи цагаан цайлган сэтгэлтэй, эрх дураараа хүн шүү. Гэнэн хөнгөн ааш занг чинь дотуур тамиртай, муу санаатай хүмүүс ашиглан бага залуудаа хэрэг төвөгт холбогдож байснаа бүү мартаарай. Жүржийн доторх шүүсийг сорж орхиод хальсыг нь хаядагтай адил тийм хар дотортой хүмүүс чамайг зөвхөн өөрсдөдөө хэрэгтэй үед нөхөрлөдөг байсан... Надаас хойш балчир ганц хүүгээ өнчин өрөөсний зовлон амсуулахгүй халамжлан өсгөөрэй. Намайг эмнэлэгт хэвтэж байхад чи эргэж ирэхгүй байсанд би гомдоогүй. Ажлын чинь зав чөлөө болоогүй биз дээ. Хүний дайтай аж төрж, хүүгээ хүн шиг хүн болгоё гэвэл архи дарснаас хол яваарай. Чи бид хоёр хааяа ам мурийж, үг сөрөх шалтгаан ганцхан архинаас л болдог байсан шүү. Гонгор минь...» хэмээн эхнэр Наран нь уян намуун дуугаар хаа нэгтэйгээс сургамжлан хэлэх шиг болсонд Гонгор төмөр сараалжтай өмгөр цонхны дор очиж зогсоод өмднийхөө халаасыг ухаж дөрвөн өнцөг нь элэгдэж үнгэгдсэн захидлыг гаргаж харав. Түүнийг долоо хоногийн өмнө ахлах дэслэгч Төмөр түүнд авч ирж өгчээ. Эхнэрийн нь захидал дотор хүү Жаргалын нь бичсэн цөөн үгтэй зурвас бас байлаа.

	«Аав аа, би тантай уулзмаар байна. Төмөр ах тусална гэсэн болов ч та надтай уулзахгүй гэж хэлүүлсэн байна. Надад та битгий уурлаач дээ. Би буруу хэрэг хийсэн гэж үү? Би таны ганц хүү чинь шүү дээ. Аав минь би танд хайртай. Надтай уулзахыг зөвшөөрөөч дээ. Би таныг хармаар байна. Их Санаж байна...» хэмээн сурагч дэвтрийн тал цаасан дээр хүү нь бичсэн байв.

	Эхнэр хүү хоёрынхоо захидал, зурвасыг уншсанаас хойш Гонгорын сэтгэл улам ч хямран шаналжээ. «Миний амьдрал болж байна, миний бодол өөртөө зөв» хэмээн омогшин бодож, эхнэрээ эмнэлэгт дахин хэвтсэний дараа «Хэд хоног хэвтэж эмчлүүлээд л гараад ирнэ биз. Харин энэ чөлөөнд өөрийн зоргоор жаахан балгаж наргиж авъя. Уулаа, хөлчүүрлээ гэж чихэнд хонх уяхгүй амар» хэмээн дураараа дургиж байтал намрын тэр нэгэн өглөө Жаргал

	«Ээж... ээж... өнгөрчээ» хэмээн орь дуу тавихыг сонсоод хүний мөсгүй аашилснаа ойлгосон Гонгор өнгөрсөн хэд хоног байн байн дурсан өөрийгөө харааж зүхэж байлаа.

	Гэвч ер тайтгарсангүй. Талийгаач эхнэр, хүү Жаргал хоёрын нь дуу хоолой хаа нэг газраас сонстох шиг болж, тэр захидал зурвас хоёрын үгийг тэр дуу хоолой дахин давтан өгүүлээд байх шиг... Дэнгийн хоргонд орсон эрвээхэй гарах газар эрэн ийш тийш сандчин нисэх адил Гонгорын санаа сэтгэл улам уймарна.

	Яагаад хэний буруугаар төмөр сараалж бэхэлсэн өмгөр цонхтой явцуу өрөөнд хоригдох болсныхоо уг шалтгааныг Гонгор сайтар тунгаан үнэн мөнийг эрж хайхын оронд нэг үе Жанлав, Боохой хоёрт хорсон, эсвэл өөрийгөө сэргийлэхийнхэнд барьж өгсөн гэж хүүдээ гомдон бухимдана.

	Төмөрлөсөн хаалганы цоож хангинан дуугарав. Цонхны дор хана гөлрөн зогсож байсан Гонгор давхийн эргэж харлаа. Баяр цэнгээнд явахаар бэлтгэсэн мэт шинэ костюм өмсөж, дун цагаан захтай цамц дээр судалтай хөх зангиа зүүсэн Төмөр хөнгөн шингэн алхсаар орж ирэв. Энгийн хувцас түүнд гойд зохисноор барахгүй улам ч залуу болсон мэт харагдана. Ахлах дэслэгч орж ирэнгүүтээ Гонгор тийш толгой дохин мэндлээд.

	— Танай хашаанд буусан Дугар гуай, талийгаач эхнэртэй чинь хамт ажиллаж байсан Насан авгай хоёр таныг даалтаар түр гаргаж авах зөвшөөрөл хурандаа Балданаас авсан байна. Май, энэ таны чөлөөний хуудас гээд жижиг дөрвөлжин цаас энгэрийнхээ халааснаас гаргаж өгөв.

	— Юун чөлөө вэ? Даалтаар гаргаж аваач гэж би гуйгаагүй шүү дээ.

	— Хүү, чинь өнөөдөр гадаадад амрахаар явах гэж байгааг та мэдэж байгаа шүү дээ. Галт тэрэг нэг цагийн дараа хөдөлнө. Би машинтай ирсэн. Надтай хамт явж болно.

	— Үгүй ээ, би явахгүй. Надад ямар ч хүүхэд байхгүй.

	— Та өөрөө л мэд! Эцэг хүний хувьд... ийм үед Жаргалтай уулзвал өнчрөлийн зовлон үзэж байгаа хүүгийн чинь сэтгэлд аятайхан л байх сан. Танд хүү байхаар барахгүй, хазайхад чинь түшиж, халтирахад чинь тулах үнэнч шударга хүү бий шүү.

	— Тэгвэл тэр чинь... төрсөн эцгээ гэж намайг бодсон юм бол... яах гэж та нартай элбэж...

	— Та өөрийгөө зөв юм хийсэн гэж бодсоор л байна уу?

	— Нөхөр ахлах дэслэгч ээ, танд тамхи байхгүй биз. Төмөр халааснаасаа хайрцагтай янжуур гарган тамхилав. Тэр хоёр явцуу тасалгааны үүдэнд зөрүү харан бодлого болон зогсоцгоов. Сараалжтай цонхоор тэнгэр харагдана. Малгайн чинээ үзэгдэх бараан үүл салхинд хөөгдөн өмнө зүг нүүж байгааг янжуурын утааг шуналтай сорон зогссон Гонгор харц тогтоон удтал дуугүй ажиглалаа.

	— Гадаа тэнгэр цэлмэж байна уу? хэмээн ахлах дэслэгчээс тэр хөндлөнгийн хүн сонсох вий гэсэн шиг аяархан асуув.

	— Нартай дулаахан байна. Өнөөдөр сайхан өдөр боллоо.

	— Миний хүү тэгээд явах гэж байгаа юм биз дээ?

	— Тийм ээ. Нэг цагийн дараа галт тэрэг хөдөлнө.

	— Хэн үдэж өгөх юм бол?

	— Дугар гуай, Насан авгай хоёр... та явбал би дөхүүлээд өгье.

	— Гонгор хариу хэлсэнгүй. Өмгөр цонх тийш харан дахиад л бодлогошрон зогсов. Салхинд туугдсан нөгөө бараан үүл аль хэдийн үзэгдэхээ больжээ.

	— Нөхөр ахлах дэслэгч ээ. Та намайг хүлээх хэрэггүй.

	Би галт тэрэгний буудалд очихгүй хэмээн тэр сулхан авч шийдэмгий хэлээд Төмөрөөс нүүрээ буруулан цонх тийш алхав. Ахлах дэслэгч урамгүй толгой сэгсрэн гартаа барьж байсан бичгийг халаасандаа буцааж хийгээд тасалгаанаас гарлаа. Хүнд төмөр хаалга хяхтнан хаагдах чимээ ар талд нь сонстох үес Гонгор дал мөрөө оволзтол мэхчин «Хүү минь... миний хүү...» хэмээн уйлагнан дуу алдав.

	 

	АЛСЫН АЯНЫ ГАРААНД

	Галт тэрэгний буудалд хөл хөгжөөн ихтэй байв. Үдүүлэх, үдэж өгөхөөр ирсэн нь хэн нь болохыг ялгаж салгахад бэрхтэй аж. Харин гадаадын пионерын зусланд явах, гэж байгаа хүүхдүүд дүрэмт хувцсаа өмсөж, бүч зүүсэн нь бусдаас гойд ялгарна. Жаргал хэн нэгэн хүнийг эрж хүлээсэн мэт ийш тийш бүлтгэнэн харна. Хамт явах хүүхдүүдийн эцэг эх, ах, эгч нар тэднийг хүрээлэн энд тэндгүй инээж баясан алс хол явах гэж байгаа хүүхэд, дүү нараа үнсэж, энэ тэрийг ярьж шуугина. Тэдний дунд Жаргал таних хүн ганц ч үгүй. Хэд хоногийн өмнө Түмэн багш нь ангийнхаа хүүхдүүдийг аваад хөдөлмөр зусланд явсан учир Саран, Шарав хоёр ч юм уу, эсвэл өөр хэн нэг нь үдэж өгөхөөр ирэхгүй гэдгийг Жаргал сайн мэдэж байлаа. Даваа ч тэдний араас хөдөлмөр зусланд явжээ. Харин Дугар, Насан гуай хоёрын аль нэг нь заавал ирэх ёстой, аавтай хамт хүрээд ирж ч магадгүй хэмээн горьдон энд тэндгүй бөөгнөрөн зогссон хүмүүсийн завсар чөлөөгөөр хараа бэлчээнэ.

	Зорчигчид суудлаа эзлэхийг радиогоор зарлав. Цахлай цагаан хувцастай хөвүүд, охид вагоны шатаар авиран гарцгаалаа. Жаргал ч тэдэнтэй хамт вагонд орж онгорхой цонхоор цээжээ цухуйлган буудлын талбай дээр зогсож байгаа хүмүүсийг харав.

	Үдэгсэд инээмсэглэн зарим нь гар даллана. Тэдний дунд бас л таньдаг ганц ч хүн үл үзэгдэнэ. «Ээж минь байсан бол энэ хүмүүс, аав ээж нарын дунд ингээд л зогсож байх сан» гэдэг бодол Жаргалын сэтгэлд нь гэнэт орж ирэн бүлтгэрхэн хар нүдийг нь нулимс бүрхэв. Хүмүүсийн нүүр царай урсгал усны мандалд туссан мэт үелзэн бүртгэнэнэ. Тэгтэл тэр олон хүний дунд ээж нь өөрийг нь эрж хайх мэт урагшаа тэмүүлэн яваа харагдав. Жаргалын зүрх булгилан нулимс мэлтэлзсэн нүдээ хэдэнтээ анивчин тэр зүг шимтэн харвал өмссөн хувцас, төрх байдал нь төстэй болов ч тэс өөр нүүр царайтай залуухан эмэгтэй инээмсэглэн зэргэлдээх цонх тийш гар даллан дөхөж очоод «Миний дүү захиа бичээрэй. Сайхан амраад ирээрэй» хэмээн нэг охинд хэлж байлаа. Ээжтэй нь төстэй тэр эмэгтэй, Жаргалыг огт анзаарсангүй. Жаргал уйлахгүйг хичээн уруулаа зуун хүмүүсийн дээгүүр алсыг харан зогслоо. 

	Галт тэрэг хөдлөх дохио хангинав.

	— Хүүхдүүд ээ, хөдлөх боллоо. Цонхоор цээжээ битгий гаргаарай! гэж удирдан яваа багшийн хэлэх ард нь сонстов. Буудлын талбайд зогсож байгаа хүмүүсийн зүг Жаргал горьдонгуй харж санаа алдав. Тэгтэл «Жаргал аа!» гэж хэн нэгэн олны дундаас дуудах сонстлоо. Дуугаар нь Шаравын аав Дугар мөн болохыг Жаргал таньсан болов ч нүд эрээлжлэм олон хүний дотор хаана байгааг нь эхлээд олж харсангүй. Дахиад л «Жаргал аа, хүү минь...» гэх дуу сонстсонд тэр зүг нүдээ дүрлийлгэн харвал Дугар гуай, Насан авгай хоёр хүмүүсийн дундуур зүтгэн айсуй. Жаргалын сэтгэл тэр дороо баяр хөөрөөр бялхаад ирэв. Сандарч тэвдсэн жаал хүү цонхноос холдон хаалга тийш гүйлээ. Тэгтэл галт тэрэг хөдлөхийг зарласан сүүлчийн дохио хангинав. Жаргал ойролцоох цонхон дээр шавсан хүүхдүүдийн дундуур зүтгэж толгойгоо гадагш гаргаж

	— Би.. Би энд байна хэмээн цангинатал хашхирлаа.

	Галт тэрэгний шал доргин түржигнэсэн чимээ гарч алгуур урагшаа хөдлөв. Жаргалд ойртон ирсэн Дугар гартаа барьсан боодолтой юмаа сарвайн, 

	— Май, хүү минь, үүнийг ав. Замдаа нөхөдтэйгөө хувааж идээрэй гэв. Жаргалын хажууд шахалдан зогсож байсан хөвүүд Дугарын гараас боодолтой юмыг авч Жаргалд өглөө.

	Насан авгай амандаа ямар нэг юм үглэн майчганан алхана. Юу хэлээд байгаа нь Жаргалд сонстсонгүй

	— Хүү минь, сайхан амраад ирээрэй хэмээн Дугарын хэлэх л сонстов. Дугар, Насан хоёрын зүг Жаргал гар даллан, 

	— Сайн сууж байгаарай гэж хашхирлаа. Галт тэрэг хурдаа авлаа. Жаргалын гартаа барьсан боодолтой юмнаас хатуу хавтастай ном сугаран унав. Түүний завсраас «Жаргалд, Сарангаас» гэж хаягласан зурвас цухуйж байлаа.

	Сансрын «Пионер» станц дэлхийн сүүдэрт оров. Хорин гурав дахь өдрийн шинжлэн судлах программд ажлаа дуусгасан Сод хүү хөлгийн бүхээгийн дүгрэг гэгээвчээр од түгсэн сансрын хязгааргүй уудмыг сонирхон харж байлаа. Газар дэлхий дээр ярьж заншсан өдөр шөнө гэдэг ердөө л гэрэл, сүүдэр хоёр солигдох жирийн үзэгдэл мэт түүнд санагдана. Хорин дөрвөн цагийн хугацаанд газар дээр ээлжлэх өдөр, шөнийг дэлхий орчмын тойрог замд эргэлдэн яваа сансрын хөлгийнхөн хэдэн арван минутад олон дахин үзэж амждаг тул өдөр тутмын ажил, амралтын дэглэмийг газар дэлхий дээр дадаж заншсан цаг хугацааг баримтлан дагаж мөрдөнө. Үеийн нөхдийнхөө хамт Сод хүү сансрын эрдэм шинжилгээ, туршилтын «Пионер» станцад ирсэн эхний өдрүүдэд түүнд орчин тойрны бүх зүйл эгэл биш, зүүднийх мэт хачин санагдаж байсан болов ч түдэлгүй дасжээ. Станцад анх хүрэлцэн ирсэн тэр өдөр Сод хөлгийн бүхээгийн гэгээвчээр анх удаа гадагшаа хараад сэтгэл нь гэнэгүй их догдлон балмагдсан аж. Гүехэн мэт харагдаж байсан цөөрмийн усанд зоримог алхан ороод санаандгүй хөл алдахтай адил сэтгэгдэл төрснөөс тийнхүү сандарчээ. Сэтгэл нь огцом хөдөлснөөс түүний зүрхний цохилт, судасны лугшилт бас гэнэт өөрчлөгдөн сансрын багийнхны эрүүл мэндийг хянах самбар дээрх гэрлэн дохио түгшүүр зарласан байна.

	Сансрын «Пионер» станцын багийн дарга, олон улсын шинжлэн судлагч пионеруудын удирдагч Борис «Нарны албаны» лабораторийн тасалгаанд ажиллаж байгаа шинжлэн судлагч Содод эмнэлгийн яаралтай тусламж үзүүлэхийг радиогоор мэдэгдэж амжаагүй байтал эмнэлгийн албаны орос охин Соня, япон охин Митико хоёр аль хэдийнээ Содын дэргэд ирсэн байв. Гэрэл шингээгч хар хамба хилэн дээр цацсан эрдэнэсийн чулуу мэт гялалзан байгаа оддоос нүд салгалгүй сэтгэл догдлон ширтэн байсан Сод тэр хоёрыг дэргэдээ ирснийг огт мэдсэнгүй.

	Митико түүний мөрөн дээгүүр гараа сунган тайвшруулдаг анхилуун үнэртэн бүхий шилэн бортого хамарт нь ойр туулах үед л Сод сая эргэн харж уучлал хүсэв. Хацар нь ягааран, нүдээ анивчин өөдөөс нь бүлтийн харж байгаа түүнийг хараад Соня, Митико хоёр инээд алдав.

	— Сэтгэл чинь хөдлөө юу? Дажгүй ээ Удахгүй дасна гэж урт сормуустай том цэнхэр нүдээр Соня өөдөөс нь ширтэн инээдээ барьж ядан хэлэв.

	— Тийм ээ, охид оо, сансрын хязгааргүй уудмыг хараад... гэж Сод түгдрэн хариулав. Митико бортоготой үнэртэнгээ өөртөө ойртуулан уртаар амьсгаалснаа:

	— Охидыг илүү сэтгэлийн хөдөлгөөнтэй гэдэг худлаа юм байна. Хамгийн түрүүнд хөвүүдэд л эмнэлгийн тусламж хэрэгтэй боллоо шүү дээ. Манай дэлхий үнэхээр үзэсгэлэнтэй сайхан юм аа. Өнгөт зураг дээр байдгаасаа илүү гоё байна гэж Митико шулганан хэлжээ. Түүнээс хойш дэлхийн цаг тооллоор хорин хоёр хоног өнгөрчээ. Сансрын шинэ багийнхан орчиндоо амархан дасаж шинжилгээ судалгааны ажлаа шаргуу хийж байлаа.

	Одот орчлонг энгийн нүдээр ажиглан суусан Содын санаанд хорьдугаар зууны үеийн Энэтхэгийн яруу найрагч Рабиндранат Тагурын нэгэн шүлэг байн байн орж ирнэ.

	 

	Алтан наран гийсэн

	Амгалан өглөө сэрлээ, би

	Амрах орны минь дэргэд тавьсан

	Анхилуун жүржид сагсыг харлаа, би

	Энэ хэний халамж бол гэж

	Эргэцүүлж би олныг бодлоо

	Эзэн нь хэн болохыг оноох гэж

	Энэ тэр олон хүнийг саналаа

	Алаг цэцэгсийг сонгож ядан

	Агаарт дэрвэх эрвээхэй адил

	Тогтож ядсан бодол минь

	Тоймтой хэн нэгийг оноон санасангүй

	Онцолж нэрийг нь олоогүй болохоор

	Олны бэлэг гэхээс өөр аргагүй

	Түмэнд баярлах сэтгэл төрүүлсний учир

	Тэр хүн надад бүхнээс эрхэм дотно...

	 

	Санаанд орсон энэ шүлгийг Сод өөртөө дуулдахаар орос, англи орчуулгаар нь дахин давтан уншжээ. Хэдэн цагийн өмнө зургийг нь авсан нарны дүрс холографийн ялтсан хавтан дээр яг л гүйцэд болсон жүрж шиг үзэгдэж байсан нь одоо ч гэсэн түүний нүдэнд харагдана. Шүлэгт нэр дурдах төдий бичсэн жүрж, холографийн ялтсан хавтан дээрх жүрж мэт нарны зургийн хооронд утга учрын ямар ч холбоо авцалдаагүй болов ч тэр шүлгийг Сод санаандгүй цээжээр уншаагүй ажээ. Нарны зураг авах гурван төрлийн аппаратыг германы пионерын байгууллагын төлөөлөгчид түүнд бэлэглэжээ. Хүүхдүүд өөрсдийн гараар бүтээсэн тэр аппаратыг сансрын техникийн мэргэжилтнүүд шалгаж үзээд «онц сайн» гэсэн үнэлэлт өгсөн байна. Дуран авайн болор шилийг нь сансрын «Пионер» станцад нэг жилийн өмнө ажиллаж байсан олон улсын шинжлэн судлагч пионерууд жингүйдлийн нөхцөлд байгалийн болрыг хайлуулан хийжээ. Холографийн дүрс буулгах ялтсыг унгар, болгар, польшийн хүүхдүүд бүтээжээ. Сансрын «Пионер» станц дээр байрлуулсан багаж төхөөрөмжийн бараг тал хувийг янз бүрийн орны хүүхдүүд хамтын ухаан, уран гараараа хийсэн ажээ. Нэр мэдэхгүй тэр мянга мянган анд нөхдөдөө баярласан сэтгэлээ илэрхийлэн Энэтхэгийн яруу найрагчийн шүлгийг Сод тийнхүү цээжээр уншиж байв.

	Гэрлийн долгионы хүчийг сулруулах олон давхар, янз бүрийн зориулалттай шүүлт хэрэглэн урьд өмнө авсан зураг дээр нарны дүгрэг дүрс ов товхон толботой алтан үрэл мэт гардаг байсан ажээ. Гэтэл өнөөдрийн авсан зураг яг л Мароко жүрж шиг гарчээ. Нарны зүг бүртээ цацран бадарсан, цэцгийн дэлбээ хэлбэрт дөл нь бүдгэрүүлэх шүүлтийг нэвтлэхдээ бараг үл үзэгдэнэ. Гурван настайгаасаа эхлэн Сод нарны зураг цуглуулжээ. Ном, сэтгүүлд хэвлэгдсэн нарны хар цагаан, өнгөт зургаас эхлээд сансрын янз бүрийн хөлөг, станц дээр ажиллаж байсан нарны албаныхны авсан олон янзын зургийн хуулбар, тэр ч байтугай сарны хөрснөөс авсан гэрэл ойлгох чанартай элсэнцэр чулууг хайлуулан хийсэн нарны дүрс түүнд бий. Нарны хагас сая гаруй тэр зургаа шилэнцэр дээр лазерын гэрлээр шарж буулган авсан нь ердөө л гарын алганд багтахаар жижигхэн бичил хуудас болжээ. Цуглуулгынхаа тэр зургийг сансрын «Пионер» станц дээр зуныхаа амралтаар ажиллахаар ирэхдээ Сод аваад иржээ.

	Сансрын эрхэс судлалын залуу эрдэмтдийн олон улсын нийгэмлэг Содыг «Пионер» станцад ажиллах ээлжит багийн бүрэлдэхүүнд оруулах санал гаргасан нь зөвхөн нарны зургийн баян цуглуулга хийснийг нь урамшуулсан хэрэг биш байлаа. Сансрын уудамд эргэлтгүйгээр алдаж байгаа нарны эрчим хүчийг сэлбэн түүнийг мөнхжүүлэх тухай Содын бичсэн эрдэм шинжилгээний зохион бичлэг нар судлалын эрдэмтдийн анхаарлыг татжээ.

	Дэлхий дээрх амьдралыг тэтгэгч Нарыг мөнхжүүлэх тухай сэдвийг Сод бас санаандгүй сонгож аваагүй ажээ. Хорьдугаар зууны дундуур төрөлх гаригийн нь оршин суугчид, ялангуяа таван тивийн хүүхдүүдийн дунд их дэлгэрсэн нэгэн дууг зохиолч өвөг эцэг нь Содыг гурван нас хүрч, төрсөн өдрөө тэмдэглэсэн тэр өдөр өөрөө дуулжээ Өвөө нь царгиа бүдэг хоолойгоор эхлэн дуулсан тэр дууг хамгийн түрүүнд аав ээж хоёр нь, дараа нь хөрш айлынхан нь, түдэлгүй 60 мянган хүн амтай байшин хотынхон даган хоолой нийлүүлэн дуулжээ.

	 

	Хуудасхан цаас жаал хүү аваад

	Хурмаст тэнгэрийг нартай нь зураад

	Нарны зургийн нэгээхэн дор

	Нандинаар хичээн бичихдээ:

	Энэ нар үүрд мөнх мандаж байг

	Тэнгэр маань ч мөнх цэлмэг байг

	Ээж минь үүрд урт насалж байг

	Тэгээд би ч мөнх байж байг

	 

	хэмээн байшин хотынхон дуулсан нь нэг ёсондоо Сод хүүд төрөлх хотынхон нь ая дуугаараа бэлэг барьсан хэрэг байв. Атом цөмийн дайны аюул хүн төрөлхтний сэтгэлийг түгшээж байсан өнгөрсөн зуунд энэ дуу энх тайвныг эрхэмлэгч сайн санаат хүн бүрийн тэмцлийн дуу, хүүхэд бүрийн хүсэл мөрөөдлийн дуу болж байсныг зохиолч өвөө нь Содод тайлбарлан ярьжээ. Өвөө нь түүнд бас «Нарны хүү» гэсэн нэртэй өөрийнхөө бичсэн үлгэрийн номоо бэлэглэжээ. Тэр номын эхний хуудас дээр «Даян дэлхийд энх тайвны эрин эхэлсний 20 жилийн ойд зориулав» хэмээн бичсэн байлаа. Содыг төрөхөөс 17 жилийн өмнө дэлхий даяар энх тайвны баяр хийжээ. Винтов буунаас эхлээд алсын тусгалтай залуурт пуужин, жирийн гар бөмбөгнөөс эхлээд атом, цөм, нейтроны бүх төрлийн зэвсгийг хураан устгах их ажил тэр жил дууссан байна. Зэвсгийн агуулахад байсан сүүлчийн атом, ус төрөгч, нейтроны бөмбөгний цэнэгийг тэсрэх аюулгүй болгон «Уран» хэмээх бодисыг нь атом, цөмийн эрчим хүчний цахилгаан станцад түлш болгон шилжүүлжээ. Содын өвөг аав зохиолч Очир тэр өдрийг «Хүн төрөлхтөн бүх нийтээрээ баярын нулимс унаган дайны аюул эгнэгт үгүй болсон гайхамшигт үе. Энх тайвны эрин эхэлсэн өдөр» гэж дурсан ярих дуртай.

	Хүн төрөлхтнийг эх дэлхийтэй нь хамт хүйгээр нь устган хөнөөх шинэ аймшигт зэвсэг хийхэд зарж байсан асар их хөрөнгө мөнгийг хүмүүсийн тусын тулд зориулсан эхний арван жилд газар дэлхийн нүүр царай танигдашгүй болтлоо өөрчлөгдөн хувьсжээ.

	Тэр хөгжил дэвшлийн нэг билэг тэмдэг нь дэлхий орчмын тойрог замд байгуулсан сансрын «Пионер» станц юм. Энэ станцыг «Хүүхэд-ирээдүй» гэдэг олон улсын хүүхдийн төлөө нийгэмлэг, «Эрдэм мэдлэг» хэмээх сансар судлагч дэлхийн эрдэмтдийн нийгэмлэг болон орон бүрийн олон нийтийн янз бүрийн байгууллагын бэлгийн хөрөнгөөр байгуулжээ. Шинжлэх ухаан, техникийн аль нэг салбарт авьяас билэг нь тодорсон сурагч пионеруудыг сонгон авч газар дээр зургаан сарын бэлтгэл хийсний дараа нэг баг бүрдүүлэн сансрын «Пионер» станцад илгээдэг ажээ.

	Гурван насны ойгоороо өвгөн аавынхаа бэлэглэсэн «Нарны хүү» номд гардаг эрэлхэг жаал хүү Содын санаа сэтгэлийг эзэмджээ. Нар, цэлмэг тэнгэр, хайрт ээж болон өөрийгөө мөнх байлгахыг хүссэн хүүхдүүдийн мөрөөдөл шингэсэн нөгөө дуу ч бас Содод нөлөөлжээ. Тэгээд хайртай бүхнээ нартай зүйрлэн бодож, нарны зураг, дүрс цуглуулж эхэлжээ. Өвөө нь ч түүнд тусалж байлаа. Санамсаргүй бий болсон сонирхол нь улам лавширсаар сургуульд суралцах болсон анхны жилээс эхлэн нарны тухай Сод янз бүрийн орны эрдэмтдийн бичсэн бүтээлийг яг л уран зохиолын ном шиг сонирхон уншдаг болсон байв. Наран дээр болдог физикийн янз бүрийн үзэгдэл дэлхийн цаг уур, байгалийн элдэв үзэгдэл, тэр ч байтугай хүмүүсийн Эрүүл мэндэд нөлөөлдгийг уншиж судалснаас хойш нарыг таньж мэдэх сонирхол нь улам нэмэгджээ. Өвөө нь түүнийг гурав, дөрвөн настай байхад нь цэцэрлэгт хүрээлэнгээр дагуулан зугаалж явахдаа өөрийн зохиосон үлгэр, домог, зөгнөлт зохиолоос ярьж, зээ хүүгийнхээ ухааныг задлах, аливаа сонирхсон зүйлдээ анхаарлаа төвлөрүүлэн мөн чанарыг нь танихаас нааш санаа амардаггүй зантай болохыг хичээж байсан нь талаар өнгөрсөнгүй. Зохиолч өвөө нь нар, сар, од гариг, сансрын хязгааргүй гүнд байгаа эрхсийн тухай үлгэр, домог, шидэт үлгэр, зөгнөлт зохиол бичсэн нь даруй 12 боть ном болжээ. «Газар дэлхий дээр хүн төрөлхтөнд шийдвэрлэх асуудал зөндөө байгаа болов ч хүн төрөлхтөн сансраас хараа анхаарлаа салгаж болохгүй. Сансар бол хүн төрөлхтний ирээдүй юм. Ирээдүйд тэмүүлэх хүсэл мөрөөдөл нь хүмүүсийг сансарт дүүлэн гарахад хүргэсэн. Хүүхэд багачуудыг нар болоод бусад од гаригийг хайрлах сэтгэлтэй, сансрын нууцад улам гүн нэвтрэх хүсэл тэмүүлэлтэй болгон хүмүүжүүлэхэд өөрийн хувь нэмрээ оруулахын учир би зохиол бичдэг юм» гэж Содын өвөө Очир нэг удаа уншигчидтайгаа уулзахдаа ярьжээ. Өвөөгийн нь зохиол бүтээл сансартай холбоотой байдаг нь түүний хүсэл мөрөөдөл, үзэл бодолтой шууд холбоотой байлаа.

	Өвөөгийн нь зохиосон үлгэр, зөгнөлт зохиол дотор Нарны тухай бүтээл хорь гаруй бийг Сод цээжээрээ уншиж чадна. Өвөө нь хүмүүсийн адил наранд хайртай ажээ.

	— Нар бол манай сав ертөнцийн гэрэлт дэнлүү юм. Манай дэлхий дээр амьдрал бий болж, ухаант хүн төрж бойжиход халуун илч, гэрэл гэгээгээ харамгүй зориулсан ачтан бол Нар билээ. Тэгэхлээр хүмүүс бид чинь Нар Дэлхий хоёрын үр сад юм шүү. Хүн хүндээ нар мэт ивээлтэй ачтан байх учиртай юм хэмээн «Нарны хүү» номынхоо оршилд өвөг эцэг нь бичсэнийг Сод хөлгийн дүгрэг гэгээвчээр сансрын түнэр харанхуй уудам тийш хараа сунган оддыг ширтэн суух зуур дурсав. Зохиолч өвөө нь сансрын «Пионер» станц дээр ажиллах олон улсын пионеруудын ээлжит багийг үдэх ёслолын цуглаан дээр үг хэлэхдээ нөгөө л хэлэх дуртай үгээ давтаж «Хүмүүс бид бие биедээ Нар адил ачтан учраас хүн төрөлхтөн бид өдөр бүр хүмүүст хэрэгтэй шинэ гайхамшгийг бүтээж байна. Тэр гайхамшгийн нэг бол сансрын, «Пионер» станц мөнөөс мөн. Өнөөдөр манай бяцхан цэнхэр гаригийн хамгийн залуу иргэд, пионер багачуудын төлөөлөгчид, дэлхий, сар орчмын тойрог замд шинжилгээ судалгаа хийхээр ээлжит аянд гарах гэж байна. Зээ хүү Соддоо болон түүний анд нөхдөд аян замдаа сайн явж, эрдэм мэдлэгийн их олзтой эх дэлхийдээ эргэж ирэхийг хүсэн ерөөе» гэсэн билээ.

	Өвөөгийн нь сэтгэл хөдөлснөөс дөлгөөн харцтай, тунгалаг хүрэн нүдэнд нь нулимс цийлгэнэн ярьж байхдаа хоолой нь үл мэдэг чичрэн байжээ. Зохиолч өвөө нь нас сүүдэр хэдийнээ 100 гарсан авч хүндийг өргөгч шиг чийрэг бадируун биетэй, алхаж гишгэх нь хөнгөн шингэн, хүүхдүүдэд үнэн сэтгэлээсээ хайртай хүн билээ. «Хүүхдүүдэд сэтгэл зүрх, авьяас хөдөлмөрөө зориулсан зохиолч хүн хэзээ ямагт хүүхдийн дунд байх учиртай. Тэр тусмаа зуу гарсан хүн зургаан настай хүүхдийн хооронд сэтгэл зүйн адил төстэй зүйл олон бий» гэж тэрээр ярина. Тэгээд ч хүүхдүүдийн аялал жуулчлал, биеийн тамирын тэмцээн, урлагийн наадам хаана болж байна тэнд өвөө нь явж байдаг хүн. Заримдаа зуун арван нэгэн настай гэдгээ мартчихаад ногоон зүлгэн дээр хөл нүцгэлэн хүүхдүүдтэй бөмбөг тоглоод гүйж явахыг Сод олонтоо үзсэн ажээ. Эд эсийг сэргээн төлжүүлэх эм хэрэглэхийн зэрэгцээ, үргэлж хүүхдийн дунд байж, хүүхэд шиг сэтгэж, биеийн тамирын дасгал тогтмол хийдэг учир тэр бээр үе мөч бороолон шар ус хурах, судас хатууран даралт ихсэх, тэр ч байтугай хөгшин хүмүүст тохиолддог мартаж мунгинах зовлонг огт мэддэггүй аж.

	Нарыг мөнхжүүлэх тухай Содын бичсэн эрдэм шинжилгээний зохион бичлэгийг хамгийн түрүүнд уншиж зөвлөгөө өгсөн хүн бол Содын өвөө юм. Нарны өөрийн нь эрчим хүчийг ашиглан 100-150 км голчтой сансрын тоос сорох шилэнцэр аварга том арван хоолойг нарны зүг хандуулан сансарт байрлуулж тал тал тийшээ цацаж байгаа халуун илч, хүндийн жинг нь нөхөн тэнцвэрийн байдалд тогтоон барих, тасралтгүй үргэлжлэх цөмийн урвалыг нь хэвийн хэмжээнд байлгах тухай санааг зураг төслийн хамт тэр зохион бичлэгтээ өгүүлжээ.

	Асар өндөр температурт тэсвэртэй гэрэл нэвт гийх шилэнцэр хоолойг бүтээхийн тулд Наранд хамгийн ойр байгаа гаригуудын баялаг ордуудыг ашиглахаар тооцоолжээ. Түүний зохион бичлэгийн санааг хэрэгжүүлэх техникийн бололцоо энэ хэр манай оюун билигтийн өлгий эх дэлхийд хараахан бүрдээгүй болов ч ойрын хэдэн зуунд бодит байдал болгох бололцоотой гэж эрдэмтэд үзжээ. Хэрэв зуун жилийн өмнө арван гурван настай хүүхэд эрдэм шинжилгээний бүтээл туурвисан бол дэлхий нийтээр шагшин шуугьж, гайхамшигтай ховор явдал гэж түүхэнд тэмдэглэх байлаа. Гэтэл хүний оюун ухааны хөгжилд эргэлт гарсан шинэ зуунд арван хэдэн насандаа шинэ нээлт хийж, хүн төрөлхтний мэдлэгийн санд хувь нэмэр оруулагчдын тоо хэдэн зуун мянгад хүрсэн учир Содын эрдэм шинжилгээний зохион бичлэг хэн хүний гайхлыг төрүүлсэнгүй. Харин түүнийг Нарны судлалын дэлхийн аль нэг төвийг удирдах ирээдүйтэй хүүхэд гэж үзжээ. Тэгээд ч сансрын «Пионер» станцад ажиллах эрх олгожээ.

	Сансрын хөлгийн дүгрэг гэгээвчээр хурц цагаан гэрэл мэлсхийтэл тусав. Дэлхийн тойрог замд дөчин хэдэн минут тутам өдөр шөнө огцом ээлжлэх үзэгдэлд дассан Сод гэгээвчнээс холдон ажлын хоногийн тайлангаа бичиж тэмдэглэхээр «Уураг тархи» хэмээн нэрлэдэг бяцхан электрон бөмбөлгийн дэргэд очив. Тус бүр зургаан мянган үгээр илэрхийлэх таван бүлэг санаагаа тус бүр зургаан оронтой таван тоогоор латин үсгийн цагаан толгойн дэс дарааллын дагуу хэлж бичүүлээд ажлын өдрөө тэр дуусгав.

	— Хүүхдүүд ээ! Манай сансрын станцын ажлын нэг өдөр дууслаа. Одоо амарч болно. Оройн хоолны дараа «Оддын нислэг» тэмцээнээ үргэлжлүүлнэ. Одоо үзвэрийн танхимд цуглаарай. Дэви, Лют, Соня гурав монголын зохиолч, манай Содын өвөг эцэг Очирын бичсэн «Нарны хүү» үлгэрээр бүтээсэн шинэ дүрс бичлэг үзүүлнэ. Үзэх хугацаа 15 минут хэмээн багийн ахлагч Борис радиогоор зарлахыг Сод сонсоод өөрийн эрхгүй баярлав. Английн Дэви, германы Лют хоёр «Зүүдний бичлэг» хэмээх аппарат бүтээснээ сансрын станц дээр авч ирсэн ажээ. Хүний зүүдийг өнгөт кино зургийн хальснаа буулгасан мэт бичээд авдаг тэр авсаархан аппарат сансрын «Пионер» станцынхан чөлөөт цагаа баяр хөөртэй зугаацан өнгөрүүлэхэд холографийн киноноос дутуугүй сонирхолтой хэрэгсэл байлаа. Маш энгийн хийцтэй «Зүүдний бичлэг» аппаратыг сансрын станцад ажиллах бэлтгэл хийж байх үед Дэви, Лют хоёр санаандгүй бүтээжээ. Нэгэн удаагийн дасгал сургуулийн дараа Лют унтаж байгаад ер бусын зүүд зүүдэлснээ нойрноос сэрсэн хойноо нөхдөдөө ярьжээ. Гэтэл найз нар нь төдий л сонирхсонгүй. Зүүдэндээ үзсэн өнгө, гэрэл, санаанд оромгүй хэлбэр галбиртай амьтдын тухай, үгээр дүрслэн яриад бусдад ойлгуулж чадахгүйгээ мэдсэн Лютийн урам хугарч: «Хэрвээ зүүдийг дүрс бичлэгийн магнитофонд бичээд авч болдог сон бол хэчнээн сайхан бэ?» гэж шүүрс алдан хэлжээ.

	— Тийм аппаратыг 160 жилийн өмнө миний авга Шарль бүтээсэн юм. Ердийн дүрс бичлэгийн магнитофонд хамгийн түрүүнд өөрийнхөө зүүдийг бичиж авсан гэдэг. Гэтэл дэлгэц дээр гарсан өнгөт зүүдээ үзээд өөрөөсөө ичсэн юм гэнэлээ. Юу зүүдэлснээ хэнд ч хэлээгүй. Харин хамгийн дотно үнэнч найз Жеймстэй ярилцаж байхдаа «Хүний зүүдийг кино зургийн хальсан дээр ч, дүрс бичлэгийн магнитофоны туузан дээр ч бичээд авч болох аппарат би бүтээлээ. Гэхдээ түүнийг одоо хүмүүст өгч болохгүй. Миний бүтээсэн зүүд бичлэгийн аппаратаас болж олон мянган гэр бүл сарниж, найз нөхөд ч бие биеэсээ хагацаж мэднэ. Хүний зүүд бол ухамсартай уураг тархины ухаангүй хөөрлийн санамсаргүй дүр зураг юм. Тийм учраас би бүтээсэн аппаратынхаа нууцыг одоохондоо хэнд ч задлахыг хүсэхгүй байна. Миний аппарат оюун ухаан, ёс суртахууны онцгой өндөр түвшинд хүрсэн соёл иргэншлийн үед хүний эрүүл мэнд, сэтгэл зүй, зан төрхийг судлагчдад хэрэг болж магадгүй. Тийм учраас би нээлтээ хойч үеийнхэндээ зориулан нууцална гэж ярьсан юм хэмээн Дэви хэлэв.

	— Авга ах чинь одоо хаана байдаг вэ? гэж сэтгэл зүй оюун ухааны ариун цэврийн эмчийн мэргэжил сонирхдог орос охин Соня асуув.

	— Одоогоос 83 жилийн өмнө лабораторид нь хүчтэй дэлбэрэлт болоод ууршчихсан юм. Ширхэг ч үс үлдээгүй гэж манай аав ярьдаг.

	— Тэгээд л тэр нууцыг хэн ч мэдээгүй өнгөрсөн юм биз дээ хэмээн Лют урамгүй дуугарчээ.

	— Яалаа гэж. Бүх тооцоо, схем, зураг төсөл нь Швейцарын банканд хадгалагдаж байсныг манайхан олж аваад надад өгсөн юм. Тэр үеийн техникийн бололцоонд тулгуурласан учраас их төвөгтэй схем, зураг төсөлтэй аппарат байна билээ. Үндсэн зарчмыг нь аваад одоо хялбархан хийж болно. Завгүй болоод түүнийг нь би сонирхоогүй орхисон юм. Хэрэв та нар хүсвэл хийх гэж оролдоод үзье гэж Дэви хэлжээ. Сансарт шинэ багийнхан нисэхээс арав хоногийн өмнө «Зүүдний бичлэг» аппаратын шинэ хувилбарыг Дэви, Лют хоёр угсран бэлэн болгоод туршсан нь амжилтай болсон байна.

	«Цэнхэр» хэмээн нэрлэдэг амралтын уужим танхимд Содыг орж ирэхэд сансрын багийнхан хэдийнээ цугласан байлаа. Хүүхдүүд инээж шуугилдан шилэн хорготой усанд нааш цааш дураар сэлэн цэнгэх загас жараахай адил уужим танхимын агаарт жингүйдэн цагаан цэнхэр туяа татуулах хувцас өмсгөл нь загасны хайрс мэт гялтганаад үнэхээр сонин. Ажлын гадуур хувцсаа тайлсан Содын дотуур өмсгөл ч бас тийм өнгөтэй, хөдөлж хөвөхөд саад болдоггүй уян хатан мяндаслаг эдээр хийсэн ажээ.

	Соня, Дэви хоёр Сод тийш хөтлөлцөн хөвсөөр ойртон ирэв.

	— Сод оо! Чи одоо «Зүүдний бичлэг» аппаратын шинэ ид шидийг үзнэ дээ гэж Дэви их л хөхиүн хэлэв.

	— Сонягийн зүүдийг бичсэн юм уу? гэж Сод сониучирхан асуув.

	— Үгүй ээ! Миний зүүдийг биш. Харин дүрслэн бодсоныг бичээд авсан юм гэж Соня яаран хариулав. Дэви Соня тийш зэмлэнгүй харж:

	— Өө, Соня чи яагаад нууц задруулчхав аа гэв.

	— Хэлэхгүй байсан ч манай Сод нууцыг чинь амархан тайлчихна.

	— Зүүд үү, дүрслэн бодсон бодол уу? гэдгийг ч эхлээд ялгаж мэдэхгүй л дээ гэж Сод үнэнээ хэлэв.

	Сонягийн дүрэлгэр цэнхэр нүд сүүн цагаан гэрэлд улам ч том болсон мэт Содод санагдав. «Нарны хүү» номыг сүүлийн гурав хоног Соня гараасаа салгаагүй билээ. «Цэвэр ариун ёс суртахуун гэдэг бол хүний сэтгэл зүй оюун ухааны ариун чанараас шууд шалтгаална » гэж түүний хэлсэн үгийг сурган хүмүүжүүлэгчид иш татан ярих дуртай билээ. «Сэтгэл зүй-оюун ухааны ариун чанар, түүнд нөлөөлөх хүчин зүйл» гэсэн сэдвээр Сонягийн бичсэн эрдэм шинжилгээний өгүүлэл «Чөлөөт сэтгэлгээ, шинэ нээлт» хэмээх сэтгүүлийн тэргүүн шагнал хүртсэн учир түүнийг сансрын багийн бүрэлдэхүүнд оруулж, «Пионер» станц дээр ажиллагчдын сэтгэл зүйг судлах үүрэг өгчээ.

	Амралтын танхимд орох нээлхий автоматаар онгойж, сансрын багийнхны ахлагч Борис орж ирэв.

	— Хүүхдүүд ээ! Манай аяллын хорин гурав дахь ажлын өдөр амжилттай дууссанд баяр хүргэе. Сарны тойрог замд «Соно» хөлгөөр бие даасан нислэг хийх зөвшөөрлийг төвөөс Сод бид хоёрт олголоо. Намайг эзгүйд «Пионер» станцын шинжлэн судлагч пионеруудын багийг Лют удирдана гэж Борис мэдэгдэв. Сансрын жолоодлогод хөлгийн туршин нисэгч, техникийн шинжлэх ухааны доктор 29 настай Борис намхавтар биетэй учир сансрын багийн арван гурав, дөрөвтэй хөвүүд охидоос овор төрхөөрөө төдий л ялгарахгүй, үе тэнгийнхэн гэмээр харагдана. Гэвч «Пионер» станцынхан түүнийг онцгой хүндэтгэн хайрлана. 

	Пионерын ахлах удирдагчийн шинэ мэдээллийг сонссон хүүхдүүд Сод, Борис хоёрт баяр хүргэв. Сансрын тойрог замд «Соно» хөлгөөр бие даасан нислэг хийхэд хамгийн түрүүнд өөрийгөө явуулна гэж бодож байсан Дэви л ганцаараа тэр мэдээг сонсоод хацар нь ягааран, чихний омог улайж «Би... Би...» хэмээн үглэснээ түдэлгүй тайвширч Лютийн хамт «Зүүдний бичлэг» аппаратаа ажиллуулахаар амрах танхимын буланд байрлуулсан жижиг ширээ тийш очив. Сүүн цагаан гэрэл алгуур бүүдийн замхарч хананд байрлуулсан телевизорын дэлгэцийн хаалт хоёр тийшээ ярагдлаа.

	Сансрын багийнхан байраа эзлэн чимээгүй болцгоов. Амралтын танхимын хаа нэгтэйгээс хөгжим намуухан эгшиглэн бүтэн хана эзэлсэн телевизорын дэлгэц дээр баргар улаан туяа сүүтгэнэн байснаа түдэлгүй «Нарны хүү» номын хавтасны зураг тодров.

	Хөгжмийн намуун эгшиг огцом өөрчлөгдөн түгшүүрт ая тодрон сонстмогц номд бичсэн үйл явдал хөдөлгөөнт зураг дүрс болон дэлгэц дээр гарч эхэллээ...

	Түнэр харанхуйн дунд галын бяцхан дөл улалзана. Агуйн хонгилоор жаал хүү, охин хоёр хөтлөлцөн бүдчин алхах нь тэр галын гэрэлд бүүр түүр үзэгдэн байснаа тодров. Тэр хоёрын өмнө гэрэл ойсон алтан цутгамал мэт биетэй гоолиг хөвүүн гартаа бамбар барин замчлан явна. Жаал хүү, охин хоёрын үс нь сэгсийн ургаж, нүцгэн шахам бие нь хад чулууны ирмэгт хэгзрэн энд тэндгүй шарх сорви болжээ. Турьгүй бяцхан охины уруул зовуурьтай ангалзах авч дуу үл гарна. Тэр охиныг сайтар ажиглавал сансрын багийн эмнэлгийн албаны япон охин Митикотой царай төрх нь төстэй ажээ. Харин жаал хүү нь Дэвитэй яг адилхан байлаа.

	Дүрс бичлэгийг үзэж суусан хэн нэг нь «Хүүе, энэ чинь Дэви, Митико хоёр байна шүү дээ» гэж бүгдэд дуулдахаар шивгэнэв. Тэгтэл Соня «чимээгүй» хэмээн захирангуй хэлэв.

	Дэлгэц дээр дүрс бичлэг үргэлжлэн гарсаар байв. Яг л өнгөт кино зураг шиг үзэгдэх тэр бичлэгийг сансрын багийнхан амьсгаа даран анхааралтай ширтэнэ. «Нарны хүү» номыг тэд бүгдээрээ уншсан учир нэмэлт тайлбар хийх хэрэггүй ажээ...

	Бамбарын гэрэлд агуйн хананд барзайн тогтсон эрдэнийн чулуу, мөсөн талст солонгорон гялалзана. Үлгэрийн баатрууд зах хязгааргүй хөндий хонгил дундуур цөхрөлтгүй урагшаа алхан ямар нэг зүйл бэдэрнэ. Чухам юу эрж байгааг үзэгч хүүхдүүд мэдэж байлаа.

	Балар эрт цагт хүмүүс хүй нэгдлээр аж төрж байсан үед сайн сайхныг зөгнөсөн хүсэл мөрөөдлөөс нь нэгэн жаал хүү, охин хоёр газар дэлхий дээр мэндэлжээ. Балар эртний хүмүүс догшин байгаль, зэрлэг араатны аюулыг сөрөн цаг үргэлж амьдралын төлөө тэмцэвч хорвоогийн наран доор дөнгөж хорь, гучхан жил аж төрөөд өтөлж өвгөрөн, өвчин гамшигт нэрвэгдээд нас нөгчдөг байсан тул ер бусын учрал тохиолдлоор тавь, жар насалсан ганц нэгэн өвгөн буурлуудыг шидэт эрдэнийн чулуунаас адис авсан азтай хүн гэж бишрэн хүндэлдэг байжээ. Тэр шидэт эрдэнийн чулуу «Гаслан» гэж нэрлэдэг овгор хар уулын агуйд бий гэж ярилцана. Урт наслуулдаг эрдэнийн чулууг олж ирэхээр зориг зүрхтэй, хүч тэнхээтэй олон зуун эрс тэр агуйд орсон болов ч нэг нь ч буцаж ирээгүй гэнэ.

	Хүмүүсийн хүсэл мөрөөдлөөс мэндэлсэн жаал хүү, охин хоёр шидэт эрдэнийн чулууг хүмүүст авч ирж өгөхөөр «Гаслан» уулын агуйд орох болжээ. Балар эртний хүмүүс тэр өдөр жаал хүү, охин хоёрыг үдэхээр агуйн аман дээр цугларан гурван өдөр, гурван шөнө үргэлжилсэн их баяр цэнгэл хийжээ. «Урт нас хайрладаг шидэт эрдэнийн чулуу зүрхэн хэлбэртэй агаад үргэлж халуун бүлээн байдаг юм шүү. Гарынхаа алгаар дараад үзэхэд андашгүй» гэж хүмүүс тэр хоёрт захижээ. Тэгтэл бараан үүлс бужигнан тэнгэр харанхуйлж аянга цахилгаан нижигнэв гэнэ. Балар эртний хүмүүс байгалийн догшин үзэгдлээс ухаан балартлаа эмээдэг байв. Гал цахилгаан, бороо хур, өвс ургамал, урсгал ус цөм тус тусдаа эзэн савдагтай гэж боддог тул энэ удаа бас л «Болохгүйг хүссэн бидэнд хурмаст тэнгэр хилэгнэв» хэмээн айж зүг бүртээ таран оджээ.

	Араатан үүрлэж, цас мөсний жавар өөдөөс нь тачигнан сэнгэнэсэн агуйн аман дээр жаал хүү, охин хоёр ирэв. Тэгтэл гал цахилгаан манасхийн нүд сохлом гэрэл өмнө нь цацрав. Агуйн аман дээр хөндөлдсөн асар том мэлхий хадыг аянга цахилгаан хага цохин тэр их гэрэл гэгээн дундаас нэгэн хөвүүн гарч ирээд гартаа атгасан бамбараар жаал хүү, охин хоёрыг даллан дохиж «Гаслан» уулын агуйд замчлан оржээ. Аянга цахилгааны гэрлээс мэндэлсэн тэр хөвүүнийг Нарны хүү гэнэ. Нарнаас мэндэлсэн учир түүнийг Нарны хүү гэж нэрлэжээ. Айх аюул, шаналах өвчин, даарч өлсөхийн зовлон, цаг бусын хагацлаас хүмүүсийг ангижруулах шидэт эрдэнийн чулууны эрэлд гарсан тэр гурван хүүхдэд түмэн бэрхшээл, мянган аюул тулгарч байсан авч зориг мохож, зорьсноосоо няцсангүй. Галт бамбар толгой дээрээ өргөсөн Нарны хүүгийн араас хүмүүсийн хүсэл мөрөөдлөөс мэндэлсэн жаал хүү, охин хоёр зогсолтгүй явсаар байлаа. Агуйд үүрлэсэн араатны сүрэг галын гэрлээс дайжин зайлавч агуйн мөсөн хонгилын тэсгэм жавар, өлсөж ядрахын бэрхшээл турьгүй бяцхан жаал хүү, охин хоёрыг зовооно. Түнэр харанхуй, бартаат агуйн хонгил зах хязгааргүй мэт үргэлжилнэ. Чулуу бүрийг тэмтрэн үзэж, нөгөө шидэт Эрдэнийн чулууг хэчнээн эрэвч олсонгүй. Эцэстээ тэр гурав агуйгаас гарах зам чигээ ч олохоо байжээ. Агуйд орсноос хойш хэдэн өдөр шөнө ээлжлэн өнгөрснийг ч мэдэхээ больжээ.

	Ядарч туйлдан, өлсөж даарсан бяцхан охин нэг удаа тэсвэр алдан аяархан мэгшин уйлав. Жаал хүү түүнийг аргадсан болов ч тайтгарсангүй.

	Цуцахыг үл мэдэх гартаа галт бамбар өргөн явсан Нарны хөвүүн анх удаа араасаа дагаж явсан жаал хүү, охин хоёр тийш эргэн харав. Наран эхээс мэндэлж газар дэлхий дээр аянга цахилгаан хөлөглөн бууж ирсэн тэр хүү тийнхүү эргэж харахыг ээж нь хориглосон байжээ. Нарны цацраг, халуун илч хэзээ ч нарандаа эргэж буцдаггүйн адил хүмүүсийн хүсэл мөрөөдлийг биелүүлэхэд туслахаар одсон хүүгээ зорьсон хэргээ бүтээхээс нааш эргэн Харж болохгүй шүү гэж ээж нь захижээ. Хэрэв тийн харвал хүч тэнхээгээ алдаж, Наран ээжийнхээ дөлөн үснээс авсан галт бамбар унтарна. Тэгээд газрын гүн дэх агуйд байтугай газар дэлхий дээр ч мөнхийн харанхуй болно. Яагаад гэвэл Нарны хүүг нь Харанхуй залгивал Наран ээжийг нь бас сансрын түнэр харанхуй нөмрөн гэрэл гэгээг нь бөхөөх учиртай байжээ. Тэгтэл охиныг өрөвдсөн Нарны хүү ээжийнхээ хэлснийг тэрхэн зуур мартаад эргээд харчихжээ. Нарны хүүгийн нүднээс хурцаас хурц гэрэл цацран жаал хүү, охин хоёрын зүрхэн тус газар халуун илчээрээ төөнөв. Охин уйлахаа болив. Жаал хүүгийн зориг зүрх чангарав. Тэгээд хүмүүс олон үеийн турш хүсэн мөрөөдсөн шидэт эрдэнийн чулууг эрэх аянаа цааш үргэлжлүүлэв гэнэ. Тэр хоёр агуйн чулуу бүрийг тэмтрэн алгаараа дарж үзэн, харанхуй ангал, зай завсрыг алгасалгүй нэгжин урагшаа алхсаар байжээ. Гарын алга, хөлийн улны нь арьс зулгаран цус шүүрнэ. Алхсан газар, гар хүрсэн чулуу бүр дээр час улаан нойтон мөр үлдэж байлаа. Тэгтэл Нарны хүүгийн барьж явсан бамбарын гал бөхөж эхлэв. Харанхуй болбол итгэл найдвар тасарна, өөрсдөө ч агуйн мөсөн хонгилд үүрд нойрсон үгүй болно гэдгийг жаал хүү, охин хоёр мэдэж байлаа. Бамбарын гал бүдгэрч эхэлмэгц Нарны хүү бас түгшин сандрав. Наран ээжийнхээ захиж хэлснийг тэр сая л санав. Гэтэл нэгэнт хожимджээ.

	— Анд нар минь, агуйгаас бушуу гаръя! Бамбарын гал бөхвөл газар дэлхийг гэрэлтүүлэн ивээгч Наран ээж минь бас үгүй болно. Наран ээж минь үгүй болбол гариг дэлхий дээр амьд амьтан нэг ч үлдэхгүй гэж хүний хэлээр Нарны хүү хашхирав.

	Нарны хүү, жаал хүү, охин гурав жигүүртэн адил агуйн хонгилоор хад асган дээгүүр дүүлэн гүйв. Бамбарын гал сүүмийн бүдгэрсээр, хүүхдүүд хүч тамираа шавхан гүйсээр байлаа. Хэчнээн чармайн гүйвч гарах газар олдсонгүй. Агуйт уулыг хүмүүс «Гаслан» гэж нэрлэдэг нь их учиртай байжээ. Хүмүүсийн хүсэл мөрөөдлийг биелүүлэхээр шидэт эрдэнийн чулууны эрэлд гарсан олон зуун зоригтныг тэр бараан уул ханаж цадахыг үл мэдэх харанхуй агуйн амаараа залгин ор сураггүй алга болгодог ажээ.

	Жаал хүү, охин хоёр хөдлөх тэнхээгүй болж сөхрөн унав. Эцэж цуцахыг үл мэдэх Нарны хүү бөхөж байгаа бамбараа өндөр өргөсөн чигээр бодол болон удтал зогсов. Наран ээж нь түүнд: «Галын дөл биедээ бүү хүргээрэй. Өчүүхэн өрвөсхийх дөл биед чинь хүрвэл чи гал болон дүрэлзэж болд төмөр, хад чулууг ч хайлуулах аймшигт халуун үүсгэнэ. Тэгээд хүү минь чи шатан шатсаар үзэх үнс, үнэрлэх утаа ч үгүй болон замхарна. Ээжийгээ тийм хагацал зовлонд бүү унагаарай» гэж захижээ.

	Сүүмгэр хөх дөл маналзсан бамбараа жаал хүү, охин хоёрт Нарны хүү ойртуулан харав. Хүч тамираа барж, агуйн мөсний жаварт осгон царцаж байгаа тэр хоёрыг Нарны хүү хараад өрөвдөн хайрласандаа халуун илч биеэсээ түгээн дулаацуулах гэтэл санаснаар нь болсонгүй. Өөрөө бас хөрж эхэлсэн байлаа. Нарны хүү бөхөж байгаа бамбараа барьсан чигээрээ агуйн харанхуй хонгил дундуур цааш алхав. Түүний алтан цутгамал мэт бие галд улайдсан төмөр алгуур хөрөх адил хөхөмдөг өнгөтэй болсон тул харанхуйд бараг үл үзэгдэнэ. Харин толгой дээрээ өргөн яваа бөхөн буй бамбарын дөл анивчин, холдон холдсоор гэрэлт цох хорхойн чинээ өчүүхэн галт цэг болон тэртээ хол чичгэнэнэ.

	— Ингээд өнгөрчээ! хэмээн бяцхан охин дуулдах төдий шивгэнээд чимээгүй мэгшин уйлав. Жаалхүү даарснаас бүх бие нь бөмбөгнөтөл чичирч мөс шиг хүйтэн гараараа охины мөрөөр тэврэн дуугүй сууна. Тэгтэл тэртээ холоос Нарны хүү хашхиран ямар нэг үг хэлэх сонстов.

	Цуурай цуурайгаа давтсан их чимээ агуйн хонгилд молцоглон унжсан мөсөн цацгийг доргион хоорондоо харшин жингэнэтэл цуурайтна.

	— Хүү... хүү... үү.. лээ... лээ... лээ. Би... би... би... зам... зам... зам... гар... гар... гар... гана... гана... ана...гэх цуурайтсан тасалданги үгнээс Жаалхүү охин хоёр юу ч ойлгосонгүй. Ойлгох ч хүч тэнхээгүй болсон байлаа.

	Нарны хүү яван явсаар агуйн олон салаа хонгилын нэгэн мухарт тулж очив. Жаалхүү охин хоёр хийгээд газар дээрх хүмүүс, Наран ээжийнхээ төлөө тэр гал болон дүрэлзэж агуйн хадан ханыг хайлуулан гадагшаа нэвтрэх зам гаргахаар шийджээ. Бөхөж байгаа бамбарын сүүмэлзэх дөлийг Нарны хүү хөхөмдөг өнгөтэй болсон биедээ хүргэв. Тэгтэл унтарч байгаа цогийг үлээхэд гардаг цэнхэр дөлтэй адил дөл түүний бүх биеийг бүрхсэнээ түдэлгүй оч үсчсэн улаан гал болон дүрэлзэв. Нарны хүү урагшаа зоригтой алхлаа. Түүний замд тааралдсан хад чулуу хага үсэрч, түдэлгүй саяхан дэлбэрсэн галт уулаас оргилон гардаг улалзсан шингэн адил галан горхи болон урсав. Нарны хүү зогсолтгүй урагшаа алхсаар байлаа.

	Агуйн нэвтэршгүй хад чулуун ханыг Нарны хүү галан биеэрээ төөнөн хайлуулж жаал хүү, охин хоёрт гадагшаа нэвтрэх зам гаргана.

	Осгон царцаж байсан жаал хүү, охин хоёр агуйн хонгилоор дүүгэх халуун илчинд дулаацан сэргэв. Юу болж байгааг эхлээд тэр хоёр мэдсэнгүй. Тэртээ алсад их гэрэл цацран харанхуйг нэвт гийгүүлж, хүнгэнэсэн их чимээ сонстоно. Жаал хүү, охин хоёр барьцалдан хөлдөж байсан хадан дээрээсээ босов. Агуйн хананд молцоглон байсан мөсөн унжлага хайлан бороо мэт шаагин дусалж байлаа.

	Хүмүүсийн хүсэл мөрөөдлөөс мэндэлсэн хүү, охин хоёр гэрэл цацран, халуун илч түгж буй тэр зүг хөтлөлцөн гүйлээ. Тэсгэм хүйтэн өвөл гэнэт зуны аагим халуунаар солигдсон мэт санагдана. Агуйн хадан ханыг нэвт цоолон гарсан том нүхийг жаал хүү, охин хоёр олж үзэв.

	Тэр нүхээр бүдэг гэгээ тусаж сэрүүн салхи сэвэлзэн байлаа. Хэдийнээ царцаад хөрсөн хад чулууны хайлмаг дээгүүр нүцгэн хөлөөрөө хүү, охин хоёр болгоомжлон гишгэсээр агуйгаас гарлаа.

	Мөнхийн харанхуй, хүйтэн агуйгаас газар дэлхий дээр гарч ирсэн жаал хүү, охин хоёр баярлан хашхирахын оронд гайхан дуу алдав. Байгаль дэлхий танигдахгүй болтлоо өөр болжээ. Тэнгэрт дүгрэг улаан толбо бүртийнэ. Түүний сүүмгэр гэрэлд цас мөс бүрхээд сөнөж мөхөж буй байгаль дэлхий барайн үзэгдэв. Тэнгэрт байгаа тэр дүгрэг улаан толбо нар сар хоёрын аль нь болохыг тааж хэлэхэд бэрх. Амьд ганц ч амьтан үл үзэгдэнэ. Жаалхүү, охин хоёр Нарны хүүг эрэв. Байгаль дэлхий агуйн хүйтэн хонгилоос ялгалгүй болжээ. Тэр хоёр дахиад л даарч бээрч эхлэв. Цавчим байц хадны орой дээр Нарны хүү сөхрөн суугаад тэнгэрт бүртийн байгаа нөгөө дүгрэг улаан толбыг нүд салгалгүй ширтэж байлаа. Нарны хүүгийн алтан цутгамал мэт бие нь бас баргар улаан өнгөтэй болжээ. Нарны хүү уйлж байлаа. Гэвч нүднээс нь нулимс үл гарна. Жаал хүү, охин хоёр түүний дэргэд очив.

	— Ээж минь, хүү намайгаа өршөө! Таныхаа захиж хэлснийг би умартав. Хүмүүсийн хүсэл мөрөөдлийг биелүүлэхэд тусалж чадсангүй. Ээж минь та битгий бөхөөч Хэрэв та үгүй болбол хүний ертөнц сөнөнө хэмээн Нарны хүү шивгэнэн байлаа. Тэнгэрт байгаа тэр дүгрэг улаан толбо Нар мөн болохыг жаал хүү, охин хоёр сая мэдээд сэртхийв. Нар үгүй болбол хүмүүсийн аж төрдөг гариг дэлхий амьдралгүй мөсөн бөмбөлөг болон хувирна. Тийм аюул нэгэнт газар дэлхийг нөмөрч эхэлжээ.

	— Анд нөхөр минь одоо яанам билээ? хэмээн бяцхан охин Нарны хүүг тэвэрч уйлав.

	— Битгий уйл! Уйлаад нэмэргүй. Наран ээжийгээ аварцгаах арга ухаан бодож олъё хэмээн жаал хүү хэлэв.

	— Хэрэв би ээждээ эргээд очвол дахин амилан мандана. Намайг газрын гүнд үрэгдээд үгүй боллоо гэж ээж минь уй гашуудалд автсан учраас гэрэл гэгээ, халуун илч нь барагдаж байгаа юм. Жигүүртэй сэн бол ээждээ нисэн очих сон хэмээн Нарны хүү санаа алдан гунигтай хэлэв.

	— Анд минь, Нарны хүү минь! Бид хоёр чиний жигүүр болъё. Хүмүүсийн хүсэл мөрөөдлөөс биелсэн бид хоёрыг чи агаарт дүүлэн нисэх жигүүрээ болгон ээждээ очигтун! Газар дэлхийгээ аваръя! Хүмүүс, жигүүртэн шувуу, алаг цэцэгс, амьд бүхнийг аваръя! хэмээн жаал хүү, хэлэв.

	— Наран ээждээ би эргэж очоод сайхан биед нь шингэн гал дөл болон дүрэлзэнэ. Тэгэхлээр анд та хоёр минь түлэгдэж үгүй болно шүү дээ хэмээн Нарны хүү уйтгартай өгүүлэв.

	— Шатвал шатаг Үрэгдвэл үрэгдэг! Эх дэлхийгээ аваръя, хүмүүсийг аваръя! Наран эжий чинь хайрын халуунд хүч нэмэн шингэж, илч гэрлээ сансарт түгээн, газар дэлхийгээ ачлан тэтгэе! хэмээн бяцхан охин хэлэв.

	Тэгээд жаал хүү, охин хоёр Нарны хүүгийн хоёр талаас өргөн босгож суганд нь биеэ наалдуулав. Хүмүүсийн хүсэл мөрөөдлөөс мэндэлсэн хүү охин хоёр тийнхүү Нарны хүүгийн хос жигүүр болон хувирав.

	Цавчим байц хадны орой дээрээс Нарны хүү харвасан сум адил дүүлэн бөхөж байгаа Наран ээжийнхээ зүг нисэн одлоо. Хүсэл мөрөөдлөөр жигүүрлэсэн Нарны хүү хүмүүсийн бодол санааны хурдаар нисэн ниссээр Наран ээждээ хүрээд очжээ. Хүүгээ үзээд баяссан эх нь уй гашуудлаас агшин, зуур ангижирч, гал халуун хайр нь дахин оргилов...

	Бөхөж байсан Нар гэнэт дүрэлзэн асаж, хурц гэрэл, халуун илчээ сансрын уудамд, хүмүүсийн аж төрдөг бяцхан цэнхэр гариг тийш илгээлээ. Сөнөж байсан дэлхий дахин амилав. Цас мөс хайлан, үндэстэй болгон дэлгэрч үртэй болгон төлжив. Газрын гүнд нүх малтан хоргодож, түүдэг тойрон уйлан хайлан суугаад үрэгдэж үгүй болох өдрөө хүлээж байсан хүмүүс наранд ил гарцгаав. Тэд өгөөмөр гэрэл гэгээгээ газар дэлхийд харамгүй илгээж байгаа Нар өөд гараа сарвайн энэрэлт эхийгээ олон он жилээр хүлээж санахын туйлд хүрсэн үрс шиг нь уйлан хайлан, баярлан бахдан орь дуу тавьцгаав гэнэ.

	Тэр цагаас хойш Наран эх хүмүүсийн хүслийг даган дэлхийн амьдралыг мянга мянган жилээр цаггүй энэрэн тэтгэж, хайрын илч гэрлээ харамгүй зориулан эдүгээ хүрчээ. Хүмүүсийн хүсэл мөрөөдлөөс мэндэлсэн жаал хүү, бяцхан охин хоёрын зорьсон хэрэг талаар өнгөрсөнгүй. Эрин зуун улирах тусам хүн төрөлхтөн ухаажин, хүн хүнээ хайрлан энэрэх ёсон нарны илч гэрэл адил дэлгэрэн дэлгэрсээр хүмүүсийн нас сүүдэр ч уртсав. Нар, Дэлхий, ээжийгээ бас өөрийгөө үүрд мөнх байгаасай гэсэн хүүхэд бүрийн хүсэл шингэсэн дуу одоо ч гэсэн Нар хүртэл цангинан цуурайтаж, тэр дуу нь Нарны гэрэл гэгээ, илч дулаантай сүлэлдэн хүн зоны өлгий газар дэлхийд маань эргэн ирдэг гэнэ. Содын өвөг эцэг Очирын зохиосон үлгэр үүгээр төгсөв.

	Дэви, Лют хоёрын зохион бүтээсэн «Зүүдний бичлэг» аппаратын шинэ гайхамшгийг сансрын станцын багийн шинжлэн судлагч хүүхдүүд шагшин магтав.

	— Хүүхдүүд ээ! Энэ бол техникийн шинжлэх ухааныг урлагтай холбосон хосгүй нээлт боллоо. Дэви, Лют хоёрт баяр хүргэе гэж африк Абу хамгийн түрүүнд хэлэв.

	— Үгүй ээ, хүүхдүүд ээ! Абутай би санал нийлэхгүй байна. «Зүүдний бичлэг» аппаратыг анх санаачилсан Шарль гуайг бид мартах ёсгүй. Техникийн шинжлэх ухаан, урлаг хоёрын холбооны тухайд гэвэл энэ аппарат шинэ зүйл биш гэж Митико маргав.

	— Яагаад?! Одоо зохиолчид ном бичих гэж электрон машин юм уу, электрон-диктафоны ард суух хэрэггүй боллоо. Дүрслэн бодсоныг нь шууд л «зүүдний бичлэг» аппаратад бичээд авна. Тэгээд л хөдөлгөөнт стерео юм уу, голограммын хуудсан дээр буулгаж ном болгоно. Үгүй бол шууд л телевизор, кино дэлгэц дээр дахин давтан үзүүлж болно шүү дээ гэж Соня хэлэв.

	— Найзууд минь, маргах хэрэггүй. Бидэнд маргах зав чөлөө дэлхийдээ буцаж очоод зөндөө олдоно. Харин надад нэг санал байна. Соня, Лют, Дэви гурвын энэ бүтээлийг дэлхийн телевизийн станцуудад дамжуулъя. Бидний хамтын бэлэг болог! Жүжигчин, найруулагч, зураач, хөгжимчин оролцоогүй анхны кино, тийм ээ хүний дүрслэн бодсоныг бичиж буулгасан анхны... за байз юу гэж нэрлэх вэ?... гэж Сод амралтын танхимд байгаа нөхдийгөө тойруулан харав. 

	— Зүгээр л «Зүүдний бичлэг» гэж болно шүү дээ гэж Лют зориг муутайхан дуугарав.

	— Бид зүүд бичээгүй, харин бодол санааг... тийм ээ, дүрслэн бодсоныг л бичиж авсан. Уншиж ойлгосноо дүр, дүрс болгон сэргээн бодож чаддаг Сонягийн авьяасыг би гайхаж байна. Нэр өгч амжаагүй «зүүдний бичлэг» аппаратаа би Сонягийн нэрээр нэрлэх саналтай байна гэж Дэви хэлэв.

	Амтат жимс, өнгийн цэцэг алагласан зун цагийн ойн цоорхойг санагдуулсан намуухан хөгжим сансрын станцын амралтын танхимд уянгалав. Хоолны цаг болсныг зоогийн танхимаас тогооч робот мэдэгдэж байгаа нь тэр ажээ.

	Хүүхдүүд маргалдан байгааг анхааралтай сонсон инээмсэглэн зогсож байсан Борис:

	— За хүүхдүүд минь, оройн хоолны цаг боллоо. Та нарын шинэ бүтээл, саналыг би дэлхийд уламжилна. Бидний ажлын программд ороогүй ч гэсэн «Зүүдний бичлэг» аппаратаар хийсэн манай туршилтыг нислэгийг удирдах төвд сайшаана гэдэгт итгэж байна. Хоолны дараа биеийн тамирын «Оддын нислэг» тэмцээнээ үргэлжлүүлээрэй. Харин Сод бид хоёр Сар орчмын тойрог замд хийх бие даасан нислэгт бэлтгэнэ гэв.

	Шинжлэн судлагч хүүхдүүд танхимын агаарт жингүйдэн хөвж, цээлийн усан дахь мөнгөн жараахай мэт хойно урдаа орон хөөцөлдөн бужигнасаар, инээн шуугилдсаар зоогийн өрөө тийш одов.

	Саранд ойртох тусам түүний мөнгөлөг цагаан өнгө бүдгэрэн тогоонуудын нь дүрс тодрон байлаа. «Соно» хөлгийн бүхээг дотор анир чимээгүй. Нарны зүг цайвар суунаг татуулан ойртон буй нэргүй «Сүүлт одны» зургийг Сод авч дуусаад жолоодлогын бүхээгт орж ирэв.

	Өнгөрсөн зууны 79 онд Наран дээр сүүлт од унасан тухай анх удаа мэдээлснээс хойш дэлхийн янз бүрийн орны од зүйчид, нарны албаныхан нар орчмын огторгуйн уудмыг маш нягт нямбай ажиглан судлах болжээ. Тухайлбал 1982 онд «Р78-1», «Т78-1» хиймэл дагуулд байрлуулсан титэм бичлүүрийн мэдээгээр наранд маш ойрхон зууван тойрог замаар явж байгаа сүүлт хоёр од ор сураггүй алга болжээ. Өнгөрсөн зууны од зүйчид энэ үзэгдэлд дүгнэлт хийж «Сүүлт од хэмээх олон төрлийн эрдэс, махбодоос бүрдсэн цөм бүхий мөсөн бүрхүүлт сансрын эрхэс наран дээр унах үзэгдэл байнга болдог байна» хэмээн үзжээ. Анхны нээлтээс хойш сүүлт од хэмээн нэрлэж заншсан тэнгэрийн эрхэс наран дээр даруй мянга гаруй унасныг бүртгэн авчээ. Гэвч тэдгээр эрхэс сансрын уудамд эргэлт буцалтгүйгээр алдаж байгаа нарны илч, дулааныг бүрэн нөхөх «түлш» болж хараахан чадахгүй нь мэдээж байлаа.

	Нарны эрчим хүчийг сэлбэх шинэ арга зам хайж байсан Сод сүүлийн үед сүүлт адыг их сонирхдог болсон нь жирийн хэрэг биш байлаа. Сансрын хязгааргүй уудамд, ялангуяа Наран төвт сав ертөнцийн орчимд эргэлдэн байгаа огторгуйн тэнэмэл эрхсийн физик чанарыг судалж, түүнийг нарны «түлш» болгон ашиглах бололцоо бий гэдэгт Сод их найдвар тавьж байв.

	Жолоодлогын бүхээгт орж ирсэн Сод тийш Борис эргэн харж:

	— Амжилттай юу? гэв.

	— Маш сайн боллоо! Наранд татагдан ойртох хурдыг нь тодорхойлж чадсан. Нарийвчилсан тооцоог станцдаа эргэж очоод хийе.

	— Зүйтэй. Одоо станцтайгаа холбоо барья. Цаг боллоо.

	— Мэдлээ, удирдагч аа!

	Теле холбоог аппаратын ард Сод очиж суугаад товчлуурыг дарав. Дуудлагын тасалданги дохио овор багатай хавтгай телевизорын дэлгэц дээр «Пионер» станцаас илгээсэн дуудлагын хариу дохио солонгорон үзэгдэв.

	— Би «Соно» байна. Ээлжит холбоо барихад бэлэн! гэж Сод хэлэв. Телевизорын дэлгэц дээр хөгжмийн аяар солонгорон байсан гэрэл замхарч Сонягийн царай тодров.

	— Сансрын «Пионер» станцын анд нөхдөдөө баяр хүргэе! гэж өөдөөсөө том цэнхэр нүдээрээ инээмсэглэн ширтэж байгаа Соняд Сод хэлэв.

	— Баярлалаа. Манай багийнхан та хоёрт бас мэнд хүргэж байна. Станц дээр бүх зүйл хэвийн. Манайхан судалгааны программд ажлаа үргэлжлүүлж байна.

	Борис Содын дэргэд ирж суув.

	— Сайн байна уу? Соня! Бидний нислэг амжилттай үргэлжилж байна. Сар орчмын тойрог замд 46 цаг ажиллаад эргээд очно. Үнэнийг хэлэхэд Сод бид хоёр та нараасаа холдоод уйтгартай байна шүү гэж Борис хэлэв.

	— Бид ч бас та хоёрыг санаж байна. Гучин минутын дараа бид «Зүүдний бичлэг» аппаратаар бичсэн нөгөө дүрс бичлэгээ дэлхийн телевизийн станцуудад шууд дамжуулна. Төв зөвшөөрсөн.

	— Их сайн байна. Дэлхийн үзэгчид ямар үнэлэлт өгөхийг бидэнд заавал мэдэгдээрэй.

	— Заавал мэдэгдэнэ. Сергей Васильевич ээ!

	— Соня! Би та нартаа зориулж, бас чамд зориулж зохиосон шүлгээ соронзон хальсанд буулгаад амралтын өрөөний номын тавиур дээр орхисон гэж Сод удирдагчаасаа зовсхийн аяархан хэлэв.

	Соня инээмсэглэн толгой дохих дүрс дэлгэц дээр тодорсноо гэнэт алга болов. Сод ухасхийн долгионы автомат тохируулгын товчийг дарлаа. Гэнэт Сонягийн дүрсний оронд эрээлжилсэн бараан шугам дэлгэц дүүрч, салхи шуурганыхтай адил их чимээ гарав.

	— Унтраа! Радио холбоогоо залга! гэж Борис тушаав. Сод радио холбооны товчийг дарав. Далайн шуурга болж байгаа мэт их чимээ хөлгийн жолоодлогын бүхээгт шуугив.

	— Радио, теле долгионд нөлөөлдөг сансрын ямар нэг шинэ үзэгдлийн хүрээнд бид хоёр оржээ гэж Борис тайван хэлээд радио холбооны унтраалгыг дарахаар гараа сунгав. Тэгтэл гэнэт англи хэлээр «Анхаар! Анхаар!» гэж хахирган чанга дуутаар хэлэх цуурайтан сонстов. Борис Сод хоёр түүнийг сонсоод өөд өөдөөсөө гайхан харцгаалаа.

	— Анхаар! Анхаар! гэж англи хэлээр америк аялгатай хэлэх нөгөө хахирган дуу цуурайтан байснаа:

	— Дэлхий сонсож бай! Дэлхий сонсож бай! «Үхлийн хар салхи» хөлгөөс ярьж байна. Ноён генерал Лонгийн тулган шаардах мэдэгдлийг сонсогтун... сонсогтун... гэх дуу хадав.

	Борис ухасхийн «Соно» хөлгийнхөө жолоодлогын автомат удирдлагын ширээний ард суугаад радио холбооны чихэвчээ авч чагнав. Нөгөө хахирган дуу чихэвчинд бас цуурайтан хангинан байлаа. «Соно» хөлгийн нислэг хэвийн байдлаар үргэлжилж байгаа эсэхийг Борис хоромхон зуур шалгаад Сод тийш харан мөрөө хавчисхийв.

	— Удирдагч аа! Манай Дэви бас нэг шинэ юм бодож олоод радио долгионоор тоглож байгаа юм болов уу гэж Сод хэлэв.

	— Үгүй ээ! Энэ нэг л биш. Радио долгионоор тоглохыг дэлхийд ч, сансарт ч хатуу хорьсон... Манай Дэви ингэж дүрсгүйтэх ёсгүй гэж Борис итгэлтэй хэлэв.

	 

	6 

	«Соно» хөлөг төлөвлөсөн программын дагуу сарны гадаргад 230 километр ойртон нислэгээ үргэлжлүүлэв. Жолоодлогын бүхээгт Борис, Сод хоёр зэрэгцэн сууна.

	... Дэлхий сонсож бай! Дэлхий сонсож бай! «Үхлийн хар салхи» хөлгөөс ярьж байна. Ноён генерал Лонгийн тулган шаардсан мэдэгдлийг сонсогтун... сонсогтун... гэх хахирган дуу үргэлжлэн сонстсоор байв.

	Гараа урдаа зөрүүлэн бодлогошрон сууж байсан Борисын царай барайн хөмсөг зангидахыг Сод ажиглав.

	— Удирдагч аа! Энэ чинь дэлхийн аль нэг телевизийн төвөөс адал явдалтай кино нэвтрүүлж... тэр долгион нь сансарт тарж байгаа юм биш биз. Дэлхийн радио, телевизийн нэвтрүүлгийн долгион аль хэдийнээ газраас гэрлийн 20 гаруй жилтэй тэнцэх зайд тархаж байна гэсэн тооцоог өнгөрсөн зууны эрдэмтэд гаргасан шүү дээ.

	— Сод минь, яг ийм радио нэвтрүүлгийг 10 минутын өмнө би чихэвчээрээ санамсаргүй сонсоод бас л чам шиг ингэж бодож байсан. Миний ухаан санаа, ямар нэг базаахгүй хэрэг явдал зөгнөөд байна. «Үхлийн хар салхи», «Лонг» гэдэг энэ хоёр нэрийг би хаа нэг газар уншсан, эсвэл сонссон шиг санагдаад байна...

	— Байзнаарай, би ч бас сонссон санагдаад байна... Аан тийм, одоо саналаа. Өвөө надад хоёр жилийн өмнө ярьж байсан юм байна шүү. Үнэхээр тийм. «Үхлийн хар салхи» нэртэй... Тийм... тийм... тийм яг тийм! Өвөө ярьж байсан...

	— Юу гэнэ ээ? Тэгээд чамд юу гэж ярьсан бэ?

	— Манай дэлхий даяар бүх төрлийн зэвсгийг хураан устгаж байсан тэр жил... одоогоос яг 33 жилийн өмнө америкийн Невада, Калифорни муж улсын хилийн заагт байдаг агаарын цэргийн баазаас «Үхлийн хар салхи» гэдэг аварга том сансрын хөлөг ямар ч тушаал зааваргүйгээр сансарт гэнэт нууцаар ниссэн юм гэнэ билээ.

	— Хачин юм!

	— Яагаад?!

	— Өвөөгөөсөө чиний сонссон, номоос миний уншсан хоёр яг таарч байна. Дульхан бичсэн адал явдалт зохиолд гардаг шиг хачин явдал болж байна даа.

	— Та андуураагүй биз?

	— Үгүй ээ, сансрын хөлгийн хөгжлийн үе шатыг судалж байхдаа инженер, түүхч Хейлийн бичсэн номоос уншсан санагдаж байна. Олон удаа ашиглаж болох тэр хөлгийг сансрын байнгын станцад эрдэм шинжилгээний зориулалттай ачаа тээх тээврийн хөлөг гэдэг нэрийн дор маш нууц байдалд асар их хөрөнгө зарж бүтээсэн тухай тэр номд бичсэн байдаг.

	— Та тэр номынхоо нэрийг санаж байна уу?

	— Үгүй ээ, санахгүй байна. Гэхдээ олж ядах юмгүй Мэдээллийн аль ч төвийн лавлах хэдэн агшин дотор амархан олоод өгнө. Чи мэдэхийг хүсэж байна уу?

	— Зүгээр л сонирхсон юм. Ийм олон жил тэд хаана байж байгаад эргэж ирсэн юм бол?

	— Харин ээ, энэ чинь л харин таахад хэцүү асуудал байна. Сарны дэлхийн эсрэг талд түр буугаад Санчир гаригийн чигт ниссэн байж магадгүй гэж Хейл бичсэн байдаг. Алив, цаад радио долгионоо тохируулаач.

	— Мэдлээ.

	Сод тохируулагчийн автомат удирдлагын тэжээлийг залгав.

	... Анхаар! Анхаар!... Дэлхий сонсож бай! Дэлхий сонсож бай! «Үхлийн хар салхи» хөлгөөс ярьж байна. Ноён Лонгийн тулган шаардсан мэдэгдлийг сонсогтун!... Анхаар! Анхаар!... Анхаар! мэдэгдлийн бүрэн эхийг нэвтрүүлж эхэллээ...

	Захирангуй хахирган дуу хөлгийн бүхээгт чихэнд чийртэй хангинасанд хүлээн авагчийн дууг Сод яаран намсгав.

	... Анхаар! «Үхлийн хар салхи» хөлгийн дарга ноён генерал Лонгийн тулган шаардсан мэдэгдэл:

	... Хавчлага шахалтын улмаас бид олон жилийн өмнө арга буюу дэлхийг орхин одсон билээ. Хэн хүчтэй байна, тэр эзэн байх ёстой. Үүнийг хорьдугаар зуун хүртэлх хүн төрөлхтний түүх нотолно. Энэ бол хууль. Мянга мянган жил мөрдөж ирсэн энэ хуулийг дэлхийд дахин сэргээн мандуулах үүргийг «Үхлийн хар салхи» хөлгийн баг өөртөө хүлээлээ. Манай багийн гишүүд бол дэлхийн жинхэнэ эзэн мөн. Бид алдсан эрх мэдлээ эргүүлж авахаар буцаж ирлээ. Хэрэв манай тулган шаардсан мэдэгдлийг хүлээж авахгүй бол бид эхлээд цөмийн цэнэгтэй пуужин хэрэглэх болно...

	... Бидний мэдэлд дэлхийн хүн амын тавны нэг хувь суурьшсан том хотуудыг агшин зуур устгаж цөмийн зэвсэг бий гэдгийг хатуу анхааруулж байна.

	Манай хөлгийнхөн цөмийн цэнэгт пуужингаас гадна, түүнээс дутуугүй хөнөөлтэй зэвсэгтэйг бас урьдчилан анхааруулъя.

	Тулган шаардах мэдэгдлийн заалт бүрийг хатуу дагаж биелүүлэхийг тушааж байна. Гүйцэтгэлийг бид сансраас хянах болно.

	Татгалзах, эсэргүүцэх, бидний эсрэг хүч хэрэглэх гэсэн алив оролдлого дэлхийн сүйрлээр дуусна гэдгийг ойлговол зохино.

	Тулган шаардах нь:

	 

	НЭГ. Дэлхийн 8-14 хүртэлх насны хүүхдийг одоогийн байранд нь үлдээж бусад бүх оршин суугчдыг Европ, Африк, Ази, Австрали, Америк тивийн...тоот районы... дугаар квадратад 48 цагийн дотор тус тус бөөгнөрүүлэхийг шаардаж байна. Заасан районд очиж байгаа хүмүүс гурав хоногийн хүнс, сольж өмсөх нэг ээлжийн хувцас, түр хоргодох майхнаас өөр зүйл биедээ авч явахыг хатуу хориглоно».

	ХОЁР. Гринвичийн цагаар өнөөдрийн 04 цагаас эхлэн дэлхий орчимд ажиллаж байгаа сансрын бүх станц, хөлөг, хиймэл дагуул, бусад төхөөрөмжийг «Үхлийн хар салхи» хөлгийнхөн мэдэлдээ бүрэн авна. Тэдгээртэй холбоо барихыг зөвхөн бидний зөвшөөрлөөр гүйцэтгэх болно.

	ГУРАВ. Сансрын шинэ хөлөг зохион бүтээгч инженер, сүүлийн 10 жилд шинжлэх ухаан, техник, анагаах ухааны салбарт шинэ нээлт хийсэн дэлхийн гол эрдэмтэн бүгд 500-аас илүүгүй хүнийг Атлантын далайн «А» арал дээр цуглахыг тушааж байна. Нэн чухал эм, багаж хэрэгсэлтэй эмч нарын отрядыг тэнд бэлэн байлга.

	ДӨРӨВ. Тулган шаардах болзлыг яаж биелүүлснийг генерал Лонгийн бие төлөөлөгч газар дээр нь шалгана. Төлөөний хүнийг саатуулах, мэхлэх гэсэн оролдлого хийвэл дэлхийнхэнд муу юм болно гэдгийг сануулъя.

	ТАВ. Европ тивийн...дугаар квадратыг бүрэн чөлөөлж, генерал Лонгийн бие төлөөлөгчдийн эхний хэсгийг хүлээж авах бэлтгэлийг яаралтай бэлтгэ. Сар орчмын тойрог замд байгаа «Соно» хөлгийг бидний мэдэлд яаралтай шилжүүл.

	Тулган шаардсан мэдэгдлийн заалтыг өнөөдөр Гринвичийн 04 цагаас эхлэн 48 цагийн дотор бүрэн биелүүлэхийг шаардаж байна.

	Тулган шаардах мэдэгдэлд гарын үсэг зурж баталсан генерал Лонг... Жич: Энэ тулган шаардах мэдэгдлийг 3 минутын завсарлагатайгаар Гринвичийн 04 цаг хүртэл давтан нэвтрүүлнэ....04 цагаас эхлэн тулган шаардах мэдэгдэлд заасан хугацааг тоолно...

	Радио нэвтрүүлгийн аппаратын унтраалгын товчийг Борис гараа огцом сунган дарав. «Соно» хөлгийн жолоодлогын бүхээгт анир чимээгүй болж, сансрын алив хорт туяа, цацрагийг шүүн саармагжуулдаг «болд» шил бүхий гэгээвчээр туссан сарны бүдэг цагаан гэрэлд Борисын царай цонхигор үзэгдэв. Нимгэн ягаан уруулаа жимийж, жирвэгэр өтгөн хүрэн хөмсгөө зангидан алсыг ширтэн зогсож байгаа түүний царай төрх догшин сүртэй болсон байлаа. Ухаалаг дөлгөөн харцтай, цаг үргэлж хүүхэд шиг цайлганаар инээмсэглэн байдаг удирдагчийнхаа нүүр царайг огцом хувирахыг хараад Содын сэтгэл ч бас тавгүйцэв. Эх дэлхий дээрээ өчнөөн олон жилийн турш энх амгалан аж төрсөн хүн төрөлхтөнд огт санаандгүй байтал нь сансраас ийм аюул заналхийлнэ гэдэг ухаан бодолд багташгүй хэрэг байлаа. Хөлгийн жолоодлогын бүхээгийн гэгээвчээр сарны зүг бодлогошрон харж зогссон Борис:

	— Дээрэмчид... ичгүүргүй балмадууд... хэмээн шанааныхаа булчинг гүрэлзтэл шүд зуун шивгэнэв.

	— Удирдагч аа! Манай хөлгийг тэд мэдэлдээ авна гэж байна.

	— Тийм ээ! Тэд бүгдийг мэдэж байна.

	— Яаж! Яаж мэдсэн юм бол?

	Содын асуултыг Борис сонсоогүй мэт хөлгийн гэгээвчээр сансрын гүн тийш харан удтал дуугүй зогсож байснаа, 

	— «Пионер» хөлөгтэй бид удаа дараа холбоо барих үед замаас нь сонсоо биз. Тэд яг л эрт цагийн далайн дээрэмчид шиг аашилж байна. Хөлгийн нэр нь хүртэл адилхан байгаа биз дээ.

	— Станцдаа буцаж очъё. Тэндээс дэлхийтэй найдвартай холбоо барьж болно... Тэгээд... гэж Сод итгэл муутай сулхан дуугарав.

	— Одоо! хаана ч адилхан. «Үхлийн хар салхи» бидний хөдөлгөөн бүрийг ажиглаж байгаа. Аварга загас усны гүнд олзоо анаж байгаа юм шиг л отож байгаа.

	— Хачин юм. Тэд ийм олон жилийн дараа хаана байж байгаад гараад ирэв. Хүнс... түлш, бас хүчилтөрөгчийн тийм их нөөцтэй байсан юм байх даа...

	— Бүх юм одоо тодорхой боллоо. Хоёр жилийн өмнө Санчир гаригийн орчмын тойрог замд сансрын үл танигдах өчүүхэн биет тэр гаригийн дагуул болон эргэж байгааг «Санчир-3727» станцад ажиллаж байсан одон орончид илрүүлсэн. Түлш хэмнэхийн тулд тэд, хөдөлгүүрээ зогсоож дагуул болж хувирснаас зайлахгүй.

	— Тэглээ ч гэсэн хоол хүнс, хүчилтөрөгчийн нөөц нь барагдана шүү дээ...

	— Сод минь, чи гэнэн томоогүй байна даа. Тэд бүгдийг эртнээс нарийн тооцоолж маш сайн бэлтгэсэн нь мэдээж. Электрон удирдлагатай хөргүүрт орж нэг үгээр хэлбэл ичээндээ орсон араатан шиг олон жил байж байгаад дахин гэссэн байж болох юм. Энэ ч ядах зүйл биш. Магадгүй хоёр гурван жилийн өмнө ичээнээсээ гарч дэлхийн байдлыг тагнаж эхэлсэн биз. Одоо энэ тухай ярьж цаг бараад яах вэ. Эх дэлхийд маань аюул занал учраад байна. Дэлхийн иргэний хувьд чи бид хоёр чадах бүхнээ хийх цаг боллоо.

	— Удирдагч аа! Дэлхийд байгаа төвөөс бидэнд ямар ч заавар өгөөгүй шүү дээ.

	— Онцгой тохиолдолд бие дааж ажиллах эрх бидэнд бий.

	— Тэгвэл «Үхлийн хар салхины» тулгасан шаардлагад дэлхий ямар хариу өгөхийг хүлээе.

	— Үгүй ээ, тэгж болохгүй. Цаг алдана. Генерал Лонгийнхон маш бага хугацаатай болзол тулгаж байгаа нь санамсаргүй хэрэг биш. Тэд хүн төрөлхтнийг бүхэлд нь хөнөөх зэвсэггүй ч гэсэн асар их хохирол учруулж сая сая хүний амь насыг бурангуй хүслийнхээ золиосонд гаргаж мэднэ.

	— Тэд байлдааны зэвсэгтэй, бидэнд юу ч байхгүй. Дэлхий дээр ч адилхан...

	— Тийм ээ, бидэнд устгах хөнөөх ямар ч зэвсэг байхгүй. Тийм зэвсгийн хэрэг ч байхгүй. Гэхдээ бидэнд эх дэлхийгээ, хүн төрөлхтнийг хайрлах хайр бий. Тэднийхээ өмнө хүлээсэн ариун үүрэг бий. Хэрэг тохиолдвол эх дэлхийнхээ төлөө, сая сая хүний төлөө амь насаа зориулах зориг бий. «Үхлийн хар салхи» биднийг өвдөг сөхрүүлж чадахгүй.

	— Ойлголоо, удирдагч аа! Гэхдээ тэд зүгээр л сүрдүүлж байж болох юм.

	— Миний бодоход тэдний шаардлага хоосон сүрдүүлэгтэй адилгүй байна. Өөртөө их итгэлтэй, дээрэлхүү ярьж байгааг чи сонссон шүү дээ.

	— Тийм ээ.

	Түнэр харанхуйн дунд мэлсхийсэн хурц гэрэл цацрав «Соно» хөлгийн жолоодлогын бүхээгийн «болд» гэгээвчээр цав цагаан гэгээ тусан түдэлгүй замхарлаа.

	— Удирдагч аа, юу болж байна?! Тэр юун бөөрөнхий гал вэ? хэмээн сансрын уудам тийш Сод гараа сунган дохив. Автомат жолоодлогыг хянах самбарын ард сууж байсан Борис оч цацруулан бөхөж байгаа тэр бөөрөнхий галыг хөлгийн гэгээвчээр ажигласнаа

	— Тэд биднийг сүрдүүлж байгаа юм.

	— Манай хөлгийг дэлхийн зүг нисэх юм бол яаж устгахаа үзүүлж байна. Сарны тойрог замд ажиллаж байсан холбооны нэг дагуулыг лазерын зэвсгээрээ тэд устгалаа.

	— Тэдэнтэй дахин ярилцаад үзье.

	— Одоо яаж ч яриад ашиггүй. Дэлхийн хүсэлт, анхааруулгыг тэд хүлээж аваагүй шигээ бидний саналыг сонсохыг ч хүсэхгүй.

	— Тэгвэл... тэгвэл бид ч тэдний шаардлагад захирагдахгүй. Генерал Лонгод бууж өгснөөс саяын дагуул шиг болсон нь дээр...

	— Сод минь тайвшир! «Үхлийн хар салхи» бидэнд 30 минут бодох бололцоо олгосон. Энэ хугацаанд бид бодож амжина, эх дэлхийгээ аюулаас аврахад тус хүргэх юм хийж ч амжина. Хамгийн гол нь тайван бай.

	— Сергей Васильевич ээ! «Үхлийн хар салхи» одоо хаана байрлаж байгаа гэж та үзэж байна.

	— Сод минь дээрэмчид хэрцгий догшин болов ч хулчгар амьтад байдгийг чи номоос уншсан биз дээ. Дэлхий орчмын задгай сансарт тэд ил гарахаас айх нь лавтай. Манай «Соно» хөлгийн радио телевизийн долгионыг саатуулж, сая холбооны дагуулыг устгаж чадсаныг бодоход биднээс холгүй, сар орчмын тойрог замд хөлгийнхөө хурдыг саагаад харьцангуй «тайван» байдалд орсон байж болзошгүй. Радио нэвтрүүлгийн долгионы нь урт, давтамжаар баримжаалан байрлалыг нь хялбархан тооцоолж болно. Оролдоод үзье. Алив, Сод минь, тооцоолох төхөөрөмжөө ажиллуул!

	«Соно» хөлгийн жолоодлогын бүхээгийн хажуу хананд байрлуулсан тооцоолон бодох электрон аппаратыг Сод ажиллуулж эхлэв.

	— Удирдагч аа! 8-14 хүртэлх насны хүүхдийг тэд үлдээхийг тушааж байсан нь ямар учиртай юм бол? Та юу гэж үзэж байна.

	— Тийм ээ, тодорхой насны хүүхдүүдийг үлдээгээд бусад хүмүүсийг дэлхийн хуурай газрын зөвхөн дөрвөн районд, тэгэхдээ бүүр хүмүүс босоогоороо шахцалдан багтах тийм явцуу талбайд цугларахыг тулган шаардаж байгаа нь сэжигтэй байна. Тэгээд бас орчин үеийн сансрын зохион бүтээгчид, шинжлэх ухаан техникийн бүх салбар, бас анагаах ухаанд шинэ нээлт хийсэн эрдэмтдийг « А» аралд цуглахыг тушааж байгаа нь анхаарал татаж байна. Энэ хоёр шаардлагад дүгнэлт хийх хэрэгтэй юм.

	— Сансрын хөлөг нь хуучирсан, бас өвчин эмгэгтэй хүн хөлөгт нь байгаа учраас л инженер, эмч нар тэдэнд хэрэгтэй болсон байх. Харин хүүхдүүдээр яах гээд байгаа нь тодорхой биш байна.

	— — Хүүхдүүдийн тухайд гэвэл насны тодорхой зааг тогтоосон нь жирийн хэрэг биш. Хүн төрөлхтний олонхыг нь өөрсдөдөө саад түвэг учруулахгүйн тулд устгаад, зөвхөн тодорхой насны хүүхдүүдийг ажиллах хүч, дуулгавартай боол болгох төлөвлөгөө боловсруулсан байж болзошгүй. Тийм насны хүүхдүүдийн үзэл санаа, аж төрөх ёсыг өөрсдийн санаснаар өөрчлөн хүн дүрст боолын сүрэг бий болгох бололцоотой гэж тэд үзсэн байж мэднэ. Энэ ч шинэ зүйл биш... Эрт дээр үед дээрэмчид хүүхэд хулгайлдаг байсан шүү дээ.

	— Эндүүрч дээ. Манай үеийн хүүхдүүдийн оюун санааны хөгжил зуун жилийн өмнөх насанд хүрэгчдийнхээс хэд дахин илүү болсныг тэд мэдээгүй юм байх даа.

	— Тэр үнэн. Гэхдээ хорьдугаар зууны 30, 40-өөд онд Европт тахал шиг дэлгэрсэн фашизмын үзэл бодол баримтлагчдын үйл ажиллагаа, «Үхлийн хар салхи» хөлгийн багийнхны санаархлын хооронд ялгаа алга. Генерал Лонг цөмийн угсраа цэнэгтэй дөрвөн пуужингаа дээд зэргийн үр ашигтай зарцуулах зорилгоор дэлхийн хүн амыг дөрвөн районд бөөгнүүлэхийг шаардаж байгаа нь мэдээж бол

	— Тийм ээ, тодорхой насны хүүхдүүдийг үлдээгээд бусад хүмүүсийг дэлхийн хуурай газрын зөвхөн дөрвөн, районд, тэгэхдээ бүүр хүмүүс босоогоороо шахцалдан багтах тийм явцуу талбайд цугларахыг тулган шаардаж байгаа нь сэжигтэй байна. Тэгээд бас орчин үеийн сансрын хөлөг зохион бүтээгчид, шинжлэх ухаан техникийн бүх салбар, бас анагаах ухаанд шинэ нээлт хийсэн эрдэмтдийг «А» аралд цуглахыг тушааж байгаа нь анхаарал татаж байна. Энэ хоёр шаардлагад дүгнэлт хийх хэрэгтэй юм.

	— Сансрын хөлөг нь хуучирсан, бас өвчин эмгэгтэй хүн хөлөгт нь байгаа учраас л инженер, эмч нар тэдэнд хэрэгтэй болсон байх. Харин хүүхдүүдээр яах гээд байгаа нь тодорхой биш байна.

	— Хүүхдүүдийн тухайд гэвэл насны тодорхой зааг тогтоосон нь жирийн хэрэг биш. Хүн төрөлхтний олонхыг нь өөрсдөдөө саад түвэг учруулахгүйн тулд устгаад, зөвхөн тодорхой насны хүүхдүүдийг ажиллах хүч, дуулгавартай боол болгох төлөвлөгөө боловсруулсан байж болзошгүй. Тийм насны хүүхдүүдийн үзэл санаа, аж төрөх ёсыг өөрсдийн санаснаар өөрчлөн хүн дүрст боолын сүрэг бий болгох бололцоотой гэж тэд үзсэн байж мэднэ. Энэ ч шинэ зүйл биш... Эрт дээр үед дээрэмчид хүүхэд хулгайлдаг байсан шүү дээ.

	— Эндүүрч дээ. Манай үеийн хүүхдүүдийн оюун санааны хөгжил зуун жилийн өмнөх насанд хүрэгчдийнхээс хэд дахин илүү болсныг тэд мэдээгүй юм байх даа.

	— Тэр үнэн. Гэхдээ хорьдугаар зууны 30, 40-өөд онд Европт тахал шиг дэлгэрсэн фашизмын үзэл бодол баримтлагчдын үйл ажиллагаа, «Үхлийн хар салхи» хөлгийн багийнхны санаархлын хооронд ялгаа алга. Генерал Лонг цөмийн угсраа цэнэгтэй дөрвөн пуужингаа дээд зэргийн үр ашигтай зарцуулах зорилгоор дэлхийн хүн амыг дөрвөн районд бөөгнүүлэхийг шаардаж байгаа нь мэдээж боллоо.

	— Зэрлэгүүд!

	— Тийм ээ, хонзогносон, шийдсэн зэрлэгүүд санасандаа хүрэхийн тулд яахаас ч буцахгүй...

	Радио холбооны системтэй холбосон электрон тооцон бодох аппарат Содын өгсөн даалгаврыг биелүүлж эхлэв. Телевизийн холбоог Борис бас ажиллуулав. «Үхлийн хар салхи» хөлгөөс генерал Лонг гэгчийн нөгөө улиг болсон тулган шаардах мэдэгдлийг хахирган дуугаар нэвтрүүлэх бүдэг чимээ «Соно» хөлгийн жолоодлогын бүхээгт дахин сонстлоо. Тэгтэл телевизийн дэлгэц дээр «Пионер» станцаас дэлхийд дамжуулж байгаа «Нарны хүү» бичлэгийн дүрс тодрон үзэгдэв. Сод, Борис хоёрын анхаарал түүн тийш хандлаа. Харанхуй агуйн хонгилд толгой дээрээ галт бамбар өргөн яваа Нарны хүүгийн нүүр царай, төрх байдал Содтой адилхан байгааг сая анзаарсан Борис дэргэдээ сууж байгаа жаал хүүг гайхан харав.

	Гурван минутын хугацаа Содод бүтэн гурван цагтай тэнцэм удаан санагдав. Лазерын цагийн хэмжүүрийн тоо дороо цовхчин бүжиглэж байгаа хүний элдэв дүрс мэт түргэн солигдоно. Жолоодлогын ширээний ард суусан Борис мөнгөөр цутгасан баримал мэт үл хөдөлнө. Дохио хангиналаа.

	Хөлгийн нислэгийн замыг угтан хянах радио тандагчийн дэлгэц дээр гялалзсан тод цагаан оч мэт дүрс тодров. Электрон тооцоолон бодогч аппарат сансарт үзэгдсэн тэр дүрсийн жин, багтаамж, нислэгийн хурдыг агшин зуур тодорхойллоо.

	Хянах самбарт байрлуулсан телевизорын дэлгэц дээр одод гялалзсан зах хязгааргүй сансрын түнэр харанхуй үзэгдэн байснаа цамцны товчин чинээ хөдөлгөөнгүй цагаан толбо тодров

	— Удирдагч аа! Энийг хараач! Нөгөөх чинь энэ байна гэж Сод дуу алдав.

	— Вижу... вижу... (харж байна, харж байна) гэж Борис төрөлх хэлээрээ хэлээд хөлгийн бүхээгийн гэгээвчид байрлуулсан радио дурангийн дүгрэг цар тийш толгойгоо өргөн харлаа. Борисын Харц, хөдөлгөөн, дууны өнгө тайван, шийдэмгий болсныг Сод ажиглав. Сарны гадаргаас ойсон бүүдгэр цагаан гэгээ алгуур замхран шингэсэн харанхуй тийш Борис нүд Цавчилгүй анхааралтай ширтэн ямар нэг зүйл Харцаараа эрж байлаа. Гэвч түүнд хязгаар хярхаггүй сансрын түнэр харанхуй, алсад гэрэлтэх од гаригаас өөр юу ч үл үзэгдэнэ. Дахин телевизорын дэлгэц тийш анхаарлаа хандуулав Нөгөө цагаан толбо үл мэдэг чичгэнэн улам томорсоор байгааг Сод бас ажиглав. Тэгтэл Борис баруун гараа сунган түүний мөрөнд аяархан хүргэв.

	— За одоо харж байна уу? Радио дуранд тод харагдах зайтай боллоо. Нислэгийн хурд нь сансрын III хурдаас хэтрэхгүй... харьцангуй тайван хөдөлгөөнд шилжиж байгаа бололтой гэж Борис сандарч тэвдсэн шинжгүй хэлэв. Дэлгэцээс хөлгийн гэгээвч тийш Сод харцаа шилжүүлэв. Радио дурангийн дүгрэг цар дээр сансрын хязгааргүй уудамд эхлээд оддоос өөр юу ч үзэгдсэнгүй. Нүдээ дасган сайтар ажиглавал сүүмгэр цагаан гэтээн дунд өчүүхэн бараан толбо үзэгдэв. Сансрын уудамд дүүжилсэн мэт үл хөдлөх тэр толбо эхлээд бараан өнгөтэй мэт харагдаж байснаа зэвэрсэн ган мэт хөхөмдөг өнгөтэй агаад сум хэлбэртэй болон нь тодорхой болов. Тэр дүрсийг сайн ажиглахын тулд Борис бүхээгийн гэрлийг унтраалаа.

	— Удирдагч аа! Нөгөө хөлөг мөн үү? гэж Сод амьсгаа даран шивгэнэн асуув.

	— Тийм ээ. «Үхлийн хар салхи»... Далайн гүнд агнах ангаа отож байгаа махчин загас шиг... ёозгүй гэдэг нь... хэмээн Борис их л хорсолтой шүд зуун хэлэв.

	— Сергей Васильевич ээ. Бид тэдэнд хамгийн ойрхон байгаа шүү дээ. Та бид хоёр ярьж тохирсон ёсоороо...

	— Юуг ярьж тохирсон гэж? Үгүй шүү. Бид хоёр зөвхөн саналаа солилцсон. Чамайг «Пионер» станцад хүргэж өгөөд би буцаж ирнэ гэж л тохирсон.

	— Үгүй ээ! Удирдагч аа! Би тантай хамт үлдэнэ. Эх дэлхийнхээ төлөө, найз нөхдийнхөө төлөө... Аав, ээж, өвөөгийнхөө төлөө...

	— Чи дөнгөж арван гурван настай. Тэгээд ч би эцсийн шийдвэр гаргаагүй байна. Бодох хэрэгтэй.

	— Ямар ч байсан би тантай хамт. Би пионер хүн... дэлхийнхээ төлөө, найз нөхдийнхөө төлөө чадах бүхнээ хийхэд бэлэн... 

	Дуулганыхаа болронцор халхыг дээш болгон ярьж байгаа Содын царай өөд Борис тайван нухацтай харав. Харанхуй агуйд галт бамбар өргөн урагшаа зоригтой алхаж явсан нөгөө Нарны хүүтэй Сод үнэхээр нүүр царайгаараа төдийгүй, зан араншингаараа ялгарахын аргагүй адил мэт Борист санагдав. Чийрэг өсгөлүүн биетэй Содын өтгөн хар хөмсөг тунгалаг хар нүд дуулганы болронцор халхаас ойсон цэнхэр туяатай гэрэлд ердийнхөөсөө тод үзэгдэнэ. Түүнтэй маргаад нэмэргүйг Борис зөн билгээрээ мэдэрч байсан болов ч амь насыг нь хайрласандаа хүсэлтийг нь хүлээж авахаас эрс татгалзаж байлаа. «Соно» хөлгийн автомат жолоодлогын ширээний ард сууж байгаа Борис царайгаа барайлган агшин зуур бодлогоширсноо Сод тийш дахин харж:

	— «Үхлийн хар салхи»-тай радио холбоогоор дахиад ярилцаад үзье. Алив, холбооны системээ ажиллуул! гэж шийдэмгий хэлэв.

	— Удирдагч аа, та саяхан бидний хүсэлтийг хүлээж аваагүй гэсэн шүү дээ.

	— Ямар ч байсан ярилцаад үзье. Тэгэхдээ гуйхгүй... Харин хариу тулган шаардана.

	— Яаж?

	— Пионер Сод! Тушаал биелүүл!

	— Мэдлээ, удирдагч аа!

	Радио холбооны систем ажиллаж эхлэв. Бөмбөлөг хэлбэртэй жижигхэн гялгар микрофоныг Борис завжиндаа ойртуулан:

	— Байна уу? Байна уу?... Анхаар! «Үхлийн хар салхи» сонсож бай! гэж англи хэлээр хэдэнтээ давтав. «Соно» хөлгийн жолоодлогын бүхээгт гурван минутын турш Борисын дуу цуурайтав. «Үхлийн хар салхи» удтал таг чимээгүй байснаа нөгөө хахирган дуутай хүн радио дуудлага хүлээн авснаа ууртай мэдэгдэв. Борис ярьж эхлэв.

	— Та нар сонсож бай! Цөмийн цэнэгтэй пуужингуудаа Сарны «Далайн шуурга» районд буулгаж үлдээгээд өөрсдөө Дэлхий Сар хоёрын тэнхлэгийн дагуух шугамын огтлолцлын 30 градусаас 22 мянган километр зайд 50 километрээс илүүгүй диаметртэй тойрог үүсгэн нисэхийг тушааж байна. Дэлхийгээс тусгай хөлөг иртэл заасан тойрог замаас гарахыг хатуу хориглоно. Хэрэв энэ шаардлагыг үг дуугүй биелүүлбэл «Үхлийн хар салхи» хөлгийн багийн бүх гишүүдийн амь насанд Дэлхийгээс ямар ч аюул тулгарахгүй гэдгийг батлан илэрхийлж байна...

	— Донгос! Бүү донгос!... Генерал Лонгийн тулган шаардах мэдэгдлийн заалт бүрийг үг дуугүй биелүүлэхийг та нарт... гэсэн хахирган дуу Борисын яриаг таслан таг чиг боллоо.

	Борис шүд зуун хөмсөг зангидсан чигээр Сод тийш харав. Автомат жолоодлогын ширээний дэргэд хэдийнээ ирээд зогсож байсан Содын бараан дүрс харанхуйд бүүр түүр үзэгдэв. Тэгтэл тог хийсэн бөглүү чимээ гарч радио хүлээн авагч замбараагүй шуугин, алсад хэн нэг хүн цухалдангуй амьсгаалах чимээ сонстож байснаа:

	— Анхаар! Дэлхийгээс Сар орчмын тойрог замд эрдэм шинжилгээний программ биелүүлэх зорилгоор хүрэлцэн ирсэн «Соно» хөлгийн багийнхан сонс! Та нар биднийг айлган сүрдүүлэх гэж оролдох хэрэггүй. Биднийг эсэргүүцэх зэвсэг та нарт байхгүйг бид сайн мэдэж байна. Харин та нар «Үхлийн хар салхи»-ны талд сайн дураараа орж бидний өгсөн үүрэг даалгаврыг үг дуугүй биелүүлэхийг генерал Лонг шаардаж байна. Манай тулган шаардах мэдэгдлийг хэрэв Дэлхий биелүүлэхгүй бол хэдхэн цагийн дараа хүн төрөлхтөн хувь заяандаа харамсах болно... гэж нөгөө хахирган дуутаас өөр хүн герман аялгатай англи хэлээр үг бүрээ огцом дуудан ярив.

	— Анхаар! «Үхлийн хар салхи» сонсож бай! Бид биш, харин та нар харамсах болно. Энэ бол айлган сүрдүүлсэн хоосон үг биш. Шударга ёсыг эрхэмлэдэг бид амь насаа аврах арга замыг сайн санааны үүднээс та нарт урьдчилан анхаарууллаа гэж Борис тайван хэлээд радио холбооны унтраах товчийг дарав.

	Хөлгийн жолоодлогын бүхээгт анир чимээгүй байв. Лазеран цаг тоолуурын цэнхэр туяатай бүдэг гэрэлд Борисын нүүр царай цонхигор болсон мэт үзэгдэнэ. Уур хилэн нь туйлдаа хүрсэн авч тэр бээр биеэ барихын үлгэр үзүүлэн лазеран цагийн тоог ширтэн бодлогошрон байв. «Үхлийн хар салхи» хөлгийнхний эрээ цээргүй араншин, балмад үг яриа Содын зэвүүг бас хүргэсэн тул удирдагчийнхаа царайг сэмхэн ажиглаж шүд зуун дуугүй суув. Сансрын нисэгчдийн бүрэн өмсгөлтэй тэр хоёр гаднах байдлаараа үе тэнгийн залуус мэт үзэгдэх авч Содын нүдний харцанд хүүхдийн гэнэн цайлган сэтгэл, зан төрхийн шинж байн байн илэрнэ. Эх дэлхий, хүн төрөлхтөнд аюул занал тулгарсан энэ түгшүүрт цаг мөчид тэр хоёрын аль нь ч өөрсдийн амь насны тухай айж түгшсэнгүй. Сая сая хүний амь биеийг халуун цөмийн догшин түймэр, аймшигт хөнөөлөөс аврахын тулд өөрсдийн амь насыг золиослохоор Борис, Сод хоёр нэгэнт эргэлт буцалтгүй шийдсэнийг сансрын «Пионер» станцынхан ч, эх дэлхийнхэн ч огт мэдээгүй байлаа.

	— «Үхлийн хар салхи» шийдвэрээ өөрчлөхгүй нь тодорхой байна. Бидний сануулгыг хоосон сүрдүүлэг гэж тэд үзжээ... Одоо яая гэх вэ. Бид ч бас шийдвэрээ өөрчлөхгүй... гэж Борис хэнд хандаж байгаа нь тодорхойгүй аялгаар тайван өгүүлэв.

	— Тийм ээ, удирдагч аа! Бид шийдвэрээ өөрчлөхгүй. Тэд санасандаа хүрэхээс өмнө бид амжих ёстой. «Соно» хөлгийн хурд, «Үхлийн хар салхи»-ынхаас гурав дахин давуу байгааг бид ашиглахаас өөр арга алга.

	— Үгүй ээ, болохгүй. Чи дөнгөж арван гуравтай...хүүхэд шүү дээ...

	— Сергей Васильевич! Энэ тухай дахин дурсахгүй байхыг танаас гуйя. Манай хөлөг, та бид хоёроос хумхын тоос ч үлдээхгүй гэдгийг би сайн ойлгож байна. Өөр зам байхгүйг бас мэдэж байна гэж Сод үг бүрээ тод дуудан шийдэмгий хэлэв.

	Содын өөдөөс Борис хайрлан энэрсэн, гашуудан харуусах зэрэгцсэн харцаар хэдэн агшны турш дуугүй ширтэн байснаа хоёр гараараа түүний мөрөөр тэвэрч биедээ ойртуулан:

	— Сод минь намайг уучлаарай. «Үхлийн хар салхи» тулган шаардах мэдэгдлээ радиогоор зарласан тэр мөчид «Соно» хөлгийнхөө нислэгийг зогсоож, станцдаа буцсан бол чи тэнд ямар ч аюулгүй... гээд харцаа буруулав.

	— Үгүй ээ. Сергей Васильевич! Та зөв шийдвэр гаргасан. Намайг өрөвдөх хэрэггүй. Танаас би алхам ч холдохгүй.

	Борис, Сод хоёр дахин үг дуугарсангүй.

	Үүрд хагацах хувь тавилангаа угтан мэдсэн төрсөн ах дүүс адил тэр хоёр харц золгуулан ширтэлцэн байснаа дайчин анд нөхдийн ёсоор тэврэлдэв. Тэгээд дайралтад үг дуугүй яаралтай бэлтгэж эхэллээ.

	«Соно» хөлгийн автомат жолоодлогыг гар жолоодлоготой хослох системийг Борис дахин шалгаж үзээд суудлаа эзлэв. Радио тандагчийн аппаратын ард хэдийнээ очсон Сод «Үхлийн хар салхи» хөлгийн байрлалыг нарийвчлан тодорхойлж, хөдөлгөөний чиг, хурдны тооцоог электрон тооцоолон бодогчоор агшин зуур хэдэнтээ магадлав.

	— Бүх төхөөрөмж, систем хэвийн ажиллаж байна. Дайралтад бэлэн! гэж Сод илтгэв.

	— Радио, телевизийн холбоотоо ажиллуул!

	— Мэдлээ! Гүйцэтгэе. Холбоо бэлэн!

	— Анхаар! «Үхлийн хар салхи» сонсож бай. Та нарын тулган шаардсан ёсоор «Соно» хөлөг генерал Лонгийн мэдэлд очиход бэлэн боллоо. Биднийг хүлээж авахад бэлтгэнэ үү?

	— Мэдлээ.. Мэдлээ... хоёр минутын дараа тодорхой заавар өгнө. Хүлээж бай...

	«Соно» хөлгийн дотор радио, телевизийн холбооны аппаратын үл мэдэг шуугианаас өөр чимээ анир үл сонстоно. «Пионер» станцад өнгөрүүлсэн баясгалантай өдрүүд, сансрын хөлгийн буудал дээр аян замд гарахын өмнө аав, ээж, өвөө, найз нөхөдтэйгөө салах ёс хийж байсан баярт мөчийг Сод хоромхон зуур дурсав. Тэгтэл телевизорын дэлгэц дээр «Пионер» станцад үлдсэн анд нөхдийн нь дүр зураг тодрон үзэгдлээ. Соня бусдаас ялгарч содон харагдав. Урт сормуустай том цэнхэр нүдэнд нь нулимс цийлгэнэн байна уу гэмээр мэлмэрэн байгааг Сод ажиглаж амжаад өөрийн эрхгүй санаа алдан:

	— Баяртай. Үүрд баяртай, анд нөхөд минь! гэж хоолойгоо зангируулан шивгэнэв.

	Жолоодлогын ширээний ард сууж байсан Борис зургаан оронтой тоог хоёр удаа давтан хэлсэн нь «Хүүхдүүд минь, үүрд баяртай» гэсэн санаа болохыг «Пионер» станцынхан төвөггүй ойлгосон авч чухам юуны учир хагацлын үг хэлж байгааг тэр даруй ойлгоогүй тул дэлгэц дээрээс үг дуугүй нүдээ дүрлийлгэн алмайран харцгаав.

	Дэлхийн агаар мандлаас цойлон гарсан таван хөлөг сансрын түнэр харанхуй дундуур хоорондоо ижил зайтай галт шугам ардаа үлдээн сарны зүг нисэж байгааг «Пионер» станцынхан хөлгийнхөө гэгээвчээр энгийн нүдээр харав. Хөгжмийн ноотны шугам санагдуулсан тэр галт зурааснуудын үзүүр юуны зүг чиглэж байгааг сансрын станцын багийн шинжлэн судлагч пионерууд сайн мэдэж байлаа. Хүүхдүүдийн сэтгэл догдлон хямарсан учир эрүүл мэндийн хяналтын самбар дээрх дохионуудын гэрэл анивчин станцын бүх өрөө тасалгаанд түгшүүр хангинан байв. Царай нь цайж, баргар ширүүн төрхтэй болсон Лют хяналтын самбарын мэдээлэл хүлээн авах системийг яаралтай таслахыг эмнэлгийн албаныханд тушаав.

	— Баяртай... Үүрд баяртай, анд нөхөд минь... үүрд баяртай хүүхдүүдээ хэмээн Сод, Борис хоёрын хэлсэн сүүлчийн үгийг сонссон Соня, Митико хоёр аяархан мэгшин уйллаа...

	Шөнийн тэнгэрт сүүн цагаан туяа татуулан мэлтийн байгаа Сарны цаад талаас гэнэт хурц цагаан гэрэл гялсхийн Одод түгсэн бараан тэнгэрт бяцхан нар гэнэт мандсан мэт гэрэл гэгээ тусав. Тэгтэл Сарны зүг зэрэгцээ таван галт шугам ардаа үлдээн нисэж байсан сансрын хөлгүүдийн ахлагчийн баргил дуу зах хязгааргүй сансрын уудам хийгээд дэлхий даяар радио долгионоор түгэн цуурайтав.

	... Анхаараарай! «Соно» хөлөг «Үхлийн хар салхийг» бүх пуужин зэвсгийн нь хамт биднээс урьтан эцсийн хурдаараа мөргөж устгалаа.

	— Сансраас хүн төрөлхтөнд заналхийлж байсан аюулын голомтыг «Соно!» хөлгийн багийнхан бүр мөсөн устгалаа гэсэн мэдээ «Пионер» станцын бүх тасалгаа, лабораторид нэгэн адил цуурайтан байлаа.

	Ялалт, эмгэнэл хосолсон тэр мэдээ сансрын одод түгсэн зах хязгааргүй түнэр харанхуйн дунд илч гэрлээ цацлан сүр жавхлантайяа дүрэлзэн байгаа Нарыг тойрон аялагч бяцхан цэнхэр гариг дэлхий даяар түгэн цуурайтав. Сая сая он жилийн турш амьдрал цэцэглэн үргэлжилсэн төрөлх гариг дээрээ энх амгаланг үүрд тогтоон тунхагласан хүн төрөлхтөн эрэлхэг хөвүүдийнхээ гэгээн дурсгалыг хүндэтгэн ёсоллоо.

	Тэв Азийн их дархан газрын «Энхийн жаргалан» хэмээх цэцэрлэгт хүрээлэнд Борис Сод хоёрын дурсгалыг мөнхлөн босгосон анхны гэрэлт хөшөөний нээлтэд өвгөн зохиолч Очир оролцож таван тивээс хуран чуулсан үй олон хүн, хүүхэд багачуудад хандаж үг хэлэв.

	— Миний ач хүү Сод наранд хайртай байсан юм. Нар бол газар дэлхийн амьдралыг тэтгэн сансарт мандсан гэрэлт бамбар мөн билээ. Нар таван тэрбумаас наашгүй насалсан гэж эрдэмтэн мэргэд нотлон ярьдаг. Нар дахиад таван тэр бумаас доошгүй он жил мандан бадарна гэж тэд бас хэлдэг. Тийм ээ, нарны насыг сая сая жилээр тоолж болно. Харин миний ач хүү дөнгөж 13 жил насаллаа. Нарны настай зүйрлэвэл даанч богино насаллаа. Гэвч дэлхийн хүн ард та бидний төлөө, өнгөрсөн зууны дайнч хэнээтнүүдийн сүүлчийн бурангуй хар санаатны учруулсан аюул гамшгийг зайлуулахын учир Борис Сод хоёр чадах бүхнээ хийж сая сая хүний амь насыг амь биеэрээ аварлаа. Эх болсон энэ дэлхий дээр амьдрал үргэлжилж, хүн төрөлхтөн оршиж байгаа цагт төдийгүй сав ертөнцийн хязгаараас халин нисэж шинэ гариг ертөнцөд шилжин суурьших тэр цагт ч ах дүү хоёр баатрын зүйрлэшгүй гавьяаг хүмүүс үүрд бахархан дурсах болно. Тэгэхлээр манай гаригийн хоёр хөвүүн Нарнаас ч урт насална. Хүн төрөлхтний зүрх сэтгэлд бахархлын Нар болон мандсан хөвүүдийнхээ хүсэл мөрөөдлийг үргэлжлүүлэн биелүүлж, газар дэлхийнхээ амьдралыг улам өгөөмөр тансаг, хүн төрөлхтний оюун ухааныг улам цэцэн цэлмэг, хөдөлмөрч гарыг улам хүчтэй болгохын төлөө хүн бүр чадах бүхнээ хийе. Нарыг хайрлацгаая! Наранд хайртай шигээ амьдралын өлгий эх дэлхийгээ хайрлая. Хүн хүндээ Нар мэт ээлтэй найртай байгтун! Хүн хүнээ хайрлах хайрын хүчээр газар дэлхий дээрх амьдрал цэцэглэн мөнхөрснийг хэн ч, хэзээ ч мартах учиргүй... хэмээн Содын өвөг эцэг Очирын хэлэхийг сансрын «Пионер» станцад эрдэм шинжилгээний ажлаа үргэлжлүүлж байгаа багийнхан үзэж сонсов. Тэднийг программд ажлаа орхин эх дэлхийдээ хугацаанаасаа өмнө буцаж ирэхийг удирдах Төв зөвшөөрсөн болов ч станцын багийн гишүүдийн олонхын саналаар программд ажлаа дуусгахаар шийджээ.

	Дэлхий орчмын тойрог замд ажиллаж байгаа олон зуун сансрын лаборатори, сансрын үйлдвэр, эрдэм шинжилгээ судалгааны хөлгүүдийн нэгэн адил «Пионер» станцынхан хүн төрөлхтний тусын тулд эрдэм шинжилгээ судалгааны ажлаа шаргуу хийсээр байв. Нар судлалын талаар Содын хийж байсан ажиглалт судалгааг Соня үргэлжлүүлэх болсноо зарлан мэдэгдэж, багийн бүх гишүүд түүнд туслав. Тэд эрдэм судлалын их ажлынхаа зэрэгцээ Борис Сод хоёрын үйл амьдрал, баатарлаг Үйлсийг бахархан дуулсан шинэ домог зохиож, түүнийгээ ухаан санаандаа амилуулан дүрслэн бодсоноо «Зүүдний бичлэг» аппаратын дүрс бичлэгт буулган авч эх дэлхийнхэндээ үзүүлэхээр бэлтгэж байлаа.

